
«ҮГЕТ» (1986-87)

ШИГЫРЬЛӘР ҺӘМ ПАРЧАЛАР ДӘФТӘРЕННӘН


БОКС

Бокс...

Сизми калдың 

Көч белән көч арасын —

Йодрык йөзгә эз сала.

Кыйналуга түзәрсең дә анысы —
Кыйналу шул үзара!
Изелүгә ничек түзәрсең?

Соңгы өметеңне дә ул ала.

Тәнеңдә көч беткәндә,

Җан

Егылып барган җирдән күтәрә:

— Тор, тор!

Бокс!

Ике ара якын,

Йодрык белән

Җанга үрелделәр менә,

Сизми калсаң мизгел озынлыгын,

Егылган җанда авыр эз кала.

Күтәрел!

Җаны егылганга

Бер җылы сүз кирәк,

Бер җылы сүз кирәк —

Җылытсын!

Җылы куллар ирегендә

Өмет шытып,

Күтәрелеп килә:

— Тор, тор!

Синең иңгә тотынып —

Сүнеп барган еллар күтәрелә.





04.-06.11.86.

ЯЗ КИЛДЕ

“Яз килә” дип хәбәр бирделәр

Радиодан

Дикторларның көләч тавышы.

Кояш

Мул нурын чәчте,

Җир

Гүя газга утыртылган

Чәйник шикелле иде,

Бөркеп-бөркеп пар атты.

Тун эченә качканнарга

Саунасы да,

Мунчасы да

Шушы иде,

Безнең кебек әтәч тирелегә

Рәхәт инде.

Шушыдыр —

Яз килде.




13.04.87.

ОЗЫН ҺАМАН СҮЗЛӘР

Сүзләр һаман озын әле минем…

“Кыскарак тот, энем!”— дисәләр,

Телсез калыр чагым,

Сүзләр һаман озын әле минем.

Әнкәй,

Сагынгансыңдыр инде...

Сүзләр һаман озын әле минем,

Җыеп бетерәм дә

Кайтып җитәм...

Сүзләр һаман озын әле минем.

Ходаның рәхмәте,

Быел да

Оя тутырып бәбкә чыгарыр

Безнең казлар...

Белмәссең,

Килен төшәсе дә бар,

Китәсе бар сеңел кияүгә!

Бәлки туйга туры кайтылыр?..

Күңелдәге уйлар төсле

Сүзләр һаман озын әле минем,

Теләкләрем — изге!


* * *

Үзгәрешне көтеп,

Аязуын көтеп күкләрнең,

Мул яңгырдан шәбәрешеп калган гөлләр

Өмет белән күккә төбәлде:

— И кояш,

Бир дөньяңа җылы якты көннәр!

Гонҗә күзләрендә өмет уты —

Әйдәп кертте болыт аша кояш нурын...

Менә бәхет,

Иркәләгән кебек булды тормыш:
Таты, Җирем,

Кояшыңның назын!


* * *

Матурлык,

Бу тормышта яшәвемә ярдәм

Итә алмасаң,

Синең кирәклегең нәрсәдә?

Матурлык,

Көч бир кешеңә,

Яшәү көче синнән, югыйсә!


* * *

Ялгышларың күрсәтүче бар икән,

Моны күреп әллә үпкәләдең?

Сөенергә генә кирәк,

Сөенергә...

Әмма ни сөенеч,

Кулга алып мактарлыгың булмагач,

Ник йөрисең каләм тибрәтеп,

Ташла, үл, кит, онтыл

Һәм ту яңадан —

Үзгәрсә мәгънәң аңардан.


* * *

Сагышларың тасма-тасма инде синең,

Ерганаклар —

Чәч толымы язның,

Сагышларың белән үрелә-үрелә чаба,

Диварларның ишек төбен ташлап,

Дәрьяларга таба ашкына —

Шушы микән китүе кышның.


* * *

Ак карларны көрим,

Быелгы кар

Үзгә булды, булды җып-җылы...

Заманага үксез малайның
Кыска калган җиңле бишмәтенә

Җылы өреп карын тутырды.

Боерган булса, язлар җитәр әле,

Өзелер әле чана юллары...


* * *

Хайванлыгың күрмә кешеләрдән,

Үз гаебеңне

Башкаларның каны белән аклама,

Шунда сине дә әйтеп булыр

Инсан диеп,

Чуарлар белән буталып

Җаның ваклама.

Ә язның нәни чагы —

Бакчачылар кар тарата!


ӘЛЛӘ НИЧЕК КЕНӘ

Әллә ничек кенә минем язмыш

Күз яшь катыш булды инде шунда:

Әле үчле кыйнап китә —

Тагын каргыш,

Әле тормыш

Очкан җирдә суга бер көн канатка —

Әллә ничек кенә булды язмыш...

Кыйналдым да,

Изгәләндем дә мин,

Суккан чакта тормыш,

Сизгән төсле идем,

Елар төсле идем

Үксеп, кимсенүдән...

Онытыла икән,

Кимсенүләр күмелеп тора икән

Күңел коесында!

Тагын күтәрелеп киттем:

Җирдән генә йөгереп барасы бит,

Ә мин,

Канатланып, очып күтәрелдем,

Алга-алга әйди иде йөрәк,

Әйләнде дә орды тормыш —

Әллә ничек кенә булды язмыш.





23.01.87.

ИМГӘКЛЕК

Һәр чор, үз җаеннан чыгып,

Үткәннәргә бәя бирә-бирә

Яки аклый тарих буыннары кылган эшне,

Яки, хурлап,

Нишләткәнсез диеп,

Шәрран ярып,

Чәчрәп килә, яңакларга бәрә!

Ауган манаралар утын булган,

Гыйбадәтханә — клуб йә мәктәп...

Инде менә

Авыллары белән зиратларны

Сөрәләр дә басу итәләр,

Сөрәләр дә урман итәләр...

Кем гаепле,

Кемнәр имгәк?

Коймасыз зиратларда шайтан да,

Гыйфрит тә көн көнләргә калмый,

Төн уздырмый...

Ә без,

Үзебезнең яшереп оятларны,

Үткәннәргә кизәнәбез,

Үткәннәрне күрә белсәк тә

Киләчәккә килә белмибез.




18.01.87.

ПЕЛӘШ ТАУЛАР

Безнең тауларның пеләше

Чакырымнан ук күренә —

Таулар тәбәнәклеге

Күңел тәбәнәклеген

Раслаган кебек кенә.

Кыш,

Барабан кебек тартылган суык һава,

Бармак чирткән тавыш

Ай нурында ялтыраган

Тау пеләшенә чатнап килеп тия,

Дәү булырга тиеш таулар

Уянгандай итә,

Әмма

Берни булмагандай тагын,

Кул селти дә, йоклый бирә.

Аны килеп ишәләр,

Өсләренә вышка куеп,

Үзәгенә үтәләр,

Ә ул

Тыныч кына йоклый,

Акрын гына җиргә сеңә.

Хәзер инде пеләш таулар юк!

Ул урында иңкүлекләр,

Киңәя барган сазлык кына —

Төпсез кое.




Дүсем, 16.01.87.

ДҮРТЛЕ ЮЛЛАР



*

Сине мактыйлар,

Тик син мактанма,

Мактанчыклык тик гадәт ахмакка,

Хурлык белән мөмкин үзең акларга,

Әмма кирәк мактаудан да качмаска.



*

Ялганын хак итеп күрсәтер өчен ахмак

Мең кат дәлил китерер 

Ялганын ялгап-ялгап,

Дөреслекне кем соң яклар —

Ул кыска һәм дәлилсез,

Тормыш үзе вакыт узгач белдерер

Хак сүз кемнәрдә булган!



*

Нинди хаклык белән син үзеңне урадың?

Әнә, эт кебек тешләшәсең,

Димәк, куркасың, күрәм,

Хаклыгыңның чын ялган йөзен ачарлар

Һәм үзеңне таптап үтәрләр күбәм.



*

Дошманыңнан курыкма син

Һәм дә шул ук вакытта

Килмә син каршысына

Дус дип кочагың ачып,

Ул сөенер, кулын бирер,

Мәкеренә юл ачылгач —

Кочаклашкан җирдән чәнчер

Артыңнан гына, качып.



*

Ялкау:

— Мин эшләдем, ардым,— диеп шәрран ярыр,

Мескен:

— Мин-мин,— диеп лаф орыр, өрер,

Малай —

Елый-елый ашыгыр, йөгерер,

Тырыш —

Димичә генә вакытында эшен эшләп торыр.



*

Ахмаклыкның чиге юк —

Таптап китә,

Тел кибә, чәч агара,

Мин дөрес дип йөр син менә,

Ялган сыта да китә...

Ярый әле көрәшергә аз булса көчең калса,

Күчкән вакыт кына чак-чак

Яраны сыйпап үтә.


* * *

Сөйләргә сүзем калмады,

Уйларга уйларым юк —

Ике фил сугыштылар да,

Бер-берсенә көч җитмәгәч,

Мине таптап киттеләр...

Кыйналган гына җитмәгән,

Инде изелү кирәк!


* * *

Дулкын купты...

Кем уйлаган, 

Минем язмыш корабымны

Шушы дулкын үзенә алыр дип?

Җан ачысы белән ыңгырашкан

Канатлары юлны чак тота —

Дулкын тарта чөеп һәм атып...

Купкан дулкын олы корбан көтә,

Минем максат — ярга җитәргә!

Әмма беләм:

Бу давылда ярга якын килсәм,

Дулкын чиртер —

Челпәрәмә килер кораб.


ТОРМЫШ БӘНДӘЛӘРЕ

Шәхесләрнең холык — ныклы,

Шәхесләрнең уйлар үткенрәк!

Дөньялыкта юк-бар җитәрлек —

Һәр корчаңгы бәндә,

Иренеп кенә,

Почмакларга терәп сыртын кашый,

Һәрбер мескен алга чыга —

Ятып табан ялый,

Шунлык белән ярый,

Ботка ашый.

Син, тормыш, нигә шушы кадәр

Аклы-күкле итеп

Үстердең бәндәләрне?

Тәкә башын ун казанга бүлеп

Салып була,

“Ике тәкә башы

Бер казанга сыймый”.

Тормыш,

Бер үк төрле дәрәҗәдә

Кылма бәндәләреңне!

Мин шәхес тә түгел,

Дәрәҗәм дә юк,

Әмма

Вакланалар,

Үчекләнәләр мине күреп

Дөнья бәндәләре.


КЕШЕЛЕГЕМ ДӘ БАР

Кешеләр яши,

Яшәү миңа да тәти,

Кешелегем дә бар, әмма

Кешеләрчә иркен яшәү өчен

Әллә көнем килми?

Эшем кылам батып манма тиргә,

Ял иткәндә суынган күлмәгемне

Сыгып кына киям дә,

Бакчы,

Туңмыйсың дип, эшләгәндә,

Тагын хезмәтемә җан көчемне бирәм —

Шартлап кына сына

Көянтәләп өелгән тормыш

Авырлыктан җилкәмдә...

Кешеләр яши,

Иркен яшиләр...

Кешелегем дә бар, әмма

Кешеләрчә иркен яшәр өчен

Бүген

Әле көнем килми,

Бүген әле

Кулым белән җаным гына

Эшләгәндә эшне иркәли.


МЕҢ СУЫНУ АША МЕҢ ЯНУ

Суындым...

Суынды, ахры, минем моңымның
Ялкын көче —

Терелми шиңгән гөлләр дә,

Җырын исенә алып

Сузмый көен

Дәртен җуйган сандугач та.

Тәэссоратсыз калган моңның
Кемгә кирәге бар?

Моңмы ул?

(Андый гына андыйларны

Такмакта да очратып була...)

Җанга җылымы ул?

Шигъри хис эссесеннән

Куырылды

Тәннең ялган омтылышы...

Йөрәктә күз төрткән гөлләрем

Үз куеныма

Сыешмыйлар инде хәзер —

Шигырь аша

Зур дөньяга дөньям тоташты.


КИТӘРМЕН

Китәрмен синнән, ахры,

Шигърият язым, беркөн мин,

Калырсың да

Нишләрмен?..

Син генә тик миңа киңәшчем,

Син генә, шигърият,

Кызганда җанымны суытып,

Туңганда йөрәкне җылытып

Ямь бирдең үземә!

Син минем

Азынсам — туктаткан,

Кысынсам —

Тарлыктан чыгарган,

Рухым теләгән хөррият.

Мин түгел, син үзең
Галимлек калыбына керүем өченгә

Китәсең, ахры, калдырып:

— Кемнең соң иркенә?..

Сызланса күңелем сазлары,

Өшесә йөрәкнең назлары,

Кем минем хисләрне иркәләр?..

Озын чал сакалын өстерәп

Фән менде җилкәмә.


КЕМ КЕМЛЕГЕН БЕР БЕЛДЕМ

Җыйнаган, өйгән һәм йомган

Кочагына алып бар нәрсәне —

Әйттеләр аның хакында:

— Аның тумыштан мөдир булу каны,

Гыйльме-җиһан, гыйльме-әдәп, гыйльме-фән

Юк аңарда,

Әмма бар

Профессорлык һәм мин-минлек чапаны...

Әй егетләр,

Төрт тә төшер чалмасын,

Күрерсез такыр һәм пеләш башын,

Фәнни эш белән коелган түгел,

Бу карактан качыйм дип

Коелганнар һәр бөртек сачы...

Инде шым булды янында кайнаучы сүз,

Ни хикмәт,

Үзе белән китсә дә язганы,

Әмма калды

Ул күчереп,

Үземнеке бусы диеп бозганы.

Әй егет,

Бу юл белән чапан алма

Һәм дә мин-минлек чалмасын дәү өймә,

Ишелер, барысы бетәр,

Үзеңнән кемлек корма.

Әнә күр,

Кеше шапырынган юкка —

Түбән таба төшеп бара

Ул утырган тишек көймә,

Төпкә!


КӨЧ ҺӘМ ХӘЙЛӘ

Хәйлә белән алып ектың, абзый,

Яшь булса да сөяк — бирешмәс,

Көчем белән элеп күтәрәм,

Үртәләм,

Бар миндә көч,

Хәйлә белмәс кеше көчкә генә калса,

Яхшы итеп шәпләп башкармас —

Монысын соңрак белдем.

Көчкә хәйлә тигез килми икән...

Саекты көч,

Артты гына

Хәйләкәрле осталык.

Матур гына егып салдым,

Имән кебек таза егет иде...

Түбәтәйләр чөйде мәйдан,

Таудан түбән тәгәрәде

Мактау-мактаулы сүзләр.

Хәйләң генә калгач,

Үртәлеп

Булмый икән —

Чалма аягың,

Осталыгың биреп яшьләргә,

Күтәр үзләрен!


ХӘЯТ ЭЧЕНДӘГЕ ЯЗМЫШКА

Сөеклемнең күңелемдә йөрткән рәсемен

Беркөн, 
Һич исәпсез, каядыр куйдыммы —

Калдырдым...

Эзләп бактым кичтән, бу ни эш?

Юкка мин тормыш уена кергәнмен!

Инде күрәм: гыйшкы дөнья карусыз —

Кабул итми ул,

Ят аңа ансыз тормыш,

Инде төшми исемә дә, җан шаша,

Онытылган рәсеме һич кайтмый күңелемә...

Күнегелгән сагыш та һәм дә моң
Сүнгән-беткән, күр менә —

Буш куык тик бәргәләнә

Язмыш хәят эчендә.

Икәү икән бу дөньяда

Һәр тормышның терәге:

Берсе аның — гыйшкы-сөю,

Икенчесе —

Кылыр эшкә кирәгең.


ШӘМ ЯКТЫСЫНА КИЛҮ
Шәм яктысын күреп шатланган күбәләк,

Исәрмә,

Шәм генә ул,

Шәмсе-хәят түгел каршыңда...

Кояшкамы җитәр гади ут яктысы,

Ул, караңгыдан куркып, әнә

Калтырана сүнәм-сүнәм дип,

Бумы тормыш балкышы?

Алданып исәргән идең,

Көйде канатың гына,

Инде, бичара, белмим,

Нәрсә йөртер сине иркендә?

Таң җилләре исәр,

Талпыныр җаның,

Үгетләнеп исәрер кайнап каның...

И бичарам,

Кулларыма алыр идем,

Тик булмас шул

Минем куллар сиңа канатың.

Шәм яктысын күреп, и мосафир,

Ашыкма,

Сөенергә иртә әле монда сиңа,

Шәмле булган салкын йортларны да,

Юеш күлмәк кигән төсле,

Күргәнем бар,

Тик белмим:

Нигә кирәк икән шәм

Мондый йорт хуҗасына?


ҮГЕТ

Бәхәсләшмим, судан гайре нәрсә

Чиста итәр синең тәнеңне

Һәм сагыштан башка нәрсә

Сафлый ала җанны?..

Гомерең буе чүп тазартып, үзеңә

Чүпне җыймам, дисеңме?

Әллә йөрәк ватылмыйча, коры гына

Торыр-булыр өченме?

Бөекләр арасында йөреп, бөекләрдән

Һич тә өстен булып булмый,

Яхшылык исәбе белән көткәннән

Миһербан да тумый...

Тормыштан, мин көрәш яратмыйм дип

Котылып булырмы соң?

Үз күңелеңә качу белән бер дә

Яңа тормыш корып булмый.

Үзең каралсаң, карал син,

Тик әйләнәңне пакь ит,

Күп эшкә көчең җитмәс,

Бер эшкә кулың ут ит.

Күз алдыңда тоткан мәсләк

Юл күрсәтсә үзеңә,

Үзең белән арыш-биреш

Итмәссең, беләм, егет.


ДИҢГЕЗЛӘРДӘ

Шигърият, синең диңгезең
Күпме дәү корабларны сөрде җилендә,

Чайкалдырды, чөйде...

Инде кемнәрне алырсың кочагыңа?

Нинди шаукымнан көч табар

Киерелеп җилкәне дә?..

Һәрбер дулкын күтәргәндә

Иңенә алып,

Түбән таба орып ташлый,
Шулай көчлеләрне,

Ныклыларны барлый.

Ватылган корабларның хатирәсе булып

Йомычкалар гына кайта

Тарих ярларына!

ТАШКЫН ШАВЫ

Еллар җылысы күңелләрнең шавын

Ташкын агымына алып керә —

Мең авырлык,

Ялгышларны ямаштырып,

Омтылышлар күпереп,

Язмышларга кочынып сыена:

Барысын җилкәсендә

Җирдә яшәр кеше күтәрә!

Авырлыклар һәм ялгышлар чүки

Җанның бөкресен,

Кайнар йөрәк изелеп яньчелә

Үзенә алып барча, бөтенесен.

Ташкыннарга атам мин үземне...

Бөтереп ала,

Әле чөеләм,

Әле калам төптә.

Бу агымнан читкә чыксам,

Беләм,

Миңа тынычлык килер,

Өзгәләнмәс бу җан,

Кыйналмамын,

Язмыш булыр шунда кулымда,

Әмма тере булмас бу җан!

Шуңа күрә

Мин үземне ташлыйм

Тормыш дулкынына,

Минем язмыш —

Аның упкынында!


ТОРМЫШЫМ САГЫШЫ, МОҢЫ

Соңгы җепкә калган җан сазы белән тойдым —

Мине мин итеп яшәтүче

Синең хакта булган сагышым икән!

Бөтереп алган һәрбер дулкын мине

Синең алга китереп ыргыта...

Инде белдем —

Тормыш диңгеземнең яры да син икән!

Чайкала сагышым моң сибеп күңелгә,

Бөтерелгән җиһан уртасында

Назлы куеныңа сыйдырасың,

Шундый иләмсез тау кадәр дулкыннарым

Тормыш көтүендә сөрелә,

Әле дә син бар —

Өметсез көннәремә нур сарасың.

Йөрәктәге һәрбер нокта синнән моң,

Синнән сагыш!

Әле мең чәнчи өзгәләп,

Әле кабара тагын,

Никләр өчен, бәйләнсә дә,

Бер түгел безнең язмыш?..

Көннәремә мин ачулы —

Сагыш белән чиккән тормышыма

Ник кадалган кереп бу каргыш?


ТЕЛЛӘШҮ
Өстен куеп бар җиһанда үзен,

Бер мин диеп,

Үз куенында шакшы йөрткән берәү
Юынырга бу көн уйлады,

Юк иде ни мунча-мунчаласы...

Чистарын, энем,

Телең белән капла пычрагың!

Сүзгә сүзен бәйли-бәйли китте —

Тезеп кенә һәр җөмләсен...

Чү!

Вакланма, җаным, юк белән,

Тыңлама әйтер сүзен —

Сөйләсен-сөйләсен дә һәм

Акаеп ертсын күзен.

Асфальт буйлап килә,

Сүз тәгәри соңгы яфрак,

Беренче кар бөртек белән —

Бу җиһанны суык җаннан

Чыккан суык сүз телгән!

Күңелем сыкраганда шакшы су сиптеләр,

Каргамадым, 

Телләренә чуан чыкмады...

Йөрәгем ашкынып киткәндә тел чайкадылар,

Күзем күрде, колак ишетмәде.


СӨЕНҮЛӘРДӘ

Мин сөенәм,

Сөенечем сыймый куеныма,

Кояш булып һәр очраганга нур сарам —

Нигә юкка көенергә...

Мин сөенәм,

Атлыйм-йөгерәм һәм менә

Сөенечемә үзем киләм дә

Абынып сөртенәм генә.

Беләм,

Башкалар егылганда

Үзем кул бирсәм бирәм,

Әмма мин егыла калсам,

Күрдемме берәвен, бармы —

Күтәрелер өчен кулын биргән?

— Булыр!..

Нигә кирәк кешегә салынырга?

Егылганда йә сикер тор,

Йә утыр да, бар, ела!

Мин сөенәм!

Сөенечемә абынып егыласымны да беләм,

Әмма барыбер 

Күз яшь аша да сөенәм дә сөенәм.


ДИҢГЕЗ КИБҮЕ

Син — шәхес, аек акыл,

Елларыннан иртәрәк җитешкән,

Исерек акыл алган тормышның
Диңгезеннән читкә чыгарылып,

Халкыңның гадәт-йолалары,

Теле һәм иманы белән

Бергә кирәксез дип ыргытылдың...

Син һәм сез — ташландык!

Ярларыннан чөелгән диңгез

Ирек алган иде —

Бармы башка дөнья яме?..

Ургыл, сикер,

Нишләсәң дә ярый,

Тел кирәкми,

Гадәт кирәкми,

Нәрсә намус — барысы

Тарих өеме...

Чүбе...

Шушы иде фәлсәфә саташулы...

Ярсыз диңгез диңгез буламы?

Таралды да бетте:

Кисәк, тамчы, вакка...

Бармы тормышның яме?

Кипкән диңгез,

Минут — эредең,

Ә ярларыңа тулырга,

Диңгез мин дип күкрәк кагарга

Инде кабат

Мең елларны кирәк үтәргә...


ЧҮП ЫРГЫТУ

Сөенәсе чакта дуслар уңышларга,

Көнләшеп тә куя кайчакны,

Усаллана, 

Бер үртәлеп ала...

Ничек

Үз-үзеңнең хисең җиңеп,

Җәеп куярга соң кочакны?

Кайвакытта онытыла шул,

Күңел —

Себерелмәгән шәһәр урамы,

Юк-бар чүпне үз йөзенә җыя...

Себереп алмый җиле,

Юып китми килеп яңгыр да.

Менә бүген

Дус дип йөргән кешем

Кесәсендә булган бар чүбен

Чәчте-түкте килеп өстемә.

Чүп өстенә чүп ярә шул,

Чүп өстенә — чүмәлә,

Юк-бар димә,

Килеп барган буын

Шушы чүпкә ялгыш абына,

Шушы чүпкә килеп сөртенә.


АЛЫШЫНУ




*Шагыйрь дустыма!
Уйлар артык күп җыелган,

Өелгәннәр...

Төер булып җанны тырный-тырный

Үзәннәрен эзләп,

Иң кирәкле эштә

Аркылыга килеп киләләр —

Уйлар-уйлар...

Вакыт җитәр,

Чишелерсез, беләм,

Әмма мин ул сабыр җан түгел,

Вакытыннан алда, элек

Нәтиҗәне тоеп белмәгәч,

Кисеп әйтәм:

— Шагыйрь мин түгел!..

Соңга калып килгән вакыт инде

Кабатланды бары төш кебек,

Йөрәк,

Барысын алдан тоеп,

Янган һәм сүрелгән...

Ияләнгән уйның ярларында

Су саега,

Шиңә бара күбек.


БУ ХӘЯТКӘ

Тормыш белән ныклап, күзгә карап

Өйрәнмәгән әле сөйләшергә,

Егылганда көтеп торыла бит

Бирмәсме дип кулын —

Күтәрергә!

Сабыйлыктан яшь тә күптән чыккан,

Ә күп вакыт

Малай-шалай кебек

Көне буе трай тибелә...

Ни эзләнә күңел?

Үткән көннәреңнең чылбырына

Барган җирдән абынып сөртенгәндә

Кинәт
Вакыт тыгызлыгы сизелә.

Эзләгәнен тапкан кеше төсле 

Һәр минутың эшкә җигәсең —

Эшләгән эш ахырына җиткәч,

Абынганнан калган яраларга

Дәва салып, иңнән сөя тормыш:

— Шулай кирәк иде, булдырдың...

Егылганда кул бирмәсләр, көтмә!

Синме соң ир торып китмәгәч?

Ник ятыйм соң әле еллар санап,

Бу тормышка син дип дәшмәгәч!


АКЧАМ ҖИТМИ, ДИСЕҢ
Акчам җитми, син дә, ичмасам,

Бик аз хакка хезмәт кыласың,

Юк бер чарам, дисең...

Беләсең бит

Акча өчен яшәмим мин

Бу дөньяда,

Яхшы кием, яхшы җиһазларны

Күргән саен

Матур диеп әйтеп куйсам да —

Тиз кесәмне капшый кулларым.

Әнкәй тавышы белән

Эчтән акыл дәшә:

— Без канәгать булганына!..

Акчам җитми, дисең, и яр,

Булыр әле җиткән чагы да:

Көн-төн эшлим,

Имеш беркөн

Акча явар безнең бакчага...
Арыгач та

Йөрәгемә әл-хәл алган минутымда

Һаман эшлим,

Ә син “акча” дисең!

Шулмы хәсрәт?

Күрмисеңме

Монда вакыт җитми

Куяр өчен

Һәр башлаган эшнең ноктасын!


ШИКЛӘНМӘ, ЙӨРӘК

Акыл, дәрсеп,

Җигелеп тарткан чакта

Вак тормышның авыр арбасын,

Йөрәк дәшә:

— Тукта,

Син тормышны

Җилкәң белән элеп баралмассың!

Нинди сүз ул,

Нинди офтану?

Тармы җилкә?..

Саймы буыннардан

Сөзелеп алган акыл диңгезе?

Беләм,

Эре эшкә буй да җитми төсле,

Вак-төяккә абынып йөрибез...

Ныгыр әле буын,

Ныгыр йөрәк —

Эре эшне

Кузгатырга бездән хәл килер!

Көч бар, дәрт бар, 

Әмма

Йөрәк куркып тора:

— Булмас миннән...

Сыкраулы җан, ташла шикләнүең,

Безләр ким соң әле кемнәрдән?


КИҢӘШЛӘШҮ
Нинди сүздән башласаң да,

Уйлыйсың да

Тынып туктап каласың —

Гүя тамагыңа

Авыр күз яшь, төер тыгыла...

Зарың бармы?

Сөйлә!

Учларыма кочып алам да

Чишмә суы итеп

Сүзләреңне

Акыл диңгезенә агызам —

Киңәшем бар!

Үзеңнең кичергән хәсрәтең булмагач,

Җылы киңәш тә

Тозлы су төсле —

Алмый җандагы,

Йөрәктәге эссе утны!

Һәрбер киңәш,

Һәрбер үгетләү
Утырып кала тамагыңа

Ташлы юшкын булып,

Үз көчеңне сизгәнчегә кадәр

Күңелең торыр

Бүселер сагыш тулып!


ТЫНЫЧЛЫК ҖЫЛЫСЫ

Кулыңа ал, җылыт!

Салкын җилләр күчешеннән

Туңды-өшеде

Соңга калып шыткан сөю гөле,

Талпынып очар тик хисләр

Бөрешеп калган,

Гүя

Көн-төн суык өргән

Атом куркынычы

Җанны изгән төсле.

Кулыңа ал, җылыт!

Синдә көч бар, изге Кояш,

Тарат болытларны,

Киләчәгем явыз

Суык төннәр булып

Алларыма килгән,

Керми калсын!

Болай да күп тамды күз яшь,

Кулыңа ал, җылыт!

Аңла,

Синең кулда минем язмыш.

Халык,

Агылып кер сарайларга,

Үзгәрт тормыш нигезләрең,

Чик куй вәхшилеккә,

Кулыңа ал, җылыт

Бөрешеп калган Авропаның җанын!


АНАЛАР ҺӘМ БАЛАЛАР

Көзләрдә күңелеңә сагыш кагылып үтсә,

Юксынсаң читтә тормыш корган балаларың,

Бүген ташлап китәр булсаң яннарына,

Яңгыр-томан кисмәс, беләм, юлларыңны.

Кил, әнкәй!

Җылы йөрәгеңдә йөрткән изгелегең
Һәр балаңа зурлап бирерсең,

Әмма

Үз йортыңны сагынырсың да

Илгә кайтып китәрсең —

Бозлы яңгыр туктаталмас юлың!

Кал дип үгетләүләр

Рәхмәтең белән чигелер,

Туган илне сагынуларым

Төзәлгәндәй иде,

Син киткәндә

Тирән яра булып ярылыр...

Чыда, и җан!

Туган ил сагышы

Сызып-сызып кисә,

Тозлы күз яшь тулы җилләр

Кагылып китә...


КӨННӘРЕМНЕҢ БОЛЫТЛЫ ЧАГЫ

Көннәремне хәсрәт болыты

Каплады да китте...

Инде генә булды,

Инде генә җиңдем

Дигән идем,

Карыйм:

Тормыш йортымның ярты диварын гына 

Өеп менгән икәнмен,

Ничек хәтерләми калдым,

Ничек күреп белмәдем:

Ярты йортым кемгә хаҗәт,

Кемне саклар салкыннардан?

Җилләр килеп сызгырыр да

Ышык алмам яңгырлардан...

Күрәм, болытлар куерды,

Юк сыеныр кешем, туганым,

Үз башыма үзем хәсрәт булып,

Һич чарасыз өшеп торамын.

Җилләр,

Ышаныч — сездә,

Туңдырсагыз, әйдә, өшетегез,

Баш очына җыелган болытларны

Алыгыз да куып китегез!

Ә мин югалып калдым,

Миндәйләргә, беләм, килешми...

Нишли алам,

Чак кына кояш күренер

Бер чарам да калмаган.

Аз гына җил кирәк миңа,

Аз гына бераз җылы,

Тернәкләнеп китәрмен дә

Хәсрәтемне

Көләч шатлык белән төрермен.

Шифа булып төшәр җиргә яңгыр,

Төзәлер иде ярам —

Тормыш йортының ул як диварын

Өеп менәрмен дә ул заман...

Ә хәзергә бераз җылы кирәк,

Тик юк кына, күрәм, чарасы —

Иң якының суык тынын өрә,

Кая китеп, ничек сыенасы?..

Бары шигърият бар!
Аннан башка

Булыр микән мине аңлаучы,

Булыр микән мине юатучы?


ЧИККӘ ҖИТКӘН ХАЛӘТ

Миңа

Йөрәктәге сагышлы авырудан үтү
Һәм

Көннәремнең зарлы моңыннан күчү
Авырлыгын гына кичәргә,

Ә аннан соң
Тынып калган хисләремнең
Суынуын тоярга...

Мең хәсрәт, авырлыкка

Түзә җаным,

Әмма

Боларын соң ничек үтәргә?..

Көз яңгырлар дәһшәтендә калды,

Җыелмаган

Бер ашъяулык кадәр басу чите

Бүрткән орлыклардан

Җиргә ятты,

Мең шатлыкның соңгы куанычын

Әрсез көннәр алды.

Миңа

Йөрәгемнең сыкрап елавыннан

Тереләсе

Һәм

Көннәремнең җаен җайлап

Бер аласы,

Бик яшисе иде...


БОТКА АШЫЙМ

Укыйм-укыйм да хәйран калам,

Ничек җөрьәт итәләрдер болар

Бозып аңлатырга

Кеше сүзләрен?

И агай-эне — тешчән халык,

Эшчән халык, күр, нишләвең —

Фикереңнең тәртибе юк,

Инде башканыкын боздың, фиргавен!

Акка кара белән язылган дип тормадың,

Тоттың,

Өзеп алдың ярты сүзен җөмләнең,

Ә калганын этләр алсын, дидеңме?

Бир!..

Нигә кеше атың урлап ашадың?

Укыйм-укыйм,

Майсыз сүзләр боткасы,

Ярый әле кәгазь түзә,

Сынмый калган ручкасы...

Ә мин ничек түзәрмен?

Әйдә, ярар,

Үземнән май кушып ашыйм —

Куермасын боткасы!


КИМСЕТҮ
Әгәр мине кимсетергә уйласаң
Һәм дә тотсаң исәп бетерергә,

Күтәрмә,

Синдәге йодрык миндә дә бар,

Синекеннән ничә кәррә көчле!

Яллама “ярты” алып “дус-ишләрең”,

Сынса сынар бер сөяк,

Йә икесе,

Моның белән генә

Һич ташламас гайрәт мине,

Барыбер

Өстен чыгармын!

Мин өйрәнгән инде иң белән

Бар нәрсәне алып күтәрергә...

Йөрмә, булмас,

Йодрыгыңа йодрык үртәлә!

Инде кимсетү уең кабарып,

Сүнү серен әгәр белмәсә,

Әйт, көл син, кимсет мине

Саллы-саллы сагыз сүз белән...

Әйт:

— Син хатының колы!

Әйт:

— Син туфрак балаң алдында!

Әйттеңме?..

Менә рәхмәт, бәрәкаллаһ,

Бу дөньяда мине дә

Мактар кеше бар икән —

Йөзе кара!


ҮЗГӘ ЧАК

Көннәр үзгә —

Тынычланган күңелләр

Очкын алып менә кабынды...

Эшең күрсәләр —

Тырышлыгың арта гына!

Ялкау аты, күрәм, абынды...

Зарлан-зарлан, имеш,

Дөнья — ялган,

Ә без ялганнарның,

Туфан дәшүенчә,

Күзенә басып китә беләбез!

Үзгә көннәр җылысында

Үзгә хисләр, үзгә ялкыннар...

Бүген без — җиңүче,

Ә иртәгә

Кемдер узып китәсен дә беләбез —

Үзгә көннәр,

Үзгә күңелләр!

КЫЮ ХЕЗМӘТ ҺӘМ ЙӨРӘК ДӘШҮЕ

Кыю хезмәт күрсәм — җан шүрли,

Акыл — сөенә!

Нәрсә бу?

Саф сулы диңгез суына кердем:

Чистарынып китте баш кынамы,

Тән дә, менә!

Ә бит

Шүрләткәннәр иде:

— Кермә, батарсың!— имеш...

Күпме ятып була сай буада,

Күтәр, дулкын!

Диңгезгә кергәч беләсең
Ничек тар икән инеш!

Хушландың...

Тыңла, йөрәгең дәшә:

— Башкаларның булдың диңгезендә,

Инде

Диңгез булып кара

Башкаларга үзең дә!



       * * *

Минем тормыш вакытлы шатлыклар белән

Вакытлы көенүләргә тулы,

Бер тутырып ширбәт эчсәм, аннан

Бер тутырып тоттыралар тозлы суны.

Аһ диеп чак дәшми калам, куырып

Тәнне-җанны өтеп ала көенү,

Юкса бөтенләй җебеп төшәр идем,

Көн — аяза, килә миңа сөенү.

Төшеп калган кешеләрдән түгел үзем,

Әмма кыйнап үтә һәрбер мескен,

Дәшми калсам ярар иде, юк кына,

Йодрыгым булсын — селкеп калам, күрсен!

Ә кайвакыт балкып китәм, дәрт керә,

Чәнчә бармак көчем җитә барсына —

Бар ваклыклар, чуарлыклар калтырап

Эри-төшә, басып үтәм өстенә.

Әмма беләм — ерак түгел көенү,

Ишет, әнә килеп җитә көрсенү,

Тормыш минем шулай инде, көн — аяз,

Мин — бәхетле, мин — шатлыклы, тик менә

Бар да вак, хәтта үзем булсам да

Буйга таза,

Тик нишлисең —

Атлап үтеп булмый әле барсын да.



* * *

Дөнья —

Күптән көткән ялын татып, бүген

Бераз тынып калды, тынычланды,

Сөю газапларын чиксез дигән йөрәк,

Үз җаена килеп,

Төртеп-төртеп кенә,

Ваклап такылдады...

Минем дә тынычланыр көннәр бар икән!

* * *

Күз тидердем —

Айкап алды яшен һаваны,

Шыбырдады яңгыр,

Калай түбәләргә

Тибеп китте күкрәү:

— Белегез, күр әйдә, абзаңны!..

Өшегәндә булса җылынырың,

Тукталганда — кузгатучың,

Суык диеп булмый бу дөньяны,

Ардым диеп һич тә һәм, ансы!


КИРЕ БОРЫЛУ

Ишек шакып кердем күндәм генә,

Кергән җирдән кире бордылар —

Эш сәгате чыккан,

Ә бит, юкса,

Ике сүзне ялгыш куйганнар...

— Рөхсәтме?— диеп үтендем,

Кая инде,

Алар өчен нәрсә —

Кәгазьләргә сырлап язганнар,

Хәзер менә

Ник аркылы килми дөньясы!

Баш бәласе түгел, эш бәласе,

Ә эшне ул
Яңа баштан тотып эшләп була,

Аптырадың юкка,

Кемгә кирәк синең
Болай да тар вакыт чамасы.

АЛКА

Алкалары — алтын,

Алтын — алкалары,

Сырлап кына “Раббым” язылган,

Сары алтын иске гадәт белән

Зур колакка элеп асылган.


ЭШЛӘРДӘН

Эшләр...

Артык күп сез бер кешегә —

Эшләр!

Артык аз сез башка берәүгә...

Мин елларны йодрыгыма кысып

Җиттем беркөн эшем очларына.

Кемнәрдер ял сорый,

Ә мин,

Алга, диеп киткән җиремнән,

Җиң сызганып тәмам эшкә чумам:

— Эшлә!— ди җан,— эшләмәскә

Нәрсәң белән артык кешедән?

Эшләремнән арган чакта,

Егылып-арып йоклаганда,

Эшләгәнем күрәм төшләремдә —

Җиң сызганып...

Шул чакта да ял сорамый бу җан —

Эштән туеп,

Бары арыган тән бар дөньяны

Тора читкә куеп.


БАРЫР ЮЛДАН КАЙТУ

Борчулар һич булмас дигән идем —

Җәй дә матур килде, югыйсә,

Печәнен дә авылдашлар белән

Вакытында җыйдым...

Әйтеп калды туган-тумача:

— Күрешергә язсын тагын да,

Аллаһ боерган булсын!

Ә мин

Ярты юлдан кире борылып кайттым,

Иң кадерле минутларым,

Адашыпмы,

Никтер тартты туфрагыма җанны,

Гомеремдә

Юлга чыккан җирдән

Кире борылганым юк иде.

Ә бу юлы әллә нәрсә булды,

Кире кайттым,

Юлым, ачуланма инде!

Борчылулар булмас дигән идем,

Бу җәйдә дә алар күрелде.


КАЛӘМ

Каләм, мин язганда, язудан

Никләр генә баш тарттың?

Син язмасаң, нишли алам,

Нигә дип буйсынмавың?..

Чак кына түз, арма инде —

“Корал — эшли, ир — мактана!”

Син эшләми туктап калсаң,

Чатный, күңелем сына.


ИЗГЕ ҖИР ҖЫЛЫСЫН ТОЯРГА

Чабатасын түргә элгән малайларны

Күреп сөйләштем әле —

Яхшылар!

Яхшы кием, тулы форсат белән

Тәмам ару

Тормыш сыртын кашыйлар,

Телләре дә инде башка тел!

Ана телен онытканнар кебек кенә,

Күңелеңне юкка бозма әле!

Ә бит алар,

Җил ачысын күреп,

Туган җирен кочагына

Кочып үксемәде әле...

Бәлки алар изге җир җылысын

Бездәй якын күрмәс тә инде?

ШАГЫЙРЬГӘ

Син китап язасың —

Кемнәр укыр?

Белмисең?

Әмма күңелеңне һәм

Җаныңны

Халкыңа багышлыйсың.

Әрнеп типкән йөрәгемнең
Ярасына дәва табып

Син язасың,

Чөнки язмый торсаң,

Акылыңнан, күрәм, шашасың.

Тынып калган минутыңда

Җаныңда куба дулкын,

Күтәреп ала да сине

Үзенә коча ташкын...

Син,

Күңелеңдә булган барлык

Изге нурларны җыеп,

Җанга шифа, йөрәккә ут

Булыр өчен

Шигъриятне кояш итеп
Күтәрәсең, яктырасың!

Күңелләрне кем дәвалар,

Шагыйрь халкы булмаса,

Бу якты кояштан алып,

Җанга нурлар салмаса?


АВЫЛ-ШӘҺӘР КЕШЕСЕНӘ

Авылыма кайтам,

Авылымда

Миннән шәбрәк

Авыл кешеләрем бар,

Шәһәремә кайтам,

Шәһәремдә

Миннән дә шәп

Шәһәрлеләр бар...

Шәпләр арасында мин дә

Начар түгел,

Яхшылар арасында мин дә

Яхшы!

Болын-бакча саен гөл,

Кочакка алып,

Чәчәк белән күңелне күтәрәләр.

УЙЛАР СОҢЫНДА

Агын уйлыйм бу дөньяның,

Икенче кат — карасын,

Күңелләр нечкәргән чакта,

Бер онтылып,

Сызып җырлап аласың.

Сызып җырлаган чагында

Төшеп-төшеп китәсең
Бәгырь чоңгылларына.

Сызып җырлаган чагында

Кемдер колак сала да

Килеп сорый:

— Ник җырлыйсың?..

Агын уйлыйм бу дөньяның,

Бер — карасын уйлыймын,

Сызланып китә дә йөрәк,

Сыкрап кына җырлыймын,

Тавышым күтәрә төшсәм —

Тау ишелер,

Шүрлимен...


ЭШСӨЯР ҺӘМ ЯЛКАУЛЫК

Карый китсәң, ис китәрлек —

Шаккатам:

Бар икән җирдә кешеләр

Эш сөйгәнне җен күргән,

Ялкаулыгын үзе җиңәлмичә,

Тырышларны дошман диеп белгән —

Сына да бак!

Андыйларның бик күпләре

Үз урынын әле тапмаган,

Андыйларның һәммәләре

Үз кемлеген әле аңламаган...

Эш сөйгәнне күрсәм,

Сокланам, күз алалмыйм,

Менә бу, ичмасам, булган,

Егет бу,

Чын ир, диеп сөенеп карыйм.

Беләм,

Ялкауларның сару кайный,

Әйткән була:

— Эшләр идем дә, булмый!

Бил сызлый...

Юкса,

Ялкаулыкка сыртын куеп,

Илдә эш кайный.


ЭШКӘ АРКЫЛЫ ЭШ

Эш башласаң, юк кына бер

Җәфа килә, төшә сиңа аркылы —

Эшләгәнгә көннәр җитми,

Эшләмәгән — көне үтми!

Юк кына бер вак эш кенә

Мин-минлеген итә дә,

Кыска көннәремне бозып,

Эшкә аркылы төшә дә —

Тукталырга туры килә,

Юк башка һичбер чара.

Шул ваклыкны ташлап китсәң —

Булмый,

Ул — язмыш сукмагымда,

Эре эшләр — тормыш өчен,

Вак эшләр — язмышыма!

Эре эшне көн хәл итә,

Вагына тормыш китә,

Җәлли-җәлли көннәремне,

Ваклый-ваклый минутны,

Күпме эшләрне бар әле

Гомер үтеп хәл итәсе...

Ә көннәр болай да тар,

Эшләгән эшләр дә бар.




02.08.86.

КӨН ТӘРТИБЕ БОЗЫЛГАНДА

Көннең берсен елга тиңләр вакыт!

Ә мине эшемнән аералар —

Ял вакытым иде...

Кеше Кырым-Кавказ чаба,

Ә минем авылга кайткан,

Печәнгә төшкән вакыт —

Казанга чакырталар:

Телеграммнар бирә-бирә,

Хатлар яза-яза...

Имеш, миңа эш урынын яңарталар!

Иске урыным да начар түгел иде,

Мин болай да буйга озын,

Нигә тагын үстерәләр —

Бар булганы җиткән инде!

Аңламыйлар,

Аларга ни —

Исәпләре башка,

Алар өчен башка көн тәртибе...

Нишләтәсең,

Булмый

Борынгыдан килгән гадәт белән

Орып бәрү, сыгу тәртәне!





Август, 1986.

СУКМАКТАГЫ ЭЗЛӘР

Сукмаклардан салкын җилләр

Уйнап үткән, күрәсең,

Эзләрнең җылысы

Элпәле боз булып өшегән...
Менә мин дә үтеп барам —

Хисләр шыбырдап коела.

Чү,

Миһербансыз бәндә булма,

Тын кал,

Ишетәсеңме?

Тамчы тамып, яз белән

Якты кояш сөйләшә!

Туңган эзләр җылынгандай итә,

Күз яшьләре булып саркый,

Хәтер саркый...

Үткәннән күзләгән күзләр шикелле

Эзләр,

Яшь аралаш,

Мәрхәмәтле йөрәгеңә

Өмет белән карый.

Эзләр инде ерганак булып йөгерде,

Ә син

Шушы сукмактан кем белән узганыңны

Хәтергә дә алырга теләмәдең —

Кем эретте күңелләрең?


ЯЗ ҖИТСӘ ДӘ

Яз җитте —

Зәңгәр күге, ачык һавасы!

Сөенергә кирәк, сөенергә,

Ә мин

Гөлстаннан читкә сөрелгән,

Сахраларга кереп адашкан

Буш җил төсле —

Шыксызланган җаным,

Танымыйм матурлыкны,

Күрмим,

Татымыйм...

Кызларны —

Чибәрләрне күрсәм,

Балкып китәр иде хисләр,

Телгәләнер иде

Үзен-үзе белми

Бу мескенем — йөрәк...

Хәзер

Әллә адашкан хисләр,

Әллә таркау акылым?

Очрасам да танымыйм

Мин самим матурлыкны,

Беткән, ахры,

Йөрәгемдә көчләр.




13.04.87.

ЗӘҢГӘРЛЕКНЕҢ ЗӘҢГӘРЕ





*“Күк шундый зәңгәр,





Шундый зәңгәр,





Тамчы булып тама зәңгәрлек...”









Акъегет
Тамган һәр тамчы зәңгәрлекне

Күзләремә җыйнап барыйм, дидем —

Күзләрем зәңгәр булмасмы,

Булмасмы матур?..

Әле яшьлегемә килеп кергән чагым!

Тик белмәдем, беркөн

Озата барган кызый,

Капка төпләренә җиткәч,

Әйтер диеп:

— Яратмыйм, күзләрең зәңгәр!

Ишелде зәңгәрлек,

Дулады диңгез,

Яргаланып китте чатнап күкләр,

Уянганда иртән —

Күз яшеннән

Яшелләнгән иде күзләр!

Моннан соң күкләр дә, диңгез дә

Минем күзләр белән карарлар сиңа!






31.03.87.

РИДИКЮЛЬ

Хатын-кыз өчен сумка-ридикюль —

Хәтер һәм күңел сандыгы,

Анда кершән белән бергә

Очратасың
Сөйгәненә язган соңгы хатын

Яки

Бәгыренең фотосурәтен.

Шикләнмә—

Бу сумкада күрешәләр

Янәшә

Конфет һәм чәч тарагы,

Блокнот — хәтер

Һәм дә хәсрәтен

Күздән сөртеп үзенә яшергән

Вак чәчәкле кулъяулыгы...

Һәм менә

Театрда,

Олы утырышта

Уй төшә дә башына,

И эзләнә,

И актара ханым —

Ни генә юк төпсез сумкасында:

Хатын-кызның яшьлеге дә

Картлыгы да шушында!

Һәм ул

Адашып ала уй-хисләр тоткынында.





23.02.87.

КЫШ. БУРАН

Бураннарыңа кереп адашам, ак кыш —

Миңа нәрсә кала башка?

Тар диварлар арасыннан,
Шәһәремнең кысан урамнарыннан

Чыгам да

Бураннарга кереп адашам,

Котылмакчым күңел карасыннан,

Котылмакчым...

Ялган кочакларга алдап керткән өчен,

Назлы иркәң белән

Горурлыкны җимереп үткән өчен

Мең изелү алам бүген дә мин —

Ничек юып атыйм

Шуклык диеп кылган гөнаһны,

Җанны төргән мескен хурлыкны?

Бураннарыңа кереп адашам, ак кыш,

Көртләреңдә йөзәм...

Ак кулларың җанны сыйпап үтә

Һәм сине,

Изүләрем ачып,

Куеныма кертәм.




25.12.86.

ПАР ЧИЯГӘ КАРАП

Ике чибәр кызга күзең төште, егет,

Нәрсә тота тыеп йөрәгеңнең
Сердән генә сөйләр сүзләрен?

Ике чибәр

Бер тәлгәшнең пар чиясе төсле

Инде пешкән, өзелеп төшәр кебек:

Ничек ялкын тулы күзен салды ансы,

Бармы йөрәгеңдә мәхәббәтнең көче —

Ватмый гына алырдай —
Хис тулы,

Күрәсеңме, аның күңел савыты!

Ә син

Тулган җимешләргә игътибарсыз,

Әле яңа яшьлеге сизелеп килгән

Күршесенә аның төбәлдең...

Сиңа

Үткән яшьлек түгел,

Килер яшьлек кирәк иде

Һәм дә

Аңа диеп күзең төбәп килдең.
Мөгаен,

Сиңа тулы хисләр түгел,

Самим хисләр кирәк иде,

Бары

Кичегүен көннең белмәдең.


ҮГИ МӘХӘББӘТ ЯФРАГЫ

Кыйналган җанның ярасына

Үги ана яфракларын япкан төсле,

Үги мәхәббәтнең җылы кулын куям —

Төзәлгәндәй кебек булалар...

Шушы җылың гына тота микән

Мине

Җибәрмичә синең яннан?

Сак-сак!

Сүз ояты —

Җылы кулдан өшенеп куям.

Яраларым булмаса

Һәм дә

Дус-дошманнар

Җанга яра салып тормаса,

Синең киңәшләрең кирәк булыр иде микән,

Синең сүзләреңнең
Төнгә җылысы булыр иде микән?

Үги мәхәббәтнең җылы кулын куям —

Төзәлгәндәй була да ул
Яралар,

Әмма

Айлы озын төндә

Җөе сызлаудан иза чигәм.


МЕҢ КҮЗ БЕЛӘН

Мең күз белән төбәлгәннәр сиңа,

Мәҗнүн, чәчәкләр һәм гөлләр:

— Сайлап ал син бездән сүзчәннәрне,

Җиткерербез гыйшкың Ләйләгә,

Йөрәгеңдә купкан дулкыннарның
Бар омтылыш, шашкынлыгын!— диләр,

Мең күз белән төбәлгәннәр,

Онытканнар барлык оятларын,

Гыйшык диңгезендә йөзгәннәрнең
Аңламасмы гөлләр-гонҗәләр

Мәхәббәте сере кат-катларын?

Мең күз белән төбәлгәннәр сиңа,

Яшь йөрәгең
Чак күтәреп тора олы мәхәббәтең,

Әле дә ярый кулын сузган чәчәкләрнең
Матурлары, гүзәлләре

Егылудан,

Бу дөньядан күңел өзеп читләшүдән

Саклап тора синең самим җаның —

Мең күз белән төбәлгәннәр сиңа,

Мәҗнүн!

Чак кына

Җил исеп куйды,

Авыр яраларга тозын сала-сала,

Яңгыр катыш күз яшьләре тамды.


САГЫШЛАРДАН КИТЕП БУЛСА ИКӘН

Гыйшкы-гашыйк, Мәҗнүн сагышына

Батырасың да

Бар дөньямны басып аласың,

Азмы чибәр кызлар бу тормышта —

Йә инде, йөрәк,

Нигә мине шулкадәр тилмертәсең?

Котылдым дисәм уйларымнан,

Сагышым били җанны —

Ни кылыйм соң,

Ниндидер шигъри сөю белән,

Әй язмышым,

“Түз” дисең һәм

Нигә кызганмыча
Бу яшь башның акылын аласың?

Күр, урын тапмый, көлке

Һәм дә мең кат үткен мыскыл

Ураткан бит аның көннәрен,

Җибәр, сөю,

Аны кочагыңнан,

Йә кит инде үзең,

Сагышыңнан котыл,

Мәҗнүн!

Нигә калдың тукталып,

Китмәдең,

Сагышланып җырлар көйләдең дә

Көйдең,

Җәбер табанында тибелдең,

Ник китмәдең?

— Эһ,

Сагышларга без өйрәнгән инде,

Мыскылларга гына түзәрлек,

Шуңа китмәдем!


УТКА КАРШЫ

Күзеңдә, ахры, син ут йөртәсең,

Әмма минем күңел диңгезенә төшеп

Ник утың сүндерәсең?

Юк вакытым,

Тарлама, и чибәр,

Күрер күзең чикләрен,

Сөюдән генә булмый әле тормыш,

Күрерсең...

Мин, тилмереп,

Бер йотым су өметендә

Сахраларда калган чакта

Нигә яңгыр булып

Иренемә тамып төшмәдең?

Инде диңгез култыгында торам,

Тәнем — юеш,

Күңелем — юеш,

Җан туңа,

Ник шашып яңгыр коясың,

Ник җылы җил бирмисең?

Һәрнәрсәнең үз кирәге

Һәм сөюгә бер вакыт!

Көн туды, ә син:

— Коч һәм сөй! — дип,

Мине һәм үзең тилмерәсең...

Юкмыни бер үз җанашым —

Ут булып мине сөяр,

Мең арыган җанга дәва

Һәм дә шифасын бирер?

Күзеңдә, ахры, син ут йөртәсең,

Әмма күңелем — диңгез,

Кермә,

Пыскып сүнәрсең!


САГЫШЫМА КАЙТТЫМ

Минем сөю кирәк түгел сиңа,

Еламыйм һәм әрнемим,

Беләм!

Күз яше белән генә сүндереп булмый

Минем канда

Кайнап янган сөю ялкынын...

Сөймә,

Мин бит синең сөю белән түгел,

Үз сөюем белән яшим,

Әрнеп янган хисләр дөньясыннан

Сөю сарайларын кормыйм,

Миңа җитә табигатьнең тын кочагы,

Тыныч аккан чишмә яры —

Мин аларны

Телеп янган сөю белән тиңлим.

Мәңгелек сөюләргә дан җырлаучылар,

Сезгә җиңел —

Пар сагышның уртак уты булып

Сез көясез...

Үтенеп сорыйм,

Минем якка ачу салмагыз,

Шигъри телем ачылганнан бирле

Фәрһад көен көйли сүздәшегез.

Пар сагышлар тәхетенә дан җырларга

Үгетләндем,

Әмма минем язмыш

Канаты сынган кош икән —

Юкка талпына, ялгыш!


ЙӨРӘКТӘГЕ ШАЙТАНЫЙ УТ

Коткарам, дисә Раббым, шайтан утыннан,

Йә ул сине адаштыра,

Йә адашып кала Шайтан...

Тик мәхәббәт уты гына, чын ут булса,

Мәңге-мәңге сүнә белми дөрләп тора.

Булдыралсаң, котыл, кер суларга,

Бозлы ташкыннарга ташла җаның,

Вакытча тик туктап торыр

Йөрәгеңдә утың
Һәм яңадан дөрләп китәр ялкын —

Фәрһад булып тау-таш кисәрсең,

Сөйгәнеңә таба илтер барыр юлың.

Шайтаннарың, дошманнарың белән

Өрмә миңа карап, усал тормыш,

Мәхәббәтем белән кайнап янган йөрәк

Дөрләп китәр,

Һич юк миндә башка белән алыш-биреш.

Мин сүнгәндә

Дөрләп калыр янар таудай мәхәббәтем,

Үгетләнеп кисмә юлым,

Әй сәрхүш җан!

Бөекләрдән бөек күреп яратканмын икән,

Сөймәсәң дә үзең —

Бул соң горур, и хан кызы,

Мактала бел син үзеңнең сөелү белән!


ДИҢГЕЗ ТОЕМЫНДА

Күзең — диңгез!..

Диңгезләргә керсәң, сәбәп чыгып,

Күзенә-күз генә каласың,

Нидер тарта кебек аска таба,

Нәрсә тоеп, 

Сәер уйлар белән

Күңелеңнең соңгы көннәрендә

Генә аныкланыр кылын

Чак кузгатып, чиртеп аласың.

Нинди упкын тарта?

Күзең чоңгылында

Чайкап ала язмыш дулкыны,

Миндәй тау да

Синең алга килеп,

Тезләренә тезләнде бит инде —

Алды диңгез упкыны!

Күңелләрдә 

Кыйбласыз җил искән

Мәк чәчәкле дөнья,

Кояш нуры сеңгән җанны

Сорап диңгез шаша.

Ал!..

Күзләреңә бәйлисең дә күзләремне...

Ә үземә бары

Сагыш һәм моң кала.


ҖИР ЙӨЗЕНДӘ

Ничәнче көн җилләр өшетеп торды төнне,

Бозлы яңгыр төяп килде

Күгемнең һәр болыты

Һәм

Китеп барган җәйнең
Озын керфекләре арасыннан

Җылы күз яше тамды —

Терелде күңелем гөлләре.

Белмәдеңме —

Сыгылып чыккан самим күз яшендә

Өзелеп тамган җан җылысы!

Җан җылысын чәчәкләргә биреп,

Гөл-бакча үстерәм,

Матурлардан матурларын эзләп

Керәләр,

Саксыз гына таптап китәләр,

Авыр итек эзләре

Җиргә җәбер булып сеңәләр.


ӨМЕТ

Күзләрең күптән инде сүлпәнләнде,

Җылысын кемнәргә бирдең?

Белмисең...

Ә үзең
Оныткандай буласың да

Тагын

Мең күз белән аны күзлисең,

Яшерен кояш яктысында калган

Хис гөлләрең тормыш таләп итә,

Ә син

Салкын уйлар белән

Һәр кабынган җылы хискә

Авыр кырау булып ятасың.

Менә-менә

Яктырып китәр кебек йөзең,

Ә син

Балкып янар җирдән

Күз яшьләрең көчкә җыясың
Һәм үзеңне

Кешелекнең
Ятим баласыдай сизәсең.

Бар җылыңны кемнәргә дип бирдең —

Беләсең?..

Көннәреңне күз яшь белән чигеп,

Хәятеңә

Җылы кайтарганны көтәсең.


НИШЛӘВЕҢ БУ?

Күрәм,

Мескенләнде йөзең, акылың синең,

Әмма артты гына кирелегең...

Каян килә,

Ничек сыя бу кечкенә җаныңа

Шушы кадәр мин-минлек һәм

Диюләрне оясыннан куар усаллыгың,

Кая китте

Ай тик балкыр йөзең,

Кая китте

Ныклы фикер йөрткән саф акылың,

Ничек итеп алып чыгыйм

Кара болыт читлегеннән

Күңелең синең,

Ник ябасың үзеңне ул төрмәгә,

Нәрсә бирә сиңа җәнҗал,

Туфан-өем,

Ник буласың якты көнгә пәрдә?

Җылысы качты

Тәрәзәсе кояш якта торган өйнең.


ХАКСЫЗГА ҖАВАП

Кояшлы көннәремдә, сөяк сындырып,

Салкын җилләр җанны сыдырып үтә —

Ничәнче кат каһәрләндем синнән,

Инде тагын гөнаһсызга

Усал телең
Бәгыремне минем изеп китә!

Ни гаебем,

Нинди максат синең көлүеңдә?

Наданнарның
Хурлавына күптән күнегелгән,

Әмма менә синнән,
Изгелекнең бәрәкәтен күргән

Кочагыңда сөелгән кешемнән

Каргыш сүзен ишетергә

Көч табалмыйм бүтән.

Ахры,

Суык җилләр мине екмас,

Аларны гына ерып үтәм,

Менә

Арттан орган күсәк

Әйләндерер, сатлык, йөзтүбән.


КӨЗДӘГЕ ЧӘЧӘК

Минем әле көздә мәкнең
Чәчәк белән төренгәнен

Күргәнем бар иде микән?..

Менә —

Бакча уртасында,

Саргайган дөньяга йөз чөеп,

Мәк чәчәге балкып утыра —

Суык җилләр бәгърен кисәр микән?

Җилләр-җилләр...

Авыр сагыш тулы җилләр

Саклык белән генә

Мәк чәчәген сыйпап үтәләр,

Уйга чумып йөриләр,

Йөриләр дә,

Уянып китеп,

Агачларга:

— Саргаймагыз!— диеп китәләр,

Сагышыннан качкан кеше төсле

Ни кылырга белми йөдиләр.

Синең әле көздә мәкнең
Чәчәк белән төренгәнен

Күргәнең бар иде микән?..

Күр —

Яшьлегемнең соңгы сагышы булып

Мәк чәчәгем бүген күзен төрткән.


МӘХӘББӘТЕҢНӘН ГАЗАП

Ике сөю уртасында калганың күрдем,

Ике ут уртасында идең —

Оялуың
Якынайтты гына аларның
Сиңа таба килгән ялкынын:

Берсе ирең иде,

Икенчесе —

Сөйгән кешең,

Көздә чәчәк аткан йөрәгең
Ничек шашып типте!

Һәр минуты шушы кимсенүнең
Бәгыреңә

Гомерлеккә сызылып кала бирде...

Ярый әле ирең белән сүз борчагын

Тәгәрәтер өчен

Тормыш күргән ханым

Җаен тапты

Һәм ул

Азмы-күпме

Элпә канатыңа сузыла барган

Оят ялкыныннан коткарды.

Әмма

Һәр тын калган мизгел

Күзне эшкә җикте:

— Нинди хәл бу, йә Ходаем!

— Каян урын табыйм, утырыйм?..

Йөрәк һаман,

Һаман кысасыннан чыкты,

Ә ир —

Үртәлүчән иде...

Коткаручың — ханым,

Һаман сүзне-уйны

Йөрәк хисаплары чатыннан

Акыл тарафына этәрде;
Суынды ялкын,

Сүрелде...

“Хатын-кызны

Хатын-кыз сатмас —

Акылында булса!”— дия

Уең сөйли бирде.

Күрдең:

Мәхәббәтең күз алдыңнан китте,

Инде

Сулыш өчен бераз мизгел тиде,

Әмма

Сөйгәнеңнән төшеп калган ялкын

Йөрәгеңә инде күчкән иде...

Салкын һава теләп җаның
Бозлы сулар эчте,

Алай да суынмагач,

Шәһәр башындагы

Болынлыкка чыктың.

Күр —

Син кичергән җәбер табанында

Чәчәк аткан болын!

Бер ягыннан шәһәр атлап килә,

Олы киң юл — кыр ягыннан,

Икесе дә килеп җитәр,

Икесе дә таптап китәр —

Бир сыеныр урын!

Инде шәһәр килеп җитәр,

Таптап китәр...

Кирәк булыр әле болыннар!

Һәм аларны

Бик заманча итеп эшләрләр —

Ясалма болын,

Ясалма гөлчәчәк!
Черек үпкә булып,

Тузан йота-йота кибәрләр...

Ике ут уртасында калганыңны күрдем,

Инде

Ике утның кочагына төшеп,

Очар канатларың көйдердең!


ЯШЕРЕН СӨЮ

Көзнең яфрак койган чагы...

Ә бакчамда

Бөреләнеп килә мәк чәчәге,

Ничәнче көн көтәм —

Менә-менә күзен ачар төсле,

Юк!
Өметләнә,

Җылы көннәр көтә!

Сүрелә барган кояш яктысында

Көз яфрак коя...

Алтын төскә кергән бар дөнья!
Бары мәк чәчәге,

Яшел комачларын җәеп,

Җылы көннәр генә өмет итә!

Бөреләре ачылмаган килеш

Сүнәр микән?..
Җаным белән сизәм:

Бөре эчләрендә — ут,

Яшертен генә көйри

Яшерен серле сөю!
Көздә

Язы кабатланган йөрәкләрне

Мөмкин микән юату?..
Көз яфрак коя,

Бөреләнгән хисләр язмышына

Киртә куя-куя.


МӘХӘББӘТ БОГАВЫ

Бар иде бит —

Күпме генә аңа көннәр үткәндер,

Бәхетем дә шатлыгым,

Һәм куанычым син идең...
Гөлгә үрелгән кулларың түгел идемме туктатыр:

— Тимә, чү, миһербан ит,

Күңелен бозар көнләвең!..

Намусыңа сакчың булдым

Һәм колың да мин идем...

Күр, колың башын чөйгән,

Буйсынмый сиңа һич кенә —

Вакытлычамы үзен бөек һәм

Ирекледән ул күрә?
Һәй, үзеңне хан дип белгән

Кеше, күзең сал менә —

Ул сиңа баш игән туклыктан

Ач үлемне үз күрә!

Коллык богауларын өздең,

Әмма

Намусыңа тап тамыздың менә!


ШИГЫРЬ

Синең гомерең кысан дөньялыкны күрде,

Яндың да көл булдың күп вакыт,

Әмма күтәрелдең,

Учта гына йөреп

Савыктырдың —

Кемнең күңеле ватык!

Мөхәррирләр кулына да төштең,

Үз көнеңне көтеп өстәл тартмасында,

Тик вакыт тар,

Укымады —

Ыргытылдың чүплек арасына!

Ә монда

Сиңа күзе төшкән табылды:

Җилләр килеп ятладылар,

Ә аннары

Хисләреннән ташып дуладылар,

Яңгырлар да килеп, укып китте,

Ничә көннәр

Күз яшьләрен алар җыялмыйлар...
Әгәр югалмасаң,

Юылмасаң,

Әле сине

Кояш нурлары да укырлар!
Көне килер,

Синең орлыклардан

Күтәрелер әле чәчәкләр —

Табигатьнең шигърияте,

Гөлләр!


ҖӘБЕР КҮРГӘН ҖАННЫҢ СЫКРАВЫ

Мин хаксызга синнән күпме җәбер алдым,

Бәгыремне таптап кына үтә идең,

Синең алда мескен иде бар язмышым,

Юк яшәрлек урыным,

Бу килбәтсез җанның,

Беркөн килеп,

Шартласынга күз тотамын...

Белмим,

Шулкадәрле мыскыллавың нәрсә өчен?

Яратуым шулай

Кочып елар өченмени

Шакшы олтан астын?..

И тормыш,

Нинди язмыш белән,

Нинди хәсрәт белән мине будың —

Өзгәләнгән күңел кылларыма

Мыскыл караш ташлар өчен генә

Ник бу затың кылдың?

Хаксызга мин синнән

Күпме җәбер алдым,

Тибелдем дә, 

Кыйналдым да сугылдым…
Кеше йорты шулай инде,

Ни булса да,

Табыннары аш-су тулып сыгылса да,

Әнә кара —

Иске чиләк,

Шакшы суга чайкалдың да

Йорттан читкә чыгарылдың
Һәм түгелдең!





25.08.86.

ХЫЯЛЫЙ МӘХӘББӘТ

Инде күптән күңелемә шигърият керми иде

Һәм хисләр ашкын агымга кочып алмыйлар иде,

Менә түзмәдем, уема керттем синең йөзең-сының,

Чак кына тыелып торам, елармын күк,

Агыла моңым, чиртеп ала күңелем сазын...

Иңнәреңә җан илчесе күбәләк кунган төсле,

Синең җылың нурларында ял итә, коена иде...

Миңа сәлам —синең күз яшь, күбәләккә кунды-тамды...

Тулы хыял дөньясында нурга чумып

Исләремә төшәсең дә инде!..

Йа Раббым, дип ялварам, эчермә бу шәрабың,

Изге хыял дөньясында калсын бу мәхәббәтем!








20.08.86.


НАЗЛЫ ҖИЛ

Көннәремә наз биреп йомшак җилләр

Сыпырып үтә, кочынып,
Күңелемдә булган уй-сагышны

Җырым канатына алам да

Менә китәм мин дә очынып.

Белмим, әллә җырым назлап үтә,

Әллә җилләр, назлы җыр тулып,
Эссе көннәремдә тәнгә шифа —

Исеп куйган җилләр наз булып.





08.08.86.

КОЧЫШКАН КАЕННАР

Бу кадәр кочышкан каеннарны

Һичбер күргәнем юк иде:

Бөтерелеп-бөтерелеп үбешәләр,

Ә җитмәсә — тигез үскәннәр.

Гүя бу тормышка гел генә

Катышлары да юк шикелле —

Онытылып-онытылып кочышканнар,

Бөдрәләнеп кенә үскәннәр,

Икедән үргән чәч толымы төсле

Бер-беренә охшап беткәннәр.

ЮЛЛАРДА УЙ КУБА

Бу юллардан ничәнче кат үтүләрем,

Бу юлларда

Синең хакта уйларымны

Ничәнче кат сүтүләрем...
Сүтелгән уй — тишек иңсә төсле,

Ялтырап-ялтырап китә иң башы...

Иңбашында — кояш көлүе.

— Ертык җирем әллә ирен белән

Үбеп кенә

Ямыйсыңмы, әй наз?..

Иреннәрдә — кояш елмаюы!
Яшьләрендә инде яңа гадәт —

Тишек-тишек иңсә башлары,

Күп нәрсәләр инде күренә үҗәт,

Бары,

Шул юлларга чыксам,

Синең хакта уйларымны

Җыеп бетерә алмыйм…
Син минем йөрәккә сызган

Һәм төзәлмәслек ярам!




03.08.86.—16.08.86.

КҮКЕГӘ

Мактамагыз, җитәр инде,

Без данга күнекмәгән,

Ярый, җитә бер-ике сүз,

Без назга аһ итмәгән.


КӨННӘРЕМНЕ АЛЫШТЫРУ

Көннәремне суык яңгырларга

Тулы көе генә тапшырдым,

Көтелгәннән иртә килгән көзем…

Иртәләрме икән кышларым?
Чәчәкләргә куе кырау сибеп

Килгән төнем, азмы түләрең?

Гөлчәчәкле бакчаларны әллә

Син утыртып, синме сөясең?

Рөхсәт сорап газапланмый-нитми

Килеп керәсең дә илемә,

Түләү хакын үзең белгән кебек,

Алтын белән, алтын яфрак белән

Сукмакларым тузгып күмелә...
Кемгә кирәк бу алтыннар барсы —

Җанны җылытыр җылы булмагач,

Мәк гөлләре күңелемне төреп,

Мәхәббәтем белән тулмагач?





17.08.86.
     “ТЕМНИКОВ КӨНДӘЛЕГЕ” ДӘФТӘРЕННӘН

КҮЧЕНҮ
Яңгыр үтте,

Кыекларга яшен китереп типте —

Нигезләре таркау авылның
Урамында

Адашып калды

Йөгереп барган ерганаклар...

Яр астыннан күтәрелгән карчык,

Егыла язып,

Чиләкләрен түкте.

Яңгыры бар күкнең,

Нигъмәтне бар итте...

Таркалды йорт,

Шуннан

Илнең
Бәрәкәте китте.



Әки авылы, 27.06.88.

* * *

Юк шул, юк урманнарым,—

Ниләр соң кылаламын?

Черек йортның калдыгыннан

Тәнгә сихәт өчен диеп

Мунча бурап кораламын.

Юк шул, юк ышанычым,

Килгәнне без күрмәбез,

Черек милләт калдыгыннан

Җанга тынгы булсын өчен

Чабаталар үрәбез.

Яңгыр булса — кояшка,

Эссе булса — болытка

Үтенеп табынабыз...


* * *

Айга карыйм, багам йолдызларга —

Сагышларым аңлар кемем бар?

Таулар түгел, кеше — син дә, мин дә,

Үзебезнең генә серләр бар...


ЕГЕТ СЕРЕ

Яулык чөйдең, алтын алкаларың
Кояшка сирпелеп елмайды,

Күз тимәсен, чишмә буйларына

Пар чиләкләр элеп юл алдың.

Серем булдың, минем килер көндә

Язмышым тик була алмадың,

Эзең калган чишмә юлларына

Җилләр булып ятып еладым.



          Тархан, 30.06.88.


* * *



      *Ф.С.Хәкимҗановка
Каберлекләр багам, ташлар укыйм —

Уятыр өчен халык хәтерен...

Алар инде күптән телсез калган

Һәм елларның кичкән хәтәрен.

Ташпулатлар инде күптән сеңгән,

Тормыш җыры күпкә үзгәргән,

Соңгы ядкәр булып яшәешкә

Күзен текәп бары таш калган.


“ТӨЗЕЛЕШ” ДӘФТӘРЕННӘН


* * *

Күңел кошым кунды яшел агачыңа,

Тибрәтеп канатларын ул шашына

Ишетсен дип синең сүнгән ярсу йөрәк,

Күтәрелеп кабат китсен диеп көйрәп.

Коелсын да сары төшкән яфракларың,

Чәчәкләргә күмелсен дип кочакларың.

Кабат сагыш көзең булып килмәсен дип

Күңел кошым яшен түгә өзеп тып-тып.







24.06.89.



* * *

Сак куйма кызыңа, сак булсын күңеле!

Бозыкны сакламас йозакның калыны!

Күңеле нык булып сакласа сафлыгын,

Югалтмас һичкайчан йөзенең аклыгын!



* * *

Яз аеның ямен көз сүндерә,

Яшьлек дәртен еллар тындыра,

Килгән-булган белән көннәрем

Хәтер сандыгына күмелә.






28.08.89.

ЧАЛЫ КОШЫ

Җәя күк тартылып кыйгач кашың,

Күзләреңнән аттың дәрт карашын,

Бит очыңа кунып хис-алсулык,

Иреннәрең койды вак алмасын.

Ашты күңлең, чыкты ташып-кайнап,

Тетрәнеп җан-тән, кул һәм иңнәр,

Сузылдың сөреп җир, күккә табан,

Телең иде атын әйтеп иңрәр.

Ул килмәде, тотмады бармакны, 

Кимәде туй итеп ак күлмәкне,

Убылып сагышың, сүнде наз-дәрт,

Ваттың, айнып, шәраблы чүлмәкне.

Ил буйлап куылды, ваһ, язмышың,

Ватыкларын барлап җан-чүлмәкнең...

Ә беркөн тулды күңел, көлде наз,

Кидең чигешлесен ак күлмәкнең.





               27.06.89.


* * *

Алда яшәр көннәремне күп дип

Олау-олау, чиләк-чиләк түктем,

Тау гомернең сыртына ук җиттем,

Биштәремнең тишекләрен тектем…
Гомеремнең күргәндә ахырын —

Тормышымның белдем кадерен!



* * *

Көн кадагын эштә сугар вакыт,

Тик күңелләр, хикмәт, һәм ватык:

Искән җилләр килеп җанга кага,

Бурыч арты тормыш бурыч тага,

Көн кадагын эш чүкече суксын, 

Намус бавы аңа бәйләп тотсын!





18.07.89.


БУРАН КӨНЕ

Кыш. Буран, күкне болгатып,

Ак карны җил уйната...

Катыкка чумган кебек кем

Юл ярып, эз ваклата.

Улап, чөеп кар сакалын,

Сөйрәп йөри тунлы кыш,

Җылы йортта йомшак түшәк —

Йоклый чумып назлы түш.

Көн яктырыр, кайтыр ире,

Салыр калын толыбын,

Учакка ташлап утынны,

Җылытыр салкын кулын.

Күзен ачар, торыр иркә,

Йортны буе ямь кылыр,

Тынар буран, кар утырыр,

Кышкы ямьгә наз килер.




08.12.89.

    ЙОКЫНЫ ЧАКЫРУ

Керфеккә керфек сөешеп

Җыйды күзгә йокыны...

Йоклачы, иркәм, йоклачы,

Син — җылы наз тоткыны.

Тыңлачы айны, саз чалып

Уйный йокы моңнарын,

Бакчада йоклаган җил дә

Исни хушлы тыннарын.

Йоклачы, иркәм, йоклачы!

Йомылдылар күзләрең,

Таң килер, уятыр безне,

Биткә ягып нурларын.




08.12.89.
   БЕР КИЧ УТЫРУДАН СОҢ








*Ф.К.Бәширигә
Шигырь укып сиңа бактым әле,

Яратмадың шушы эшемне...

“Мин,— дидең син,— үзем эзләп табам,

Кабул итми күңел көчләүне.

Шигырьченең азы миңа шагыйрь,

Ике сүздән таныйм мин аны!

Синең кебек язып ятучылар

Кимсетәләр бары бу җанны!

Такмак белән сипләп ярәштергән

Фикерсезлек колы булалмыйм

Һәм сүзем юк башка, чүп-чар белән

Шигъри җаным һич тә бутамыйм!”

Әйттең чәнчеп, мин җавапсыз калдым,

Көчләү өчен миндә көч бармы?

Күңел — газиз, яши гаҗизләнеп,

Киң кылалмыйм, ахры, җан тарны.






05.01.90.



* * *

Салкын көнем, көрт эченә чумып,

Җылы эзлим суык тәнемә,—

Ком чүлендә калган кәрваннарның
Эсселеге төшә җаныма.

Ялап ала җилләр өмет утын,

Кешеләргә ничек ышаныйм?

Бер ялгызым галәм уртасында

Кешелеккә миһербанлык сорыйм!






16.02.90.


* * *

Орынып үтте синең сагыш канатың,

Өзәңгесен өзеп качты шатлык атым,

Горур йөргән буем сынды, йөрәк сулды,

Айнып затлы шәраб, менә суы калды.







29.03.90.

ДИҢГЕЗ КУЛТЫГЫНДА

Үтеп гомер, кичеп тормыш диңгезен,

Ватылмыйча калды исә корабым,

Максат кыйбласына җитеп-ашып,

Бирерменме тормыш корбанын?

Әллә инде дулкыннары чөеп

Орырлармы тау-таш кыяга?

Әллә инде упкыннары зырлап

Суырырмы төпсез бугазга?

Заман җиле куып китәрмәллә,

Җилкәннәрне ертып-өтәләп?

Вакытында туктап калалмыйча,

Алыр әллә томан бөтәрләп?

Билгесезлек диңгезенә төштем,

Шикле тынлык, шикле ашкыну,

Максатларга юллар ерак әле,

Җаным куркып, эзлим сыену.





12.03.90.

ДУСЛАР АРАСЫНДА

Дусларым, кулыгыздан изгелек —

Ярдәм нуры иңәр төсле иде...

Ни үтендем, Сәфәр һәм Чуралар...

Күзегездә ышаныч төсе иде!

Ни яшәдек бергә, ни сөйләштек,

Уртак сүзләребез бар иде,

Тормышымда — давыл, каегымны

Сезнең ярга таба бордырды.

Ярларыгыз комлы булсын, дидем,

Кыя таштан, Тәңрем, сакла, дидем;

Мөгезе сынган каек белән бергә

Батып барган намусымны күрдем.

Шуннан бирле телдә ярты дога,

Үтенеч катыш телдә ярты сүз,

Дусларыма килеп, бөгеләм тез,

Яман дустан сакла, йа Хода!






30.03.90.


 
* * *

Дисәң син, үрелеп: “Аһ нурлы йөз!”

Нәфсеңнән кызарып атсаң күз,

Дәрт атың йөгәнең өзгәләп

Чабышса, капланса җанга тоз...

Ничекләр кешегә чыгарсың?

Көнеңне ничекләр чигәрсең?

Ялгызлык пәрдәсен ертырсың,

Тагын да ялгызак булырсың!

Димә син, карама күз терәп,

Өзәргә җимешне буй кирәк,

Кулыңны кадаса ул гөләп,

Тиң сиңа, димәк ки, тик кибәк!





11.04.90.

 
* * *

Кемлегеңне беләсең килсә, кешегә чык,

Бер егылмый торып китмәс ир егет!





01.07.89.


* * *

Күңелдә көз, сагыш ашый җанны,

Уйлар бозы суык итте канны...

Җылы язлар килер диеп бу көн

Өмет белән яши моң күңелем.






01.07.89.
      
     ЯЗ

Болганды су, иңкүлекләр

Күл булды көн эчендә,

Тозсыз карны җил ялады…
Килгән яз үз көчендә!

Капланды көн, пар казаны

Кебек тыгыз бу һава,

Әлсерәп, көннең өстенә

Бүселеп ләйсән ява.

Җылынды кан, савыкты җан,

Иске гомер яңарды...

Килгән-киткән хисабында

Сыек акыл аңарды.




01.03.90.



* * *

Гомерем диңгезе беркөн, ярын табып,

Чигенергә мәҗбүр булыр мәгърурланып;

Утым судан, һавам җирдән аерылыр,

Тик җан гына мәңгелектә яшәп калыр.

Күңелсезме булыр миннән башка сезгә,

Күңеллеме калыр? Кереп барам көзгә.

Җәй җылысы никтер салкын гыйнвар кебек,

Эсселектән өши тәнем тәмам кибеп.

Кемнәр миңа юатулы сүзен әйтер?

Кемнәр мине калу өчен мәҗбүр итер?






06.05.90.

КАККА ӘВЕРЕЛҮ
Көнем эссе. Маңгай тирен сөртер

Юк җиләс җил, нинди хикмәттер,

Җәһәннәми булган бу дөньяда

Мин бер мескен, юкса имгәктер.

Ян куярга юк бер дустым илдә,

Җан куярга юк бер сердәшем,

Хөкеменә ялгызлыкның дучар

Бу язмышым — кайнар күз яшем.

Кешеләргә таян, илеңә, дип

Киңәш биргән чакта көн килеп,

Таянырлык нокта табалмыйча

Гаҗиз булып калам тилмереп...

Көнем эссе, маңгай тирем көя,

Салкын гүрдә рәхәт күк гүя,

Күреп яхшы — ачы язмышымны,

Дошманнарым чәйлек как коя.




16.07.89.

ИСЕРЕК ДУСКА




    *Ф.К.Б-гә.

Беребез шыр айнык, икенчебез

Шыр исергән, төшеп төбенә...

Аңлатасың тормыш хакыйкатен

Туры бәреп мин буш гөбегә!

Май язылыр диеп уйлыйсыңмы?
Савытым — буш, үзем кебек үк,

Тормышым да коры, үҗәтләнеп

Чабам бары эшлек адәм күк.

Өмет итәм килер диеп көнем,

Төшәр диеп Изге күләгә!

Ә син эчеп кенә аласың да —

Мең кат айнык, ә мин — бүрәнә.





04.01.90.



* * *

Изгелек уе төшсә күңелеңә,

Буйсындыр җанны кысан юлыңа.

Ташла вакытны суга салуны,

Ялган йөз белән бәя алуны.

Иртәгә калсын, бүген булмады

Диеп юатма асыл юрганы.

Намус чишмәңне таза итеп тот,

Әрнү-сагышны бер кабуда йот.

Күңел юргасы гел юлда булсын,

Каршыңда максат маягы торсын.



* * *

Төннәрем караңгы, йолдызсыз һәм айсыз

Чакта да язмышым йөретте юлларда,

Исемә алырдай кемнәрем бар иде, бар иде —

Сөйгәнем, туганнар, балалар!

Караңгы тын дөнья йокылы һәм мәнсез,

Хәерле көн көтеп тилмереп калганда

Абыныр ташларым бар иде, бар иде —

Сөйгәнем, туганнар, балалар!

Җилләрдә — ышыксыз, буранда сукмаксыз

Чакларда киселмәс өченгә юлларда

Кыйбламны дөресләр кемнәрем сез иде, сез иде —

Сөйгәнем, туганнар, балалар!







04.08.89.

             КЕШЕ

Без — кешелек, матдә бердәмлеге,

Ут һәм судан, һава-җирдән хасил

Безнең бәдән; 
Һәм үлемсез җанны

Без йөртәбез булсын өчен асыл!

Вакытлыча җан бәдәнне тапкан,

Аерыласы көн дә килер әле,

Каһәрләнеп ташка әвереләсе

Һәм буласы дәвам бардыр әле.

Без — кешелек, матдә-җан берлеге,

Һава — җирдән, утым беркөн судан

Аерыласы гына бардыр әле —

Яшәү башлап тәнсез җан туудан.






27.04.90.


    * * *

Көч куеп тапкан малыңны алсалар,

Уч кысып, кулга кара кош салсалар,

Буш калса куеның мәгәре бер таңнан,

Тиз кайтыр дип көтмә ак көнең яңадан.
Кайтса көнең, бәхетеңне саклый күр,

Адәмнәргә булсын насыйп якты түр!







21.10.89.

   БОЛАН

 (Келәмдәге сурәткә шәрех)
Балаларым белән мин көн дә

Чыккан чакта яшел болынга,

Сокланалар иде дөньяның
Бар яменә!

— Салма золымга!—

Дия идем, карап күгемә.—

Без яшәргә тиеш, яшәргә!..

Нәрсә булды, галәм йөреше

Үзгәрдеме, белми нишләргә?

Аучы угы өзеп гомерне,

Тишеп үтте минем тәнемне...

Гади болан идем, урманда

Яшәр өчен урын күп иде...

— Балаларым, тизрәк китегез!—

Дидем елап, җаным биеде.

— Качыгыз, кач,— диеп ялвардым,—

Карамагыз артка борылып!..

Мин үземнең гомер бәйрәмен

Алыштырдым үлем җырына.

— Ятим итмәм сезне җиремдә,

Кайтыр җаным, булыр биредә,

Һәр таң саен кызыл шәфәкътан

Бер нур төшәр тамып бирегә.

Сезнең саулык, сезнең исәнлек

Хәбәрләрен җилләр китерсен,

Изге урын булсын шушы җирем,

Туфрагыма күкне иңдерсен!

Мәңгелеккә кол без барыбыз

Һәм хуҗасы яшәр көннәрнең,

Ата җаны, ана җанына

Бурыч йөртә, бәндә, һәрберең!






24.05.90.


  * * *

Китеп кәеф, бүселсә җан сүрүе,

Иелеп баш, җилгә очса бүреге,

Бавырларны кыздырыр булса




утлы дошман күмере,

Димә әле: “Бетте яшәү гомере!..”

Сабырлыкның төшеп тирән базына,

Алып тын син ак алтынны куенга,

Җыелганда дошман шатлык туена,

Элмә, берүк, үлем ташын муенга.

Үтеп гомер, җитсәң Хакның түренә,

Җәза алсаң кылган яман эшеңә,

Һич гаепне аударма син күршеңә,

Яманлыктан ак алма да күшегә!






05.04.90.

“БАЛАН ТӘМЕ” ДӘФТӘРЕННӘН

   БАЛАН ТӘЛГӘШЕНДӘ КЫЗЫЛ ТАМЧЫ

Әбиләр чуагына нокта куеп,

Кургаш болытлардан

Суык яңгыр чәнчеп үтте...

Соңгы яфрак,

Шәл бөркәнгән бөре

Һәм дә кып-кызыл баланнар

Карны көтте.

Авылым хакындагы хәбәр булып

Балкыды

Балан тәлгәшендә кызыл тымчы.



* * *

Җиләк җыя кызлар, 

телләрендә

гел һаман да шушы сүз генә:

— Һай гына ла татлы

җиләкләрне чәчеп үстермиләр...

Гөмбә җыя картлар,

тырыслары тулган,

Юлда очраганнар сүз куша:

— Каян җыйдың, бабай?

Җавап шул ук:

— Гөмбәләрне чәчеп үстермиләр!

Мең шигырьгә бәлки бер җыр туа,

Ә исемнәр — унлап;

ишетә дә халык, елмая:

— Шагыйрьләрне чәчеп үстермиләр!







01.06.87.


МИНЕМ КӨННӘР ҺӘМ ЯЗМЫШЫМ

Намус — инәм булды, кешелек өчен

Көннәремне шигырь белән чиктем,

Сагышландым инеш-елга күрсәм

Һәм шатландым дөнья яменә.

Чәчәк түгел, хәтта әремне дә

Таптап үтмәү гадәтемдә менә!

Ачы җилләр кайчак исәләр,

Өркеткәләп,

Җиңсәләрдән эчкә үтәләр,

Күлмәк якаларын кисәләр,

Көннәремне түгеп китәләр.




31.05.-01.06.87.

НАМУС КОЛЛАРЫНА

Чорлар белән чорлар кул кысканда

Сүнеп калган язмышларга багам:

Ныклы булсын өчен намус ниргәләре —

Фидаилар каны



утлы җиргә тамган!

Хаклыларны хәтер саклаганда,

Вак җаннарга орынмасын көнең,

Тарихларга ярлык элгән чакта

Таптап китмә

Ил терәге кеше —

Намус колын!

Чорлар яңа,

Яңа бәяләр —

Яңаргандай тонык хәтерләр.






25.05.-30.05.87.

ҮТКӘННӘРЕҢ ҮЛЧӘГӘНДӘ

Соңга калып сагышлана җаным,

Соңга калып хисләр яңара,

Мин күңелнең дәфтәрләрен укыйм

Ничәнче кат...

Шул ук вакыйгалар,

Тик карашлар гына башкача

Һәм акылның бизмәне дә

Барчаларын үлчи яңача.

Һәр яңа көн туган чакта һаман

Зур өметләр баглыйм килергә,

Хәтерләрең яхшы булсын икән

Үткәнеңнән

Алда килереңне күрергә,

Шәхесләргә аяк чалыр өчен

Туган адәмнәрне белергә.

Үткәннәргә акыл бизмән булсын,

Үлчәмнәре булсын кичкәнең,

Һәр яңа көн ваклап-ваклап барлый

Хаталарын

Язмыш булып искән,

Каләм белән язган

Эзләрнең.




30.05.87.

ОЛУГ ҖАННАРГА




*Уральски татарларына
Борынгының мин барлыгын барлыйм...

Сәфәр кылып йөргән чагымда

Язмышларга юлым юлыга;

Сорау белән багам,

Сөйләрләрен

Тыңлар кеше менә каршында —

Хәтерләрен җуйган абзыйларның
Сүзләр булып яше коела...

Раббысын укый,

“Мәңгелектә

Иркен булыр әле тормышлар!..”

Еллар үткән, сүнгән хәтерләр...

Кабызыр өчен күңел утларын

Сөялләнгән олуг җаннарның
Исеп куя яңа буын җиле…

Кузгалырдай

Хак сүз колы —


бөек Тукайларың!





31.05.87.


ОЧРАШУЫБЫЗ ҮЗЕ АЕРЫЛЫШУ БУЛДЫ

Бу илдә гөлләр чәчәктә иде —

Хуш исләреннән наз алып,

Йөрәк кыйбласын онытты.

... Юлга чыктым, 

Торыр чакта калып,

Инде хәзер

Күз яшьләрем көя 



хәтер утында...

Китәлмәдем сине



үзем белән алып,

Каршы килмәс идең, югыйсә!

Идел өсте — дулкын,

Этеп-төртеп кенә җил исә...

“Очрашырбыз!”— диеп аерылыштык,

Нишләрбез

Юлларны еллар киссә?




05.06.-09.06.87.


* * *

Ачылырмы гөл, әгәр кояш аны

Иркәләп уятмаса?

Ачармы кыз — йөрәген, әгәр егет,

Хисләреннән шашып,

Мәхәббәте белән бар дөньяны

Назга салып, 

Гыйшык диңгезенә алмаса?





09.06.87.

  
  * * *

Без мәхәббәт сараен

Биек манаралар куеп,

Гөлләр белән бизәп төзедек...

Инде шул сарайда

Тормыш итәсе идек —

Аерылышу капкаларын ачты:

Сарайның алтын ишекләренә

Тимер йозак элдек.




           11.06.87.

ТАШЛЫ ЯР

Буталды көйләрем, җыр калыбына

Сыймый инде минем моңнарым...

Илләремә кайтыр идем очып кына,

Тотмаса вазифам...

Иделләргә генә йөгереп чыгам,

Җилләре лә исә безнең якка,

Җилкәнен киерә уйларым...

Әгәр мине бүген кемдер уйлап куйса,

Әгәр кемдер искә төшерсә

Һәм сагынып күңеле сызланса,

Ал җилкәннәр белән алсу таңда

Яннарына гына кайтырмын,

Сагыштан буталган көйләрем

Яңарыр...
Кайгыларны куяр урын эзләп,

Ташлыярдан Иделләргә багам...





11.06.87.


КҮҢЕЛ МӨНБӘРЕНДӘ

Күңелләре китек булганнарның
Савапланыр өчен җыры бар —

Сагыш кыйбласында, мөнбәрдә

Бәгырьләргә басып тора зар.





11.06.87.

ЗАРДАН ИШЕЛӘ ЯРЛАР

Күңелләре буталганда Идел

Ярга кагып авыр дулкыннарын,

Таш кыяга сөйли зарларын...

Хәтеренә сеңә,

Бу кадәрле авыр тойгылардан

Какшап куя нигезе

Ташларның...

Һәм ишелә ярлар,

Иңнәренә алып күтәрергә

Сабый күңелен



Идел дәрьяның!





18.06.87.


ТОРМЫШ ЯМЕН САКЛА, ҖАНЫМ!

Мәхәббәт дип әйтмәсеннәр миңа

Вак хисләрен, чуар моңнарын...

Сахраларга чыгып адашырлык,

Ташып аккан сулардан

Сагыш алырлык,

Чишмәләргә җырлап сөйләрлек

Түгел икән —

Үзләренә булсын сөюләре!

Күңелемдә сыктый үзгә сагыш,

Йөрәгемдә тик бер мәхәббәт:

Йә ул чәчәк булып балкып китә,

Йә ул —

Изге бер җыр!

Вак хисләрен кайгы итеп җайлап

Шул чәчәккә кулың сузганда

Бакчам ямен тартып алалар дип

Йөрәккәем, куркып, тын кала.






21.06.87.

КҮҢЕЛ БАЛКЫШЫ

Күңеленә беркайчан да яхшы уй ягылмаса,

Аңлатып кара син аңа,

Тик акылың тарая — 

Үз хәсрәте хәсрәт булган

Бәндә кеше тыңламас...
Йа Хода, ахмак бу, димә,

Ул үзенчә саргая;

Болай да авыр аңарга,

Болай да күңеле кыек,

Син аңа үз нурың белән

Яктырт, хисләрен җылыт.
Бар — сагышың, бар — уйларың,

Бар — җырлар самим җырың,

Шул җыр белән яктыртмасаң,

Янармы соң,

Балкырмы соң кара төндә

Юлчыга юл күрсәтеп,

Калырмы соң әллә үзе күмелеп

Шул караңгылыкта тын?





26.06.87.

САХРАЛАРДА ҖИЛСӘ

Сахраларда җилсә, эссе көнгә 

Яулык ябарлык

Һич кенә юк болыт әсәре...

Тузбаш елан гына ник сызгыра —

Илгә төшә әллә

Бәла күләгәсе?

Кирәк иде котылу терәге — 

Ир егетләр!

Сахраларда җилсә, кара көнгә

Якты өмет теләп

Каплап алды күкне дәү болыт,

Тик яңгыры гына

Таммады...
Киткәннәрне кайтыр диеп көткән

Әниләрнең,

Яшьли тоныкланган киленнәрнең
Тозлы күз яшеннән

Илдә үлән көеп саргайды,

Бу җәй алар бүтән

Башлар күтәрмәде.





28.06.87.

КамАЗ ЕГЕТЛӘРЕ

Без — авылдан,

Тәгәрәшеп үстек җирдә;

Усал булдык,

Яраларга тозлы туфрак сибеп

Түзәр булдык йөрәк әрнүенә...

Җирне юган яңгыр

Мунча иде безгә,

Батыр булдык —

Мыегыннан тартып

Уята идек таңда кояшны!

Ат уйнатып, чабып йөргән чакта

Кагылды да китте заман җиле —

Һәм шәһәрләр күтәрелде иңдә,

Һәм көй булды

Тимер чыңы безгә!





06.07.87.

КАН ТАМЫРЫ

Идел өсте тынычланды:

Гадиләнеп калды дөнья!

Очып үткән ялгыз акчарлак та

Моңаймады юкка...

Диңгез хакында хыял йөрткән

Минем уйлар,

Бу мәгърурлыкны күреп,

Таралды да бетте шунда...

Тыныч җиһан,

Шундый тынлык —

Бөтен дөнья

Сыйды кебек ялгыз җанга...

Идел — Җирнең кан тамыры!

Әле ярсып кайнап китә,

Әле тынлык хөкем сөрә...





08.07.87.

ЧИТТӘ КАЛГАННАРГА

Ят илләрнең суын татып карадым,

Күңелләрем тулды,

Сагынуларны адаштырыр өчен

Су буена төштем:

Җилләр чыкты,

Яңгырлары килеп,

Йортсыз-илсез ят бер бәндәне

Таба алуына сөенде —

Коендырып үтте...

Тоз кебек эредем,

Мамык кебек авырайдым,

Хәзер мине бу җирдән

Җилләр дә кубара алмас инде...

Ят илләрнең
Суы тәме булдым!



16.07.87.

САРЫЛАНУ

Дуслар алдында җырлап
Күңелләрен күтәрим, дидем...

Җырның ертыгы юк, имеш,—

Сандугач булалмадым!..

“Сары гына тик ишан аты...”

Чибәрләргә күз салсам да
Сарыга кызыкмадым.

Синең өчен туган идем,

Тик сине сөя идем,

Синең өчен утлар кичтем,

Мәҗнүн кебек яратып та

Синеке булалмадым:

Саргайдым,

Кызармадым.


БАЗАР ЧИБӘРЕ

Сиңа сафлык бирде Ходай,

Тик саклык бирәлмәде,

Ватылган күңелләреңә

Бер терәк кирәкмәде...

Һичбер күл, һичбер елга да

Куенына алмады,

Син саклыкның үзен күрдең,

Тик терәк дип тапмадың!

Сафлык юкта нигә саклык?

Ватылган күңелләреңә

Куйдың да пәрдә ябып,

Булдың базарда сатлык:

Ә башта — мактадылар...


САЕСКАН ТУЕ

Туйладылар —



мактандылар,

Берсен-берсе мактадылар...

Туй булгач —

Мактанырлык булмагач та!
Җырладылар,

Җырларына җыр буласым килде,

Биеделәр —

Идәннәр булып сыгылдым…

Ә аннары исерделәр,

Мине кочаклап яттылар —

Билем бөкрәйде!





17.07.87.

ЧӘЧӘКЛӘРНЕ ҖИЛ КИСӘ

Мәк чәчәген җилләр кисеп үтте,

Яңгырлар тәненә су салды,

Кояш — иркәләде,

Нурга коендырды...

Сулды гөлләр йөзе,

Өзгәләнгән чәчәкләрне

Кулга алып иркәләдем,

Назланып

Хушланды гөлләр

Җылы куллардан

Һәм дә балкып алды

Соңгы тапкыр алар —

Елмаюы җанга йогып калды...

Ачылып китте дөнья.




17.07.-21.07.87.


* * *

Күрәсе кешеләрем бар иде,

Күрешә дә алмый калдым,

Әйтәсе сүзләрем бар иде,

Бар иде...

Күзләр дә очрашмады,

Сүзләр дә уртакка булмады —

Суларда йөзгән такыяны

Таш атып тараттылар...

Җырлар — көйсезләнде,

Җаһилләр һаваланды,

Сукмаклар тарайдылар.

Инде

Күрешәсе кешеләрем ятлар исәбендә,

Әйтәсе сүзләрем читләр күңеленә

Төшәсе орлык икән!




03.08.87.

ҮЗ ЯГЫМА КАЙТУ

Туган якка кайтам,
Туганнарны күрәмен дип,

Дуслар белән хәл-әхвәлне белешәм дип,

Печән чабып,

Җирнең назын

Кочагымда тоярмын дип!

Туган якка кайтам,

Дусларның хәтере

Озын сүзләр беткәч яңара,

Ә дошманлык авыруы алган

Адәмнәрнең
Танымыйча үтүләре

Күптән сәер түгел миңа...

Туган якка кайтам:

Җирем сагындырган

Һәм туганнар көтә,

Көтә анда!





04.08.87.

   * * *

“Кал!”— дип чакырмадылар…
“Китәсеңме?”— диеп бактылар...

Яңгыры белән юды күңелне

Туган җир,

Кояшы белән уңдырды

Җете кызыл хисләрне —

Үз булса да булыр икән

Туган җирнең җылысы!

Чишмәләреннән

Уч тутырып сулар эчтем,

Әремнәрен сыйпап үттем,

Шайтан таяклары уртасында

Сандугачлар җыры ишетелде,

Нишләсеннәр:

Сулар — саеккан,

Тирәкләр беткән икән!


     * * *

Сәбәпсездән кемнәр китсен

Туган илдән?

Берәүләре акыл эзләп китә,

Ә берәүләр

Ялгыз башка сыеныр урын эзләп...
Чит-ят җирләр

Бәхет уты булып

Җылытмасын беләм!

Шуңа күрә сагыш тирәкләре

Җыры белән

Туган якның инеш ярларыннан

Сагыну булып киләм.
Әгәр ялгыз җыр ишетсәң туган телдә,

Елама!

Җыр булып күңелеңә

Туган җир

Кагылып үткән.




10.08.87.


КАЙТЫШ

Хатларымда хискә табыну юк —

Инде алар

Назлы, самим телле түгелләр,

Яфраклары коелган да сүнгән,

Күңел кышка кайтыш...

Күңел кышка кайтыш!

— Кайтмый, кайтмый...—

Кыр казлары нәрсә теләп узды?

Тәрәзәмә, күзен төртә-төртә,

Беренче кар сугылып изелде!

Күңел кышка кайтыш?

Борылыгыз, казлар, борылыгыз!

Мин кышларга кереп тормыйм,

Мин — мәңгелек яз

Игълан итәм Җирдә!




18.08.87.


    * * *

Бәгырьдәге тәлгәш-тәлгәш хәсрәтләрем

Башкаларның ак кар кебек якты көннәренә

Кып-кызыл булып коелган миләш кебектер инде?

Чуарлыйм,

Ямен тарайтам, ахры, заманның —

Сагыш салып назлы җаннарына!

Бераз вакыт үтеп киткән төсле шигъри чирем,

Ургылып бер күккә атылам,

Күзләр яшьләнә дә,

Җиргә егылып,

Бакчаларга посам...

Бәгырьдәге тәлгәш-тәлгәш хәсрәтләрем

Башкаларның ак кәгазь көннәренә ява!







19.08.87.

ЗАР БАЛКЫШЫ

Инде соңгы сүнәр очкын иде,

Күңел — күмер:

Хәсрәтләрдә янып сүрелгән...

Никләр генә җилләр исеп куйды,

Никләр генә уйлар күченде?

Балкыды һәм яңарды хисләр,

Хәсрәтләрем кайгы булдылар...
Йа Ходаем, илләр дөньясында

Нәүмиз җанны

Сыендырыр бакча гөлләр кайда?

Бәхетсезне

Туган җир дә, сөреп, читкә кага!
Мин — илемдә,

Мин — бәхетле, юкса!

Ә күңелем утлы күмер менә!





27.08.87.


* * *

Юкка исми, диләр, җилләрне дә,

Яңгыр булып явып үтә

Килер көннәр минем йөзләремә...

Йөрәктәге ялкын киптермәсә,

Кемнәр сөртер иде?

Ертык җилләр

Сугылып китә һаман күзләремә —

Юкка исми, диләр...

Юеш итәкләрен җыйный-җыйный

Көз дә килеп керде

Көннәремә!




31.08.87.


* * *

Ялгыш кына күзләр адашканнар,

Ялгыш кына барыр сукмаклар

Пар адымның, үтеп киткәндә

Җылысын тоеп, саклап калганнар.

Безнең өчен һичбер дөнья яме

Һәм кояшы изге тормышның
Елмаерга исәп кормаган,

Күз нурында җаннар наз алса да,

Ятлар булыр өчен без яралган.

Бу чәчләрдән

Сагыш тараклары тараган!



* * *

Мин туфаны, җил-давылы күкнең,

Син — нәзберек, йомшак болыты,

Бер тузгытып атыла да дөнья,

Кыйнап үтә яшен чыбыркы:

Кая яңгыр?

Дымсу җырдан

Күпереп китә болын һәм кырлар...

Бер шаулатып яшәп алам әле,

Күкрәп куйсын әле киң кырлар!


ҮЗЕМНЕ ЮАТУ

Дошманнарның усалына эләккәндә

Болытлыйсы көннәр алда әле!

Мунчаларны яктың ни дә якмадың ни —

Йөрәгеңә бер вакчылы

Шакшы атсын әле...

Дустың булыр тормышыңда
Һәм дошманың...

Турыдан әйтмә,

Кыеклатып сөйләшергә өйрән,

Җай сүз —

Колакның назы!




18.09.87.

МӘХӘББӘТ ИЛЕНДӘ

Еракта-еракта, киң кырлар артында

Елмайган якты ай нурында

Ике пар наз йөрәк хисләргә төренә:

Күзләрдә изге моң, мәхәббәт — күңелдә.

Игеннәр чайкалып китәләр диңгездәй,

Каеннар шавына төренә кичке тын,

Өздереп моңайган ялгыз бер сандугач,

Әнкәйнең таушыдай:

— Ялгышма!— дип дәшә...

Намусның хөкемендә изге төн!

Таңнарның артында калды бу мәхәббәт,

Изге сүз, изге наз — исемдә,

Ярамнан өзлегеп юллардан борылсам,

Кайтырмын кебек мин изге моң иленә!






21.09.87.


КИМСЕНҮ
Тормышымда очрады ул минутлар —

Җаным көйде, күңелем сүрелде,

Үз-үземне ташлап,

Тәннән азат булып,

Мондый вакыт

Җанның качу иде теләге.

Көзге яфрак кебек сагыш булып

Түшәлдем мин туңган җирләргә...

Һәр төртелгән үчнең агуыннан

Бер үлгәндә кабат терелү өчен,

Күтәрердәй барсын иңнәрдә —

Нинди йөрәк кирәк ирләргә!





19.10.87.

ЯКТЫЛЫККА ОМТЫЛУ

Якты иде минем хыялларым,

Эт кояшын сөйми иде җаным,

Өнәмәдем хакыйкатьне яман диеп

Өргән мескеннәрнең яклануын.

Әйткәннәре алга килде, каһәр!

Чылбырланды балкыр хыялларым,

Җир назына туймас бала идем,

Таш идәнен вакчыл тормышның
Өметсездән ятып тырнадым.

Юкка!..

Инде белдем —

Яктылык җитми безгә, кешеләр,

Зур кояшка тигез, бәрабәрдәй

Җаннар нурлы булсын иделәр.





29.10.87.

ЙА ДӨНЬЯ!

Хәят диңгезенә кереп адашкан

Корабларның
Максатларга ирешүе өчен

Бер уңайга китерер җилең кирәк, Дөнья!
Яктылыгын җуйган җаннарның
Сафлануы өчен

Һич югында хет бер өметнең
Үтәлүе кирәк, йа Дөнья!


“ҖЕГЕТ” БЕЛӘН СӨЙЛӘШҮ
Шапырынма, егет, мин болай да,

Мин шулай да, диеп,

Егет эшеме мактану?

Син миннән башка да беләсең
Һәм белергә вакыт!

Ваклама җаныңны, ялгышканмын,

Вай-вай, диеп,

Егет булгач, ялгышмаска өйрән, 
Үзең җиңеп,

Ир булырга вакыт.

Юк, булмады, үпкәләде егет...

Малай гына икән әле,

Буыны — җебек!


   * * *

Иртәләрем кичекмәде,

Үзем кичегеп калдым,

Көннәремнең томан чагы —

Адашмас җирләремдә дә

Юл югалтмаммы тагы?

Иртәләрнең көләч чагы,

Кичкә калсаң — юл бозык,

Тәвәккәлләп чыгып киттем,

Кешесез төбәкләрдә дә

Кешегә очрарлык

Кешелекле иттем җанны...

Яктырып китте юлларым,

Таралды томаннары!



03.11.87.



* * *

Агачларның чәчәкләнер көне җитте,

Кысан калды вакыт арасы

Һәм сузылды караңгы төн!

Бер җылы нур булса —

Бакчаларны хәзер уятасы!

Мин җылы нур булалмадым,

Ай яктысы сиңа наз түгел!

Озынгарак сузылды төн,

Инде кояш хөррияте якын иде,

Җимешләнер чагың —

Татыр кешең генә мин түгел.

   КИЛӘЧӘККӘ ИЗГЕ ТЕЛӘК БЕЛӘН

Тыныч дөнья кубарылып китте:

— Күпме була яшәп искечә?

Ялган белән төренгәннән төренә,

Юкса, көннәр, җаннан нур кача!

Бүгенгедән үткәнемә кайтып

Сүттем, җыям киләчәгемне;

Күрелгәннәр — авыр томан кебек,

Таралсынга юрыйм,

Шуңа тыңлыйм соры зарларыңны...

Җиңел кулдан төп ниргәне салган

Бабайларның рухына юллап,

Күңелләрдән, аять итеп, менә,

Бер теләкне без җырлыйбыз зурлап:

— Тизләнергә... үзгәрергә... 





Киләчәккә 

Без барырга тиеш туры юллар буйлап!







14.11.87.

КӨН КАЛЫБЫ ҮЗГӘРГӘНДӘ

Яңа бер сыйфатка үзгәрер алдыннан,

Яңа бер тәртипкә, калыпка керергә

Кирәге каршында торганда

Тукталды бары да, өермә котыра,

Тузын син, тузын син, әй Дөнья!
— Мәхшәр!— дип шом салды дәү ирләр,

— Чү!— диде, посынып, җебекләр.

Җир белән күкне бер итеп бу

Котырган зәмһәрир буранын ак кышның
Сынуы алдыннан

Көннәрдә булган бер бушану дип беләм...

Тынды буран,

Әллә ничек үзгә,

Әллә ничек башка кебек көннәр.


* * *

Котылалмам, ахры,

Тукталалмам,

Харап итәр мине мин-минлек;

Беләм, анысы,

Үзең теләгәнчә яшәү-тору —

Башка өчен тарлык,

Үзең өчен генә ул киңлек...

Шулмы хөрлек?


КӨННӘР ТӨСЕ

Яшел иде көннәр,

Алсуланды...

Агачыннан тулып пешкән

Алма егылып төште.

Кояш

Мичтән чыккан кайнар икмәк төсле

Күңелләргә җылы биреп торды.

Мондый вакыт

Йортка төшкән кунак

Тормышларга олы мәдхия иде!

Онытылып бер җырлар өчен

Яхшы дуслар табын түрендә,

Китте олы тостлар...

Алсу иде көннәр, 

Кызылланды.




15.11.87.

МАКСАТ

Алда нокта булып максат тора

Һәм ул ерак,

Һәм ул ерагая...

Һәр көнем,

Һәр башкарылган эшем

Якынайтырга тиеш иде

Аларны,

Түземсезлек белән йөрәк ашыга,

Ешайта ул адымнарымны, 

Көн кысасын бозам...

Төнгә калам...

Миләр кайный,

Ә максатка

Һаман-һаман ерак

Һәм ул, елмая да,

Ерагая, ерагая!


ВАКЛЫК



*“Без — вак!” (Т.Миңнуллин сүзе)
Арыкланды фикер аты,

Вакланды сүз калыбы —

Күпме сөйләсәң дә

Сөйләп бетереп булмый,

Күпме әйләнсәң дә

Әйтеп бетереп булмый,

Чөнки

Мәсьәләне төптән каерып алып

Алга куяр 

Ныклы фикер юк!

Күп хакында сөйләүдән дә

Яманрагы тагын нәрсә бар?

“Без — вак!” Ваклар

Элеккә карап вак сүз сибәр.





16.11.87.


* * *

Ваклыклардан югары бул, йөрәк,

Чуарланма чуар дөньяда!

Болытсыз көн — сирәк...

Яманнарның беркөн акланырга

Киләчәген көтә белү кирәк!

Олы җанлы, чын кешеләр монда

Кирәгеннән булса бүген сирәк,

Ә иртәгә?..

Кичә томаланган хакыйкать

Йөзендәге ачы пәрдәне

Күтәрүне таләп итәчәк

Яңа көннәр туар!

Нык тот үзең, йөрәк,

Хакыйкатьне була яшереп,

Пәрдә каплап,

Әмма үтереп булмый,

Бер көн килеп

Ул үзлеген куяр!


ЯЛВАРУЛЫ ӨМЕТ ҖЫЛЫСЫ

Сагыну сагышларым бар,

Инеш ярларым юк!

Җырларым бар —

Аять кебек:

Бер ышану, мең ялвару!..

Яшьлек язы очраштырды,

Гомер язы кавыштырмады,

Очрашсак соң бер сукмакта

Нәрсә булган?

Синең назлы күзләреңне сагындым,

Синең
Сөйләшкәндә

Каушап кына әйткән

Сүзләреңне сагындым...

Кая синең
Кавыштырам дип сүз биргән

Бураннарың?





14.12.87.

ЧҮЛМӘК ЭЧЕ

Җир — чүлмәк,

Даһиларны да сыйдыра,

Үшәннәрне дә...

Һәм усалларны.

Күзләрен томалый,

Ә шулай да

Яхшылыкка-яктылыкка

Ышану бар...

Ул

Буй җитмәс биеклектә.

Чүлмәкнең төбе генә караңгы,

Ә өстә —

Томанлы яктылык,

Баш күтәрсәң —

Түбәтәйләр җиргә тәгәри иде,

Хәзер инде йөрәкнең
Тозагы — саклык!




22.12.87.

КАР КЫЗЫ

Керфегеңә кунып,

Кар булып эрим,

Сеңелем!

Җан иркенә буйсынды да иреннәрем,

Давыл даулап шаштым...

Кышларымның
Бураннары булдың,

Салкын алган бу тәнемә

Ут бозлары салдың,

Үткәнемә таба,

Моңлы яшьлегемә

Яңа баштан илтеп

Адаштырдың.




31.12.87.

НАЗ ТУГАНДА ЮЛЫ ЕРАК

Көзләрем саргайтты,

Кышларым 



агартты...

Мин үткән юлларга

Ак буран еланы



оялаган шул инде:

Үткәнемә кире кайтармаска

Өшәндереп

Бер сызгыра,

Бер куркыта...

Яңа язлар җитәр инде,

Кар сулары булып эрермен дә

Ташу-ташкын булып

Бу көчемне тыеп торган



боз чылбырын ватып,

Идел булып беркөн ташырмын!

Мин сугарган болыннарның
Чәчәкләрен җыеп



такыя үрсәң иде...

Шул чакта күңелеңә

Наз булып кайтырмын!


КЫШКЫ ГӨЛ

Кыш уртасы...

Көн нурында наз гөл чәчәк атты,

Ак кар бөртекләре,

Адашып буранда

Очкан җирләреннән,

Тәрәзә турына җитәләр дә

Гөл каршында

Туктап калалар

Һәм, исрәеп, җиргә егылалар...

Бәхетлеләр генә,

Тәрәзәнең басып тупсасына,

Ал чәчәкнең коена нурларында...

Коена да

Моң булып

Күккә аша...



* * *

Йомарлап алдым ак карны,

Җан өрдем дә чөйдем күккә —

Тамчы булып төште...

Кышкы юлда —

Боз кисәге

Мәрҗән булып көлә

Кар ләйсәне кочагында.





26.01.88.



* * *

Аклы күлмәкләрем ак иде дә

Тормыш юлым булды тузанлы,

Авыр йөктән тәннәр тирләде шул,

Ә җаннарым ачы сызлады.






04.01.88.

ГЫЙНВАР БАШЫ

Кышкы бураннарым,

Авырдыгыз,

Җылы тиде менә сезгә дә...

Кыш уртасы —

Яшь кыз кебек ак кар

Үз сафлыгын бозды,

Яше типте самим күзендә...

Озын кышкы юлны сулар бүлде,

Юк шатлыгым, кышым кыш түгел,

Һәр фасылның була хакыйкате,

Ул юк исә

Көннәр көн түгел!






04.01.88.


ИЗГЕ ТӨН

Салкын иде,

Моңлы иде,

Юаш иде синең күзләрең,

Мәңгелек наз булып ишетелде

Бу, нурланып,

Дәртле сазларыңа чиртүең.

Җиңел генә кагылып китте җилләр,

Күтәрә төшеп тәрәз пәрдәсен...

Тынлык хөкем сөрде,

Ә аннары

Шашып китте дөнья,

Күкрәү-яшьнәү
Өзде тыныч төннең тышавын.

Сүнде утлар...

Мизгел сузылды...

Иреннәрне ирен кочышканын

Сизми калды акыл.

Әллә бер саташу,

Әллә илаһи көч

Бер-беребезгә антлар эчерде...

Таң атканда дөнья тынган иде,

Узган иде

Кабатланмас изге саташу.


КҮРШЕЛӘР

Белмим, ничек башкаларда?

Кешенеке безгә — караңгы:

Чагыштырган чакта алар белән,

Яхшы бугай без дә, анысы.

Безнең өйдә яхшы утлар яна,

Аларда да яна, ахрысы —

Тышка таба уйган тәрәзәдән

Безгә үтә уты шәүләсе.

Безнең табын бик мул,

Алар — мескен,

Бүген тагын ачка калгандыр...

Үзебездә ипи беткән иде,

Сорап тордык:

— Менә ипи ничек буладыр!

Безнең өйләр — җылы,

Утлар — якты,

Күршенеке безгә — караңгы,

Кичә

Тәрәзәмнән карап торган чакта

Минем йөздән күрше

Әтиемне күреп таныды...

Ә әткәйнең кулы — тырыш,

Йөзе — какча иде!





27.01.88.



 * * *

Вакытларның үткән һәр сәгате

Йөрәкләргә авыр моңын сара,

Кире кайтмас булып китүләре

Ахмакларның ахмак эшен йола.


БУРЫЧЛЫЛАР

Бурычларың булса — түләп кал, эһ,

Үзгәрергә еллар бик охшый,

Яманлап тик искә алмасыннар,

Җылынасы җилләр кар ташый.

Ә балалар көлә инде безнең,

Күз яшьләрен бик тиз оныта,

Чәчәкләргә кунган ак карларга

Нигә болай диеп шакката.

Яулыклары җете кызыл иде —

Чөеләсе иде ал байрак,

Өзелде дә китте сафларда җыр,

Юк ышаныч, көне китте — тайгак!

Бурычларың булса — түләп кал, эһ,

Белеп булмый көннең кыйбласын,

Без — мәхлуклар инде, киләчәккә

Кемнәр килеп,

Кемнәр юл салсын!






27.01.88.

СҮЛПӘНЛЕК

Барыр юлларыма карлар яуды,

Батырлыгым көрткә чумып калды,

Җилбәзәк уй бөтен кырны даулап,

Җилләр булып үкереп-улап калды.

Кайтыр юллар чатта аерылды,

Үсеп килгән канат каерылды,

Гаепсездән гаеп тагылды да

Ак йөзләргә кара ягылды...

Вак тормышның үле кулы

Тәрәз битләренә кагылды.





25.01.88.


* * *

Кар булып яума — эрерсең!

Кояш булып балкыма —

Болыт каплап китәр,

Иң яхшысы —

Бул үзең!




01.02.88.

ТАРИХ СӘХИФӘСЕ

Данлы тарихларны

Атлар таптап үткән...

Игелекле җанны көтә

Үткән катламнарым, буыннарым.

Изге буыннарым —

Алар да шул “Чыңгыз яуларыннан”

Күз яшьләрен түккән...

Заһир булыр әле гыйлем нуры,

Таныр әле Авропа —

Гасырларның китап бакчасы,

Беркөн килеп,

Казаннарның
Нинди, кайда бөек абруе.


СУЫК КЫШТА

Калын тунын, олы бүреген

Кигәннәрнең яка астыннан

Чәйнекләрнең куе пары төсле

Җылы һава-тыны бөркелә.

Чатнап торган салкын көнне үртәп

Катлы тәрәзәнең күзендә

Кызыл кояш уйный,

Энҗе карга керфек төренә.

Күңелләрең җылы булсын икән

Салкын кышны үртәр өчен дә,

Сыенырга туңган юлчыга

Түр почмагын бирер өчен дә.





01.02.88.


ЧИГЕНҮ
Эһ ялгыштым, нигә кирәк иде

Татлы табыннарын чуарлап

Сүз кузгату!

Әйдә, ярар, инде эшең узды,

Хәзер менә

Күзең сукырайсын,

Саңгырау калсын мескен колагың...

Юкса

Сүзләренә ничек түзәрсең?

Телләре — тел,

Чүп әвәләп шактый ныгыган.

Башым тартмыйм,

Аларны да белү кирәк!

Күңелләре булсын,

Түгелсен!





02.02.88.

НӘСЫЙХӘТ

Тарихларның ачкан чакта бөек сәхифәсен,

Күреп була анда үткәннәрнең агын һәм карасын.

Һәр халыкның изге чоры булган, яман чагы!

Ул битләрне актаручы галимнәрнең
Булсын икән олы җаны:

Берәүләрнең мескенлеген аклар өчен

Каралтмасын икән даһиларның йөзен

Һәм түкмәсен икән заман аклыгына,

Мескен чорлар җаһиләсе булып,

Шакшы көчен...

Тарихларның ачкан чакта бөек сәхифәсен,

Яктылыкка, хакыйкатькә тугыры

Намусыңа дегет түгелмәсен!






23.01.88.

БОЗЛЫ УРАМНАР

Урамнарның бозлы-тозлы юлларында

Тәгәрәпләр калды уйларым...

Ниләр өчен генә бу Казанның
Мескен кылдың йөзен, Ходаем?

Калын-калын карлар явар төсле,

Куандырыр төсле көрәклене,

Тагын менә карны көрәп түгәр,

Бәхетләрен генә түккән төсле.

Бозлы-тозлы урам читләрендә

Мең ялварып, яшәр урын сорап,

Этләр яши. Менә әле мин дә

Бер почмакка калдым сыенып.





05.02.88.


* * *

Таркалды, буыннар шәлперәйде,

Намус төшенчәсе югалды,

Соңгы тапкыр шатлык бүләк итеп

Түбәнәйде кояш, югалды...

Сахраларда адаштылар

Илнең балалары,

Такыр юлны эзләп

Көнем караланды,

Үсмерләрнең маңгай тире белән

Арыш басулары ергаланды.

Өмет калды

Чыгасына

Хаклык кояшына!




08.02.88.

БОЛЫН ИСТӘЛЕГЕ

Болындагы гөлләр арасына

Адаштырып мине китердең,

Җылы хисләр тулы кочагыңда

Самим җанны иркә иттердең.

Чәчәкләре сары гына иде,

Ромашкалар иде, исләре

Исертте дә дөрес уйларымны,

Адашып ла калды хисләрем.

Хәзер инде артык сагышлы мин,

Тулы айлы кебек кичләрем,

Ул болынга иртән чык бөртеге

Булып кайта тәүге хисләрем.






09.02.88.

ХАКӘРӘТ

Каз мамыгы очты һаваларга,

Җиңелчәрәк тормыш иде, менә

Бозылды да китте кәефләре,

Хәзер инде ире йорттан сөрә.

Күрим диеп көткән кешеләре

Җылы урын эзләп олакты,

Гайбәт өчен алдан йөри икән

Адәмнәрнең кыек эшләре.

Каз мамыгы очты һаваларга...

Җиңелчәрәк булган тормышын

Күтәрде дә алды күкләргә, тик —

Җилләр хакәрәтли язмышын.





09.02.88.

КАРА ЙӨЗ

Ныклык җитми, юкса әллә кайчан

Үз дигәнең булыр иде синдә,

Бары хыял, бары өмет белән

Алдый-алдый яшә инде җирдә.

Башкаларга акыл биргән булып,

Гүя синдә монсы җитәрлек,

Трибунага чыгып... Күтәрелдең —

Сине даһи, юлбаш итәрлек!

Сүтелде дә китте йомгакларың,

Башкалардан гаеп эзләдең,

Күзеңдә юк инде иман нуры,

Хакка яман кушып сөйләдең —

Йөзең кара...





10.02.88.


* * *

Тормыш авыр, диеп хурлаганда,

Беләкләрең арган чагында

Бер утырып, ялгыз ял итәргә

Вакытларың җитми калганда

Кемдер кирәк, килеп яннарыңа,

Хәлләреңне белеп алырга,

Уртак итеп бүлеп авырлыгың,

Күңеленә сине алырга,

Будыр — туган!





09.02.88.



* * *

Күктә болыт, җирдә болыт...

Күңел

Чәчәк булып ачылыр өчен

Кояш нурын эзли 
тулып!




10.02.88.

ТЫНЫЧЛЫК

Тәрәзәдән куллар изәп,

Күрешергә теләп

Кояш керде йортка:

— Хәерле таң!

Безнең өчен дәме, күрче,

Менә, иңләп

Киң кырларны,

Атар икән бу таң!

Хәерлегә булсын,

Бу таңнарны күрер көннәр

Килеп җитәр диеп кем белгән —

Тәрәзәгә чиртеп,

Ашыкмыйча гына,

Һәрбер өйгә кояш килеп кергән!





10.02.88.

ЧОР КҮЧЕШЕН КӨТҮ
Рәтләнеп китәр әле дөньялар да...

Булмый болай, йөрәк моңы

Түзеп тора алмый иде,

Шашкын көчләр белән

Боз астыннан

Идел шаулап чыгар әле,

Өметләр дә кыйблаларын табар иде,

Көткән язлар килеп җитәр!..

Көткән чакта кызыгасың икән,

Яфрак ярыр,

Чәчәк атар вакыт җиткән,

Ә һаман да кыраулары

Булыр диеп

Каушап куя

Тәннең буыннары.





08.02.88.


* * *

Алар да бит: “Мин — кеше!”— дип йөри,

Язмышларны борып, хәл итеп,

Үсеп килгән фәннең тамырына

Бер көчәнеп балта белән чабып,

Көннәр үтеп —

Һәр туачак яңа көннән

Калтыранып куркып...

Алмагачлар чәчәк атар,

Хакыйкатьнең пешәр җимеше,

Тормыш өчен әле бу җиһанның
Дөреслеккә тиеш өлешен

Болытлардан арчып күген-җирен,

Исәр әле, исәр

Күп көттергән җилләр —

Алмагачлар әле чәчәк атар...






11.02.88.

ГАЙБӘТ СҮЗЕ

Ә хәзергә — усак хакыйкате,

Ә имәннәр әле шыр ялангач,

Усакларны шактый шүрләтсә дә,

Имәннәрдән

Йөз сыдырып үтә,

Нисбәтендә тынлык булмагач —

Гайбәт сүзләр...

Сер сөйләрлек даһи дусларымның
Күңелләре шактый таркаулы,

Менә инде, яши торгач җирдә,

Гайбәт сүздән

Хакыйкатькә урын аз калды...

Бары

Елый-көлә белгән күз генә

Күңелләргә тугыры калды,

Ул —

Сыктады...






11.02.88.

КӨЯЗ КҮК АСТЫНДА

Көяз күктә болыт кабарынды,

Хәерлегә булсын ахыры,

Бәндәләрнең арган җаннарына

Шомың салма!

Кешелекнең — йомшак бәгыре...

Язмышлары тормыш толымында

Чуалынып ничек үрелгән?

Соңгы чиккә килеп, болар инде

Табигатьнең серле көчләренә

Баш ияргә мәҗбүр ителгән.

Диниләнә халык, тәңреләнә —

Сукмаклары, юлы тарайса

Һәм, җитмәсә, көннәр бозлы тора,

Аяз күктә болыт кабара,

Ярый әле моның ахырлары

Хәерлегә,

Хәерлегә булса...




12.02.88.


ТАРКАУ МӘҖЛЕС

Күп сөйләнеп ташладың шул, әнә

Акыл кошың тамак юлыңнан

Чыгып очты мәҗлес читенә...

Хәзер инде исәрләнеп, менә

Үз-үзеңне битәрлисең генә,

Эттән алып, салып этенә!




15.02.88.

ИЗГЕ ҖАН

Көз булмады,

Кыш булмады,

Яз булмады —

Һаман юлда йөрдең,

Авыл белән шәһәр арасында...

Аңлаганнар белеп сөйлидер:

— Сөякләрең
Сызлаусыз ла булсын,

Бигрәк инде, бигрәк изге җан!

Ипи изгәндә

Авыру әнисе

Гел дә теләк теләде —

Камырлы кулы белән

Күктәгедән үтенеп:

— Бәхетләре, балакаемның,

Пешкән ипи төсле

Түгәрәк кенә булсын!

Ә мич

Сүрән нигә?..

Юллар — суык,

Бозлавыклы...

Суыкларга чыдый-чыдый,

Менә

Яшь яшәгән әнисенә 

Хәл белергә,

Туган йортка,

Туңып,

Изге бала кайтып килә —

Шулай гомер итә.





12.02.88.

ТАГЫН БЕР НӘСЫЙХӘТ

Шапырынма “мин дә мин!”, “мин-мин!” диеп:

— Беләм мин, белдекле мин!— димә,

Насыйп түгел бар нәрсәне белү,

Чөнки бик тә кыска гомер кешедә.

Мәгарәдә генә калма, чык кешегә!

Әбүгалисина бул син, Әбүлхарис булма,

Гыйлемлек күгендә таҗ булып та

Гыйлем эстәп килүченең күзен бума!

Гыйлемлек кояшы якты булса да

Көйдермәсен күзләренең кара кашын,

Акыл канатлары куеп очырганда гына

Кешесенә барып җитәр сүзең кошы.





16.02.88.

ИНКЫЙРАЗ

Халкымның теле беткәнгә,

Халкымның көне беткәнгә

Рәхмәт әйтер диеп белдеңме?

Куркытма син төрмәләрең белән,

Анда ни дә, монда ни —

Барыбер зиндан,

Барыбер черим мин...

Иманымны күптән инде алдың,

Инде намусымны сорыйсың,

Акылым-фикерем күптән бикләнгән,

Инде уемны да бикләрсең...

Халкым исеме тарих битләренә

Кара җаннар рәтенә

Көчләп-көчләп кертелгән,

Бүгенге көнгә кадәр

Яши алуыма

Һәркем аптыраулы,

Исемем —

Үләргә тиешлеләр исемлегендә…

Барыбер үләсе —

Көрәшеп үл, халкым!




17.02.88.

ХИКӘЯТЕ ХАКИМ

Хакимнәр миннән кояш сорап килделәр,

Бирдем!..

Хакимнәр миннән игелек сорап килделәр,

Бирдем!..

Хакимнәр миннән шанлык сорап килделәр,

Бирдем!..

Хакимнәрнең хәзер

Кояшы да,

Игелеге дә

Шаннары да бар.

Хакимнәр миннән намус сорап килделәр...

— Үзегездә!— дидем,

Аңламадылар,

Аңарда юк икән дип

Үзләренә киттеләр.

Соңыннан сүзләр ишетелде:

— Кояшы бар хакимнәрнең,




намусы юк!

— Игелеге бар хакимнәрнең,




намусы юк!

— Шаннары бар хакимнәрнең,




намусы юк!

Моның өчен мине

Гаепле күрделәр,

Менә шулай намусларын

Йоклап яткан җирдә генә

Үтерделәр...

Ә мин, юкса,

Бары — Китап!





18.02.88.

ПОЧМАК ИРЕГЕ

Үз өеңдә үзең хуҗа булалмасаң,

Йокы өчен урының тар кала,

Тавышларың гына чыкмасын тик,

Почмакта да яшәп торып була!

Авыл өчен, күрәм, син — ят кеше,

Гадәт өчен сәлам бирәләр,

Сабантуйда мәйдан синең белән

Сүз беркетми, гүя син бер гарь,

Сине күрми бәйрәм итәләр.

Исәпләшми ил дә синең белән,

Үз көнеңә башка хуҗа бар,

Яңагыңа үчләп суксалар да

Серең бирмә,

Кан төкермә —

Килер көнең исәбенә ал!





15.02.88.

ИРЕК ӨЧЕН

Ризалашма, халкым, яманлыкка,

Курка калса башка берәүләрең,

Ни кала соң җирдә, хаклык бетсә,

Таянычы бетсә яшәүләрнең?

Күтәрел син язгы ташкын булып,

Күтәрел син язгы күкрәү булып,

Күтәрел син, калма тыныч ятып,

Мескенләнү торсын бездән калып...

Ризалашма, халкым, изелүгә,

Үз ирегең, көнең булсын җирдә,

Яшәү тәмен сора белгәннәрдән,

Ирек өчен көрәш кирәк гел дә!





18.02.88.

ТЕЛӘКТӘШЛЕК УТЫ ХАКЫНДА

Теләктәшлек уты күңелеңдә сүнсә —

Яшәү ямен югалттың, бел!

Гомерең зая үтәсен бел,

Калган хисләреңнән
Бары тик көл.

Теләктәшлек утын кабызыйм дисәң,

Бел:

Кабат утка, кабат суга кер —

Таптар усал җаннар табанында,

Әмма

Намусыңа тугыры калып,

Җиңә дә бел!

Теләктәшлек утын башка йөрәкләрдә

Кабызыйм дисәң,

Үзең изгеләрдән була бел,

Мескеннәрне күреп тукталганда,

Тәрәзәле өйләргә дә

Ут яктысын кулга тотып кер!






26.02.88.

КОРЫЛАНУ

Тараеп калды елга үзәннәрдә,

Корыды кырлар,

Хәтер — сүзсез, җан суына барды,

Кайнарланган мәгънәсезлек,

Илаһлану

Кешелекне үзенә буйсындырды,

Корылык

Гасырларга буйдан сузылды...

Кешелекнең
Илаһланып шапырынулар өчен

Илаһи зат тарафыннан

Үлем җәзасына

Хөкем ителүенә

Ничә еллар!

Йә,

Алла булып карадың,

Инде хәзер кеше бул!

Еллар —

Көрәш җырын дәшеп кузгалды...





29.02.88.

КҮҢЕЛ ТИБРӘНҮЕ

Авыр минутларым бар—

Искә төшәсең, иркәм!

Чәчәкле болыннарымда

Очрашсак нәрсә булган?

Күңелнең олуг диңгезе

Дулкыннар белән тулган,

Шул диңгездә аккош кебек

Йөргән күк икәү, иркәм...

Өметем бакчаларында

Алмалар пешеп тулган,

Шуларны өзеп кабарга

Кул сузсаң нәрсә булган?

Хыялларым коры калып,

Корырмы күңелләрем?

Бакча, болын, диңгезләрем

Корырмы, ятимнәрем?




01.03.88.

ИРКӘМӘ

Мин кар булып агардым,

Мин кар булып каралдым,

Эредем, сулар булдым...

Башкалар,

Елгалар булып,

Диңгезгә йөгерделәр,

Ә мин —

Күккә мендем,

Иртән

Чәчәкләр керфегендә

Чык бөртеге булып

Кайтыр өчен,

Иркәм!..




03.03.88.

* * *

Чәчәкләрем чәчәк кенә иде,

Кырау төшәр диеп кем көткән,

Чәчәк кенә идек,

Ил өстенә

Кырау төшеп,

Җылы җаннарны да өшеткән.

“Һәр тугыры бала келәймәле,

Һәр изге җан — дошман илчесе,

Үз фикерең йөртмә күңелеңдә,

Кысага керт олы хыялны,

Син бит

Даһи түгел,

Көчек бер кеше!”

Чәчәкләрең җимешләнер диеп көтмә,

Мескеннәргә даһи булу кирәк,

Баш калкытма,

Сүндер акылыңны,

Юкса — төрмә-үлем —

Сине алда көтә...

Чәчәкләрем чәчәк кенә иде,

Халкым,

Саклый алмадың шул,

Кырау төшеп,

Хакыйкатьне өтә...




29.02.88.

* * *

Чишмә,

Суыңны саф, диделәр,

Эчтеләр!..

Акылларына сафлык бирдең,

Тешләре камаштылар.




03.03.88.


* * *

Хыялларым тулган бөре иде,

Ерак түгел иде аралар;

Кышкы буран аркылы килде юлга,

Аэропортлар тынычлыгын җуйды,

Яңа еллар күптән иде юлда...

... Инде барып тору кирәк түгел иде,

Инде бураннар да тынган иде,

Хатлар язар булып карыйм,

Булмый,

Икебез дә адашканнар инде!





01.03.88.

МИН — МАТДӘ

Минем әле җәй буласым бар,

Минем әле көз буласым бар,

Минем әле кыш буласым бар,

Минем әле яз буласым бар...

Минем әле, чәчләреңә кунып,

Кар бөртеге булып эрисем,

Сүнмәс матдә булып йөрәгеңдә

Мәңгелеккә чәчәк атасым

Һәм

Беркөн кичтә 

Ялгыз йолдыз булып,

Янмас булып сүнеп каласым

Һәм

Яңгыр булып,

Кояш нуры булып

Җиргә кайтасым бар,

Сабый балаларга ияреп 

Бар көләсем,

Мин — матдә.




03.03.88.


ЯЗНЫ ЧАКЫРУ

Мин март җиле булып киләм илгә,

Сыйпап үтәм җирнең битеннән,

Уянырга вакыт, уянырга —

Яз кошлары килер вакыт җиткән!

Сафлан әле, кояш, күзеңне ач,

Көннәр сине көтеп зарыккан,

Җаннарыма бер наз булсын әле,

Ямьлән әле, ямьлән, йә Дөньям!

Иңнәреңә кулын салып, менә

Мин март җиле булып киләм илгә,

Хәбәрләре булсын язларымның,

Якты көннәр бирсен



   инде галәм безгә!





03.03.88.


ХА!

Йа Ходаем, күрче моның кемлеген,

Үзе — ахмак, үзе — сукыр, мескенем,

Әллә кемнәр булып әнә шапырына,

Укасы коелган үзенең күркенең.

Шәпләнә ул, көзгесе дә гел генә

Мактап туймый, тулы йөзенең
Нурсыз чалымы, ялган теле, сап-сары

Яшәүләре бу тормышта үзенең.





03.03.88.


* * *

Кыен чакта тормышларың,

Буталганда көннәр агышың,

Исеңә төшер: мин бар дөньяда,

Гел җилләрдән сөйләттерәм хәлең.


МАТУРЫҢ

 (Шаярту)
Бит алмаңа сагыш кунган,

Матурым,

Иреннәрем сөртеп алсын,

Матурым!
“Юк-юк!”— дисең, нигә инде,

Матурым?
Сагышларың миңа күчәр,

Матурым...

Юл буеннан трамвай килә,

Матурым,

Утырып ла кайтып китте

Матурың,

Бит алмасын ашады да —

Матурын.




03.03.88.


ТАРИХТАН СЫЗЫЛУ

Сине сызып ташлыйм дисә күңеленнән берәү,

Исенә алмый синең йөзең, күрми үтә

Хәятеңнең якты ягын, каралана

Күз аллары —

Берәү синең көнең атап китсә.

Ваклана җан, кыйнала кан, көн бетә,

Исемеңне атамаска сүз китә,

Сиңа каршы үзен гаять өстен куеп,

Тарих итәгендә — хан,

Дәрманлык итә.

Әгәр, халкым, сине ятлар хакәрәт кылыйм дисә,

Тарих битең ябып куя, үзенекен итә:

Исемең белән исәпләшми, белми генә

Соры тормышларын вәхшәт белән көтә.







04.03.88.

СУЫНУ

Акылларың алтын булганчы

Көтәсең бар әле дөньяны,

Күңелләрең күз яшь тулып

Җиргә тамар,

Хыял агачыңның
Ботаклары сынар...

Тормыш арбаң сыдырып 


үткән моң җаннарны,

Кабат кайтып,

Бәйлисең бар әле —

Йөрәккәең белән ачынып...

Сузылып барган хәтер сукмагыңның
Өзелмәсен җене!

Акылларың алтын булганчы

Көтәсең бар әле дөньяны.





03.03.88.

БАКЧА ЧӘЧӘГЕ

Синең алда сәҗдә кылган

Сандугачың бар иде,

Бәхетле идең, изге идең,

Чәчәкләр арасында

Иң матур бер гөл идең...

Текәләндең,

Киреләндең —

“Мин!” диеп яши идең...

Үпкәләде сандугачың,

Очты

Һәм үзгәрде сайрар куаклары,

Хәзер

Башка чәчәкләр

Күрке бу бакчаның.




15.03.88.

УЧАК ШӘҮЛӘСЕ

Урамнарда — буран,

Тәрәзәгә килеп,

Бүре генә булып өркетә...

Мичнең учагында

Иренеп-иренеп кенә,

Өреккәләп

Мескен ут яна.

Өй почмагына

Шәүләм сеңгән — 

Калтырана!



15.03.88.


* * *

Иске чорлар, кадим буыннарның
Бүгенгенең килеп каршына

Баш орасы көннәр бар әле...

Тынычланып сүнгән хәтерләрнең
Язда уянган кебек бер дәррәү
Уянасы алда — алда әле!
... Көттек.

Яз килмәде.

Арыды ат, йөге авырайды —

Нәрсә була, бушат яртысын!
Төнлә килеп, капка кактылар,

Ишек — тупсасыннан каерылды,

Иске чорлар, кадим буыннардан

Ярдәм сорап,

Алларына килеп баш орылды.





17.03.88.

ИЗГЕЛЕК

Тын дөньяда без ике җан идек

Һәм изге җан идең мөгаен,

Күбәләкләр булып очып кундык,

Исеп торды җил дә уңаен.

Чәчәкләре балкый гына иде,

Бу дөньяга очып килеп кердек,

Бәхетләрдән нур калфагы үрдек,

Мәңге шулай булалмасын белдек...
Чәчәкләрне чапкан бер мәл иде,

Каберләргә

Хәтер ташы булдык.





21.03.88.

ҖЫЛЫ КӨН КИЛҮ
Җылыныр көннәрне көткән

Бөреләр туңды инде,

Хәзер кояш чыкты, ә яшәеш

Агачы өшеп сүнде.

Җылы көннәрне көткән

Сөякләр сынды инде,

Хәзер кояш чыкты, ә буыннар

Сөяксез үсте инде.

Җылы көннәрне көткән

Җир яргаланды инде,

Хәзер кояш чыкты, ә яралар

Океан булды инде.





25.03.88.

МИН СИНЕ САГЫНАМ

Мин сиңа гомерем буе шигырьләр язармын,

Мин сине гомерем буе исемә алырмын,

Мин сине гомерем буе изгегә санармын,

Ә син —

Гомерем буе бәгырьдә төерем булырсың!

Мин сиңа гомерем буе якын да килмәмен,

Мин сиңа үпкәләп читтә дә йөрмәмен,

Мин сиңа җил булып таңнарда килермен,

Мин синең күзеңдә моң булып балкырмын,

Син мине онытсаң, мин күктән

Наз булып тамармын,

Күңелеңә кайтырмын!






09.03.88.

ЕРАКЛЫК

Тәрәзәгә чиртте айның нуры:

— Кил, Зөһрәң көтә!..

Җитешмәдем яннарына,

Кочакларны җил суытты,

Иртән чәчәкләрдә ялтыраган

Чык бөртеге

Утлы күз яшьләре булды —

Ялкынында сагыш дөрләп китә!





03.05.88.


ДОКЛАДЧЫНЫҢ ӘЗЕРЛЕГЕ

— Яхшы идек һәм егетләр идек,

Шыңлап тора иде бу күкләр,

Күлләр — балык күле иде,

Үзгә исле иде һәм гөлләр.

Сынды кылыч. Көннең яме китте,

Һәрбер “малай” хәзер тәрәзәгә

Таш ыргыта, ахмак,

“Үзгәреш” дип,

Оя ясамакчы морҗага!..—

Диде дә данлыклы баласы “халыкның”,

“Үзгәреш” хакында язды “зур” докладын.






24.03.88.


САРГАЮ

Үткән гомерләрне үзем генә беләм —

Ничек итеп көнем саргайды,

Вәхшилекне күрдем, яманлыкны,

Исеме белән әйттем,

Болытланды —

Вәхшилеген ахмак

Вәхшәт диеп әйтә алмады.

Яшәп калсаң, кеше бул син диеп

Белеп кактың күңел ишеген...

Яшәп калдым, кеше булган өчен

Таптап китте вәхшәт,

Ватып китте намус көзгесен...

Үзем генә беләм

Ничек итеп көнем саргайды.





21.03.88.

ҮТЕНЕЧ

Буасың акылны, томана,

Әйткәнең кадим бер нәсыйхәт,

Беренче үзең син чиста бул,

Чәчрәтмә төкрегең,

Кәчтүмең буяла!

Бума, әй, хисләрне, томана,

Болай да салкын бу акылны

Туңдырма, үзеңнән җан өши,

Чуалтма чуалган сакалны!

Бума син акылны, кеше бул,

Күкләрнең кәефен бозасың,

Яңгырлы көннәрем — караңгы,

Дөньяны елатып узасың!




24.03.88.

СҮЗ ХАКЫНДА

Сүзне аны сөйләр өчен биргәндә дә

Сүзем юк дип баш тартырга була,

Сүзне аны сөйләмә дип биргәндә дә

Илгә сибеп дан алырга була,

Сүзне аны башка сугып туктаткач та

Хәтер өчен саклап калып була,

Сүзне аны чүп дип ыргыткач та

Мәрҗән итеп җыеп алып була,

Сүзне аны чүпрәккә дә төреп,

Мыштым гына китереп куеп була,

Сүзне аны сүзсез калган килеш,

Кара базга күмеп куеп була,

Сүзне аны, кеше булыйм дисәң,

Сүзең килеш саклап калып була!






24.03.88.

ҮЗ ИЛЕМӘ ХАҖ КЫЛУ

Хаҗ кылып килә татарлар

Үз иле — Казанына...

Кайнамый инде, кайнамый,

Учагы юк, сүнгән —

Пешми ботка Казаны казанында...

И шәһәр — халык күңеле

Түрендә мәрҗән идең,

Ташыңа кайтып егылган

Ул гаҗиз сукбайларыңа

Сыеныр урын идең...

И шәһәр — халык телендә,

Күкрәк сугып мактанырга,

Мәмләкәтләр алдында

Сүз тотып сөйләшергә

Могҗизаи кала идең...

Хаҗ кылып килә татарлар

Күз яше — Казанына!




24.03.88.


АК КАЕННАР

Ак каеннар идек,

Ак каеннарның
Җилләр уйнар иде тузгып толымын,

Назлы гына идек, иркә генә —

Күз яшьләрен буып, итәкләрдән

Ак томаннар килеп тарта менә...

Ак каендай идек һәм, көлешеп,

Мыек егетләрне бер үртәп,

Урам буйлап үттек,

Тауга менеп,

Такыяларны үрдек...

Егетләр, ник килмәдегез?

Ятлардан урлатмас өчен

Ак каеннар булдык,

Ак каеннар!




06.04.88.


* * *

Дәрсеп килгән якты язларымның
Назлы бөреләре ачылыр

Сәгатьләре җитте, инде җитте!

Кояш күңелләргә нур салыр...

Чү!

Никләр генә тиеп үттең болай

Тауга итәк ертып бу төндә?

Инде дөнья ап-ак кар капланып,

Өши иде бөре — таңында.





18.04.88.

ЯЗМЫШЛАР

Кояш чыгар,

Көне килер бу дөньяның,

Якты хисләр кочагында

Ачылыр чәчәкләре,

Ә мин —

Чәчәк кенә түгел инде!

Минем тәүге көннәр

Кара төнгә туры килде,

Зарыгып көткән кояш күзен ачмый

Озак көттергән иде...

Хисләр таҗын

Саба җиле, чүпләр белән бергә,

Себереп алып китте...

Кояш чыкты,

Көне килде бу дөньяның,

Инде күрәм:

Җимеше юк

Кысыр калган чәчәкләрнең.






29.03.88.


* * *

Җырла, дулкын, ку корабын,

Сөр яшәеш түренә,

Иңнәренә алсын аны,

Чөй хәятең үренә!..

Караңгылык томаннары

Адаштырды күп, җитәр,

Черде нигез, тузды җилкән —

Яңарт барын һәм күтәр!..

Яңаларын коралмадың,

Вакыт инде, күр, үткән...

Зырла, дулкын, ку корабын,

Тормыш бар һәм юк икән!




14.04.88.

ХАЛӘТ

Яңгырлы чак күңелемнең,

Кояшсыз чак күгемнең,

Көн тәртибе бозылган чак,

Йончыган чак сүземнең.

Суынган чак күңелемнең,

Җилле чагы күгемнең,

Чәчәкләрем сулынган чак,

Югалган чак сүземнең.

Томанлы чак күңелемнең,

Сукыр чагы күгемнең,

Тупылларым елаган чак,

Кайтыр чагы сүземнең.




13.05.88.

КАРА МАЛАЙ

Тагын мине кара дисәләр дә

Якты чагым булган бит әле,

Көне булып килеп, бу дөньяның
Төне буласылар бар әле.

Төне булып китеп, таңы булып

Балкып кайтасылар бар әле,

Эссе көндә агач күләгәсе,

Салкын төндә учак җылысы

Буласылар...

Буласылар гына бар әле...

Кара моны — кара, дисәләр дә

Якты булалган да бар әле!




13.05.88.

ЭЛЕККЕЧӘ

Элеккечә үк син чибәр, ягымлы —

Бакчадагы гөлләр кебек син,

Элеккечә үк мин моңсу, сагышлы —

Сахрадагы күлләр кебекмен.

Элеккечә үк илдә әле яңгыр,

Әле тоташ кары юл боза,

Элеккечә үк сагыш бураннарым

Чәчләреңә килеп сарыла.

Элеккечә үк бар да, элеккечә,

Элеккечә үк яшьләр арасы,

Элеккечә үк минем муеныма

Сарылмый шул йомшак куллары.





16.05.88.


* * *

Илемнән киткән чагым бит,

Өемнән киткән чагым,

Каз кебек ялгыз каңгырып,

Адашып калган чагым.

Болыттан оя эзләгән,

Каңгылдап очкан чагым,

Җылы сүз көтеп дөньядан,

Өметкә тулган чагым.

Җилләрнең чыккан чагы шул,

Илләрнең суык чагы,

Канатлар каерылган һәм

Күкләрнең томан чагы.



16.05.88.

ДӨНЬЯЛЫК ХӘТЕРЕ

Иске дөнья, иске хакыйкате,

Тик чорлары гына яңача —

Көздә яфрак койган агачларның
Яңаруы кебек яздача.

Тик кышы йә артык озын була,

Яки язы була суыкка,

Яңарырга чорлар өлгерәлми,

Иске кала дөнья элекчә.

Бер-берсенә чорлар аяк чалып,

Куаланып үтә дөньядан,

Хакыйкатьнең иске җебен барлап,

Торгызабыз тарих шуңардан.





18.05.88.

КӨН КАРШЫНДА

Сез байларның байларча шул:

Тавышлар — көр һәм кесә,

Калынлыгы белән тартып,

Намусны мескен итә.

Без ярлының ярлыча шул:

Сүзләр — тугыры һәм кесә,

Сайлыгы белән таркатып,

Көн алдында хур итә.

Сез байларның байларча шул,

Без ярлының — ярлыча...

Сагыш тулган биштәрләрдә

Сынык икмәк көн кичә.




19.05.88.

ПРОФЕССОР




*Гомәр Таһирга
Илләр башка, көннәр башка, сан башка,

Ә каннар — бер, ә моңнар — бер,

Җил башка...

Җырлы гына татар улларының
Язмышлары тамыр тибә ташка...

Беркөн килеп, йә таш изеп үтәр,

Йә буйсыныр безнең теләккә,

Гасырлардан килгән йөкләребез

Басып тора иңгә-беләккә...

Киштәләргә аны куймый торып,

Очып буламы соң киңлеккә?

Илләр башка, саннар башка,

Җаннар — бер!

Язмышка көн булмау белгертә.





20.05.88.

ЯҢАРУ

Тормышларның артык усалланып,

Ачуларың чыгырыннан чыкты:

Ахмак җаннар үз белдеге белән,

Сукмак салу сәбәпләрен атап,

Чәчәкләрне сытып-таптап үтте.

Йә кешелек,

Миһербаның көтәм —

Көрәшә бел ахмаклыгың белән!

Чәчәкләрне чәчәк иттеләр,

Чишмәләргә юллар бирделәр...

Күз яшьләрен кемнәр сөртерләр?





21.05.88.


* * *

— Кыйблаң булсын, энем, кыйблаң булсын,

Кыйбласызлар кеше буламы?

Кыйблаң ауса —

Намусың да ава,

Кыйбласызга саннар буламы?..

— Көнең булса, энем, күршең булсын,

Күршесезләр яшәп буламы?

Күршең яман исә —

Син дә яман,

Көн итәргә көннәр буламы?





25.05.88.


* * *




*Гали Халиткә
Караланып киткән бу дөньяның
Мин болыты түгел,

Үләннәр арасыннан

Күтәрелеп килгән

Гади бөре генә идем...

Яктырылып китте дөньялары,

Өмет белән бакты,

Сөенеште һәр мескен җан,

Ә мин —

Күкне кочып алган

Мең яшәр имән!

Якты өмет иткән үсмерләр,

Күләгәмдә калып,

Ихтирамый баш бөктеләр.



26.05.88.

ШАМАН

Әлсерәп җиргә егылдың...

Бөтерелде күк-җиһан,

Тәңрең булышачагын

Көттең...

Буйсынды халык — корбан,

Йөрәкләр күчте урыннан,

Кан типте тамырлардан,

Шаманның әйтер сүзенә

Җан өмет багылаган.
Тор, савыктыр халкыңны,

Әй хакиме җаннарның!..

Күкрәк тулы өмет иде,

Башлар түбән иелде,

Халкына утын калдырып

Ул шаман үлгән иде.


ТАШ

Диварларны өйделәр —

Суыктан качар өчен,

Юлларын да салдылар —

Йөрергә җиңел өчен,

Күперләрен суздылар —

Ярда туктамас өчен,

Сызып сүзләр яздылар —

Хәтерләр булсын өчен...

Ә аннары

Мәдхия җырладылар

Һәм үзләрен

Бөек дип ышандылар;

Диварларны кордылар

Башканы күрмәс өчен.


КОШЛАР КЕБЕК

Бу кадәр туган җирен

Кошлар да сагынмыйдыр,

Бу кадәр үскән җиренә

Кошлар да ашкынмыйдыр,

Түз, йөрәк, түз!

Юлларыңны,

Илеңә кайткан җирдән,

Ачы җилләр кисеп үтмәсә —

Бер кайтырсың,

Чишмәләрдән учлап-учлап

Татлы суын эчәрсең...

Аннан

Кошлар кебек каерылып карый-карый,

Вазифаңны үтәр өчен

Читләргә юл тотарсың.


ЭТ ЭТЛЕГЕНӘ

Эт этлеген итәр өчен

Үрсәләнеп өрде буш күккә

Һәм өстенә

Почмаклы йолдызлар коелды,

Бозылды төннең тынычлыгы —

Эт этлеген итте...

Кеше булып яратылган этнең
Азау теше

Ялтырап куйган кебек булды:

Йә, нәрсәгә дип өрде инде

Бушап калган күккә?

Йолдызлар да коелмады,

Ахмак иде үзе,

Өрүе дә

Көчсез иде күпкә.


БАЛАН ТӘМЕ

Өзелеп пешкән балан булдым —

Күңелләре кызыккандыр

Үткән-сүткәннәрнең,

Өзеп кенә алып кабар өчен

Җөрьәт итүчеләр

Татыр,

Йөзен чытар,

Белгән кебек булыр

Хакыйкатьнең тәмен.

     “ГАҖИЗЛЕК ТӘЛГӘШЕ” ДӘФТӘРЕННӘН

ГӨНАҺЛЫЛАР

Изге мизгелләрем хәтер бакчасында 

Шау чәчәккә күмелделәр,

Җилкенә

Күбәләк күк мәҗнүн минем җаным,— 

Хисләремә күчеп адашыр идем,

Йа Ходаем, исеп куйган салкын җилләр

Кебек миңа бу тормышым...

Буйсынып яшим мең еллардан килгән

Кануннарга,

Мин кол халкым гадәтенә, теләгенә!

Әмма беркөн ай калка да күкләремдә,

Шашып калам, көлке булам телгә генә.

Изге мизгелләрем кеше сүзләреннән

Ачы балан тәлгәшләре булып

Коела,

Явып үткән карга коела —

Хәтер калуларым шул микән?

Гөнаһлылар — халык телләрендә,

Мактаулылар — табын түрләрендә!






16.04.87.

БӘХЕТ КОЧАГЫНДА

Бәхетлеләргә

Бәхетле булганнары өчен

Рәхмәт!

Бер туйганчы бәхет диңгезендә

Язмыш кораблары йөзсен әле!

Дулкыннарның кабарынмас чагы,

Давылларның күтәрелмәс чагы...

Ялган белән тулды исә дөнья —

Күңелләрдә давыл.

Мең борчуга —

Бер дөреслек дәва!

Йа дөнья!

Бәхет — үлчәм кеше язмышына,

Бәхет — үлчәм...

Без үлчәнгән инде,

Безнең язмыш мең кат үлчәнгән.

Ә яшибез,

Чөнки безнең тамыр

Туган телгә,

Туган җиргә ныгып береккән.

Бәхет — үлчәм,

Бәхет — үлчәм кеше язмышына!

Ә бүген яз табигатьтә,

Яшелләнә дөнья

Бәхет кочагында.





16-21.04.87.

БОРЧАК ЧИРТҮ
Фикер белән тыгызланган залга

Сүз әйтергә теләп ул менде.

Диварларга бәрелеп

Борчак коелды...

Тәмам мескен хәлгә төшкән халык

Аһ итеп тыңларга үзендә

Вакыт табалмады.

Белмәгән күп белгәннән,

Һәркем сөйли, җилкенә.

Сүзләре — күп, дәлилләре — салсыз!

Бераз гына җәлли белегез?

Юкса,

Бушка вакыт үткәрүне

Саласыз бит, абзый, җилкәгә!





15.04.87.

ХАКЫ ӨЧЕН ГЕНӘ




*Әткәй һәм абыйларга багышлыйм
Соңгы тамчысына кадәр

Уйны җыеп күңел түренә,

Саклык белән дәшеп

Үткәннәрдә калган елларга,

Өзеп кенә бер җырладык әле:

“Яшәүләрем —

Окопларда калган дуслар өчен генә!”

Яшьләр безне аңлыйдырмы, белмим,

Яшьләр безне абзый диеп белә,

Мәйданнардан үтеп барган чакта

Күкрәкләрдә метал чыңы түгел,

Тарих битләрендә урын алган

Канлы яуның кайтавазы гына...

Яңгыры бар көннең, кояшы бар,

Бәласе бар һәрбер заманның,

Тыныч хезмәт таләп итеп җирдә,

Өзеп кенә бер сүз алдык менә:

“Үгетләрем

Окопларда ятып калганнарның,

Киләчәктә яшәр оныкларның
Хакы өчен, хакы өчен генә!”





20-21.04.87.

КҮҢЕЛЛӘРНЕҢ ЯФРАК ЯРУЫ

Яз!

Бар дөньяның җырга төренер чагы,

Күкләр — зәңгәр,

Җирләр — яшел,

Бакчаларда чәчәк шавы...

Күңелләрнең яфрак ярган чагы...

Яз!..

Беләсеңме,

Быел безнең күлгә,— 

Хәтереңдәдер,

Без аны “Мәхәббәт күле”

Дип атаган идек,— 

Пар аккошлар төште,

Оя корды...

Хәзер менә

Бөтен урам белән

Аһ итәбез дөнья яменә!

Яз!

Күңелләрдә

Пар аккошлар йөзә тын гына...





26.04.87.

САЛКЫНАЙГАН СЕР

Күктә йолдызлар гашыйкларга гыйшкы

Булып балкыганда,

Без синең белән ерак планеталар

Хакында сөйләшкән идек.

Таң алдыннан иреннәрнең серен

Төшендек, ә аннары

Көн дә күрешергә

Изге кояш алдында

Сүз куештык.

Алдан ук аерылышу язган булгандыр,

Теләгемә тормыш каршы килде!

Антыбызны тыңлап торган кояш

Ярдәм өчен кулын сузмады.

Еллар үткән саен,

Тәүге мизгел серле

Һәм татлырак булып тоела.

Йөгереп кайтам таныш урыннарга,

Карап калам:

Сер сөйләшеп парлар узалар.

Җирләрдә юк миңа тыныч тормыш,

Йолдызларга багам,

Алар инде салкын,



   салкыннар...




Апрель, 1987

АПРЕЛЬ АЕНДА

Апрель ае —

Һәрбер татарның
Шагыйрь булган чагы!

Иделендә боз кузгалган төсле,

Шаулап күтәрелә аның җыры,

Мәйданнарга үтә...

Шагыйрьләр атасы — Тукай,

Гашыйклар сагышы — Дәрдемәнд,

Бунтарлар йөрәге — Сәгыйть,

Дәрья суы — Думави,

Ялгызлар моңы — Җәлал,

Ятим калганнар сүзе — Гафури,

Бабайлар хәтере — Фәрит Ибраһим...

Барысы —

Милләт йөзегенең җидегән кашы,

Гасыр җыры дәрьясының
Шаулы дулкыннары...

Апрель ае —

Һәрбер татарың
Шагыйрь булган тагы!




27.04-15.05.87.


МӨТӘШАГЫЙРЬГӘ

Йодрык изәп тавыш куптарма, әй егет!

Шагыйрьлеккә батмый күсәк,

Бал дип ыргытма дегет!

Җимерәм диеп ташка башың орма,

Баш — ватылыр, таш — ватылмас,

Баш ул —

Акыл ныклыгында дан казана.




10.05.87.

ИГЕЛЕКЛЕ ЭШ

Төн буена сукачы сукалады җирне,

Ә иртән

Тырма артыннан

Гәрәбәдәй орлыклар сибелде...

Өмет белән бактың кояшка!

Аз гына түз, 

Хәтфәләнер уҗым,

Ә аннан соң
Изге яңгырлар явар да

Күтәрелер кырлар

Тургай артыннан.

Ә хәзергә

Гәрәбәдәй орлыклар сибелде

Кара җиргә.


ЯРАТЫЛУ

Минем күңелем сагыш булып яратылган,

Тормыш аңа үзенекен өсти һаман.

Инде тәмам чиктән ашып китсә,

Мин моң булып,

Үләннәр һәм чәчәкләрнең арасына

Шигъри дымсу булып ятам.

Болыннарга сабый кызчыклар 





йөгереп чыгар,

Уйнап-көлеп чәчәкләрне өзәр,

Хәтфә үләннәрдән җил җылысын тояр, — 

Мин аларга балачак җыры булырмын.

Болыннарга яшьләр серләшергә килер, — 

Мин аларга гашыйклар җыры булырмын...

Башкаларга җыр таратыр өчен

Раббым мине

Сагышлы итеп яратырга кирәк




     тапкандыр, мөгаен.







14-15.05.87.

СУГЫШ ҺӘМ ТЫНЫЧЛЫК

Илләр белән илләр арасында

Таш коймалар,

Җир язмышын инде

Кемнәр уйлар?





31.05.88.


CУГЫШ КОРБАННАРЫ

Дәүләт белән дәүләтләрнең
Бер-берсенә серен бирмәвеннән

Кешелекнең үсмер ир-егете

Сугыш киемен

Кию өчен мәҗбүр ителгән.

Дәүләт белән дәүләтләрнең
Бер-берсенә буй сынмавы өчен
Илнең көнен күрер ир-атлары

Сугышларда

Фидаидай корбан ителгән.

Дәүләт белән дәүләтләрнең
Кемлегенә дәлил булу өчен
Халыкларның әйдәр батырлары,

Ятим итеп туар көннәрне,

Сугышларда шәһит кителгән.


ДИНДАР

Сугышның вәхшәт булуына ышандың,

Манарага менеп,

Зәңгәр күктән үтенеп ялвардың:

— Йа Раббым,

Коткар бәлаңнән?..

Эссе иде һава,

Кояш

Бөтен күккә бер ялгызы иде...

Ходай белән син күзгә-күз идең...

Авыл буйлап атлар үттеләр,

Арбаларда ирләр иделәр,

Мәсҗид янын үткән чагында

Гармун-җырдан туктап тордылар.

Кайнар тузан

Мәсҗид тәрзәсенә капланды,

Хатын-кызлар, бала-чагалар

Озатып барган җирдән

Тавыш-тынсыз кире кайттылар...

— Сулкылдама, килен...

Күккә бакты кабат-кабат диндар:

— Йа Ходаем,

Коткар бәлаңнән!

Тау артына кояш якынайды,

Сугышлары бик еракта иде...

Лампа уты бүген тәрәзәдән

Бакчаларга сөеп карамады.

Кулын сузды күккә таба диндар,

Өченче көн мәсҗид эчендә

Бер үк сүзләр...

Күктән бары йолдызлар коелды,

Көннәр — айлар булып,

Айлар — еллар булып сузылды...

Европа буйлап

Солдат каберләре...

Калтыранган куллы диндар

Саташулы теле белән

Күккә дәште:

— Коткар яу-бәладән!..




31.05.88.

ЮЛ ЧИТЕНДӘ КАЛДЫҢ ТАШ БУЛЫП

Ничә ел акылыма-фикеремә

Таш басып торган идең,

Ничә ел хәтернең түрен

Пычратып айкый идең,
Ничә ел...

Гомер үткән саен

Искә ала торган булдым:

Син миңа тормыш юлында

Очраган киртәләрнең
Иң түбән, әмма тәкъдиргә

Аяк чалырга маташкан

Иң мескен җан булгансың.

Таш белән таш очраша,

Су белән ут та.

Исәнләштем,

Үзем кулны биреп исәнләштем...

Таныдың.

Хәлләреңне сорадым.

Мескен икәнсең, мескен!




01.06.88.

АЛМАЛАНУ

Алмаларның алма чагы, 

Чак чагы хыялларның;

Тормыш эчен утлы итеп,

Җимердең кыяларын.

Күккә атылдым лачын күк,

Егылдым таш ыргылып —

Мәсхәрәң түбән булса да

Тиз үтсен каерылып.

Күкне атлап үтте кояш,

Ай тәгәрәп югалды;

Караңгы төн ачы иде —

Кем нәрсәгә юрады.

Алмаларым тәгәрәде,

Тәгәрәде хыяллар,

Урман аланына ятып

Калды яшел ул еллар.

Тәгәрәдем,

Алма булдым,

Алма булдым...



06.06.88.


КАЙТ ИНДЕ ИЛЕМӘ

Җил булып күтәрелдең дә

Аккош булып очтың илдән;

Күз яшьләрем каз тәпие булып

Чәчәк типте үксеп тамган җирдән.

Төшләренә керим диеп,

Сагындырыйм диеп

Төннәр буе теләк теләдем...

Йолдызлар урын саташты,

Үлчәү — билгесен югалтты, — 

Мин үзем саташкан Мәҗнүн идем.

Теләкләрем-өметләрем

Шулкадәрле нурлы булган күрәсең:

Күңелемә

Мәңге сүнмәс чәчәк булып кайттың,

Гүя таңда иренеп кенә

Назлы керфекләрең ачасың да

Иркәләнеп сузыласың кочагыма.

Ә юкса син

Аккош булып очкан идең илдән...





08.06.88.

АЗАН

Сак йөрәгең чыңлап куйды...

Халык манарасыннан

Күккә аштың:

“Лә иләһә илләлләһ... лә!”

Алма чәчәкләре

Ак кар булып җиргә сибелде.





09.06.88.

МАТАШМА, ДИГӘН БЕРӘҮГӘ

Ай тотылган күңелеңнең, бер көн килеп,

Ачылып китсен өчен чәчәкләре,

Моң тулып килмәк булам тарафыңа,

Кабынсын, дип, сөю учаклары.

Яңгыр булып яума диңгезләргә,

Туфрагыма назлы тамчың кирәк!

Шигырь өчен туган бу җанымны

Телем-телем теләм:

Сүзләр сирәк...

Җәүһәрләрне тезмә итеп тезәм,

Алка тагып бизим йөзләрен...

Күңелем шигъри назда, 

Синең белми,

Маташма, дип юкка үртәвең.





09.06.88.

ХӘТЕР ҮЗГӘРҮ
Иделләрем дулкын-дулкын куба —

Хәтерләре чактыр айкалган,

Ил итәген кара шәүлә тартты,

Җан чыгарга иде чак калган.

Идел өсте дулкын-дулкын кайный,

Суккан субайлары сына-чатный,

Ил батыры яуда ятып калган,

Идел өстен саллар каплап алган.





10.06.88.


ЯЗ БУЛУ

Таң булып килдем сиңа мин,

Иртәгә яз булырмын!

Чәчәкле тугай, яныңнан

Инеш булып агармын...

Тургаең булып күкләргә

Җыр шашып атылырмын,

Көз килеп, безне аерса,

Кыш буе сагынырмын.

Таң булып килдем сиңа мин,

Иртәгә яз булырмын!




13.06.88.

ВАКЫТ ЧЫЛБЫРЫ

Чәчәкләрем җиргә иңде:

Йә мәңгелек яңгыр,

Йә мәңгелек эссе...

Бу көннәрем җайга килмәс инде.

Ялварулы тавыш белән

Күккә бакты картлар,

Барыр юлларыннан

Юл адашты яшьләр,

Эсселектән иңрәде башлар,

Явымнардан өзгәләнде юллар.

Йә мәңгелек яңгыр,

Йә мәңгелек эссе...

Чуалган вакыт чылбырыннан

Намус авырлыгы

Өзелеп төшкән иде.

Йә мәңгелек суык,

Йә мәңгелек эссе...



13-16.06.88.



* * *

Сүзне сөйләр өчен тел кирәк,

Эшне көйләр өчен кул кирәк,

Уйны уйлар өчен аң кирәк,

Барсына да, туган, баш кирәк.


* * *

Алар сөйләде,

Сүзләре күп иде,

Кызыклы иде...

Иде микән?



* * *

Бушрак шул әле кесәң, дустым,

Йомшак әле асыл сөягең,

Замананың авыр ярасына

Шифа булсын әмма эшләрең.



* * * 

Күзгә генә басып үттең, кызый!

Тагын кыска итәк,

Тагын җилле мода

Казаннарны яулый...




03.06.88.
 ҖАНЫЕМ, ҮЗЕҢӘ ӘЙТӘСЕ СҮЗЛӘРЕМ

«Бәгырькәем!»— диеп күз яшьләрем коям,

Сагынуымнан күкләр моңлана,

Утта калган тәннең мәхәббәттән

Авыру чагы иде, әй наза,

Кайдан белер идем үпкәләвең,

Кайдан сизим иде хисләрең,

Яратам дип кенә әйтүемнән

Нигә икән ялган эзләдең?

Авыру чагым иде мәхәббәттән,

Бу хисләрнең нурлы чагы иде,

Күңелләргә басып торган моңнан

Күмелеп калган иде акылым,

Гел юктан бит миңа үпкәләдең,

Гел юктан бит миңа үч иттең;

Хәзер инде төшләреңә керәм,

Хәзер инде шашам төннәрен.

Бакчаларның тыныч кочагында

Сагышымны түгәм гөлләргә,

И бакчачы, тарат гөлләреңне,

Берсен бүләк итче аңарга, — 

Сагынуымның нинди икәнлеген

Сөйләшсеннәр иде үзара.






17.06.88.

      * * *

Кабан күле!

Шәһәремнең зәңгәр күзе,

Күккә багып сәҗдә итә...

Өмет белән көтә

Бөек Тәңренең шәфкатен.




20.06.88.

        КҮЧЕНҮ
Исәр җилләр, кояр тамчыларын,

Дулкын айкар корбан сорап корабларны,

Җан кадерле булыр, кешелекнең
Юк фидаи калыр олпатлары.

Исәр җилләр, еллар кичәрләр,

Күчкән комнар каплап китәрләр,

Чүлдә калган олуг кәрваннарның
Өмете булыр җимерек диварларым.

Исәр җилләр, актарылыр җирләр,

Сүнгән илнең ачылыр нигезләре,

Ярына килер олуг диңгезләре,

Илгә кайтыр кораб, ул-ирләре.




21.06.88.

ДАСТАНГА КАЙТУ

Чишелде сер, күңел — упкынның
Үзәгенә өзелеп төште, зардан,

Айкалды дөнья, күз явын

Алды диңгез, алды төрбә җиһан.

Иңгә басты сагыш авырлыгы,

Кайта-кайта бактым дөньяга,

Сернең умырылган итәкләрен

Куып йөрде тузан-зинзара.

Чишелде сер. Илдә яңгыр иде,

Өченче ай, менә, корылык,

Көелгән чәч толым булып куба,

Яңгыр көтә дөнья зарыгып.

Ябылды төн. Сернең сере бетте,

Олы сердән телдә дастан китте,

Изге җаннар намын биреп, илнең
Шагыйрьләре сүздән китап текте.

Чайкалды төн. Җырлап укыган

Апаларның күзе яшьләнде,

Капланды төн, җиргә чиләкләп,

Калтыранып яңгыр орылды.




22.06.88.

ТӨЙНӘДЕМ ТӨЙМӘЛӘРЕМ

Җыр сөя, диләр күңелне, моң сөя, диләр җанны,

Көйләргә көйләрең булса, аннан ни кирәк тагы.

Зар туа, диләр, йөрәктә, тормыш уңын куймаса,

Моңланырсың, җырланырсың, көнең килеп уңмаса.

Ае үтәр, әчемәс бал, табының күркәм тормаса,

Ертылып китәр җырларың, сердәшләрең булмаса.

Дусларга йөз куяр өчен алдыңа өстәл кирәк,

Дошманың мең булса булыр, әмма җан дуслар сирәк.

Дуслар түр булыр табында, тар өстәл киң кылыныр,

Туганың дошман булса да дустай якын ул торыр.

Җыр сөя, диләр, җырладым, моң булды чишмәләрем,

Көйләдем, табын түрем юк, төйнәдем төймәләрем.







23.06.88.

СТИХИЯ

Яшен орды. Чәч чаларды,

Сынды ханлык агачы,

Күтәрергә яшь баланы

Ни калмады атасы,

Ни калмады агасы.

Яшен орды. Күз агарды,

Китап тотар калмады,

Хәтер яктырган чагында

Язарга кул җитмәде,

Кара туфрак тозланды.

Яшен орды. Җир юылды,

Сулар куды Иделем,

Диңгеземне тоз алды,

Сөрергә җир,

Эчәргә су калмады.

Яшен орды. Җан ачынды,

Капулары ярылды,

Иртән кояш, кичтән яңгыр — 

Корыган агач яңарды,

Кунган агым каралды.




07.07.88.

ЕРАГАЮ

Кошлар булып сайрап куналмадым,

Юкка булды минем хыялым,

Миннән башка гына саргайдылар

Тышка багып өйдән гөлләрең.

Ике яктан җылы караш тоеп,

Ачылып китсә ябык тәрәзең,

Гөлләреңнең сизәм чәчәгеннән

Нинди нурлар койган пар күзең.

Кошлар булып очып куналмадым,

Сагыш җиле тәрәз төбеңдә

Булып кына күпме аһым түктем,

Хистән шашып калдың өеңдә.

Ачылды да китте түр тәрәзәң,

Савыты белән гөлең ватылды,

Котың кайтты кабат саф тәнеңә,

Ә элек ул күккә атылды.

Инде ерак идем...


БАЛБАЛЛАР

Зиратларда ташлар...

Хәтер өчен, белеп торсын өчен

Һәрбер мескен йөрәк:

Кемнәр яшәп киткән дөньяда — 

Кабер өсләрендә сак тора.

...Хәтер сына,



хәреф күчә,




    ваклана таш...

Көле очып, учак сүрелә.

Үткән гомер, кисек ияк...

Бушка килер хәтер




алтын хакы тора.

Усак яфрак коя,



  ачысыннан күзләр алара.

Ага болыт, күчә фасыл, җил чыга,

Күчкән данның кайтачагын көтеп

Өметләнгән карт йөзләрне

Тыныч кына ком күмә.





02.08.88.



РӘСЕМЕҢӘ

Яшереп калган ирен читең елмаюың,

Күзләреңдә тирән сөю сагышларың,

Күңелеңнән генә моңың һаман көйләп,

Кемең өчен бу җырыңны багышладың?

Ай яктысы битләреңнән сыйпап үткән,

Энҗе коеп, йолдызларым чәчең үргән,

Каш өстеңә такыя элеп, сәйлән тезгән,

Бәхетеңә мәхәббәтнең тиңен биргән.

Сүзләреңне сүзгә бәйләп сөйләр өчен

Чишмәләрдән алып талгын чылтыравын,

Тирәктәге сандугачның назын кушып

Биргән синең куанычка булган барын.

Күзләреңнән таратмыйча сер сакларга

Әзер тора озын-озын керфекләрең...

«Йа Ходаем, хур кызы бу!» — дип шашмасын,

Күңелендә шәфкать булсын бәндәләрнең!







02.08.88.


 ШИМАЛ

Тәрәзәләрне юдылар,

Давыл килеп типте,

Итек табанының эзе

Бәгырьләрдә кипте.

Ил өстендә “кызыл квадрат”,

Ә арт яктан — кара,

Ак кәгазьгә түгел, кара — 

Бәгырьләргә сызып яла яга.

Бурыч хакы өстән бәяләнә,

Ә җаннар — буш,

Дальтониклар гөмбә-гөмбә,

Черек бар теш...

Йорттан ия китте,

Күченгәндә, берәү,

Качып кына алдан

Кара песи кертте.





17.08.88.

САТАШУ

Болыт шәүләсеннән куркып

Бәбкә

Кычытканнар арасына

Кереп качты әнә.

Анысы нәрсә,

Һәрбер үсмер малай

Тилгән диеп

Күләгәләр куа көн дә.


ДӨНЬЯЛЫКТА

Дөньялыкның бәхете булып Илгә

Ирек кошы кайтты,

Сүрелгән җаннар нур булып

Үрелеп чәчәк атты.

Кара көнне сыртта йөртә алдык,

Иреккәйгә күнекмәгән җаннар

Кошы очты. Чәчәк кысыр булды,

Ми чәнчерлек хәзер көне кайнар.


ӘКИЯТ ИЛЕ

Талгын гына җилләр исеп тора,

Нур өләшеп кояш яктырта,

Суылмасын дөнья, кипмәсен дип

Яңгыр явып үтә кич-иртә.

Үсеп тора гонҗә-чәчәкләре,

Җырлап тора кошлар тирәктә,

Әбиләрнең шәһәр оныклары

Тагылып йөри башлый итәккә.

Йорт эчендә тәртип булсын өчен,

Шаулашмасын өчен чагалар,

Әбиләрдән, чишмә кебек челеп,

Кичке әкиятләр агалар.

Талгын җилләр инде тынып тора,

Күктән юка ае яктырта,

Җидегән йолдыз бишек җырын көйли,

Бар табигать йоклый, ял итә.




18.08.88.


СОРЫ ДӨНЬЯ

Ил ятлары чәчәк таптап йөри,

Бәхет китүләре шул микән?

Җәй уртасы, агачларым шәрә,

Ә алар соң әле кемгә тигән?

Себеркегә сап кигерт тә, әйдә,

Чүпле урамнарын җыештыр,

Кешелектә эткә тиңләделәр,

Тугрылыкта этне алыштыр.

Эт халкына сукыр сөяк бәһа,

Башкасына бездә җан кыйбат,

Йортыңнан да сөрелеп чыккан чакта

Кайтырмын, дип китмисең бит, кабат.

Ачы гына җилләр исәләр дә

Тәрәзәгә сугып китәләр,

Бәхетләре юк шул инде йортның,

Почмакларын мыскыл итәләр.





19.08.88.


ЙОЛА ҺӘМ ДӨНЬЯ

Ипекәйгә

Сарымсак сөртеп ашаттың, — 

Усалрак булсын балаларым!

Ипекәйгә

Тоз ягып ашаттың, — 

Изгерәк булсын балаларым!

...Таркау булды дөнья,

Бусагаларга ятып ялварды җил,

Әйдә-әйдә, кырың сагына!
...Сүз тыңларга заты кая?

Бушаган — ил,

Кыргыйланган — дала...

Кешесезлектән иза

Чигеп дөя бара,

Бары эзе кала,

Ансын җилләр ала...

Гасыр уртасында

Чәчәк аткан шәһәр

Урынында сахра,

Үтеп барган кәрван

Кыңгыравын кага.

Әле һаман элеккечә базар

Шаулап тора сыман,

Ә өстенә илнең
Тояктан ком ага...




24.08.88.


АЛТЫН ЧИТЛЕК

Читлекләрем алтын булгангамы

Үзе очып керә кошкайларым,

Кайсысының маһир сайраулары,

Кайсысында — затлы каурыйлары.

Туеп бетәм сихри тавышлардан,

Алып куям читлек ишекләрен,

Очсыннар да, әйдә, китсеннәр соң,

Алар кайта ташлап ирекләрен.

Туйдым тәмам, гомер буе шулай

Читлегемә кызыгып керсеннәрме?

Әллә инде шушы читлегемне

Ватып кына атып бәрергәме?





25.08.88.



  ПӨРИШАНЫМ


  

 Фөзүли:
“Пөришан улдым, сорамдың хәл пөришаным,

Гамеңдән дәрдә дөшдем, кылмадың тәдбир дәрманым!

Нә диерсән, рузгәрем бу иләме кәчсүн, гүзәл ханым?

Гүзем, җаным, әфәндем, сүдикем дәүләтле солтаным!”


  

 Дүсеми:

Мәхәббәтем, төн йокысын алып, мине янар кылдың,

Йолдызларга — сагыш, кошлар җырына моң салдың.

Йөзең — пәри, үзең кешелеккә, ахры, үчле булдың,

Яндым, мин — кара кисәү, син — чәчәк килеш калдың.

Салкын суга төшсәм, су, парланып, кайнар булды,

Эчтә утым, Мәҗнүн күрсә, көнләшерлек, эссе торды.

Янып бетәр чагымда да сүндереп су сипмәдең,

Иңдем күккә, самун җиле булып исәм, сизмәдең.

Таулар арасына кереп, кыя тибеп таш иштем,

Зиннәтләп сарай төзедем, су өчен кое тиштем.

Сараема кердең, эшемне күреп аһ ордың, ир кылмадың,

Манарага урап язылган җыр булдым, чит калмадым.







26-29.08.88.


ИМАН КИТҮ
Эт башына этләр ташланмады,

Татар башын татар ашады,

Иделләргә тулып аккан кан да

Шаһгалигә оят булалмады.

Иделемә тәре ташладылар,

Аердылар изге судан җанны,

Кулдан бәхет китте, кылыч түкте

Нәсел өчен генә тотар канны.

Еллар үткән саен баш калкыттым,

Бер киселгән баштан икәү чыкты,

Тузды читек, чапан ямау гына,

Өтәләнеп илгә олтан тектем.

Офыкларын көннең тарладылар,

Үзәннәргә сөреп кудылар,

Күккә ышаныч иде, ансына да

Таудан менеп тәре куйдылар.





30.08-13.09.88.

ГАМЬ ИЛЕ

Янды йөрәк, күмер булды,

Каләм булды шигырьгә,

Яфрак-яфрак хәтерләргә

Күчеп коелды җиргә.

Урамнарны себерделәр,

Яфраклар очты җилдә,

Укымыйча да белделәр

Шигырь кадерен илдә.

Көннәремә сак куйдылар,

Утны саран бирделәр,

Нинди сүз әйтәсен үзләр

Карап күздән белделәр.

Өем-өем хәтер янды,

Килде вулкан тынлыгы,

Туар көнне буып тора

Данлы китель калдыгы.




06.09.88.

БӘХЕТ КӨТТЕ

Дөньялыктан бәндә бәхет көтте,

Башта иман, аннан теле кипте,

Бер китапка мең китапның сүзе җитте,

Хаклы, авып, бигөнаһтан җиргә китте.

Гасырлардан килгән мәктәп янды,

Җан сөрелде Хаклы хозурыннан,

Тау башына менеп кунаклады

Ак әбиләр, казлар кунган сыман.

Илне әрем басты, шайтан таяк,

Җан җилеге — изге туфрак кипте,

Ап-ак казлар, таудан күтәрелеп,

Кыйблага таба очып китте.

Дөньялыктан бәндә бәхет көтте,

Тамган суга таба кулын сузды,

Кайнар көндә салкын сулар капты,

Яшәп яткан көнен ютәл өзде.




10-18.09.88.

НАЛӘТЛЕЛӘР

Килешерлек булсын өчен,

Килешелеп торсын өчен

Сарыга буядылар,

Кызарды дөньяларым...

Наләт суксын!
Урманнарга кача-кача,

Баздан кагып чаңнарын,

Гыйбадәт кылдылар сынып,

Гайсә, бәндәләрең!
Иман көйде,

Ис таралды дөнья буйлап,

Хуҗасызлар калды туфрак:

Сөрелмәде басу, 

Урылмады арыш,

Сорыланып килде каргыш...

Кисәү-урман итәгендә — 

Үтеп барган абзый

Аять чыкты,

Яңартып тәһарәтен...
Заман авыр, кемдер әле

Безне һаман каргый,

Ишеп төшерә өскә

Наләтен.



   15.09.88.

СУКЫРЛАР

Кече идем, арыслан идем,

“Песи заты!”— диеп көлделәр,

Үзләрен кешедән күреп,

Коерык чөеп өрделәр.

Матчаларга ут элделәр,

Ишекне киң куйдылар,

Эш күтәрер бәндәләргә

Сәлам бирмәс булдылар.

Аш саеккач, кулдан киткәч,

Сыеныр урын карашып,

Исләренә алдылар һәм

Килделәр үз ярашып.

Мин дәү идем, арыслан идем,

“Падишаһ!”— диеп чүктеләр,

Оятсыз булып каршымда

Табаннарым үптеләр.




18.09.88.

АНА БАЛАСЫ

Син дә ана баласы шул,

Мин дә ана баласы,

Бәбкәсенә тисәң, дөнья кубып,

Каз да коя аһ-аһы.

Канатына алып кына

Үстергән йомшаккаен

Ничек кимсетсен ятлардан

Елатып сабыкаен?

Син дә ана баласы бит,

Әнкәңә багып кара,

Агарган чәч, җыерчык йөз

Синең хәсрәттән, бала!

Мин дә ана баласы шул,

Син дә ана баласы!

Чү, тимә җил, төртмә яңгыр,

Өзлегер бит анасы.




19.09.88.
    ИДАРӘЧЕ БУЛСЫН ШАГЫЙРЬЛӘРЕҢ
Игелек кирәк булгач яшәешкә,

Назы кирәк булгач дөньяның,

Ил башына чыгып, көнең белән

Идарәче булсын шагыйрең.

Ә шагыйрьне заман китермәде,

Килешмәде көне төненә,

Ука белән чиккән калфакларның
Төсе китте, җаннар өшенә.

Батыршалар кабат кайтмадылар,

Еллар — көтте, көтә гасырлар,

Олтаннарның текә маңгаеннан

Җанга күчеп бара киң сырлар.

Игелек кирәк, кирәк яшәешкә,

Назы кирәк, туган, дөньяның!

Ил башына чыгып, көнең белән

Идарәче булсын шагыйрең!





22.09.88.

СИҢА БАГЫШЛЫЙМ



1
“Нурың җылы!”— дидем, үзем сүздән

Өшенеп куйдым, йөрәк күзен

Бәйләп тоттым:

Сүздән ары минем хакым юк!

Һәм оныттым...



2

Күзләр нуры коендырган көннәр җылы иде,

Сөякләргә кадәр үтә иде назлы сүзе,

Белдемме соң,

Шайтан кочагына туры килеп,

Рәхәтледән яраткан дип сине?

Бөрчек-бөрчек күз яшьләрем пакьтән энҗе булды — 

Такыяңа сәйлән итеп тездем,

Сагыштан син телсез калуымны белмәдең шул,

Бүләгемне затсыз диеп өздең.

«Шигырь яза үткән көнгә карап!»— дип орышма,

Син тараткан энҗеләрне җыям,

Фирак уты яндырганда бу җан һәм тәнемне,

Дәва итеп рәсемеңне куям...




Cентябрь— 28.10.88.

ДАН ТОТКЫНЫ

Көне үтте илнең, читләргә китеп

Дан эзләдем, кердем китапларга,

Үз телемнән аздым, ят гадәтләрнең
Колы булдым, бөктем бил потларга.

Кешеләре итте үз, сарай түре

Ияләнгән урын миңа булды,

Киреләнде тик җан, күзләргә сөрмә — 

Туфрагым бик тә сагындырды.

Килгән даннан-түрдән баш тарттым күптән,

Тел-гадәтем белгән берне таптым,

Илгә кайтып, туфрак кочып, шат җыйдым,

Бугазлады читтә калган даным.






26.09.88.

ЧАЙКАЛУ

Чайкады ерганак ташландык кәвешне —

Һәркемнең үз дәрьясы...

Күптән кипкән, сөякләнеп беткән —

Иделдән чыгарып ташланган

Халкым көймәсе...

Яңгыр килде, күл җыелды,

Дулкын какты яр эзләп,

Юк җилкәне, кыйбласы юк,

Барыр җирен адашкан —

Көн буталган җан сызлап.

Чайкады ерганак ташландык кәвешне,

Төртелә-төртелә акты,

Ерганак елгага койды,

Кәвеш һәм керде — батты!

Һәркемнең үз дәрьясы,

Тоткан юл —

Сызлар җанның дәвасы.




27.09.— 03.10.88.


КҮҢЕЛ КИТҮ ХАЛӘТЕ

Күңелләрең китсә ташлап,

Очса кәеф кошың,

Зар булырсың эзләп табалмыйча,

Юк назланыр кара кашың.

Ай тик йөзе, ширин сүзе,

Якут балкыр иреннәре

Хәтереңә килер, наз үтенер

Йолдызларга тамып күз яшьләре.

Күкне алыр туфан, себерелер язмыш,

Бөҗәк булыр җаның үз алдына,

Онтылырсың ятлар арасында,

Калмас вөҗдан, оят — йөз алына!

Күңелеңне җуйма, югалтма җан,

Очса кәеф кошың —

Зар бул, эзлә, тап, егет бул,

Сиңа да бар кара кашың!

Ә еллар елады-елады,

Ә еллар елады...




28.09 — 06.10.88.

ЯНУДА КАЛУ



*Хайванлыгың күрмә кешеләрдән,



Үз гаебеңне



Башкаларның каны белән аклама,



Шунда сине дә әйтеп булыр





инсан диеп,



Чуарлар белән буталып 






җаның ваклама!
А, йөрәк яна, юк илгә терәк,

Иделгә таяныр идең,

Уралга таяныр идең,— 

Иңлеләр бар, батыр бездә сирәк!

Сатлык товар китте ил эченнән,

Хәзинәне саклап калды өрәк,

Күңеленә әйтер сүзен бикләп,

Милләт йөри телен-денен сөйрәп.

Өркәк җанга бер сүз җитә калды:

— Иделгә таянма, боз китәсе бар,

Уралга таянма, җир убасы бар!..

Ишек-капка ябылмыйча калды.





01-06.10.88.

“БАГАНА”

Алтын, дидең баганаңны,

Такыяларны өздең,

Якаларны кистең,

Ышандырдың хаклыгыңа,

Барсын нисбәт иттек

Заман ваклыгына...

Баганаң — биек,

Очында Каракош булган — 

Акыл моңа яңа инана.





Октябрь, 1988.


ҮЛЕМ БЕЛӘН КӨРӘШҮ
Көнең үтеп, суынса аш табында,

Кайгы-сагыш көйрәп торса җаныңда,

Айга кара, йолдызга бак, мине дәш,

Килер очып, булып җисмем, җил-сердәш.

Сагыш утын сүндерер көч табармын,

Кайгы җырың отып алыр булырмын,

Җылыныр аш, табын күрке торырмын,

Син дәш бары, очып кына барырмын.





30.10.88.

           АХ-МАК

Ахмак, диеп әйтмә, үз башымнан үткән:

Ахмаклыгын ахмак аңламас,

Изеп китәр, сытар, ак-акланыр,

Хак булганын сүзнең санламас.

Эт! Куылдың бусага буеннан,

Хет бер сөяк ыргыт, йа Хода?..

Шәүлә булып сеңдең, койма арты

Синең өчен булды йорт-ызба.




25.10.88.


ӨЧЕНЧЕ КҮЗ

Ишеттем мин, хакмы рави сүзе:

Кылган чакта Хода адәмне,

Биргән икән аңа өченче күз — 

Төз тотарга барыр адымны.

Күздән генә иман торамыни?

Өченчене адәм җайлаган,

Качыр өчен Хаклы күзеннән ул

Шушы күзне уңай сайлаган.

Шуннан бирле китеп күпкә хәтер,

Өченчене Ходай каплаган!

Төз дип әйтер юллар инде күптән

Әйләнгәләп йөреп буталган.




28.10.88.

АДАШУ ГАЛӘМӘТЕ

Сарыдан киенгән көзгә

Мин кереп адашмадым,

Син үзең чакырып килдең,

Көзгә дип чакырмадың,

Языма алып керәм дип,

Көзеңдә адаштырдың.

Яфрак булып өзелдем,

Себерде ачы җилләр,

Ертылган итәкләремнән

Тасмалар телде сүзләр.

Ак тәнем бизгәк эчендә,

Ак җаным кара көйгән,

Инде дә килеп, өстемә

Кыш булып карың өйсәң...

Бәхиллек сорап килерлек

Калырмы күндәм бәндәң?

Яфрак булып өзелдем,

Язмышымны җил сөрә,

Көзгә дип чакырмадың бит,

Язга дип чакырган идең,

Ник тәнемдә җан кибә?




30.10.88.

САБАН ТУЕ

Кул изәп чорларны ярыштырдык,

Хисләрне саннарда адаштырдык,

Баксаң, сан зур түгел, ят көләрлек,

Мескен һәм вак икән, бөлдерерлек.

Аһ, дидек! Булганда иман җанда,

Идек без талымсыз бу җиһанда,

Хәзер ятлар поттәхете анда,

Юк бер оят сүнеп барган канда.





02.11.88.

УЕМА ТАУ АУДЫ

Яндым сагыш утында, 
йөрәккә кан сауды,

Күз яшь йөзгә эз салды, 

уема тау ауды.

Эзләп җанга сыену, 
бакчаңа дип кердем,

Кара урман булган ул, 
адаштым да калдым.

Җиһан-күктән ай качып, 
үкседе мөнбәре,

Түрем гамьле-сагышлы, 

йөзем дә ганбәри.

Энҗе коеп күземнән, 

зур күл булды хәйран,

Зарга йөрәк кол булды, 
көнемдә юк бәйрәм.






10.11.88.

АҢ БУЛУ

Кирәкмәс иде бу кадәр

Сүз алып сөйләшергә,

Кирәкмәс иде алай ук

Хак булып чәйнәшергә...

Ахмакның ахмак уенда

Торганын ник әйтергә,

Вакларның исәбенә тик

Керүләрең хәтерлә.



2.11.88.


ЧИБӘРГӘ ТАБЫНУ

Зар булдың бакчам түрендә,

Аң булып башым идем,

Чаң кагып кереп күңелгә,

Өммәтне син чүп дидең.

Адашып йөргән җиремнән

Бетенеп аһым чөйдем,

Син — кыйбла, чибәр йөзеңә

Сәҗдәле бәндәң идем.




11.11.88.


КҮЛӘГӘҢ ЭЧЕНДӘ



* Аллаһының күләгәсендәге төшкән кешене

 
бәхетле була, диләр...
Көттем сынып: “Бу күләгәң төшсен!”

Бәхет сарып мине, хәттән ашсын,

Яшәр җирем гөл бакчасы булсын,

Татыганым татлы ширин торсын,

Күңелемә акыл ташып тулсын,

Китап-китап бүлеп бирер булсын!

Телем — былбыл, тавышым наз кылсаң,

Бакчаларда җырым торыр зур сан,

Шигыремә моң иңдереп күркәм,

Җиһан нуры итеп кылдың күптән,

Язганнарым гөлзар булды, хуш ямь,

Хозурлансын аны килеп күргән!

Ахмак керсә, җаны кыйбла тапсын,

Бакча таптар анда тәкать тотсын,

Дусларыма урын түрдән булыр,

Туганнарым шат куаныч алыр,

Җиһан Хакы, дан күләгәң төшсен!

Кылма җанны күндәм мескен таш сын...

Илдә ядкәр бәндәләрдән калсын,

Һәр изге җан олуг бер ат алсын,

Күләгәңнән җирдә бәхет артсын,

Һәр кешегә изге нурың барсын...
Өскә япты данлы күләгәсен,

Бу кадәрне ничек күтәрәсең?





03.11.88.


ИЛ ХУРЛЫГЫ

  (Х.Әмирхановның “Тәварихы-Болгария”сенә)
Ямь югалтты көнем, зарда күңел-җаным,

Аткан чакта сүнеп калды алсу таңым.

Җырлап яшәр кошым очты читлегеннән,

Тулгыды кан, агып саклык битлегеннән.

Бер хөсетнең иманына көч килдеме,

Әллә инде каргыш тотты бу илемне?

Тарихларның каршысында оят булдык,

Иделләргә төшеп, җанны гарык кылдык.

Безнең хурлык җәберләде изге Күкне,

Бер-бер артлы ачлык килеп тотты илне.

Зәхмәт чыгып, сөякләрне җансыз итте,

Күз уңының түгәр өчен яше бетте.

Ә аннары ничә көннәр өнне алып,

Йолдыз төшеп, торды өстә дәү күз булып...

Истәгенең исен түгеп, курку салып,

Кояш баткан якта күп көн, койрык тагып,

Икенче кат йолдыз торды күзгә багып...

Тотылды ай, көн уртасы кояш качты,

Шуннан бирле торыр җирнең даны очты.

Ил хурлыгы җан бәһасе тора, күрдең,

Үз көнемә кыса ясап, шуңа кердем.

     ЧҮМӘЛӘ АСТЫНА ДА ЯКТЫ ТӨШӘ УЛ






*Нурихан ага Фәттахка
Атканың — ук, очып, йөрәккә кадалыр,

Сукканың — чаң, җанның йокысын тиз алыр.

Аһ орып без дидек: — Көнебез бар иде,

Калды ул бәхетләр, язмышка ят инде!
Өстенә илемнең ак йолдыз иңде дә,

Йолдызчы хакимнәр саташты, илем дә

Елларны түккәндә, ае һәм тотылып,

Кол булды оятын-иманын зар телеп.

Дастанга кайтырлык көннәрем бар иде,

Хәтергә ят сүздән чүмәлә өелде.


БОЛАР БОЛГАНУЫ

Боларның, күр, үлчәүләре башка икән,

Бер ай дигәннәре ел үткән!

Көтә-көтә бушап калса күңел,

Тутырырга

Әче сүзләре дә бар икән.

Борчылып бер, зар елап егылма каршына,

Күтәрерлек боларда көч юк икән!


АҺ, СЫЛУ СИН

Аһ, сылу син! Йоп-йомры һәр ноктаң, җаным,

Синең алда сәҗдә кылам, дөрли каным.

Вакыт җитеп тулып пешкән алма бит син,

Өзелеп төшеп әрәм булма, кайгым шул син.

Чәчләреңнән сыйпар булып кул тартыла,

Ирен җимшең кабар булып җан талпына.

Айнып китеп аң-акылым шул мизгелдә:
“Оят!”— диеп, күз өстенә керфек элә.

Дөрләгән кан дулап-шашып, кайнап китә,

Тәхет-күңел, сагыш тулып, җан аһ итә.

Йа Ходаем, мине салдың янар утка,

Аннан алып, суга ташлап харап итмә!
Юкса, күңел кайтыр, яшәү яме сүнә,

Янып бетим көлдәй, чиле кисәү итмә!



ҖИТЛЕГҮ
Алмам — кызыл, үрелеп алып капсаңчы,

Тулып пешкән хисләремне, ямь биреп,

Үзеңә лаек кабул итеп алсаңчы,— 

Хис утына тиң торырлык наз биреп...






04.12.88.

БАГДАД КАРАКЛАРЫ


       (Әкияткә ияртем)
Багдадта дан тотып, ахры, Шайтан,

Яшәп узган кылып күпне олтан.

Ялкаулыгын яшермичә күпләр

Караклыктан табыш ала күп лар.

Әле ярый мөселманнан болар,

Юкса мәсҗед күрке айны урлар.

Шуның белән һәм мактаныч кылыр,

Мыскыл белән эш сөйгәннән көлер.

Ярый әле мөселманнан болар,

Милләтче дип гаепләүдән зурлар...

Вакыт үткән, бик сагынып монда

Шайтан кайткан, яшәр булып анда.
Кайтып килгән чагы икән, юлда

Кәҗәсен дә урлаганнар шунда.

Ишәгенә һәм табылган ия,

Киемен дә хәзер ятлар кия.

Шәрә тәннән калып Шайтан хәзер

Таяк болгый, кычкырырга әзер.

Яңгырап китәр урамнарың, шәһәр,

Үземне дә урлар болар, каһәр!

... Багдадта дан тотып элек, күптән

Яшәп узган булган икән Шайтан.

Заман үтеп, кире монда кайткан,

Тозагына үзе килеп капкан.





04.12.88.
     СИМФОНИЯ

Моң белән зар булып тулды күзем,

Бер күрүдән сагыныр булдым үзем.

Иреннәрең колы, хистә калып,

Айный алмыйм, газап уты сарып.

Кайгы белән аһ орам мин, аңла,

Очрашуга өмет кылам таңда.

Таң таратыр төн пәрдәсен ертып,

Килер көнгә ышанычым артып.

Юлларга мин йөгереп чыгармын да,

Очрамыйча читтә калсаң шунда,

Өзелеп-өзелеп китәр парә йөрәк,

Уттай янып, бөтен нисбем көйрәп.

Сыенырга җаным урын эзләп

Атылырмын күккә...

...Һәм сызылып,

Канатларым ап-ак кош булып,

Ишелермен күктән, сагыш тулып.

Төннәреңә йолдыз атылыр бит,

Көннәреңә яңгыр коелыр бит!
Бер күрүдән сагыныр булдым инде,

Кайнар хискә күмелеп тулдым инде.






04.12.88.

       ӘРЕМ БУЛУ

Күзең сирпеп, каш җәяң һәм тартылды,

Карашың шул мәл эчендә кадалды

Ук булып, 

    аһ итте дә бу саф йөрәк,

Көнне-төнне белми янды ут көйрәп.

Аннары көл булды җисмем, тугылап

Җил очырды, сибеп басу-кыр буйлап.

Шытып чыктым янар чәчәк булып мин,

Яшәү яме белән балкып, тулып мин.

Күреп бактың, җыеп үрдең такыя,

Өмет иттем: хәзер инде ул кия!

Мәңге аннан аерылмас булырмын,

Чәчләреннән сыйпый-сыйпый үбәрмен!

Өметемнең күрке качты, җил булды

Һәм очырды таҗларымны, ямь тузды.

Җыйган-үргән чәчәкләрең сибелгәч,

Ыргыттың һәм читкә таба; бер белгәч,

Башкаларын җыймадың шул аларның,

Мин иркендә инде хәзер җилләрнең.

Сибелеп-сибелеп йөрер булдым ил буйлап,

Аңсыз калып, акыл җуйдым җан сызлап.

Бер көн килеп, урын таптым үземә,

Әрем булып үсәм хәзер төз генә.

Минем яннан үтеп киткән чагыңда:

“Исләре!”— дип, сүзең эри куенда.






05.12.88.

КИТАП — КҮҢЕЛ САУЛЫГЫ

Күңелләргә саулык эзләп, күз бетереп

Күпме китап укыдык һәм үз итеп.

Яраттык без батырларын, күп сокландык,

Үзебезгә өлге таптык, моң алдык.
Без идек без... Арабызда бар иде тик

Хәвефтән йөз чөергән: «Вак, мескен!»— дип.
«Әкият» дип көлсәләр дә күп сүзеннән,

Без үз иттек, җылы тоеп үзеннән.

Күңелләргә саулык җыйдык күз бетереп,

Гүя татлы бадә эчтек бетереп...
Борынгының китапларын актарганда

Бәдәннәрдә актарылды җан, кан да.

Тоеп көннең үтәчәге һәм килерен,

Белеп кемнең ни йомыштан керәрен.

Киштә куеп китап тездек, чаршау элдек,

Күзгә төшеп тормас булды ул элек.
Күңелләргә саулык эзләп, китап тотып

Торды еллар укымыйча ваһ итеп.
Аеру көтте китап — гасыр тузаныннан,

Килер көннең дәрте — милләт улыннан.





  07.12.88.

    “ДЕМОН”

Уйларымны бизмәннәргә салып,

Кат-кат алып-куеп үлчәдең;

Фикер өчен таркау булды калып,

Дәртле акылымны көчләдең.

Үтелгән юл булмагандыр җиңел,

Тормагандыр кеше юл биреп,

Айкалганда, чайкалганда күңел —

Гаҗиз булгансыңдыр гүр күреп.

Инде тәнең сөяк кебек ныклы,

Кулың тотса, тимер — кәлҗемә,

Күзләреңне усал караш саклый,

Бер сүзеңнән бәндә күз йома.

Тик кешелек күрке синдә — җан бар,

Аның түре — шаулы ал чәчәк,

Балкыр идең үзең, сиңа көн тар,

Өмет утың: “Бар,— ди,— киләчәк!”

Заманадан аерылып калып,

Ялгыз сагышыңны бишләдең,

Уйларыңны бизмәннәргә салып,

Кат-кат алып-куеп үлчәдең.





13.12.88.

“БАРОККО”

Ә җан нуры — очкын — күзләреңдә...

Сәҗдә итәм, 



бар сыеныр өчен урын —






 почмакта:

“Лә иләһә... Лә иләһә... Лә иләһә...”

Тәкбир өчен белем җитә,

Менә Коръән тотар булсаң,





“надан” дигән

Яман ат китә...

Көннәремне буйлап-буйлап бүлә

Наданлыкның кара пәрдәсе,

Ышанычлы түгел

Әле көне,

Кояш белән тумый иртәсе.

Хаҗ сәфәре кылып кайта күңел,

Тик өшенәм: ышанычым кемдә?

“Дәһри!”— дип таш ыргытып өскә,

Үтерерләр кебек ул җирдә.





13.12.88.


БЕЗ ӨЙРӘНГӘН...

Көтмәгәндә дәһшәт килде, өрде

Һәм күтәрде өскә күсәк кул...

Без тәннәрне ордык күсәгенә,

Андый чакта ныклык була ул.

Чәчрәп чыкты, буа булды каннар,

Атмас кебек иде алсу таң,

Бездә әле, белде, каннар кайнар;

Кирәк түгел мактау, олы дан.

Куып барып: “Тезлән!”— дияр өчен

Бар булганын изеп китәргә,

Бездә әле намус богавы бар,

Нигә кирәк мескен итәргә?

Бездә шулай: батыр булса кеше,

Дәһшәткә дә күркәм йөз куя,

Кемдер сукса, аңа авыз ера,

Җавап итеп куркак җан юа.

Без өйрәнгән инде, авыз — ерык, 

Тыкрык саен дошман көтсә дә

Без кул биреп кенә күрешәбез,

Калтырана дәһшәт, өрсә дә.





14.12.88.

БӨЕК ТӨРКИЛЕК

Заман сыкрап кына урын күчте,

Иске җирдә калды хәрабә;

Элладаның кара кашларына

Гашыйк булу тойгың — әрәмгә.

Барсы күчте. Мең ел эчендә һәм

Мең төрлегә килде замана,

Бөтерелде кырлар буйлап җилләр,

Үксүеннән көннәр камаша.

Элладаның кара кашлары да

Төрки кочакларда эреде,

Табып була микән бу дөньядан

Саф көенчә калган кешене?..

Зур шәһәрләр тетрәп торыр булды

Дала аты кешнәп куйганда,

Диңгезләргә түгелеп төште еллар —

Дан артыннан ирләр куганда.

Гасырларны гасыр алмаштырды,

Кыска чорлар озын тоелды,

“Вәхши” Дала “Бөек” Авропаның
Итәгенә килеп егылды.






15.12.88.


МӘХӘББӘТ АҺЫ

Кара кашын куйды ул сикертеп,

Керфек угын төбәп очырды,

Карашыннан җаннар, исен җуеп,

Ишекләрен ачып каерды.

Бер тигән ук кечек адәмне дә

Мескен җирдән Мәҗнүн ясады,

Парә-парә ертып якаларын,

Шушы бәндәң елап аһ орды.

Ук очырган гүзәл, кабат багып,

Йомшак кулын яулык итмәде,

Кайнарланып аккан күз яшьләрен

“Сагышым” дип сыйпап сөртмәде.

Шуннан бирле дөнья аң югалтты,

Өзелеп төште хаклык үлчәве,

Баш идерде, ялгызлыкта йөртте

Һәм кыйнады телләр уклавы.

“Сөям!”— диеп шәрран ярып кына

Котылып булмый иде ояттан...

Мәхәббәт ул җанга затлык бирә,

Тик егылма гына аяктан.





15.12.88.

ЯЗЛАР ҮПКӘЛӘДЕ
Аңа кияү кирәк, димәсеннәр, 

Көлмәсеннәр синең килбәттән,

Чыкма аңа, чыкма кияүгә син:

Акылы — очсыз, бары әйбәт тән!

Хозурланып айның яктысына

Адаштырган төнең хәтерлә,

Нигә шунда урлап китмәдең дип

Битәрләсәң мине, битәрлә!

Әмма чыкма, чыкма кияүгә син,

Мәхәббәтсез ничек яшәрсең?

Ул сөеп тә әле, син сөймичә

Тормыш юлың елап үтәрсең.

Ул чагыңда синең чәчләреңнән

Минем кебек кемнәр иркәләр?

Чыкма аңа, чыкма кияүгә син,

Юкса, килер язлар үпкәләр...

(Ә син тыңламадың сүземне,

Болыт каплап алды көнеңне).





18.12.88.


        ФӨРЙАДЛЫМЫН

Аһ, көнемне сагыш алды, күмде моң-зар,

Кай тарафка җисмем ташлыйм, дөнья бик тар.

Сагышымны аңлар бәндәм, син кайда соң,

Кычкырганда ник җавапсыз минем зар-моң?
Килеш-килбәт өчен тумый кеше җирдә,

Яшәү өчен килә, әмма миндәй ир дә

Сагыш тулып, бәгырькәен өзә икән —

Җир күчәрдән ычкынгандай була икән.

Көн яктысы кара төн тик, төсе кача,

Сагышлыга кемнәр хәзер ишек ача?

Болыт түгел, бәгырь ертып чыккан аһтан,

Эре-эре тамчы ява, төшә аһтан.

Мескен калып, күмелеп һәм чиста тәнем,

Сагыш белән кара булды бу бәдәнем.

Ул — юләр, дип, хәерче, дип куганнарның,

Гайрәт белән мин-минлеге тулганнарның
Акырганда, ертылып китеп капчыклары,

Чыгар булды тәнен ташлап җанчыклары.

Сагышымны белегез дип сүз салмадым,

Үтенечем тыңлагыз дип лаф ормадым.

Әмма көнем сагыш белән тула торды,

Үзем — былбыл, яшәгән җир бакча булды.






              18.12.88.



ЕХИТ

Изге сагышларны кочты җаным…
Җитмәсә дуслар көлделәр,

Күр, дип, кара, бу бәндәнең
Сөмсере коелган, тәмам җыя алмас,

Һич күргән юк аның көлгәнен...
Сагыш аша көлдем, мине

Үз күрмәде дөнья бәндәсе:

“Көлүләрең һич рәтсез”,— диеп,

Өскә төште авыр шәүләсе.





19.12.88.


КАЗАН ЯТИМЕ

Үксез булды еллар Казан кочагында,

Ерак иде авыл, туганнар,

Әллә язмыш, әллә үзем шунда

Адашып ла калдым, бураннар

Урамнардан эзләп йөрделәр дә

Коймаларын килеп сардылар,

Кеше саен карап текәп-текәп,

Ятып елар булып ардылар;

Ә кырларым шәрә кылеш калды,

Арышларым төптән өшеде,

Казан урамында югалдым мин,

Ятимлектә җаннар өшеде.





19.12.88.

ХАРАП ЗАТЛАР

Вакытлар аз, дигән булалар да,

Үзләре аһ орып ашыгалар...

Кабатланып, эшләр кырмак булып,

Эш янында мең кат кашыналар.





              23.12.88.



ҮКЕ

Көннәр җылы булыр төсле иде,

Шәүләләре шушы заманның
Бетәр төсле иде, юкка икән

Ышанычы олы җаннарның.

Ничек болай булды әле тормыш,

Ник тиешне бирми дөньясы,

Бу җәфадан, бу җәбердән, белмим,

Кай тарафка качып китәсе?

Иртә таңнан һаман иске сүзне,

Яңа калып белән уратып,

Тел сындырмый гына сөйли-сөйли,

Яталар шул алар болгатып.

Исемнәрен атап әйтеп була:

Ни хикмәте бардыр ҮКенең?

Капкан чакта тартып алып ашый

Иң татлысын табын күркенең.





24.12.88.


      АЙ ТИК ЙӨЗЕҢ
Сөйдем ай тик йөзеңне һәм кара күзеңне,

Бөдрә чәчең бөдрәсенә куйдым йөземне.

Алмаланды бит очларың, аһ итте көнем,

Салкын калды ятак җирем, ялгыз бу төнем.

Йолдызларны санап-санап исемең укыйм,

Һәрдаимда һаман-һаман исемең тукыйм.

Күзләремнән энҗе коям, җанга ут салам,

Айны син дип күрәм һәм дә шашып ук калам.

Чү, кит, болыт, каплама һич, йөзен яшермә,

Җисмемне дә мескен итеп түбән төшермә.

Җил, кая син, ку болытны, пәрәнҗәсен ач,

Нинди күркәм, күрче, йөзе, чәчәккә ул таҗ.

Назлы-самим кулларында коеныймчы бер,

Йөрәгемә, я бәгырем, өең кебек кер.

Аһ, күтәрде керфекләрен авыр һәм салмак,

Аңын алып чәчәкләрнең, телсез калды мәк.

Белмим, синме ай, аймы син, буталдым күптән,

Сахраларны гизәр булдым, күздән яшь кипкән.








26.12.88.




АҺ!..

Күзләреңдә — сагыш, тетрәп куя җаның,

Аһ орып син койдың күкнең йолдызларын,

Ышанычлы төсле иде аткан таңың,

Буш үтте көн, уйнатып җил кубызларын.

Килеп, башын итәгеңә орыр бәндәң 

Кая синең — батыр йөрәк, арысланың?

Ут эчендә калды синең назлы бәдән,

Чит карашны калкан куеп каршыладың.

Көттең, өмет җылы нурын югалтмады,

Истәлекләр сагыш тулы шәраб иде,

Иреннәрең аның исемен кабатлады,

Күңелеңә уй шәрабы тулса иде.

Әллә ялгыш, әллә белеп исте саф җил,

Шул тарафка сизенмичә битең куйдың,

Өзелепләр китәр булды синең наз бил,

Күк йөзенә яшь аралаш аһлар уйдың.

Хәбәрләре ялган иде, тәкъдир — саран,

Һичкем белмәс аның кебек җан назларын,

Йөзләреңә ябып сагыш, җыеп барын,

Тездең күккә коелган ак йолдызларын.






27.12.88.


***

Күңелкәем дулкын эчендә,

Бәгырькәем упкын өстендә,

Нидер булды, ахры, битемдә

Хурлык челтәр үрде әле менә.

Билгесезлек тезне чүктерде,

Билгесезлек әрнү түктерде,

Мәгънәсезгә ачу күперде,

Челтәрләре очты җилдә менә...





27.12.88.


***

Мин — шагыйрь, дип лаф орма, сабыр,

Язганың, бар, тавык көләр, такыр...

Ат калдырам бу дөньяда диеп

Ышанма һич, тот телеңне тыеп.

Кесәңә дә кергән саен бакыр,

Сатарсың син, буташтырып, акыл,

Үзеңдә юк нәрсә булса, урлап

Алырсың дан, бөекләрне хурлап...

Бер көн килеп, мин-минлектә өстен

Чыгып, барсын каплап китәр җисмең,

Акылына бәндә бүген килеп,

Качсын синнән Кытай-дивар корып.





27.12.88.


ШАКШЫ БУЛГАН “ШАКШЫЛАР”ГА

Ис китә ул, китми дисәң дә,

Ачу килә, килми дисәң дә —

Шәһәрнең таш урам юлында

Ятып елар булган чагында

Ярый әле: “Чү!”— дип әйтергә

Җилләрем бар. Юкса, бетәргә

Генә кала бездәй бәндәгә —

Юк таяныр дустым-җанашым,

Бу дөньяга кереп адаштым.

Һәрбер мескен үзен синнән өстен

Итеп тою өчен теләген

Алга куя, затлы кыяфәт

Өчен кия яхшы ак ефәк,

Өстән туны каплый, беләген

Ертып куеп, ала кирәген...

Этеп-төртеп кенә, батырып,

Үзе йөри гәүдә катырып.

Ис китә ул, китми дисәң дә,

Ачу килә, килми дисәң дә...




         30.12.88.

CАГЫШ БОЗЛАРЫ

Инде күз яшьләрем бозланды,

Балкыр саф нурлары сүрелде...

Ышаныч сүземнән баш тарттым,

Хәерне дөньяга тараттым.

Әллә соң ялганлап йөрттеләр,

Әллә соң мин үзем беркатлы?

Сүз сөйләп бакканда — көлделәр,

Хак сүзем терәген югалтты.

Яшәүдә ышаныч эзләдем,

Көн килеп, шаккатып аһ булдым:

Бөтен ил язгы боз шикелле,

Таянсаң — яшәвең икеле!

Көн үтте, үземә мин бактым,

Җаныма төбәлеп сүз каттым:

Онтылган иманны яңарттым,

Үземә ышаныч көн таптым.






30-31.12.88.

   ЕЛ ҮТКӘНДӘ

Елым үтте; кичтем көннәр диңгезен,

Нәрсә җиңел, нәрсә авыр — күрдем,

Бәгыремә тамды сүзең, йөрәкнең
Хисләренә хисне өеп үрдем.

Вакыт үтте, кичтем гомер диңгезен,

Өметемне кыйбла иттем үзем,

Хисләремне җилкән ясап, акылның
Ачып тоттым көнгә зәңгәр күзен.

Адашмамын, дидем, әмма ялгыштым,

Тәкъдиремнән узар кебек идем,

Гомер үтте, арып сүнгән диңгезнең
Итәгендә чүпле күбек үзем.




31.12.88.

       САБЫРЛЫК ТЕЛӘҮ
Сабыр бул, дип һаман-һаман тыйдым күңелне,

Ашыкма, җан, вакыт — мизгел, кара күзеңне

Яшь күммәсен, ялгыш эштән сакла үзеңне,

Кылганыңны әйтмәсеннәр — чүплек өеме!

Меңне эшләп, кабат эшләү кирәк булганда

Шулмы яхшы? (Кылганыңны кабат кылганда?)

Үзеңнең көч җитми икән, бар син остазга,

Ярдәм сорап килгәннәрне салмаслар базга.

Өйрәнгәндә, белми торып, бәхәсне корма,

Надан килеш, үзең көлеп, лафларны орма,

Белем җиңел килмәс, сабыр, булмый, дип әйтмә,

Оча белеп тумый һәм кош, үзе өйрәнә.

Җиһан күрке булганнарның түрләре якты,

Кара булса, ялгышалар, кызыл дип акны,

Сабырлыкны таптың исә, таратма затны,

Бер алгач та һич югалтма күркәмлек атны.

Бирерләр һәм төрле бәя, һәммәсен алма,

Хакны ялган белән бутап кәефтән калма,

Сабыр бул дип һаман-һаман күңелеңне тый,

Агачыңның җимешләре булыр беркөн сый.








01.01.89.

ТОРМЫШ ӨЙРӘТӘ

Мең кат яшәп тә яшәргә тормыш өйрәтә:

Йә ул телне тартып өзә, яки сөйләтә!

Актык көчең калган чакта тамчы су бирә,

Яки сине йөзгән җирдән чоңгылга сөрә.

Аһ иткәндә, тәүбә сорап, сүз кабул була,

Шатланырмын дигән чакта күзгә яшь тула.

Акны кызыл дип күрергә тормыш өйрәтә,

Хурлар чакта оятлыны мактап сөйләтә.

Якты көндә ачык күзгә пәрәнҗә каплый,

Туй өчендер — тозлый да ул каз итеп каклый.

Кемнәргә үз караш белән табынын куя,

Ә берәүләр соңгы кисәк икмәген җуя.

Әйтеп кара: «Кая хаклык?» Артыңны кашыр,

Җитмәсә, бу — дөрес эш, дип сыртыңны басыр.

Инде дә син тынмас булсаң, уена килеп,

Сатып алыр бер тиенне икегә телеп.

Мең кат яшәп тә яшәргә тормыш өйрәтә,

Әмма олы бу тормышны адәм үзгәртә.

Буталган ак-караларны аерып куя,

Яши-яши аннан үзе төз юлын җуя.

Иманына килгән бәндә дененнән яза,

Түрәлектә ахмак булса — илеңә каза.






06.01.89.

   ТАБЫНУ

Тынлык —

Дөньяның камиллек ноктасы!..

Чишмәнең челтерәп акканын,

Җилләрнең йокылы сагышын

Йөрәгем белән мин җыямын!

Бакчага ямь булып керәмен,

Чәчәкләр карашын сизәмен,

Сулышын сулышка тиң куеп,

Кочакка дөньяңны җыямын.

Алдыңа җәелә шатлыгым,

Куаныч — иренең иркәли,

Моң булып карашың агыла,

Бәхетем — дөньяда барлыгың,
И тынлык! Күңелнең сак назы,

Үткәннең самими ахыры,

Яңаның ялкынлы башламы,

Онтылган елларны кайтарган

Дөньяның камиллек ноктасы.





08.01.89.

КОЯШ КҮРКЕ

Кояш күрке бу җиһаным, күзе яшьле,

Әле яман — килер көне, әле ямьле.

Күреп, багып, аңлап аны булмас кебек,

Күп сөйләүдән бары артыр илдә чүбек.

Сорап-багып кара әле галименнән,

Бераз өлеш чыгарырмы белеменнән:

Адәм заты хайванидан нидә өстен?

Яман холкы нигә каплый ямьле битен?

Яки ясый гөлестаннар шушы җирдә,

Яки яга, очыра ул барсын җилдә?

Яман син дип әйтеп кара, ул аңлармы?

Үз ялгышын төзәтүдә эш кылармы?

Кызу җәйнең уртасында кар торырмы?

Йөремсәргә: “Оят!”— дисәң, гарь булырмы?

Бозылганда җиһан күрке, рәсүлләре

Дин китергән кичеп михнәт, зар сулары.

Шуннан адәм үз җаена тормыш иткән,

Бер көн килеп, тагын күрке уңып беткән.

Туа торган бөек затлар, китә барган,

Кат-кат салган ямаулыктан аста калган

Чапанының ниндилеген адәм җуйган,

Тора торгач, инде аны юрган иткән.







09.01.89.

АТЫМ ДҮСЕМИДЕРМЕ?

“Дүсеми” дип әйттем, алдым тәхәллүс…

“Досоми”— дип бозды аны бер хәйбүш.

Дусмөхәммәд — күркәм исем, белерсең,

Нигә аны “пар тояклы”
 диясең?

Аңламады, көлде хахалап вак җан,

Имеш, кирәк булган миңа күркәм кан.

Сүз хаклыгын күтәрерме ялгыз сан,

Исем белән йөрми, туган, килер дан.

Балчык белән әвәләнә саман йорт,

Торалырмы күтәреп ул сулы көрт.

Әллә авып китәрме соң, аудар, төрт, 

Салсаң, таштан яса, яхшы исем йөрт.

Кубыз уйнап көнгә дәртлек килерме?

Буш болыттан көнгә яңгыр сибәрме?

Исте туфан, айкап килеп Себерне,

Буш сүз чәчеп уздырма бу гомерне.

Дүсемиме, Досомиме исемем,

Заман әйтер, бәлки яман исемен

Биреп таптар, күмеп минем исемем,

Бәлки чәчәк булып балкыр җисемем?






09-10.01.89.

        СҮЗ ИРЕГЕ

Йә әйт, алай бик беледекле торгач,

Аккан сүзне бүлдерерлек булгач!

Бар иде бер хатын, шәһәр халкын

Дер селкетер иде, сөйләп барсын.
“Гайбәт сахип” исем аңа, диләр,

“Йөзе — ямьсез, эче — кара!”— диләр.
Гомер үтеп тузмаган утлы теле,

Сөйли-сөйли диңгез булган күле.
“Аһ!”— дигәннәр, тыңлап баккан адәм

Уйлап куйган: “Башка чыкмам өйдән!”

Халык качар, бер угыры килсә

Яки гайбәт сахип пәйда булса.
Өченчесе — бу дөньяны бозган —

Мәкерле дус — намусыннан узган!

Йә, әйт, алай бик белдекле булгач,

Мондый өч зат илне биләп торгач,
Котылырга мәлгуньнәрдән ничек?

Алардан тик безнең көчләр кечек!





10-11.01.89.
БЕР ФӘЛСӘФӘ

Син йөзеңә: “Ямьлемен!”— дип карама,

Икенче чак: “Ямьсезмен!”— дип карарга

Һәм дә туры килер әле үзеңә.

Дөнья бит ул һәрвакытта туй түгел,

Һәр көнеңне бәйрәм диеп көйләмә,

Керә ул чүп — дөньяның күзенә дә.

Күрмәс, димә. Алай булгач

Нигә: “Күзле!”— дисең аны?

Табигате каршы булмас,

Чүпле кылгач бу җиһанны!





10.01.89.

ҺЕ-ҺЕ-ҺЕЙ-Й-Й...

Тыныч иде дөнья, назлы иде көне,

Явып торды кары, чыкты җылы өне —

Кайрып кына ачтың ерак авыз өйне,

Тәгәрәде илгә пешкән коймак исе.

Тыныч иде дөнья, назлы иде хатын,

Өең тулы чага, яхшы чаптар атың,

Кешнәп, җилдәй очты өзеп йөгән бавын,

Тәгәрәттең илгә җырның дәртле көен.






10.01.89.


***




*Тотмый безнең базар




Сатылмаган товар...

“Ал!”— дип килгәнегез юк,

“Бир?”— дип киләсез һаман,

Монсы булмаса, тегесе

Сезнең йөзгә бик таман

Икәнен дә бик беләм...

Безнең диварлар ялангач,

Ә сезнеке — чат келәм,

“Бир!”— дип киләсез һаман.




12.01.89.



***

Сөяксез син, беләм, энем,

Шуңа күрә йөзең танымаска

Дөм сукыр булды күзем.

Исәнләшеп кул бирешәм,

Сүзсез сүзгә ирешәм,

Читкә каерыла да йөзем,

“Аһ!”— дип тәмам бөрешәм.

Үч итепме, аңламыйсың,

Һаман сүзгә бәйлисең,

Йөзем ачык диеп әллә

Миндә дуслык шәйлисең?




           12.01.89.


***

Төкерә ул безләргә,

Без дә төкерәбез сезләргә,

Шул кирәк без юньсезләргә,

Тәкәббер мескеннәргә!




      11.01.89.


***

Корсагы зур аның,

Буе — кечкенә,

Уйлаган уен әйтә ул

Диеп: “Төш кенә!”

Беләкләре ныклы аның,

Маңгае бик тар,

Теле һич туктамас аның,

Әйтсәң дә: “Тик тор!”

Йокыны бик ярата ул,

Ашауга — таза,

Эш кушарга ятсынасың,

Башласа — боза!





13.01.89.


ҮСЕШ

Җир баласы тау идем,

Дәрья суыдай идем,

Җилләр чыгып күпереп,

Бөтен дөнья тутырып

Кайнар һәм шашар идем,

Дулкынны каплар идем.
Җир анама тисәләр,

Тәнем белән калтырап,

Чайкалып китәр идем,

Ташларны сибәр идем.
Татар булып яшәдем, 

Татар булып торамын,

Тотар кулым киселгәч,

Әйтер телем өзелгәч,

Диңгезем җаен алды,

Тынды, тәмам сай калды,

Тавым ташларын күмде,

Очкын күзем сүрелде…
Сөяк бирсә — кимерәм,

Калҗа атса — симерәм,

Дошманнарына өрәм,

Эт хезмәтендә торам.




13.01.89.

  АЧЫК ИШЕК ЯНЫНДА УЙЛАНУ

Сөбханаллаһ, ачылды түр ишекләрең,

Кабартылып куелганнар түшәкләрең,

Керми киткән кешеләрнең җаны тукыр:

“Ахмак! Мескен! Юләр шул мин, күзем сукыр!”

Фирдәвеснең яннарында Ризван булыр,

Җәннәт ишеген лаеклыга ачып торыр,

“Ачылды!”— дип ишегеннән үткәндә дә,

Кулдан алып, кире таба куа белер.

Сөенгәннең күңел түрен шик кимерер,

Үз шигенә гарык булып ул күмелер,

Ике күзе сукыр калып, бәндәләрең
Кулы белән капшап-капшап йөри белер.

Җаны исән — сөенечен көтеп яшәр,

Һич югында уе белән сарай ясар,

Бүгенгесен яман күреп, киләчәккә

Өмет белән очып-бәрелеп бәндә чабар.

Барган саен юллар тармак-тармак булыр,

Кайсы туры, кайсы ялгыш — кемнәр белер,

Ә шулай да рәхмәтен ул әйтә торыр,

Килер көннең үткәнендә кала бирер.






14.01.89.


***




         *М.Гайнигә

Халык алдына чыга да сүз әйтә,

Тын торган зур заллар гөж итә,

Фикерен нык итеп йомарлап чыкмый ул,

Сүгенә, телен һич тотмый ул.





                    16.01.89.


***

Йә әле, нәрсә, диләр? Зат, диләрме?

Бу — адәм түгел, сыер, диләрме?

Таптый, сыта, печәт сугып китә,

Аннары килеп ялый, диләрме?





16.01.89.


***

Исемен яхшыдан куеп, күз уеп,

Тел биреп, тел өчен сүз җыеп,

Моң өчен күкрәгенә сагыш салып,

Кылынган адәми — зат булып.

Торыр өчен җиһан күркендә,

Егылдым, килеп...

Чайкалып китте күңел чиләге,

Түгелде җиргә,

Капланып төшеп...

Юк икән,

Адәм түгел, пот икән —

Асылы тишек!





16.01.89.


РӘНҖЕШ ИЯСЕ

Йөрәгемә басып үтте бер җансызы,

Әйтерсең лә дөньяның ул шаһ-шаһбазы —
Бөркет булып очып кунып, канат кагып,

Умырттырды сыртны, булды күл — кан агып.
Ярамда мин сыкрап ятам, иза чигеп,

Күккә-җиргә аһлар ордым, кайгы игеп.

Ишетмәде ни йолдызым, Тәңрем минем,

Мескеннәргә ярдәмсезме әллә динем?

Вакыт җитеп, кылт урталай ай ярылды,

Күчте туфан, савытыма ук кадалды.

Акты суым, чөмереп эчте кара туфрак,

Миңа калды тишек җиһан, тәнем — өрәк.

Калтыранып соңгы өнне күккә әйттем,

Җан ачысын тел тибрәтеп түргәә илттем.

Селкенмәде, тетрәмәде үле дөнья,— 

Җансыз булгач ник төрделәр сине данга?
Аңсыз калдым, чемердәп тән җыйды канын,

Озак вакыт табалмады көчем санын.

Бер йотым су теләп-сорап күзем ачтым,

Ярдәмсездән өметемнән читкә качтым.

Көчең юкта хакны эзләп ни файда бар,— 

Бер егылсаң, бәла килә телеп зар-зар.









Янв., 1989.


           * * *
Тән арылган, таралган сан, көн кара,

Дөнья йоклый кебек үзе, миңа — юк!

Адашыплар йөрим кебек юлларда

Бер ялгызым йокы аралаш моңаеп...






        17.01.89.


ШАГЫЙРЬНЕҢ БАЗАРЫ

Ирекле булыйм дисә шагыйрь әфәнде,

Шигырен язып, илтми базарга сүзне.

Гәҗитләр битен бизәп торыр нәзымны

Тапса да ашыкмый. Ди: «Сатмыйм “кызым”ны!»

Шагыйрьнең сүзе илгә бик кирәк булса,

Әйтерен җан үтенеп ул көтеп торса,

Замана шул вакытта ишеген ачса,

Җил килеп, кабаттан һәм ябардай булса...

Ирексез булмыйм диеп шагыйрь әфәнде

Уйламас, илтми калмас базарга сүзне.

Үз халкы табар аны сүзе эзеннән,

Барсы таныр аны дөрес сүзеннән.

Базарга шагыйрь элек күтәреп сүзен

Чыгарса, хәзер базар эзләр хак сүзен.






           22.01.89.

ТУКАЙГА ЧӘЧӘКЛӘР

Кыш. Ак кар. Кара мәрмәр, тыгыз урам,

Яныңа килеп, Тукай, башны орам,

Үземә төшкән бурычымны үтәп,

Алдыңа чәчәкләрне илтеп куям...

Кыш. Ак кар. Кара мәрмәр, кан чәчәкләр —

Өч нокта — ил битенә чәчрәгәннәр,

Гөнаһсыз самим җаннар халык күңелен

Агарту өчен күпме сүз түккәннәр.

Киләчәк, рәхмәтле бул, синең көнең
Туасын күреп, юлны безгә ярган...

Бүселеп адашылган чакта юлда,

Таныла тормыш

Даһи белдергән юлламыш белән.






17.01.89.


ҖАНЫМА




*Улымның туган көне
Сүнгән иде сукмак, карга томаланып,

Чайкалды уй, уңга-сулга бәргәләнеп

Атлый бирдем, нинди хәбәр көтә алда?

Гыйнвар таңы җепшек җилен куа алга,

Томанланып калган күкнең якты йөзе,

Җилкәләргә баскан авыр болыт үзе...

Күтәрерлек хәбәрме ишетерсең?

Бәлки, аңсыз, җиргә шунда ишелерсең?

Кит, уйларның яман, кара дөм пәрдәсе,

Бүген бәлки бәхет иртәсе!..

Хәбәр...

Телефон сузды өзек-өзек аваз...

Күкләрнең бар, бар икән, бар, көче җирдә:

Икесе дә сау-сәламәт...

Икесе дә сау-сәламәт, исән, илдә!

Уй утырды, тынычланды, йөз сөенде,

Хәбәр китте кулдан-кулга, мең сөенде,

Тәрәзәдән кул изәде нурлы җанаш,

Гыйнвар бирде куандырып җаныма аш.






22.01.89.

         ХАН БУЛСАҢ
Хан торсаң — берәү булсын угылың,

Әгәр икәү икән,

Берсе диндар булып тусын!

Мирас итәрсең берсенә илеңне,

Икенчесенә бирерсең күгеңне.

Җир кешесе күккә кулын сузар:

Йә яңгыр, йә кояш сорап,

Күк кояр җиргә, сибәләп,

Аш булыр нигъмәтләрен...

Сөенеченнән рәхмәтле булыр илең,

Җыяр акыл хикмәтләрен.

Хан торсаң —

Өчәү булмасын угылың:

Җирең дә, күгең дә буш түгел!

Җирсездән, күксездән бәндәләр

Илсибәр башкисәр —

Ноктасыз җан булыр.


ТӘВӘККӘЛЛЕК

Тәвәккәллек салы ясап,

Максатны юлым иттем,

Яшәешнең диңгезенә

Төшердем, агып киттем.

Югалды яр, сизми калдым,

Белмәдем ни буласын,

Кабарынып куа дулкын,

Белмәдем җил дуласын.

Сөрде дулкын, чөйде упкын,

Тетрәде, аһ, җан-эчем,

Максатның юнәлешен дә

Оныттым, бетте көчем.

Инде мине упкын йотар,

Хуш, гомер, сүндең инде!

Ай-кояшым, күзең ачкач,

Күрмәссең инде мине.

Бөтерелде дөнья, җиһан,

Таралды китте салым,

Әллә бавы черек булган,

Әллә адашкан юлым.




23.01.89.



      
***

Кочаклардан кочакларга йөртте сине тормыш,

Рәхәт чиктең алмаларын кабып яшь агачларның,

Йөзеңә карап һәрбер адәм: “Азгын!”— диеп ормыш,

Төкреп китеп, ямьсезләтеп чырай-йөз такталарың.








25.01.89.

    ДИҢГЕЗ ЯРЫНА ҖИТҮ
Камыштан көймәләр үреп,

Диңгезләр кичүче зат,

Безнең ил туфрагын күреп,

Кумаган юлыннан ат.

Җиркәем төенчек кадәр,

Яулыкка төре дә ал,

Сусыккан — диңгезен көтеп,

Ярына китереп сал.

Камыштан көймәләр үреп,

Диңгезләр кичүче зат,

Илемнең туфрагын күреп,

Чаптырыр безгә дип ат.




28.01.89.



***

Ярым ай ул күктә, күзен кысып, каш сикертте,

Саташты былбыл, күңел кушылды, моң йөгертте.

Бәдән буйлап шәраб йөреп, исерткәндәй итте,

Сине эзләп-дәшеп, илегезгә таба китте.

Соңаруым шушы булган, җылы калган учак

Кисәүләрен җыеп ут тергездем, салкын калган кочак.

Син бирердәй бәхетләрне кемнәр бирер инде?

Адашылды юлда... Күк битендә ае иде...









30.01.89.


***

Чүп җыйдым гәҗитләреннән,

Күгәрде зәңгәр күзем,

Тыңладым сөйләр сүзләрен,

Буталып калдым үзем.

Әйтергә сүзләр бирделәр,

Калкынып алга чыктым,

Җөмләмне җыя алмадым,

Күз яшь төерен йоттым.





08.02.89.

“АЛЛА”Ң КЫЛАНЫШЫ


(“Халыклар атасы”на каршы, яки


Давыл үткәч, чебеннең дулавы)

Сине тәмам аптырашта

Калдырыйм дисә “Алла”ң,

Күңел белән, хисләр белән уйный

Тончыксын дип

Фикер атлы балаң.

Бәйләнә күз, акыл саега,

Көннән ары китми карашың,

Хисләргә дә бары “Алла”ң хуҗа,

Дөньялыкка хәйран каласың.

Син комсомол икән, “кулак” кызга

Мәхәббәткә һичбер хакың юк!

Син пионер икән, әткәң-әнкәң
Тәрбиягә сине хакы юк!
Хаксыз калып бәхет тоткынында,

Хагың сорар өчен телең юк!

Гасырлардан аер җисемеңне,

Читләр белән уртак эшең юк!

Сине тәмам аптырашта

Калдырды “Бөек Алла”ң,

Күңелеңә басты, күзең буды,

Телеңә сукты аннан!



06.02.89.

ИЛЕМ “ХАҖИЕ”

  (Сәхипгәрәй хан монологы)
Миһербан көтеп илләрдән,

Тезләнеп башым ордым,

Ярдәм кулы кирәк иде,

Таянырдай — туганым.

Сәфәр итеп “хаҗ”га чыктым,

Горур башны төшердем,

Атлас чапаннарын үбеп,

Тупсасына баш ордым:

«Игелегең бирче?— дидем,— 

Ярдәм итче, и солтан?

Синең алда (илем өчен)

Булырмын хәтта олтан!»

Сүзләр сыктым җанны сытып,

Аять китабын тотып:

«Синең ярдәмеңне көтә

Күз атып анда котып!»

Ят әйләде нәселемне...

«Бетсен!»— диде илемне,

Канунилар намусында

Бөек ватан үлеме!

Чиксез дала — чите дәрья,

Ярын бозып су кага,

Саркып кына Җир-Ананың
Күзләреннән яшь ага.




      01.02.89.

НӘСЫЙХӘТЕ ГОЛАМӘ

Гыйлем җыям, дип тырыштың, адәми зат,
Борыныңны канатып һәм сөреп ташлак.

Тир агызып баг үстердең; өзеп ал, кап!

Башбаштаклар урламасын, була күр сак!..

Сакчы куйма, бакчаңа бар да керсеннәр,

Күңелләрен тутырып һәм дә җыйсыннар.
Гыйлем җимешең кызганма, белем сәхип,

Синсез сукыр күзләре, җан-күңел — гарип!

Әмма үзеңне читтә тот берләреннән —

Бу дөньяны товар дип белгәннәреннән.

«Үземнеке» дип гыйлемең илтәр базарга,

Ашык башта үзең өзеп һәм дә кабарга.







09-15.02.89.
           КҮЗ КЕРФЕГЕ

Бу дөньяның чәчәк, чәчәк, чәчәк чагы...

Бу дөньяның кояш, кояш, кояш чагы...

Мин — мәңгелек сагыш,

Мин — мәңгелек сөю

Булып актым чишмә суларында...

Инде менә хыялымда

Сиңа килдем тагын...

Ишә хисләр өскә




сагыш тавын!

Актарыла җаным —

Яңгырдан соң тау елгасы кебек,

Сагыш ташы

Күңел төбен тырнап-




    тырнап үтә,

Яр читләрен ватып.

Ә аннары күчә дөньям,

Акрын гына моңым ага далаларда,

Туктап-туктап калып.




Июль-август, 1988.


БЕРЕНЧЕ УЧАК

Йөзен куеп күккә, тыныч кичтә

Тау санады йолдызларны...

Агач өстәргә учакка

Кирәкме иде инде?

Зур кисәүнең бетүен көтә-көтә

Без тын калдык,

Тик ашыктык, сулар сиптек

Һәм ул — сүнде...

Көле җылы иде,

Калдырдык та киттек —

Әле озак-озак

Янар-янар булган

Бөек мәхәббәтне...

Гомер үткән саен

Бу тау безне чакырыр,

Сүнгән кисәү торыр

Янып бетү теләп,

Ишелер безгә сагыш

Күпләп-күпләп...

Ә бу кичне без җыр ташып,

Моңлы булып кайттык авылга,

Ярым ай кыйбла читеннән

Борын төртте һәм югалды,— 

Күкнең иркен биреп йолдызларга,— 

Җыр сузып авыл әйләндек

Иңнән буйга.

Шунда

Дөнья дәшкән төсле булды:

— Дүсеми!.. Дүсеми!..

Калтырап коелды яфрак җиһанга,

Себереп куды туфан-өермә...

Синме чакырдың, и яр!

Яшь агач күк бөгелде имән буем,

Керпе — куян булды,

Җылысын тойды куен.

Бүген аңлаштык,

Ә иртәгә —

Арага сүз керде...

Җанга түгел, сүзгә ышандык,

Утлы йөрәкләргә су салдык...

Көннәр үтеп, уйда кайтам

Янып бетмәгән учакның
Кисәүләрен күреп,

Мин боз булып катам!



Август-октябрь, 1988.


ИКЕ НӘСЫЙХӘТ



    
    1

И бала, син әле бөре генә әнкәң куенында,

Җил-яңгырдан сине саклый, кочып тота нурында.

Көнең җитәр, очырыр җил ( язмыш җиһан иркенә,

Бул син үрнәк, бул син чәчәк халкың йөзе күркенә.

Һәр эшнең бер башы булыр, нигезе һәм электән,

Сабый чактан тырыш бул син, җаның булсын күнеккән.

Бәхет кошын тоттым, дисәң, читләрдән юк эзлисе,

Үз көнең бар, шунда дан ал, моны һич юк сүзлисе.

Бу дөньяда иң кирәге — һәрвакыт бул син тырыш,

Эше барга һәрвакытта йөзен куяр бу тормыш.

Хезмәтнең һич юк олысы һәм дә юктыр вагы да,

Ялкаулансаң, булырсың син һаман бер үк кайгыда:
«Кайчан бетәр бу эш?»— диеп аһын орыр җан-тәнең,

«Нигә эшләп интегәм?»— дип сүз болгатыр буш телең.

И бала, син әле сабый, уен өйрән син баштан,

Җиңел булыр зур эшләргә таба күчү һәм аннан.

Хезмәт сөю — беренче шарт, әйтер сүзем тагын бар,

Укып-тыңлап калма моны, күңелеңә салып бар!





2

И бала, бар төрле кеше, син күркәмнән өлге ал,

Күркәм холык иясе бул, күркәмлектә исем ал.

Яман затны кем дә сөймәс, аны зурлап сөйләмәс,

Яман белән күркәм бергә дуслык көен көйләмәс.

Яманның көн кара булыр, күркәмгә шәм кирәкмәс,

Намус колы бәндәнең һич уе яманда йөрмәс.

Күркәм булган бала һәрчак өлге булыр бар яктан,

Яманнан һич үрнәк алма, яхшы бул син һәр яктан.

Башкаларның күрсәң әгәр каралыгын, элек син
Үзеңнең бар аклыгыңны сакла, өлге ул тапсын.

Ярдәмең бир, агарт, читкә кара киемен ул атсын,

Сине күргән бәндәләрнең ышанычы һәм артсын.

Бу тормышның яме бул син, кояшы бул ак кышның,

Йолдызы бул, якты ае юл йөрүче юлчының.

И бала, нәсыйхәтем сиңа кылдым, ишеттең,

Белмим, әллә ят күңелгә, әллә инде иш иттең.

Үзем белеп инанганга сүз алып һәм сөйләдем,

Син бәхетле булсын өчен шигырь көен көйләдем.

Бу әле мең нәсыйхәтнең тик икесе, шуны бел:
Сүз йөрәктән кайнап чыга, аны куя телеп тел.

Гомер үтеп, онытырсың, үсеп буйга җитәрсең,

Нәсыйхәтле булсаң әгәр, күркәм гомер итәрсең.








26.10.88.


***

Чукынсын бу дөньялары,

Җимерелсен җиһан-күгем,

Мәк чәчәгем бик тә сагындырды,

Күкрәгемә сыймый дәрт-көчем.

Урып алып чөям бар нәрсәне,

Куып китәм вакыт агышын,

Һич кая да куеп булмый бары

Бу йөрәктән мәкнең сагышын.





21.02.89.


***

Кара күзенән атты угыны,

Кадалды җанга, койды канымны.

Күз яшем тамган җир бакча булды,

Сагыш утыны умарта җыйды.

Димә син: “Чакты бал корты мине!

Кадалган җирдән әрнетә инде!..”
Үзең аткан ук иде ул, бәгырь,

Иясен табып кире кайткандыр!





         24.02.89.


СЕРНЕҢ СУЫНУЫ

Йөзең якты, куеның наз,

Сөйләр сүзең сагыш атлы бер саз...

Салмак кына керфек очың керфек

Кага хәзер, күз яшь тама төртеп.

Нәрсә булды, кемнәр алды синең
Көләч йөздән якты шатлык нурын,

Ниләр өчен бу җан, күңелең моңлы?

Уртак булсын кайгың, җаның моңы!

Бирмим, дисең, үз сагышым, дисең,

Үземә дә бик аз калыр, дисең,

Акрын гына кулъяулыгың читен

Бәгырь каның белән чуклап чиктең.

Кипте керфек, яулык та юылды,

Уй бүселеп, сагыш та таралды,

Яктырды йөз, тавышың тагын моң саз,

Кайтмый калды куеныңа тик наз.





               24.02.89.


ЯЛГЫЗЛЫК ИЛЕ

Сөйләр сүзем бүселеп-бүселеп китә,

Туктала җыр, бәгырь иңрәп бетә,

Хәтерләрем яңаргандай итә,

Кайнар яшьне уй итәге сөртә.

Үпкәм кемгә? Кемне сүгә алам?

Кем алдына барып зарны салам?

Әрнеп-иңрәп бәгырь аһын ора,

Килер көнгә кара пәрдә кора.

Тынам иң сай чишмәләр күк посып,

Кабарынам Кара диңгез йотып,

Кешеләр бар, үчләшмә, дим, йөрәк,

Сүнгән кебек булам сүзсез көйрәп.

Ни мескен ул адәм арасында,

Кагылып куя йөрәк ярасына,

Дулап китәм, әйләнә дә дөньям,

Килер көнгә пәрдә корып куям.





24.02.89.

БИ ГЫЙЛЬМЕ ЗАТ

Кешенең белем айгырын җигеп,

Үзеңнең йөкне төядең җыеп,

Күрерлек күзгә капладың пәрдә,

Бөексең кеше чалмасын киеп.

Юл биреп, урам үткәндә, сиңа,

Ул килә, диеп әйттеләр, әнә!

Күпме көн көттең, ачылды ишек,

Бер сүзең төртсәң, меңәр җан күнә.

Ышана бар да, чалмаң зур, матур,

Чапканда атың юллар да такыр,

Иясе, табып, бир, дисә, атны,

Диясең хәзер: “Ахмак син, сукыр!”






27.02.89.

ТӘБРИГЕҢӘ ҖАВАП



*... Сиңа җылы хисләремне



һәм матур теләкләремне белдерәм!





(Тәбрик мәктүбеннән)
Җылы хисләрңә күңелемне 





бала итеп төреп,

Матур теләкләрең нурында син 





коендырдың сөеп,

Бишек җыры булып ишетелде





моңлы сагыш сүзең,

Сөю кочагында бу дөньяга





кабат ачтым күзем.

Җыйдым ышанычны күкрәгемә,





игелекләр җыйдым,

Киттем күтәрелеп, атлый-атлый,





тәндә көчем тойдым,

Синең кебек изге җаннар барда





оят мескенлеккә,

Тормыш белән иңгә-иңне куеп





үтик киләчәккә!





28.02.-12.03.89.


ҮГЕТЛЕК

Адәмнәрең, Хода, изге түгел,

Ник яраттың моңсыз җаннарны?

Кешелекнең басып бугазына,

Коя алар күздән каннарны.

Ник түзәргә кирәк, ник еларга?

Ник һаман да мескен булырга?

Нишли ала кулың, и кеше зат,

Күпме була богау алырга?

Көчем җитми, дисең, көчем җитми,

Миннән булмый, дисең, егетлек,

Ник ул чакта телең сөйләп тормый,

Телең кипми әйтеп үгетлек?

Кемнең җиткән, кайчан күргәнең бар,

Көчәйсен бу, диеп әйткәнне?

Көчсез җирдән көчсез була алу

Кирәк, көтми таптап киткәнне!

Адәмнәрең, Хода, изге булсын,

Шайтан барда — булыр яманы,

Үз намусын үзе саклый алсын,

Көч өстәсен горур иманы!





10-12.03.89.


ӨЗЕЛҮ
Мәхәббәте төсе ирененә чыккан,

Куш чияне кабып, дәрте итеп сыткан.

Ирен читләренә хис сызыгын чиккән,

Сагыш күләгәсен сөрмә итеп сөрткән.

Гашыйк булу өчен чибәрлеген биргән,

Чәчен бөдрә ясап, йөзен нурлар төргән.

Адаштырып, җанны елатма, һай иркәм,

Йөрәгемдә сау җир яфрак кадәр, күрсәң.

Җилең тиеп үтсә, сагыш ярасыннан

Өзелеп төшәр бәгырь, сакла яманыңнан!







13.03.89.


ЙОРТ ГӨЛЕ

Көн матур иде, кояшлы иде,

Бүлмә гөлләрен шунда чыгардым,

Җил тиеп үтеп, нидерме булган —
Гөлләрем белән өйдә саргайдым.

Хикмәте хаким зарымны белсә,

Әйтер, мөгаен, кыйссасын сөйләп:

— Тәрәз артында үскән гөлләргә

Тиң булмас урам,




торса җил җилләп!





14.03.89.

ХИКӘЯТЕ САНДУГАЧ

Бакчада сайрады сандугач,

Таң суын эчте ул ачыккач,

Һәм шунда тәрәзә каршына

Килде дә карады, ачылгач

Күрде ул: читлектә кош иде,

Алдында җимешләр күп иде.

Бересен чукый да башкасын

Каба ул авызга — татлысын.

Иренеп моң суза, җыр җырлый,

Аннары тынычлап ул йоклый...

Күрде дә сандугач бу кошны,

Хәсрәте итте шул бу эшне.

— Мин,— диде,— иртә таң уянып,

Ашыйм дип авызга корт җыеп

Һәм шунда аһ итеп сөенеп

Яшим шул, Ходаем, көенеп!
Гарьлектән сандугач ябыкты,

Кайгырып елаган чагында

Егылып төште дә шул чакта

Мачының кулына юлыкты.

И сандугач, көнләшерлек буламы 



читлектәге кошның хәле,

Синең иркең мең өлеш артык иде!

Хөсетлек — мескеннәр хәле!





14.03.89.

ГАҖИЗ БУЛУ

Ник ноктаң юк синең дөньяда?

Таянырга таянычың кая?

Мең мәртәбә ышандырып, дөнья

Өскә ялганын коя!

Терәлергә юк терәгем,

Тотынырга — тоткасы,

Газиз җаннар гаҗиз торып,

Күзләр тулып,

Хәсрәт ага җаннар гарык булып.

Ә һаман да,

Җилләр кебек урап-бөтереп,

Бер үк сүзе колакларга тула:

“Ышан... Ышан... Ышан!”

— Киләчәккә ышан!— диләр,

— Килер көнгә ышан!— диләр,

— Үз көчеңә ышан!— диләр...

Ышан... Ышан... Ышан!..

Ышанып сүзенә таянам,

Комы каплап китә,

Ышанып диненә таянам,

Садакасын көтә!



                  04.04.89.


***

Ышанычың югалтса Изге йолдызың,

Килеп башың орырга юк исә Аллаң,

Яфрак булып куылса ялгыз бу башың,

Булырмы соң дәртең һәм дөньяда, туган?

“Булыр-булыр!”— дип җилләр ышандырды,

“Булыр-булыр!”— дип чәчәкләр ышандырды,

“Булыр-булыр!”— дип дуслар ышандырды,

“Булыр-булыр!”— дип мин дә инана яздым...

Күп сүзләр бирделәр,

Күп эшләр өйделәр,

Күп көннәр үттеләр,

Әмма...

Ышанычымны кайтар, Изге йолдызым!

Җыя бирде язмыш тәне




яргаланып





дәверләрнең тозын.






07.04.89.


ЯЗЫЛГАН ЯЗМЫШ

Чиртте йомшак бармакларың,

Күңел сазын чиртте,

Синең кулда җырладым мин,

Йөрәк коллык итте.

Теләдең исә — көлдем-көлдем,

Теләдең исә — еладым,

Язмышыңа язмышымны

Бәйләнгән дип уйладым.

Көннәр үтә бирде,

Мин-минлегең артты,

Ачуымнан көйне ялгыштым!
Көттемме соң?

Каһәрләнеп,

Мине җиргә орып бәрдең!

Сындым,


өзгәләндем,



чәрдәкләндем...

Минем хакта истәлегең
Утка ташларсың дип

Белгән идем...

Юк,

Чәрдәкләнгән күңелемне учлап,

Кочып,

Гомерең буе һаман сыктадың.





09.04.89.



АМИН

Адәм киткәндә
Аннан китап калсын,

Йә бер сарай, яки

Кылган эшенең даны калсын!

Кеше киткәндә

Җан сурәте, йөз аклыгы

Мирас булып калсын,

Амин!




14.04.89.


***

Ут булып яшәдең,




яндың,





сүндең...

Бер елың


ун елыма тора!

Меңнәрнең күңеленә

Сагыш-мәхәббәт булдың,

Күңел түрләрендә аһлары



һаман балкып тора...

Ут булып яшәдең,




яндың,





сүндең...

Кызлар кочагында




хис ташкының куна.





14.04.89.

ҮЗ КАНУНЫМ

Сукырайдым, коллык кылдым, гамьсез...

Гамьсез калдым, инде миндәй ямьсез,

Ямьсез бәндә күлмәк җиңен каплап,

Каплап тора, үткән көне харап,

Харап алды, бүгенгесен карап,

Карап тынган, бик күп эшләр хәрәм:

Хәрәм булып җилгә киленгән,

Киленгән дә көннәр чигелгән,

Чигелгән ул яулык читенә,

Читенә тамып каннар сеңелгән,

Сеңелгән үч күкрәк эченә,

Эченә төшкән курку хисе дә,

Хисе дә бит нинди — туганлык,

Туганлык дип алдап яшәгән,

Яшәгән ул ничә еллар буе,

Буе сынар көне җиткәнме,

Җиткәнме сүз, йөрәк эчендә,

Эчендә пешә хаклык икмәге.





12.11.89.

CӨЮ КЫЙССАСЫ

Аһ, сылу, йөз-битләрең — нур балкышы,

Чибәрлегең җырлар өчен алкышы,

Синең алга күзем түгеп, куеп йөз,

Идәнеңне үбәр булып, уеп сүз,

Хисләремне җыялмыйча әйткәндә

Өстән генә кул изәдең: «Син — бәндә!

Ә мин — ханың, сиңамы мин буйсыныйм,

Яратам дип син мескенгә буй куйыйм?»

Чәчелеп китте җанның нуры, көн сүнде,

Җиргә сагыш томаннары һәм иңде.

Ышанычың саклап кал дип йөрәгем

Һаман-һаман үгет-намаз терәген

Кабатлады, куйды җанны сакларга,

Айлар белән мин куылдым елларга.

Үтәр иде гомер салкын кыш кебек,

Үтәр иде еллар агып, яшь түгеп,

Тынычланып әмма беркөн мин калдым,

Иңгә таулар тынлыгын ул көн салдым.

Кичә торды дөнья юлын зур арбам,

Язмыш атым инде шактый нык арган,

Ишетелде хәбәр — исең яңарган,

Мине эзләп илчең чабып ил йөргән,

Күзләреңне яшь ялкыны төргән...

Очрашуны һич өмет итә алмам,

Синең алга чал чәчемне мин салмам,

Кичкән диеп бел син минем җанымны,

Түгелгән дип бел син минем канымны...



— — —
Көннәр үтә, хәбәрләрне җил йөртә,

Таләпчәнне морадына ул илтә.

Көттермәде илчең, килде, кул тотты,

Баш тартсам да шаһитларны бар итте.

Китереп һәм куйды синең алдыңа,

Икенче кат хөкемеңне алырга.

Карадың да чөйдең чибәр йөзеңне:

«Мин эзләткән — егет иде, юк инде,

Мондый картны алыгыз бу каршымнан,

Эт җибәреп кудырыгыз артыннан!»

Мәсхәрәле гәүдәм кочты тузанны,

Аяк асты таптаттың син бу җанны.

Килде хикмәт, адәмидә булмас эш —

Каралды чәч, йөз яшәрде, калдым яшь.

Язмыш кушып чыктың сарай эченнән,

Мине күреп, китеп бардың һушыңнан...

Оялдылар синең күзең, карт йөзең,

Аңга килеп яшь төерең чак җыйдың.

Бер күрүдә кабаттан да таныдың,

Муенымнан кочар булып аһ ордың!

Киемемнең япты кулың — ертыгын,

Аягымның өзгәләнгән балтырын

Җил сылады, биреп миңа дәвасын,

Яшь тутырды акылымның һавасын.

Күңелемнең чүлмәге тик буш иде,

Мәхәббәтнең анда эзе юк иде.

Аякларым борылдылар киттеләр,

Иреннәрең тузанымны үптеләр.

Җыеп торма баскан эзнең туфрагын,

Сөюеңә дәва булмас кочагым!..

«Инде көннәр кичеп, үтәр гомерем,

Синдәй ханга күз төшермәс бу күзем!»—  

Дидем, егылды керфектән яшь кайнары,

Авырма, сихәт бул — теләдем, сүз хаклары!


... Синең тәнең хушлы-назлы, исең

Җил китерә, йөрәгемә сылыйм!


Күңел ярасына саулык табам,


Илче итеп сандугачны юллыйм!






     27-28.04.89.



«КҮЗ ЯШЕМӘ»
Үтенеп мин тагын бактым Ходайга,

Үтермә дип, яшәт аны дөньяда!

Хәсрәтемнең чигеш төсе ул булды,

Өстәмә һич, болай да күз — яшь тулды.

Бер бакчада үсәр өчен пар чәчәк

Итеп кылып, бирдең парсыз киләчәк.

Аердың да безне уртак язмыштан,

Әмма берүк алма аны тормыштан.

Кочса — кочсын, һич үпкәм юк, ят ире,

Тик кочмасын берүк аны Хак гүре.

Миңа җитә сау хәбәре килсә дә,

Берәү шунда: «Ул — исән!»— дип әйтсә дә.

Миңа җитә — кызыл якут ирене

Вакыт-вакыт әйтсә минем исемне:

Тынычланып куяр иде йөрәгем,

Тәкать табып аны кочу теләгем.

Ничәнче кат үтенәм мин Ходадан:

«Авыр хәбәр китермә?!— дип яңадан,— 

Аны эзләп табар булган көнем юк,

Аны үренеп кочар булган буем юк!

Аның өчен янар булган җаным бар,

Аның өчен тама кайнар яшем зар!..»
Авырып ук киткән, диләр, җисмеңне,

«Савыктыр?!.»— дип әйтәм Хакка исмеңне.







05.06.89.
    БӘХЕТЕ БИ КАМИЛ

Үз сүзеңне сүз итәм дип

Киреләнеп лаф ордың,

Сүзең чынга чыкса чыкты,— 

Бәхет чәчкәңне урдың.

Хәзер сине җәлләсәм дә

Көнеңне ямь кылалмыйм,

Тормыш өстәлеңә тулы

Бәхет җамын куялмыйм.




06.06.89.

     * * *

Күземә текәп карадың,

Керфегемне кактырдың,

Үз ярым дип әйтәлмәдем,

Бәгыремне яктырдың.



      * * *

Керфек угың ак күземне кан итте,

Миндәйне дә синең тозакка илтте.



(Кыйтга)

Күп иде тормыш түремдә булганым-бәхетләрем,

Ямь табып яшәр өченгә бар иде йорт-җирләрем.

Әмма сагыш уты өтте, янмыйча калалмадым,

Бер югалган дан атымны кайтарып алалмадым.








          02.06.89.



(Кыйтгам)

Ямем ямь булмаса бу җиһанда,

Яшәр тәме нәрсә, әйт бәндә?

Җим сибеп ашаткан кошчыгым

Бөркет булып орды бу мәлдә.





       30.05.89.



БАЛАНЫМ

Ил эчендә сагыш җыйдым,

Күңелем тулды ут белән,

Син, җанашым, ник сизмәдең:

Өзеп капканым — балан!


БЕЗ БУ

Без иде — без! Ут эчендә

Янганда да боз идек,

Сыладылар әмма ләкин

Йөзгә балчык һәм дегет!



БИЛГЕСЕЗЛЕК

Үткән көнем сагыш пәрәнҗәсен япты йөзгә,

Килгән көнем ни хәсрәт бирер үзгә?

Көлеп кенә яшәү тиеш иде дә бит әмма безгә,

Ни сәбәптер кайгы угы төртеп керә бу күзгә.



ӘЙТҮ
Күзем сукыр, күзем сукыр...

Чынлап ела, яшь чыгар!

Күз яшең белән бергәләп

Күңелең тозын кубар!

Бәлки әле ил алдында

Үсәр абруй-даннарың,

Күз яшеңне сык хәзергә,

Китсен бераз туңнарың!




02.06.89.



      * * *

Кеше күзен кеше сөзеп ни кылыр?

Сагыш уты сулар сибепме сүнәр?

Адәм затын затлы итеп күр дисәң,

Борын ишәр күзлек кимә, и туган!

Сөрсеп ятса эчәр суың коеңда,

Көн дә ят кыз йоклар булса куенда,

Кемнәр килер синең олы туеңа,

Үләксәгә тиң булырсың гүреңдә.






07.06.89.


* * *

Кеше күңеле хуш булса әгәр дә,

Эшләр эше яман булмас дөньяда,

Яманлыкны җыеп йөремә сөйрәп,

Юкка гына дөнья тормас ут көйрәп.







07.06.89.


   * * *

Кеше күзен сукыр димә, сүзе — хак!

Бер карашын ташласа ул, тиз алмас,

Тотып йөргән гайбәт сүзен ташламас,

Гел түгелеп торыр үзе, буш булмас.



      * * *

Күңелләрең яман булса, көн — кара,

Яхшы затны килеп бәхет һәм сара,

Керфек очын керфек какты, димә, яр,

Ике керфек хис чәчәген чигәр зар!






11.06.89.



    * * *

Күз карасын түгеп язып хат чиктең,

Укып, күңеле сагыш тулып зарыксын!

Хатың белән килгән сөю дулкының
Гарык итеп алды көймә чарасын.






18.06.89.




* * *

И җанаш, җан-җан дустым, карашың
Якын итә гыйшкы мәгъшук бу йөрәкләр арасын,

Тамызма син тик йөрәккә яман уйлар карасын,

Сөю-шатлык утын ягып кил, кочакка сарамсың!








12..11.89.

  БЕРКАТЛЫЛЫК ХАКЫНДА

Ник үзеңне борчыдың син, йөрәк?

Болай да бит авыр яшәүләрем!

Аек акыл белән көннең күләгәсен

Якты итәм диеп нишләүләрем?

Беркатлы син, хәйлә корсаң — көлке,

Синең янда хәтта куркак куян — төлке,

Төшәсең дә тозак тоткысына,

Инде була җитди хәлең көлке.





14.11.89.
  КҮҢЕЛ АЧКЫЧЫН ЙӨРТҮЧЕЛӘРГӘ

Саз чалып дуслар алдында

Җырладым, тыңладылар,

Күзләрдән яшьләр агызып,

Моң җыеп, аһ ордылар.

Диделәр: “Нигә моңарчы

Син бездән ерак йөрдең?

Наз-сагыш ямен өләшеп

Ник хәзер генә бирдең?”

Үтендем гафу сорап мин:

“Сез бүген башкача шул!

Моңлының сагыш ишеген

Тыңлаучылар ача ул!”




17.11.89.


* * *

Хуш, дип әйтерлек тә түгел идем,

Сагыш томанында аң җыйдым.



Ул — китте...



Мәңгегә җанга җан



Кавышмас инде.



Кыш өскә кар түкте...

Аһ күкләр! Бу мизгел — хәтердә,

Һаман да, һаман да хәтердә...



Ул — китте...



Мәңгегә җанга җан,



Күзгә күз, кулга кул



Кавышмас инде.



Ләйсән сипте өскә яз,



Көз өскә яфрак яудырды,



Өскә кыш,



Өскә кыш — 



Туйганчы кар түкте.

Хуш инде! Хуш инде!

Еллар аша кабул кыл сүземне:

— Хуш инде!





02.12.89.


КОМ ЧҮЛЕНДӘ




*“Сагышлардан аер мине,




Арала кайгылардан...”

Күңел тулды сагыш моң-зарына,

Нинди дулкын килеп орыла?

Буталды ай-кояш, ай-йа, тәкъдир,

Бетте тәннең көче, җанга — кадер!

Сүнде җәем, үтте көзем, китәр кыш,

Бер-бер еллар узар, очар аккош

Бу тормышның саф су күленнән,

Куылыр ком өскә чүленнән.

Сеңәр билдән җиргә ярык каек,

Булырмы кем йокысыз калган аек?

Керфек кагып түбән багар кояш,

Кипми калыр күзне баскан күз яшь.

Кем уятыр, кем торгызыр безне,

Ак аналар әйтеп җанга сүзне,

Ир-егетне итәрме терәк илгә,

Батыр булып керерлек хаклы телгә?

Әллә һаман әрем кабармы?

Өстән комтау китеп авармы?





04.12.89.

КЕШЕЛӘР

Тормыш-тормыш...

Тыныч агыш белән

Диңгезгәме, күлгә агасың?

Мескеннәрдән, беркөн килеп, менә

Ир ясыйсың, илләр агасын.

Без — кешеләр, яшәү өчен килеп,

Көенеп һәм көлеп, бу җирдә

Сукалыйбыз тормыш буразнасын,

Авыр йөкне йөртеп һәр иңдә.

Арада бар ул да — хәйлә белән

Җиңелчәләп көнен көйләүче,

Җае чыкса, оят диеп тормый,

Сырт өстенә килеп менүче.

Ирләр булыйк, баскан һәрбер җирдә

Сытылып калсын баскан эзебез,

Без бәхетле диеп әйткән чакта

Калтырамаслык булсын сүзебез.

Сырт өстеннән мең кат биек торыйк,

Без — йолдызлар ирке, югыйсә!

Тормыш-тормыш...

Бала йонын йолкып,

Әкрен генә суык җил исә!





07.01.90.

КЫШКЫ МОҢ
(Кыш бабай:)

Исәнлекме, саулыкмы дип киләм,

Ныклык теләп сезнең бәдәнгә,

Күңелегез шат чагына туры

Килсен иде безнең бу көн дә.

Чәчәкләрне бизәп тәрәзәгә,

Буранлатып, җилләр уйнатып,

Ак сакалым белән туннар урап,

Күңелләргә моңлы уй атып

Үтеп китим әле урамнардан,

Өшенеп калсын усал адәмнәр,

Күңелегез якты булсын өчен

Һәм көннәргә тулсын ак ямьнәр.

(Кар кызы:)
Назлы кызлар, батыр егетләр,

Сезнең белән бергә кичәләрдә

Биеп-җырлап мин яшәргә килдем,

Ут уйнатсын яшьлек үкчәләрдә,

Пар булырлык кем бар аралардан?

Салкын бозны кайсы егет кочып

Куа ала минем бәдәннәрдән?

Сезнең илгә килдек бүген менә

Бәхет белән мәңге-мәңгелеккә!..





06.12.88 — 26.08.90.

НУХ ВАКЫЙГАСЫННАН

Ил өстенә килде дулап болыт тавы,

Йөзе төсен агызып китте яңгыр шавы.

Тәкъдир, күмеп, ник китердең туфаныңны?

Харап булдык, кәфер уллар офтануы

Басып китте Мәхшәр көннең быргы өнен,

Гарык тәннәр күккә куды мескен җанын.

Тезләнешеп бөек Көрси алларына,

Килде барсы җиһан күкнең Алласына,

Көтү булып таптадылар берсен-берсе,

Акырдылар, чинаштылар барсы, күрче.

Мең гөнаһка җавап иде хаклы бер сүз,

Дөньялыкта сукырларның ачылды күз.

Без мәңгелек тәмуг өчен яшәдекме?

Хакыйкатьне бары бүген бар белдекме?

Нәрсә иде өмет безнең тере тәндә?

Белмәдекме үзебезне диеп бәндә?

Әйтмәдеме әллә берәү барыбызга?

Кайтыгыз, дип нәфсегездән затыгызга?

Инде килдек, иркебезне алды туфан,

Сөенеч юк — хәтта бүген мең кат офтан!

Тормышларны яңабаштан үтеп булмый,

Үлеп кенә изгелеккә җитеп булмый!






03.09.90.


ПАР АККОШЛАР ИДЕК

Безнең тормыш тыныч бер күл иде,

Пар аккошлар идек, и бәгырь!

Назын җыеп хозур бу дөньяның,

Шагыйрьләргә булдык дәртле җыр.

Без икебез меңнәр арасында

Бер соклану идек мәңгелек,

Илаһи сер итеп күңелләре

Табынганда килеп, иң элек

Төп таяну булдык, тирә-юньдә

Иман китеп, тулгач бозыклык,

И Бөек Зат, безне бар кылып Син,

Нәфселәрне тотсын йозак нык!..

Канат сирпеп кенә күтәрелдек

Зәңгәр күлдән зәңгәр күкләргә,

“Күрегезче, пар аккошлар оча!”— 

Диеп бакты дөнья безләргә.

Күл һәм күктә булды яшәү яме,

Күл һәм күктә булды безнең җыр,

Назын җыеп хозур яшәешнең,

Пар аккошлар булдык, и бәгырь!





10.09.90.


БЕР ХАТИРӘ

Сабый чактан чыбык атны җигеп,

Тыпырдаттык юллар тузанын,

Керсез тәннәр чүлмәк кебек булып,

Саф хәлендә тоттык йөз агын.

Яманлыкта безне гаепләргә

Мең ахмакның теле бармады,

Әмма була икән арада бер — 

Гаеп тагып теле армады.

Без егылган чакта сөенде ул,

Без җиңгәнгә мең кат көенде,

Сабыйлардан гөнаһ эзләп йөреп,

Ак күлмәген кара киенде.

Без үсәргә килгән идек җиргә,

Җил-яңгырны күреп, кояшны,

Җилбәзәклек безгә тәтемәде,

Туфрак җыйды кайнар күз яшьне.

Башка суккан саен бөек кабих,

Җиргә ныграк тамыр җибәрдек,

Чыбык аттан дан атына мендек,

Җилкәләргә күкне терәрлек.




12.09.90.

ЫШЫКЛАНЫР ҖИЛКӘ

Хис бизмәнен өзеп көлде үрмә гөл,

Бөтереп наз кочты гөләп куагын,

Икесе бер булып балкып чәчкәдә,

Куймады ят сүзгә алар колагын.

Килеп былбыл үз итте, яр боларны,

Корды монда торыр йорты-ояны,

Мактап якты көн-тирәкне — сайрады,

Шатлык белән үстерде балаларны.

Кичте вакыт, җуйды былбыл дәрт җырын,

Яңгыр сипте өскә, карап чит-кырын

Китте кош та, сарыланды дөньялар,

Кыш килде, күр, сибеп салкын ак карын.

Онытылып йоклады җир, ябынып —

Сихеренә үсемлекне тап кылып,

Сизмәделәр, арада юк гөлҗимеш,

Кемгә карар уянгач гөл дә көлеп?

Хис бизмәнен үлчәп кенә сакланып

Карап баккач, бу дөньяга сокланып,

Күрмәсәң бер җилкә син ышыкланыр,

Күз салганда дөньяга бик шикләнеп —

Димәк, явызлыкта үтә гомерең,

Сүнгән дип исәплә учак күмерең!





17-27.09.90.

МӘХӘББӘТ УЕНЫ

Күз карасын уйнар итеп җан дустың
Каш сикертсә, күңел атың тезгенен

Өзеп чапса һаваланып-омтылып,

Ай-һай егет, калмас синең кемлегең.

Диңгез кичеп, тау-таш кисеп үтәрлек

Дәртне йөртер бу җаның һәм бәдәнең,

Мәсле хәмер эчкән хәлдә булырсың,

Мәхәббәт ул — илаһлыгы бәндәнең.

Сикергән каш очкынлатса күзләрең,

Җанкаеңа кадама һич безләрең,

Тел былбылың ямь-ямь генә сайратып,

Йомшак кулың назлап үтсен тезләрен.

Чәчен сыйпа, иңеннән сөй, кочакла,

Вак җимешен ирененнән өзеп ал,

Иркәләнеп сыеныр, тал күк биле,

Буй куяр ул...

Җан-җанаш дип күзең сал!






27.09.90.


ИРЕКТӘ

Ничәнче кат дөнья үзгәреше

Җылы көннәр вәгъдә итте безгә,

Мең ышаныч белән яшәп бүген,

Киләчәк һәм бакты карап күзгә.

Мең үзгәрдек кичеп үткәннәрдән,

Килер көндә язмыш мең үзгәрде,

Өмет белән яшәп, бәхет көтеп,

Очынып җан, акыл да күгәрде.

Юк идеме безнең баһадирлар,

Юк идеме төпле ирләр заты?

Бәхетләрне коеп төшергәндә

Килеп басты диктаторлар аты.

Бер патшадан баш тартканда бүген,

Икенчесе менде баш-сыртларга,

Без үзебез куллар чабып тордык,

Коллар булдык соры шул кортларга.

Һай, кадерсез калу яный иде

Саф һәм керсез безнең дә җаннарга,

Ни мәгънә кылыч тутыгудан —

Качып калып затсыз вак кыннарга?

Мең катланып үзгәрсә дә дөнья,

Тик мескенлек безнең һич үзгәрми,

Кадерсезлек коткысыннан куркып,

Чама бизмәнебез күгәрми.





30.09.90.


* * *

Тынды дөнья, тынычланды,

Камиллеген чигенә

Җитте,

Хәзер дәртле уйлар

Арып, артка чигенә.

Гүя бүген кавыштылар

Ләйлә вә Мәҗнүн икәү
Һәм дә саулык таптымы соң
Мәңге ауру бер сырхау?..

Юк, искечә калды бар да,

Сеңде калыккан туфан,

Иске бишлек бүген — берлек,

Очсызланды бөтен сан.





03.10.90.

КИМСЕНГӘНДӘ

Мине мәңге чыгармаскамы исәбең,

Әй шагыйрьләр зинданчысы?

Ник саласың чокырыңа,

Җаһилләр ялганчысы?

Пәйгамбәрлек кылма бүген,

Кичәгең дә җитәрлек...

Эһ тормыш!

Орып бәрерлек

Көч юк — сиңа җитәрлек!





04.10.90.

«ХӘТЕРЛЕ СУ»



“Ышкылгандай шәһәр диварына



Ни гомерләр ага Казан-су?— 



Магнитафон тасмасыдай



Безнең


Язмышларны “язып” алган су”.




“Су хәтере” (Харас Әюп)

Яздым әле суга сәнәк белән,

Хәтере юк, имансыз...

Яздым әле суга таяк белән,

Манкорт икән, анасыз...

Яздым әле суга бармак белән,

Эзе калмый, и мәнсез!

Шулкадәрле юньсез булыр икән

Су дигәнең, күрче, хәерсез,

Юкса белми әйтмәгәннәр икән:

«Суга сөйлә, энем, сереңне,

Сулар була хәтерсез!»
Ә Казанда тасма беткән,

Магнитафон яздырмый,

Казан-суны ялгап куйдым менә —

Магнитафон тасмасыннан

Һич тә, дуслар, калышмый.





04.10.90.


«МИН — ХАН ЗӨЛФӘТ!»



“Хан да түгел,





мин — бары тик Зөлфәт,




Кулымда да кайнар кылыч түгел.




Ә күңелне алгысыта яулар —




Ул нинди яу —




Җаным тыныч түгел”.







Зөлфәт
Мин ялгышып килдем бу дөньяга:

Татарларга шагыйрь булганмын,

Ә юкса бит хан язмышы миңа

Вәгъдәләнгән иде. Дуладым...

Мин яуларга тиеш дорфа бушлык

Һәм шәфкатьсез офык — куенда,



Хатынга да мин бер өметсез яр,

Котылгысыз ышык соңында

Мин — хан Зөлфәт,

Шагыйрь Зөлфәт түгел!

Дауланасым инде яуланган,

Китәр юллар күптән узылган...

Ярый әле үзем каһан түгел,

Дәһшәт утың тынмас иде, туган!






04.10.90.

СЫЕНЫРЫМ ЮК

Авыр чагым, моңлы чагым,

Хәсрәтемдә ялгыз чагым,

Никләр әйттең бу сүзеңне,

Дус дип йөргән кешем идең?

Авыр чагым, зарлы чагым,

Канатларым кайрылганын

Юкса күрдең, и зат кешем,

Җанны гына каезладың.

Дәртем китте, дәрман бетте,

Ялгыз башым, юк яклаучым!

Кеше тулы Казан, урам —

Юк сыеныр һич туганым.

Барам әле, өскә яңгыр

Кар катышып, сеңеп ява,

Бу бәхетле башлар бүген

Кая таба, күр, ашыга.

Казан ялгыз — ятим бала

Мескен татар кочагында,

Ни килере? Шушы хәлдә



Яши көзләр кочагында.

Авыр чагы, хәсрәт чагым,

Ян булырлык юк туганым!





04.10.90.

СЫНАУ

Күз караңны яшермә һич,

И җанашым, бәгырем!

Синең өчен булган хәсрәт,
Кайгыларны җиңәрем

Кебек кенә төсле булган

Тик бары уйда гына;

Тормыш белеп сыный икән

Салып дәрт уймагына.


Янам-көям, һич чарам юк,


Көнем төнгә әйләнде,


Синең чәчең бөдрәсенә


Утлы хисләр бәйләнде.
Янам, әмма көярем юк,

Калмады көнем генә,

Мин кирәк булсам сиңарга —

Сүндереп су сип кенә!

Бу хисләрем өстенә!

Мәхәббәтем гөленә!

Сынатуымдыр, иркәм:

Бетәм,


өзеләм,



сүнәм...




04.10.90.

МИН АКЛАНУ ЭЗЛИМ

Авыл. Караңгы төн. Клуб...

Элек монда гөрләп тора иде

Сәхнә-заллар,

Бүген менә

Почмакларга сеңгән егетләр...

«Биергә чык, әйдә, дәшеп кенә

Бәлки әле бер кыз үгетләр?»(
Диләрме соң әллә

Кызлар күрми сүнгән егетләр?

Кытлык вакыт,

Тәмәкесе дә бит

Юк иркенләп, төреп тартырлык.

«Килеп җиттек, ахры!» — диде берәү,

Һәр йорт аша хәзер тыкырык.

Бетте авыл.

«Нәчәлникләр куды

Ил тамыры булыр ирләрне!»
Хәзер калды мәче тотып уйнап

Йөри торганнары, күр инде!
Армиясен тутырмыйча кайткан,

Капкан, диләр, юри кислота,

Бу авылга килгән яшь җилкенчәк,

Үзен аннан, имеш, карата.

Тотып алдым аның мәчесен дә, —

Миһербансыз икән мин гаять, (
Ул талпынып, сикергәләп куйды,

Сугалмады, мескен — 

Шәлперәйгән беләк һәм аяк.

Ул үкерде хаклык сорап илдән:

«Күрегезче, мәче кимсетә!
Менә ышан, яхшы диген моны,

Кулы барып ничек рәнҗетә?»
Ул даулады хаклык,

Ә үзе соң
Уйнап туйгач, шушы мәчесен

Калдырып ук әле китәчәк бит,

Йөзгә ягып дөнья  ачысын.

Әйтче, дустым, әйтче, авырсынма,

Ник алдарга безгә җаннарны?

Яхшы булып кыланудан ары

Китәлмәбез инде, ахрысы.

Мин үзем дә хаксыз фигыль иттем,

Акланыр юл эзлим, югыйсә,

Без икебез — гасыр балалары,

Икебездә дә бер үк чор үсә...

Авыл. Караңгы төн. Клуб.

Атнага бер кабына ут...




10.08.90.


ЯЗУЧЫ

«Актардым китаплар, эзләдем — 

Булмасмы акылга бизәлеп?

Ник кенә мин шулай мәхлуктыр,

Ояттан, булмаса, утка кер!»— 

Сөйләп шул сүзләрен, бер егет

Сылады йөзенә күп дегет.

Мин килдем аптырап янына,

Нур салып китим дип җанына.

Аңлаттым, ярамый һич болай,

Барсын да күрүче бар Ходай!

Рәнҗемәсен сиңа ул бу вакыт,

Куймасын кылганын һәм ватып!

Язмышның агачы корыса,

Газраил канаты орынса,

Яшәүнең тәмен дә төшенеп

Еларсың аһ диеп тилмереп.

Син алай йөрәгең бетермә,

Үзеңне башкадан ким күрмә!

Бетте сүз, карадым күзенә,

Басмады егетем тезенә...

Ул миннән кычкырып көлде дә:

«Мин үзем язучы!»— диде дә,

Китабын кыстырып кулына,

Ашыгып китте үз юлына.





07.08.90.


НИШЛИМ СОҢ?

Бәхетле син, диясең, и туганым,

Бәхет өчен булмады ни кылганым,

Һаман йөрде янда чалып дошманым,

Аңа карап куркаклыкта калмадым.

Җиңелгән төсле итсәм, тик вөҗданым

Куа иде күңелдән, кит, дип, даным;

Әмма мәгәр үзем калсам җиңелеп,

Күңелем дә хәрабә күк җимерек!

Инде менә татыдым, күр, агын да,

Карасын да бу дөньяның, тагын да

Кызылын да яшелен күрермен дә

Булырмындыр назлы назның учында.

Шуннан ары сорарсың һәм барын да,

Тел йөрмәсә сөйләр сүзнең зарында,

Димәк, бәхет миннән һич ерак тормас,

Азамат ир зар белән башын ормас.

Бәхетлеме син, дисеңдер, туганым,

Юк әле һич канәгатьлек кылганым.






06.08.90.

ЯЛГЫЗЛЫК

Сакла сереңне, күңелем,

Бәлки булмас та башка

Мондый дәү-олы серең һич,— 

Бу да җитә бер башка.

Ялгызыма меңгә бүлеп,

Күз яшьләремә төреп,

Төннәрне сыкратыр серем ул,

Сер генә түгел,



 мин үзем ул...

Күкләр түрендә ярымай,

Чиш ул сереңне миңа?

Якты ялгызлык утравы

Булма бер үзең генә!

Ялгызыңа меңгә бүлеп,

Күз яшьләреңә төреп,

Төннәрне сыкратыр серең бар,

Сыймас ул миңа һич, күңел тар.

Серем бар, күңел сандыгын

Үзе тутырып тора,

Иптәш һәм дуссыз яшәүнең
Шуннан сәбәбе тора!




04.08.90.

 РӘСЕМДӘГЕ ХАКЫЙКАТЬ


Шаярту
И нәкыш һәм 

Сурәт остасы,

Ясадың рәсем,

Тамызып 

Күзеңнең нурын.

Таныдым, карап, 

Үзеңне шуннан…
Ник ясамадың,

Күз куйгач, борын?

Нишләрсең, йә әйт,

Шушы сурәтне 

Халыкка куйгач,

Берәрсе әйтсә: 

«Кая соң борын?

Ә бар бит урын!»
Һәм әйтте шунда

Карап ул миңа:

«Иелгән башка

Нигә, ди, борын?

Күтәреп йөрер

Юк аңа урын!»
Аңлагач сүзен,

Бик оят булды:

Ничәмә гасыр

Минем халкым да

Борынсыз торды.



02.08.90.

ЫШАНЫЧ

Без әлегә көчсез кебектер дә

Читтән карап торган кардәшкә,

Дошманнарым инде курку йөзле,

Батырчылык итми көрәшкә.

Айа, көннәр, серне таратмагыз,

Без хәзергә тыныч, югыйсә!

Кара төннәр, җанны күчермәгез,

Гүрдән яңа чыктык, ныгыса

Безнең буын, әле эш башында

Торыр кешем булмас, дисезме?

Санлы гына булсак та без бүген,

Сансызлыктан өстен күр безне.

Тынычлыкны төндә Ай саклады,

Кояшым да күктә яктырыр,

Күзеңне сөрт, дустым, елмай әле,

Бу йөздән дә беркөн яшь корыр.

Мәңге шулай булмас әле дөнья,

Мәңге яумас әрнү яңгыры,

Минем өчен — Туган җирем бар бит,

Табынганым — Изге Тәңере!




            02.08.90.


УЯНУ

Өтек безнең җаннар!

Ә нилектән

Шулай мескенләндек, дисезме?

Шәйли алмыйм,

Кулда тәхет тоткан

Татар улы

Шушы, бу синме?

Үз көнеңә хуҗа булалмагач,

Бөтенәяме соң кисек җан?

Тарихлардан исемеңне барлап
Кайтсын, дисәң, бүген сиңа дан,

Күрсәтергә кирәк үзеңне!

Танысыннар әйтер сүзеңне!

Илләр бар бит әле,

Дөнья бар бит,

Ник богаулый безне мескенлек?

Кеше алларына чыкканда да

Булсын икән

Милли байрак, милли өстенлек!

Өтек безнең җаннар,

Сыек буын!

Иртәгә көн шулай тумасын!

Изге максат өчен,

Кабат кайтып рух,

Терелеп җан, каннар уйнасын!




           01.08.90.


ИРЕК ДАВЫ

Белеп һәм белмичә, серләрен сизмичә

Лаеклы таләбен тотабыз сүнмичә,— 

Кызларның-улларның, чорларның каршында

“Мин дә мин!” — очынып йөрәкләр шашына.
Кем соң сез? Кем соң син? Кем соң мин?

Сорауның хәтәрен теләмим, ишетмим,

Бүгенгә барчасы узганча булсын, дим,

Иртәгә көнемә башкалык мин димлим.

Белеп һәм белмичә, серләрен сизмичә

Күчә ком, күчә су, ярына сеңмичә.

Ышаныч корбанын малымнан бүләмен,

Юл бирче, замана! Сора соң — түләмен!
Нигә соң атамый кирәге калымын,

Белмиме үзенең комсызлык чалымын?

Бүгенгә ун бакыр хакына торсак без,

Иртәгә мең төмән акканын көтәбез?

Белеп һәм белмичә, серләрен сизмичә,

Чак калдык кабергә башаяк сеңмичә!






29.07.90.

МИНЕМ ҖЫР

Челтер-челтер инеш ага,

Ташлары ефәк үлән,

Шатлык ярларыннан китмә,

Сагышка кермә икән.

Иркәм, йөрәк серләреңне

Салдыңмәллә инешкә?

Инеш буйларына килсәм,

Төшәсең минем искә.

Инеш сулары коенам,— 

Тәнгә сихәт, җанга — юк,

Мәхәббәтемне югалттым,

Мәңге тынычлыгым юк.

Челтер-челтер инеш ага,

Ташларын сагыш сарган,

Ефәк үлән төсләренә

Кердем инде мин, туган.




24.07.90. 

 
   КҮРКӘМЛЕКНАМӘ


Адәмнең җиһанга килүе

Адәмне кылып бу җиһанда, биреп күркәм ат,

Бәхете кошын очыра. Торса күркәм зат,

Эзләсен, ди, һәм дә тапсын, булсын бәхтияр!

Яманлык аты чыкканга бирер кара яр.

Ил эчен яктырт, нурландыр, җырга күмелсен,

Туфрагым җанга дәва шул, яңгыр сибелсен.

Орлыклар чәчтем, тишелер, иген кырына,

Уракка төшәр чак җитәр, күгем корымга

Буялмас диеп өметне күңел йөретә,

Назлы сүз керсә колакка, җанны эретә.



Сүзнең максаты
Сөйләдем сүзем — илемнең күрке булсынга,

Көчсезнең көче кайтсынга, күңеле тулсынга.

Аңласын: адәм баласы мескен зат торса

Һәм дә ул шунда такмаклап елап аһ орса,

Булырмы лаек йөртергә исем җиһанда?
Оятлык алып яшәүдән кемгә ни файда?

Сүзеңне җөплә, Дүсеми, сүтеп сөйләмә,

Һаман да бер үк фикернең көен көйләмә.

“Күркәмлекнамә” исеме, укып багарсың,

Уем да изге иде һәм аны аңларсың.

Көнеңә лаек бәхетне табар өчендә

Тырышлык кирәк башкарган һәрбер эшеңдә.

Тырышлык та һәм күпвакыт алмас бәһасен,

Бирмәсен язмышка күкләр каза-бәласен.


Күркәмлекнең беренче сыйфаты бәяне

Сүземне башлар өченгә рөхсәт сорадым,

“Әйт!”- дигәч, шунда сөенеп көйли башладым.

Бар иде җиһан эчендә сукыр бер бәндә.

Күзләре күрсә дә юктыр балкыр нур анда.

Әйттеләр: “Сукыр булудан гаеп күзендә!”

Ялгышты алар, күрмәүдә гаеп үзендә!

Караңгы булгач күңеле, нәрсә эшлисең?

Ни файда биреп күзлекнең аңа төслесен?

Мәгънәсез чөнки аңарга кече бу тормыш,

Берәүләр сыйны җыялар, ә ул — гел каргыш.

Түзмәдем, бардым янына: “Ач!”— дип күзеңне,

Курыкма, бәреп йөзенә әйт шул сүзеңне!

Ягымлы сүздән балкыды нурсыз күңеле,

Киңәшне тапты, суларга салды үзене.

“Дөреслек юк!”— дип хак сүзен әйтте дөньяга,

Муенын киде шул сүзе өчен богауга.

Әйттеләр: “Яман атыңны болай чыгарма,

Каракны күрмә, түрәдән үчең чыгарма!”

Тыңлады сүзне, төкерде хаксыз дөньяга,

Үз җаен күреп яшәде чыкмый һичкая.

Йөрәген алды тынычлык, тынды күңеле,

Үз моңы белән үтте дә китте гомере.

Хикәят кылып сөйләнгән сүзнең дөресе,

Әйткәнем булыр бу затның төгәл киресе.

Күркәм, дип әйтер кешеләр сафлык иясен,

Күтәрмәс алар күкләргә куркак күәсен.

Мескеннәр биргән киңәшне тотар куркаклар,

Кысылып ярык эченә яшәр өркәкләр.

Түземлек кылып хаксызның хаксыз эшенә,

Яшәүдән артык яшәмәү сансыз башыңа.

Шуннан ни файда таптың син, качып үзеңә,

Муеның тыгып гомерлек богау эченә?

Хак юлда фида булды ул диеп әйтерләр

Иде һәм синең затыңны өлге итәрләр

Иде һәм килер буыннар, барып эзеңнән,

Иде һәм сукмак ясарлар иде эзеңнән.

Булмады синнән бу эшләр, җаның курыкты,

Хаклыкны күргән аңыңны курку суытты.

Үзләре сукыр иделәр, булдың син күзле,

Башкалар күрмәс асылны синең күз күрде.

Тик ярдәм кулың сузмадың сукыр затларга,

Салмадың эзең артыңнан яреп атларга.

Адаштык төрле якларга чабып-чапкалап,

Шикәр дип уйлап, авызга әрем капкалап,

Хаклыкны күрсә күзләрең, олуг кеше зат,

Яшермә, бездәй бәндәгә сөйләп шуны әйт.


Күркәмлекнең икенче сыйфаты бәяне

Җаннары, димә, бар! Җансыз алар күптәннән,

Тәннәре йөри асылсыз күчеп көн-төннән.

И каләм, шулар хакында сөйлә, белсеннәр,

Үзләре нинди, барсын да, әйдә, күрсеннәр!

Эшләрне кырам дип алар көн дә башлыйлар,

Югары урын өстендә йоклап мышныйлар.

Үзләре эш тә майтармый, ә кул куялар,

Сугалар мөһер, масаеп шунда куялар:

«Мине сез, әйе, белегез, нинди икәнне,

Мөһерсез-кулсыз кәгазьне кем дә үтәми!»

Кулларны чабып мактыйбыз, аһлар орабыз,

Тәңребез безнең, Аллабыз дип тә куябыз.

Табында — түрне, хөрмәтнең зурын бирәбез,

Яннарга килсә, кочакны-алны бүләбез.

Үзебез, юкса, читкә лачт итеп төкереп,

Бу хайван заттан сакласын дип һәм үтенеп,

Шушымы инде яшим дип яшәү дөньяда,

Борылмый туры барып һәм уңга, сулга да?

Нишләсен, дисең инде син, адәм башкача

Канунын бозып тормышның, кая кем кача?

Буйсынып яшәү мөмкинме мәңге яманга?

Йөзенә төкер, керер ул бәлки иманга!

Куркаклык адәм затына түгел лаек эш,

Батырлык кылган кешене сөйләр аек биш.

Әмма син булма ахмактан, үлчәп эшне йөрт,

Акылны киңәш итмәсә, хисен төбәп төрт.

Алдына хаклык сүзеңне сал яшермичә,

Башыңны киссә дә ахмак, һич кичермичә,

Кадерсез булыр җисемем, диеп уйлама,

Дөньялар мәңге калмаслар болай алама.

Күтәрер заман беркөнне — табып исемең,

Рәхмәтле булыр сиңарга яраткан илең.

Бел, и зат, батыр эш кылган бул син кешедән,

Күркәмлек килер адәмгә батыр эшеннән!


Күркәмлекнең өченче сыйфаты бәяне

Гаделлек, диеп куям мин сүзнең башына,

Озын сүз алып, ярым ай бизәп кашына.

Гаделлек — эче буш калу түгел акылга,

Камиллек өчен чиксезлек булыр асылда.




* * *

Караңгы төнне бизәрләр ай һәм йолдызлар,

Яктылык чәчкән кояштан эрер һәм бозлар,

Сагынган җанны назларлык былбыл кош булса,

Бер мәктүп язып сал, иркәм, җаның бар булса!

Күз яше күзнең яшелен юып бетерде,

Манчылган керфек — кәгазьгә шигырь бөркеде.

Кәгазьләр җилдә очтылар, сине эзләптер,

Аларга ярде күңелем, сине күзләптер.




* * *

Гаделлек белән чигәргә тормыш чигешен,

Гаделлек кирәк адәмгә, гомер инешен

Көчәйтмәс бер дә текәлек, суың сай булса,

Борынны чөеп йөрүдән файда күп булса,

Бәндәләр мин дип йөрерләр иде дөньяда,

Танымас булыр бер-берсен монда һәм анда.

Күзеңә күзлек киюдән дөнья ямьләнми,

Текәлек белән килер көн яхшы булалмый.

Гадилек суы диңгезе йөрткән корабың
Адашмый табар һичшиксез максат ярларын.

“Мин — фәлән!”— диеп борының нигә чөяргә?

Нигә дип чәчү бөртеген ваклап төяргә?

Булырмы сынык орлыктан иген уңышы?

Килерме шатлык, булмыйча алда сагышы?

Күзеңне керфек кага дип, аны йолкыма,

Гүзәллек булган чәчкәне өзеп калкыма.

Гаделлек — кеше күңелен бизәүче гәүһәр,

Энҗесен каплап күңелнең, булма бер юләр.

Кояшлы көнең туйдырса, болыт чакырма,

Эссене алган яңгырны сүгеп акырма.

Рәхмәтле булган бәндәне дуслар онытмас,

Яманны һичбер кеше дә мактап сүз йотмас.

Гаделлек булсын күңелнең күркәм җәүһәре,

Төшмәсен яман сүз белән кеше каһәре!



Сабырлык бәяне
Ашыкма, сабыр бул, и җан! Тормыш — күлисә,

Йә синең җисмең янар ут, яки көлисә!

Дәртләнеп эшкә керешү — күрке кешенең,

Яманы булмас адәмнең кылган эшенең,

Сабырлык бизәр затларның холык йөзеген,

Каплатмас биткә һичвакыт оят йөзлеген.

Сабырлык чәчеп кырыңа — ныклык җыярсың,

Пошмаслык чәчеп — аңардан йокы табарсың.




* * *
Бар иде берәү арада — Сабир исеме,

Бик сабыр зат дип белделәр, кылган эшене

Җиде кат үлчәп тотыныр иде һәрвакыт,

Дус итмәс иде ул затны йокы-ялкаулык.

Көтмәгән иде: үлчәве беркөн, аһ, сынды,

Буталды, күңел кылычы ташлады кынны.

Гайрәте ташып чыкты да, каплап сабырын,

Күпертте йөрәк түрендә ачу камырын.

Шактый эш кырды, тыела алмас булды ул,

Сабырлык күзен каплады һәм дә салды кул.

Дан алды җиһан йөзендә, булды сабырсыз,

Әйттеләр: “Йөзе ачылды, Сабир — холыксыз!”

Кайнады сулар коеда, утлар өшеде,

Урманга йөргән утынчы балта тешәде.

Балыклар чыгып күлләрдән өрде эт булып,

Чемчеде печән бурзайлар, болынга тулып.

Буталган шушы дөньяның китте кәефе,

Һәркемне саклап өркетте курку хәвефе.

Ышаныч беткән чак иде һәм дә көн килде,

Җир йөзен каплап болытлар, ургып җил килде.

Туктаусыз койды яңгырлар, кичте ничә көн,

Ил өстен аһлар каплады, булды яман төн.

Дөньяны сулар басты да гарык булдылар,

Барчасы җиһан йөзендә тәмам тындылар.

Һәм кабат мең ел озаклап кичте ашыкмый,

Һәм көне килде, ачылды һава, ялыкмый

Киптерде кояш суларны, ачты җирләрне,

Уятты мең ел йоклаган чәчәк, илләрне.

Барсы да сабыр гына эш өчен кузгалды,

Иманлык көчен тапкандай һәм дә куанды.

Сабирның атын телләрдә йөртеп әйттеләр,

Сабырлык көчен җаннарга байрак иттеләр.

Әмма тик шунда буталып тагын куйдылар,

Сабырлык, диеп барсы да йоклап киттеләр.

Көн йөзен чытты, каплады күкләр пәрдәсен,

Ачып һич карап бакмады күкләр тәрзәсен.

Көн белән төне буталды, кояш белән ай,

Дөньяда ник бу кадәрле акыл бездә сай?



Тугрылык бәяне

Тормыш җебе — тугрылык, өзмә, буталып,

Ялгарга көчең җитмәс һәм җаның ут алып.

Караңгы көнне каралтып янар каралып,

Әйтерләр: “Төбе тишек зат, куйма сер салып!”

Тугрылык атын җигеп йөр, кеше соклансын,

Кимсетмә адәм баласын, җаны ныклансын.

Ялганлык уты яктыртмас сукыр йорт эчен,

Тугрылык шәме — дөньяны нур итәр өчен.

Тугрылык атын иярләп айкасаң илне,

Тезгенен бушат, максатка илтсен ул сине.

Хөсетлек-нәфес биштәрен ташла иңеңнән,

Балыклар аула дөреслек-хаклык күленнән.

Саранлык булган бакчаның бота тамырын,

Мескенлек кебек хәтәрнең измә камырын.

Чәчмә син дөнья йөзенә ваклык җимешен,

Йөртмә һич алдан һәм арттан имеш-мимешен.

Капласа йөзгә пәрәнҗә дустың җәберләп,

Үч алма аны каһәрләп, сүзләр җегерләп.

Әйтмәсен кеше: “Галләм тик бу бер начар зат,

Урлап ул җыйды бер көтү кешеләрдән ат!”

Түбәнлек-хурлык оятын сөртмә йөзеңә,

Сөюсез кызны һичвакыт кертмә куенга.

Җимеше татлы булса да, өзмә масаеп,

Көтәр бит сине гомергә гүрең картаеп.

Сукма һәм дуслар алдында минлек келәмен,

Сындырма, атып укларың, язу каләмен.



Хикәяте Галләм

Бар иде Галләм атлы бер ялган йөртер зат,

Тугрылык белән яшәүдә тапмады форсат.

Карт иде аның анасы, куып чыгарды,

Чәчләрен йолкып, йөзенә балта күтәрде.

Бәхетсез булды анасы, күзе кипмәде,

Әмма ул каргап малаен әрнү түкмәде.

Ярым ай тик ул уелып, сабыр яшәде,

Үз кулын итеп ышаныч, һаман эшләде.

Балам, дип үзе гел генә кайгы күшәде,

Миһербан тегермәненең ташын тешәде,

Яманлык йөртеп, Галләме байлык түшәде.

Ә җаны һаман суынды, бәгъре өшеде,

Курыкты аннан ни кем бар, Шайтан өректе.

Ни зәхмәт, ни бер бәддога килеп кунмады,

Усаллык белән дөньяны Галләм йөретте,

Онтылып беткән җәнҗалны кабат терелтте.

Дустының урлап хатынын кертте кочакка,

Оятын ташлап, ыштырын элде ботакка.

Әчеде дөнья, шакшылык басты җиһанны,

Тончыккан үләксә базы алды бу җанны,

Ул үлгәч, йөзен дөньяның өч көн юдылар,

Байлыгын чәчеп дүрт якка, дога кылдылар.

Балам, дип йөргән анасын шашкан күрделәр,

Тугрылык биштәрен алып, тынлык бирделәр.



Күркәм йөз бәяне

Бакчада — гөлләр-чәчәкләр, ә син бер генә,

Күзеңне багып күр әле, тиңләп күркеңә!

Бу сихри керфек кагуың бәгырь түремдә,

Күңелем китте түгелеп, сине күрдем дә.

Чәчелдем энҗе булып мин синең идәнгә,

Сибелдем сәйлән булып мин синең келәмгә.

Җыеп һәм тезеп такмадың буең күркеңә,

Наз булып балкыр идем мин дөнья йөзенә.

Күзләрең нурлы-сагышлы булыр иде һәм...

Яшәүнең тәмен тудырган синнән бу илһам.

Килер һәм кочар иде дә сихри уенда,

Җыр булып шытар иде ул сөю туенда,

Йөзкәең тулган ай төсле якты һәм самим,

Күзләрең җылы карашлы, әйтче бер, җаным,

Сандугач кебек тибрәтеп күңел бакчасын,

Ни уйда яна йөрәгең, хискә даруын

Бирсәңче, миндәй хәерче алсын сөенче,

Булмасын Мәҗнүн бу җаннар мескен төенче.

Мондый да байлык иясе мыскыл уй йөртмәс,

Аһ орып мескен алдында хисләрен түкмәс.

Вакланмас, уен бутамас, йөзе саф булыр,

Һәркемнең күңел чишмәсе шыплап уй тулыр.

Сүндерер өчен һәрберсе булыр шигырьче,

— Көйдермә, кызган?!.— дип сорар аһлар оручы.

Минем йөз сагыш суыннан һаман юыла,

Әмма бу йөрәк түренә юшкын җыела.

Алар бер сөеп, чыдамсыз, көлдәй булдылар,

Мин — көлдән тудым яңадан, алар сүнделәр.

Тузгытма минем хәтерне, куып җилеңне,

Ятларны алып үз-җанаш, куйма иңеңне.

Үпкәләр кашың өстендә миңнең чибәре,

Ярылыр салкын сүзеңнән акыл түмәре.

Койма син төсен чәчемнең, җаный, агарыр,

Дошманнар йөзәр кояшта, көнем каралыр.

Мин китсәм дөнья йөзеннән үпкә белдереп,

Кем йолар сине бәладән, теләк җилдереп?

Кем сөйләр бәндә күркенә сине ярлыкап?

Кем әйтер сакла дип сине, каза-ут айкап?

Йөзкәең чибәр, һичберәү ямьсез димәде,

Алдыңа килеп мин кебек башын имәде.

Әйтмәсен инде ят-дошман сине яман дип,

Пар итсен безнең җаннарга биреп тәмам ип.

Иренең чите хис җебен чиртеп сүз ката,

Яшермә әйтер сүзеңне, җилләр тын ята.

Чәчмәсләр дөнья йөзенә гайбәт сүз итеп,

Чишмәсләр адәм теленә оят эш итеп.

Иренем чите күчерде төсен битеңә,

Тугрылык бавы бәйләнде йөрәк итенә.



Күркәм сын бәяне

Сынарга теләп күңелнең көчен-ныклыгын,

Китерде күзем алдына кызның шуклыгын,

Бастырды минем каршыма саф-саф гүзәлне,

Сайла, дип, теләк җимеше булыр бәрерне.

Кайсының иде чибәрлек буе-сынында, 

Кайсының иде дәртлелек кызу канында,

Ни хикмәт, йөзе чибәрнең сыны юк — чыбык,

Йомышак бәдән иясе — йөзе тик чытык.

Кайсының күкрәк әвендәй, сыер зат кебек,

Кайсының күкрәк урыны тулы ак чүбек.

Берсенең аяк таяк күк, симез бәдәне,

Берсенең усал күзләре сөзәр тәкәне.

Башкасы ак сын иясе — чытык күзләре,

Башкасы юан торыклы — утын түмәре.

Аһ орып йөрдем адашып, йөрәк сүрелеп,

Синдәйне эзләп, күзләрдән кәеф түгелеп.

Булырмы сиңа алмашыр, синнән баш тартыр?

Нинди кош гүзәл бакчадан канатын кагыр?

Синең бер караш җитә бит уттай ягарга,

Синең һәм кулың кагылса, җанга ямь яга.

Дару бит бер сүз тибрәтеп әйтер иренең,

Йөзеңне күрү ныгыта күңел терәген.

Ул куллар, ул бар бармаклар, беләк-иңнәрең,

Талчыбык кебек билләрең, бармы тиңнәрең?

Күңелем кошын иркәләр җаның гөлзары,

Мин — шигъри илчең елларга, сөю моң-зары.

Бу хисле кулың-күзләрең булмас башкада,

Бер тотып сыйпап куюың салкын ташка да

Җан бирер, эрер мескенем, туфрак булыр ул,

Җирдәге гөлләр үсәргә сагыш тулыр ул.

Югалтмас күзең карашын көнем кояшы,

Буылыр билгә тугыры ирлек каешы.

Сыныңны отып күчерде кулым чүлмәккә,

Бар дәртем, сагыш утымны аңа бизәккә

Төс итеп тотты дәртләнеп шунда каләмем,

Җәйдердем халык алдына базар келәмен.

Куйдырдым дөнья түренә шушы чүлмәкне,

Җыелган кемнәр аһ итеп ертты күлмәкне.

Чүлмәкче оста мәшһүрләр йөзләр чыттылар,

Тау-тавы өйгән эшләрен бәреп ваттылар.

Үзеңне түгел, шәүләңне генә күрделәр,

Җаннарын сагыш талына төреп үрделәр.

Акыллар тоткан ияләр булды дивана,

Елгырым егет-җиләннәр сөю авына

Төштеләр көчне югалтып, бары бер генә

Йөзеңне күрү теләген куеп иркенә —

Булдылар бар да пөришан, сөю иленә

Керергә теләп баттылар сагыш күленә.



Күркәм кул бәяне
Кулның эш булыр һәрвакыт күркәм йөзеге!

Асылташ бизәп торса да якты йөзлеген,

Нур чәчеп күзне киссә дә алтын балдагы —

Һич булмас ялкау бер затның хәтта бармагы

Күркәмлек диеп аталган олы исемле,

Гариплек булыр һәрвакыт аның җисеме.

Бармакка меңләп алтынны кигән өченгә

Булмый ул алтын асыллы шушы көенчә.

Бәргәләп-сугып өстәлгә торган ул куллар

Үзләре тик һәм кыйналыр, җаны ухылдар.

Ә өстәл һаман шул килеш калыр, үзгәрмәс,

Сукканга карап, аягын бөгеп йөгермәс.

Эш эшләп кеше куллары кара күгәрмәс,

Кыйналып куллар эшләсә, эштән ямь күрмәс.

Бизәмәс җайсыз кулларны хезмәт рәхәте,

Җай табып эшләү — җаннарның олы бәхете.

Җаныңны китек итсәләр, көлеп күзеңә,

Булырмы дәрте кулыңның эшнең үзенә?

Ышаныч кошы очармы килер көнеңә?

Сайрармы кунып талыңа, кереп өеңә?

Минем тик, беләм, мескеннәр сирәк сөенә,

Ай булып карап дөньяның көрәк йөзенә.

И куллар, берүк ялкаулык җаен алмагыз,

Тырышлык кебек йөзекне кулдан салмагыз!


Хикәяте бармак

Бармаклар беркөн гәпләшеп сүзләр чиктеләр,

Берсенә берсе үчләшеп сугып чирттеләр.

Арыгач тәмам, әлсерәп туктап калдылар,

Фәлсәфә корыр түбәтәй киеп алдылар.

Үзара талаш-сугышның серен төшенеп,

Син ялкау да ул ялкау дип гаеп бүлешеп,

Тагын да үпкә белдереп, төртеп бер-берсен,

Актарды теле барсының ят сүз сүзлеген.

Шунда уч дәште аларга, сүгеп һәрберсен:
«Салыгыз,— дип,— сез, күзләрдән ялган күзлеген!

Гаепне тагып, үзара чәйнәш уйныйсыз,

Үзегез алтын йөзекле, юк тик затыгыз!»

Бу сүзләр белән яңадан кызды бармаклар,

Телләре әрсез, ачудан тезде такмаклар.

Таптылар сүзләр бәйләргә гаеп казыгын,

Йоттылар чәйнәп тормыйча үчлек азыгын.

Шунда бер хаким килде дә  бирде хәзинә,

Саф алтын комын салды ул, ал, дип, үзеңә!

Бер бөртек төшеп китмәде, алар тырышты,

Бармаклар кысып бер-берсен, ярдәм кылышты.

Шуннан соң йөргән сүз булыр: «Ялкау каршына

Бөртекле алтын сип, калмас, җыяр барсын да!»



Өмет бәяне
Өметнең кошын очырдың килер көннәргә,

Табармы кайтып иясен, кереп өннәргә?

Сайрармы басып талына хыял суының,

Уйнармы чиртеп күңелнең теләк кубызын?

Эһ диеп чирткән саен бер кылы өзелсә —

Күңелләр түрен каерып салкын җил исә!

Мескенлек кылса җаныңны язмыш базары,

Яшәүнең көе булса һәм күңел моң-зары,

Күз яше тамып күзеңнән, алсаң бер тиен,

Сукырлык кылса бәхетең, дуслар бар җаен

Җайласа үзе өченгә, сине онытып

Һәм кайгы көен күңелең алса үз отып,

Эсселе көннәр тоелса салкын кар, котып,

Дерелдәп торса бу җаның суык җил йотып,

Ул тормыш булыр җәһәннәм, юл юк чыгарга,

Елан күк һәркем ташланса сине чагарга,

Чыкма син кабат теләнеп, сузып кулыңны,

Бер тиен ярдәм күрсәтеп алыр туныңны.

Бәхетсез язмыш белән син калсаң бер үзең,

Өметең кебек өздермә йомып сак күзең.

Нечкәргән күңел кылларың калса тутыгып,

Ни кызык дөнья йөзендә тору утырып?

И адәм, булма син җирдә өзек өметле,

Гомерен күпләр өметсез яшәп көл итте.

Учыңда туфрак тотсаң, бел, түкмә әрәмгә,

Орлыкны сип һәм ул җирдә, килер көн көздә

Башаклар шаулап торырлар, өзмә өметең,

Өзеп сал орлык белән син бәгырь ак итен.

Абынса аяк тибелеп ташка юлдагы,

Сүгенмә үпкә белдереп, гайрәт — кулдагы,

Җигелеп, өмет-хыялга ташны күтәрсен,

Өстенә ташның таш тезеп, йортлар күтәрсен.

Тибрәнгән чакта каләмең сынса сүз тиеп,

Ашама йөрәк итеңне аска күз иеп.

Сынылган җирдән очла да тибрәт, туктама,

Үчләшмә, гайбәт кырында күшәп утлама.

Барганда, калып сизмичә, базга егылсаң,

Акырма елап иңерәп, ахмак булмасаң,

Карап бак, бәлки чыгар юл бардыр чокырдан,

Һич тормас бәндә чарасыз, чыгар чокырдан.

И бәндә, өмет тавыңны ишеп аркан ит,

Ыргытып тормыш кырында бәхет атын тот.

Ычкынып качар булса ул, ятып еларсың,

Сөйрәлеп барыр булсаң син, йөзең ертарсың.

Көченә тиңсез бәхетне кеше тоталмас,

Үзеңә тиңне сайла син, җаның да талмас.

Тотам дип бәхет, ыргытсаң өмет арканын,

Иңенә төшеп кешенең, коллык итмәсен.


Әхлак бәяне

Чибәрнең ымлы күзеннән купса йөрәгең,

Теләгең ташып сындырса әхлак терәген,

Канатын кагып югалса намус кошчыгың,

Йөгертмә халык алдында гайбәт орчыгын.

Тишмәсен күзен адәмнең сүзләр энәсе,

Килмәсен синең өстеңә кабер өясе.

Киеп куй күкрәк өстенә әхлак энҗесен,

Бизән син куеп алдыңа намус көзгесен.

Бер ымга купса җан-дәртең, күчеп йөрәгең,

Ачылса усал җилләрдән якты беләгең,

Битеңә сөртсен намусың алсу кершәнен,

Кидертсен шәрә җиреңә әхлак күлмәген,
Торгызсын сине сыйдырып ныклык кирмәнең,

Төшереп ватма ялгышып хаклык чүлмәген.

Өстеннән битнең ачылсын кара пәрдәсе,

Ябылсын йөзгә серлелек, күзгә — сөрмәсе.

Ишегең катлы булса да сине саклармы,

Бозылып күңел, ишелсә акыл катламы?

Саф җанның булса түрендә аклык энҗесе,

Угыры кереп урлармы, саклап бер кичне?

Ак, күркәм әхлак — байлык ул шушы тормышта, 

Сине һәм әлбәт китерер данга, уңышка.

Байлыкка кулын сузмаган кеше булырмы?

Үзең сак торсаң, аларны кем дә алырмы?

Бозык җан икән күңелең, сүзнең богавы

Бәйләрме тотып сафлыкта, җанның елавы

Ишелеп төшәр, чәчелеп дөнья каршына,

Андыйга һәрбер узгынчы килеп кашына.

Бозык җан урын-түшәген гел дә буш тотмас,

Андыйны күрсә дә адәм, җәлләп бот чапмас.

Эт бәйләп саклап булырмы җанда сафлыкны,

Пычратыр кабих табылыр тәндә аклыкны.

Күңелең түрен кадерләп чиста итеп тот,

Яманлык утын күрсәтмә, әрне, әмма йот.

Түбәнлек, хурлык, шакшыдан җанны азат ит,

Сафлылык, аклык җыеп син әхлак колы ит.

Әнә, дип, миңа карама, йөзем каралган,

Инде бик күптән дөньяга даным таралган.

Миндәй һәм түбән зат җирдә бүтән һич булмас,

Тормышым җебе буталган, кем дә чишәлмәс.

Инде мин үзем үземнән тарттым башымны,

Ашамас булдым тормышта яман ашымны.

Тишелгән булды күңелнең саклык чүлмәге,

Буш булдым дөнья уеннан, хаклык күлмәге

Тар булды, кисәм дә тәнгә, халык алдында

Дан ала алмам түгеп мин асыл канным да.



Гыйшык бәяне
Ташладың сагыш күленә, көн-төн мин йөзәм,

Алдымда ни яр күренми, суынам-көям.

Хәл алыр өчен өметлек бир бер утырау,

Төшермә теләк чәчкәсен бозып ак кырау.

Өзимче гыйшык җимешен синең иреннән,

Кума син нәфрәт кизәнеп йөрәк түреңнән.

Бу сагыш тулы йөрәкне тиң күр үзеңә,

Өметем нурын төбәдем якты йөзеңә.

Синең сер булыр өченгә җуйдым акылны,

Бу — акмак, димә берүк син, гыйшык аңымны

Алды да янар иттерде самим йөрәкне,

Мондый хис, беләм, бүләкли азлар-сирәкне.

Әмма син миндәй мәҗнүнне тиңең күрмәссең,

Дип елый йөрәк түрендә гыйшык, күрәмсең.

Бер кайнап чыга, батыра хисем диңгезе,

Бер кибәм сахра-чүле мин, күзем керфеге

Һәр төшкән саен юрыйм мин һаман изгегә,

Күзләрем булды карамас ямьсез көзгегә.

Җил булдым, булдым яңгырлар, барын күрәмен,

Өстеңә хәтта ябылган туның көнлимен.

Дөньяда гашыйк сиңарга меңәү булса да,

Еласа да ул колларың ятып тупсада,

Миндәй ут булып янардай алар булмады,

Җаннары түрен сагышлар чәнчеп тулмады.

Өстемдә буем җитмәслек җимеш күрмәдем,

Үчемне дөнья йөзенә чәчеп түкмәдем.

Ямьсез, дип үзем йөземне, сине мактадым,

Синнән дә чибәр йөзләргә аһ дип бакмадым.

Әйттеләр: “Ахмак син, егет, улмы синең пар?

Аннан да өстен гүзәлләр эзләп баксаң, бар!

Аһ, диеп үзәк өзәсең, йөзең сагышлы,

Үткәргән төнең-көннәрең салкын агышлы,

Ташла бу сагыш утына бозын акылның,

Сүнәр ул, сизми калырсың, сөю ялкының
Кайнамас, эреп казаның, җаның кыйнамас,

Юк исә, гыйшык шәрабы һич тә айнымас.

Каныңда торыр исертеп, күзең җир сөрер,

Эш дәртен кулың онытыр, яшең йөгерер”.

Тыңладым, йөрәк өстенә богау ташладым,

Сүнде, дип, уты, сөенеп эшем эшләдем.

Кулда эш булган чагында сагыш сүрелде,

Тик ялга туктап калганда күзне яшь алды.

Бирделәр шунда киңәшне тагын дусларым:

“Күзең ат, када кызларга гыйшык укларын,

Булсыннар алар яралы, җыеп хәсрәтен,

Еласын алар, исемең булсын җан-дәрте”.

Тыңладым дуслар сүзен мин, чәчтем мәхәббәт,

Меңнәр һәм сөйсә, сөймәдем берсен-бер, хикмәт,

Гафу ит диеп егылам, дөнья, алдыңа,

Салсаң да сагыш, аһ димәм дәрья суыңа.



Бәхет бәяне
Тырышлык биреп кулыңа, бәхет агачын

Үстер син тормыш бакчаңда, чөймә үч ташын.

Кешенең башын тишәр ул, төшеп өстенә,

Ихтирам-хөрмәт күрсәт син, бул син дустанә,

Һәркемнең аңла борчуын, кичер мескенне,

Үзеңә бик үк китермә якын кискенне.

Кылычлы һәрбер адәмне батыр дип белмә,

Куркаклар йөрми коралсыз, аннан тибелмә.

Кош кебек киткән бәхетең кайтсын өченгә

Чаралы булсын кулларың, тотсын эш көн дә.

Торма һич яры — ялкаулык, йокы эшенең,

Яраткан эше-бәхете булыр кешенең.

Затына карап кешене белсә башкалар,

Хур кылма нәсел сабагың, җитеп башаклар,

Җыярсың беркөн олаулап — чәчкән нәрсәне,

Ватма син сугып ачудан йөзең-тәрзәне.

Чибәрлек биреп йөзеңә анаң тудырса,

Камиллек биреп сыныңа сөеп үстерсә,

Бәхетең ташып чыкканда буаң китмәсен,

Сизмичә калма буталып, төбе кипмәсен.

Бер китеп синнән еракка камил бәхетең,

Адашып калса, тапмассың җаның рәхәтен.

Очлаган чакта берәүләр тормыш кибәнен,

Түкмә син килеп алдына шуклык чиләген.

Кунагың килгәнче ачма шәраб чүлмәген,

Исерек килеш кимә син кунак күлмәген.

Берәүләр бәхәс таратып кояр бәхетен,

Берәүләр гайбәт таратып сибәр бәхетен.

Берәүләр хатын-кыз кочып алыр рәхәтен,

Берәүләр байлык җыюда күрер бәхетен.

Булсаң да өстен кешедән, өстән карама,

Дилбегә тоттым дип кулга, тартып сөйрәмә.

Уңга да сулга булмаса барыр төп җирең,

Белмәсәң максат тавына илтер төз юлын,

Бәхетсез барсын итәрсең, булып кабахәт,

Тәнеңә халык җанының салма җәрәхәт.

Селтәнер ахмак булма син сүзләр кылычын,

Өлешең диеп кешенең кисмә калачын.

Киптермә ялган сүз йөртеп бәхет күлләрен,

Азат ит тотып кулыннан мөһер колларын.

Тулып һәм пешсә берәүнең бәхет күмәче,

Көнчелек кылып турама ваклык токмачы.

Бер телем булса бәхетең, торма азсынып,

Яшереп куеп күгәртмә, куйма тоз сибеп.

Кипмәсен күәс төбеңдә бәхет чүпрәсе,

Язмасын беркөн капларга оят чүпрәге.

И дустым, миңа сокланма, кеше йөзенә

Гел өстән карап йөрдем мин, килдем көземә,

Бик матур кебек тоелды гомер кичешем,

Өзепләр капсам, әчедер язмыш җимешем.



Тырышлык бәяне
Яшьлектә алдан каксаң син максат казыгын

Һәм шуңа таба йөгертсәң фикер колынын,

Гомерне куйсаң багышлап, бәйләп шуңарга,

Тырышлык кирәк бу юлда сиңа уңарга.

Авырлык-михнәт күрергә гәрчә язса да,

Көннәрең суы ял итми гәрчә акса да,

Каңгырып салма башыңны йомшак уйларга,

Хыялны һәм дә бәйләп куй тоткан юлыңа.

Күсәген селтәп сөлләсә сиңа бер ахмак,

Аң җуеп ятсаң юлында хаклы сүз аулап,

Алсалар синнең атыңны, торма һич карап,

Максатка юлың дәвам ит, торма кычкырып.

Үз атың булса, кайтыр ул табып иясен,

Дан аты чит-ят кешегә ничек иярсен?

Сыпырып каш, сөрт күзеңә хаклык сөрмәсен,

Көнләшеп тишмә кешенең дәртле көймәсен.

Товарын илтсен максаты булган шәһәргә,

Кемлеген күрер адәмнәр чыккач базарга.

Зур бәя куеп, товарын булса алучы,

Кем әйтер юкка дип аның дөнья гизеше?

Буш эшкә бик күп тырышлык һич тә кирәкмәс,

Шомалык, хәйлә намусның дусты да тормас.

Кыяфәт ясап барганда китсәң абынып,

Ватма син кеше кылганны килеп орынып.

Күз буяп, эшем булгандай кылса килбәтен,

Сөрткән дип белмә бу затны намус сөрмәсен.

Тырышлык салып эшеңә эчсәң тир ашын,

Күргәндә сине адәмнәр ватмас пар кашын.

Максатка килеп егылсаң тормыш чигендә,
Күтәрми калмас канатың — бәхет иңеңдә.

Һич куймый көчең, тырышмый җитсәң әгәр дә,

Вакытың бушка узганны тойгач шул җирдә,

Лаф орып булмас кайтарып вакыт елгасын,

Бизәмәс затлы бүләкләр туең колгасын.

Килерең булыр караңгы, булмас яктысы,

Әйтерсең: “Ничек тормышны кабат башлыйсы?”

Хикмәтне кылу мөмкинме яшәр дөньяда?

Ялганны һич ни акламас тормыш-дәрьяда.

Чайкалмый тормас дулкыннар, кубар туфаннар,

Сынарлар хәтта урталай титан кораблар.

Тырышлык биреп кулыма, җигеп акылны,

Көн дә төн бардым максатка кичеп ялкынны.

Шомалык-хәйлә кылырга чарам булмады,

Каршыдан искән җилләр дә тынып тормады.

Гел таулы булды, кыяташ юлы максатның,

Ди идем: “Нинди бәхеттер юлы ансатның!”

Тик барып җитә алмам күк максат иленә,

И халкым, мине батырма ялган күленә!



Яшьлек бәяне
Сөрмәсен тартып күзеңә, чигеп керфегең,

Изгелек төсен китереп киеп көрпәгең,

Керсәң син яшьлек базары булган мәйданга,

Һәр затлы сөеп бакканга берүк алданма.

Меңнәрнең аһын алырлык булсаң гүзәл зат,

Тиң торса синең бәяңә чаптар акбүз ат.

Алтынны синең алдыңа шаһлар өйсәләр,

Ярлылар чара табалмый өмет өзсәләр,

Егетләр табан астыңда җирне үпсәләр,

Миндәйләр парә-парәләп бәгырь киссәләр,

Кайсысын сайлар идең син, чибәр гөлберек?

Ник хәбәр алып килмисең, җилем, йөгереп?

Өметем өзеп сиңардан, булдым чарасыз,

Калмады гыйшкым утыннан җаным ярасыз.

Башкалар ширбәт җыйдылар яшәп, сайрашып,

Мин эчтем сагыш ачысын, күзләр бәйләшеп

Куышты яшьләр, аулак өй ясап, көлешеп,

Мин читтә тордым аларның бәхтен көнләшеп.

Яшьлекнең гыйшык сөрмәсе иде күземдә,

Тәвәккәл утым юк иде минем үземдә.

Моң сызып сине көттем мин тәрәз төбеңдә,

Тик чәчәк булып шытмадым йөрәк түреңдә.

Зар булып бәхет үтендем килер көннәрдән,

Чыкмады башым сагышлы кара төннәрдән.

Күземнән яшем кипмәде, гыйшык сөрмәсен

Эретеп төсен уңдырды, тормыш көймәсен

Чайкатып тәкъдир җилләре сөреп йөрттеләр,

Җавапсыз калып күпме яр яннан үттеләр.

Мәхәббәт хисен үтенеп кереп кочакка,

Ташлады алар үзләрен кайнар учакка.

Тик үзем калдым пешмичә, утын сизмичә,

Кайнарлы ирен хисләрен татып белмичә.

Гөнаһым зур ил каршында, кызлар гыйшкына

Җавапсыз булдым, сөюне тик уйнап кына.

Кулларын пешә-пешереп, сөю күмерен

Ут килеш тотып-күтәреп, йөрәк чүлмәген

Тирәмдә эзләп йөгереп-чабып йөрделәр,

Капкачын бары йөрәкнең тапмас иделәр.

Гомерем үткән саен һәм хисләр сүрелде,

Башкалар олы хисләргә баштан күмелде.

Тәүге хис, тәүге мәхәббәт булды төш кебек,

Уйладым, хәтер өстемә яуды таш кебек.

Күгәреп тәнем-йөрәгем гомер читендә,

Калмасам иде оятлык булып битемдә.

И затлы адәм булсаң син, газиз карыем,

Сайлама сөю утының сүрән кырыен.

Янганда ян син, яндырса, калма янмыйча,

Хиссез һич калып яшәмә көндез һәм кичә.



Татлы сүз бәяне
Тамагы ачкан адәмгә ашлар тат булыр,

Күңеле ябык бәндәне җан сүз ай кылыр.

Сүндерсә күңел шәмеңне усал тел өреп,

Капланса килеп өстеңә эттәй тилереп,

Ташласаң тәнең-җаныңны кайгы суына,

Килмә син шушы халәттә кеше туена.

Елмаеп көлгән чәчәкләр бизәр урында

Караңгы гонҗә булырсың бәйрәм түрендә.

Татлы сүз кушып эчәрләр туйлар шәрабын,

Сагышың алыр башыңнан акыл терәген.

Ялгызың булып исерек — кеше көлкесе,

Ачуың бәреп чыгарып, йөзләр өлгесен

Ватарсың, кем дә кызганып бакмас үзеңә,

Ычкынса, куу кирәкми чапкан сүзеңә.

Ул чабар таптап бар кемне, басып йөзенә,

Айныгач ничек багарсың дөнья күзенә?

И адәм, барма туйларга ачу кыстырып,

Дөньяда иң дә ялган зат — хәсрәт, өстерек.

Бал корты кунып чәчәктән башка чәчәккә

Татлы бал җыя үзенә кышка кирәккә.

Кеше сүз җыя чүмереп гайбәт сөйләргә,

Яман сүз белән бал тәме керми өйләргә.

Шартлатып телең, болгасаң гайбәт сүзеңне,

Килер көн, тәүбә газабы бөгәр тезеңне.

Алтының булса, алыштыр татлы сүзләргә,

Сөртелсен шатлык сөрмәсе боек күзләргә.

Гәпләшү корса дусларың, куеп уртага,

Сүзләрдән асыл мәгънәне салып боткага,

Тугласа фикер коймагын өлеш калагы,

Күңелең мичен кыздыр һәм уйлар агачын

Ташла син акыл утыңа, булсын ялкынлы,

Уятсын йокы чүмергән, читкә бакканны.

Кызынсын шушы утыңнан бәхәс табасы,

Уйдашың аңа ташласын киңәш туң маен

Һәм салсын фикер коймагын өлеш калагың,

Көйдермә артык кыздырып фикер коймагын.

Фикерне фикер куәтләп җитәр хикмәткә

Һәм аның килер файдасы тормыш итмәктә.

Кызарып пешкән коймакның таты булган күк,

Хикмәткә җиткән фикернең файда эше күп.

Бөтенлек хасил кылсаң син уйлар, фикергә,

Тормышка ашмый калмас ул гомер-гомергә.

Һәм шуңа кылма ачулы уйлар уйларны,

Дошманың керсә, ташлап чык олы туйларны.

Тамагы ачкан адәмгә сыйлар тат булыр,

Күңеле ябык бәндәне җан сүз дан кылыр.



Хак сүз бәяне

Хаклы сүз куркак адәмнән чыгып очармы,

Яманлык хак сүз илчесен килеп кочармы?

Хаклы сүз үткен пычактай кисәр ялганны,

Күзеңне ачар, яныңнан куар яманны.

Йөзеңә пәрдә капласа кеше ялганы,

Ата син аны, ул, диген, этнең яманы!

Ялганны кертсәң йортыңа, көнең каралыр,

Яманың дөнья йөзенә бик тиз таралыр.

Үкереп елап юылмас җанның карасы,

Гомерлек юлдыр хаклыкка кайту арасы.

Йөзеңә бер көн буялса вак сүз сарысы,

Юмасын телең күп сөйләп, эшнең барысы

Хаклыкка илткән юл булмас, сынап-үлчәп бак,

Гомерең җиткәч чигенә, йөзең булсын ак.

Яшьлек һич белмәс иртәгә үлем киләсен,

Картлыкта белеп торасың гүргә керәсен.

Яшьлегең чибәр булса да, син бел: китәсең,

Тереккә үтү мөмкинме үлем киртәсен?

Әйтмәсен дисәң яман сүз халык артыңнан,

Гомерең буе куа бир хаклык артыннан.

Хаклыкка хакны куйсалар очсыз бәядән,

Булма син алар артыннан яргән биядән.

Яманлык булган төркемдә ялган бәясе

Мең алтын торса да, булма яман иясе.

Тормышның бодай басуын яман чүп басса,

Шул чүпне утап, киселеп кулың канаса,

Яргалы яраң эченә ачы сүз тулса,

Бәгырең, үтең чыдамый әгәр сытылса,

Хаклыкны эзләп, башыңа урын булмаса,

Ялгызлык кылган язмышка дәва булмаса,

Инде баш тартып хаклыктан күчмә яманга,

Пар булма, юлны адашып, төче яманга.

Хәйләлек кылып, үзеңне салма чокырга,

Тырыш син ялган чүбеңне җаннан йолкырга.

Иярләп хаклык байталын, бушат йөгәнен,

Көйдерсен хак сүз йокылы яман йөрәген.

Ялганга сарып авырган авыр бәдәннең
Дәвасы булыр хаклы сүз, көне адәмнең
Кояшын табып, таратыр ялган болытын

Һәм тотар гомер күлендә бәхет балыгын.

Мин генә мондый дәваны җанга тапмадым,

Иясе булдым хак сүзнең, иман сатмадым.

Тик басты ялган-яманнар килеп өстемә,

Ягарга теләп каралык минем йөземә.

Хак сүзне ялган итәргә күп көч куйдылар,

Дан урлап кеше кулыннан атлы булдылар.



Максат бәяне

Кешегә читкә тайпылмый гомер чигәргә,

Мул итеп тормыш көзендә бәхет игәргә

Үзене кирәк багышлау җиде максатка,

Авыр дип качма һичкайчан җиңел-ансатка.

Беренче максат табылыр тормыш башында,

Җиденче максат ачылыр нокта каршында.

Беренче максат — йөзеңнең саклау аклыгын,

Төшерми шакшы һәм саклау намус сафлыгын.

Кешенең йөзе агына кунса бер тузан,

Шакшыга шакшы ябышыр, аңла, и туган!
Аклыга тигән шакшыны алсаң тиз сизеп,

Карага төшкән шакшыга тормый ис китеп,

Өйрәнмә кара кияргә, акка иялән,

Тормышны кич син гомерлек бу максат белән.

Икенче максат — кулыңны итү һөнәрле,

Шул эшең белән бизәкләү килер көннәрне.

Дәртеңне биреп кулыңа алган эшеңә,

Эзләсәң, бәхет китерер хезмәт үзеңә.

Өченче максат — акылны җыю башыңа,

Гыйлемне алу, файдасын тоту каршыңда.

Ялгышлык кылган бәндәгә дөрес юл бирү,

Акыллык белән дөньяда көнеңне күрү.

Дүртенче максат — хак юлны сайлау үзеңә,

Гел уяу булып, йокылык бирмәү күзеңә.

Йөгәнне салып әйтәчәк һәрбер сүзеңә,

Чуммыйча калу гайбәтнең сасы күленә.

Сайлаган иман юлыңнан алмау башыңны,

Тутыкмый тоту күңелдә бәгырь ташыңны.

Бишенче максат — мәхәббәт балын татыгач,

Югалтмау тәмен гомергә, йөрәк ашкынгач,

Су сибеп аны сүндерер тапмау чарасын,

Көч бирә сөю үтәргә гомер арасын.

Яраткан белән кавышу максат булса да,

Кирәкмәс яту егылып аның тупсада.

Яр булса булсын башканың киң кочагында,

Син, кайнап, җуйма башыңны зар учагында.

Мәхәббәт бирсен һәрвакыт сиңа үз көчен,

Алма син башка берәүдән бары тик үчең.

Сөюең җирдә булмаса, сынар канатың,

Күтәрмәс күккә һичкайчан сыңар канатың.

Алтынчы максат — үзеңә алмаш калдыру,

Үзеңнең юлга дәвамчы яшьне булдыру.

Гаиләң өчен нык терәк итү үзеңне,

Туганнар өчен тырышып бәйләү билеңне.

Җиденче максат — саф килеш үлем каршылау,

Бөгелеп төшмәү, гүреңне күркәм каршылау.

Сыйфатың күчеп яңага, үзгә булганда,

Төсеңне калдыр халкыңның хәтер утында.

Максатлар булыр бәхетнең җиде терәге,

Максатсыз бәндә татымас тормыш шәрабын.


Ярдәмчеллек бәяне

Кешегә күңел бирелгән гел сак торырга, 

Мохтаҗны күреп, ярдәмгә кулны сузарга,

Бер телем икмәк ыргытып ач бер адәмгә,

Димә син: «Суздым кулымны аңа ярдәмгә!»
Көн кызып, сүнеп табигать, калса әлсерәп,

Арыктан суны агызу бирер бәрәкәт.

Бер тамчы сибеп терелтеп булмый чәчәкне,

Туктаусыз ярдәм күтәрер мохтаҗ йөрәкне.

Эсседән йотсаң салкын су, өзәр үзәкне,

Кара җан ярдәм бирсә, бел — сала тозакны.

Читлеккә кертеп, өстеңнән бикли йозакны,

Богауга салыр синең ул тырыш беләкне.

Күтәреп канат иңеңдә — оча алмассың,

Моң-сагыш утын күңелдә җыймый калмассың.

Курыкмый дәшсәң халкыңны ирек юлына,

Мескенлек кылма, капсаң да тиран кулына.

Елмаеп тору насыйптыр татар улына,

Чытылма, йөзем, көенеп үлем алдында!

Изге юл — хыял-хаклыгым, бирче ярдәмең,

Тир белән сеңгән йөрәккә, туган җир, гамең.

Ямь итеп кайтар халкыңа, биреп җан-тәнең,

Йөрәкне тотып кулыңа, яктырт сак төнен.

Үч ташы кызып, оч ташын алса кулына,

Акылны телә аңарга, гыйлем колына

Әйләнеп бер көн, күбәйсен зиһен-хикмәте,

Кабарып пешсен мичеңдә белем икмәге.

Ятсынып торган кешедә булыр итагать,

Күңелен кемнәр аңласа, кылыр канәгать.

Бугаздан тоткан күршедән килмәс ярдәмлек,

Алалмас дөнья йөзендә андый ир данлык.

Егылып, ханлык агачы изсә меңнәрне,

Ярылган түмәр җылытыр салкын көннәрне.

Аһ орып җиһан алдында сыксаң күз яшен,

Бүлердәй берәү табылыр сиңа үз ашын.

Ярдәмгә мохтаҗ чагыңда итсәң горурлык,

Булырлар синең йөзеңә ташны орырлык.

Шакшы су түксә чыгарып берәү каршыңа,

Күтәреп, сызма кылычны аның кашына.

Җан биреп, юнен бирмәгән Хода бәндәсен

Кыйнама әйтеп сүзеңне, тетеп тетмәсен.

Гариплек тәндә булса да, җанда булмасын,

Байлыгын чәчсә дә адәм, юнен җуймасын,

Мохтаҗны күреп алдында, сыртын куймасын,

Керергә, күреп килгәнен, койма кормасын.

Кешелек күрке — ярдәмчел булу адәмгә,

Егылган кемгә кулларын сузу ярдәмгә.

Аңламас булса берәүләр яхшы эшеңне,

Үч белән күзең алартып кысма тешеңне.

Күп ярдәм биреп, Дүсеми, иттең яхшылык,

Боекма, күреп моңарга кире каршылык.



Яшәү бәяне

И дөнья, чибәр йөзеңә басып үткән кем

Туфрак булып чәчелде, җисме булды ком.

Мин диеп күкрәк суккан да, мескен бәндә дә

Таптылар соңрак урынны җирнең түрендә.

Даһилар китте калдырып олы эшләрен,

Тираннар ертты күпләрнең сылу түшләрен.

Буынга буын алмашып үтә торды чор,

Мактанчык бәндә-кисәкләр беркөн булды хур.

Игенен чәчеп үстергән калса игенсез,

Читекне теккән кешеләр булса читексез,

Йортларны төзеп-ясаган калса йорт-өйсез,

Ни мәгънәң, тормыш, дөреслек булса терәксез.

Өметнең утын кызартып төннең эчендә

Эзләсәң хаклык ялгызың үзең өченгә,

Таптым, дип кулга алганда төшеп тә китсә,

Күзеңә яман сөңгесен сиздереп төртсә,

Егылып китеп, җир капса канлы авызың,

Төкермә, хаклык шул булыр, татлы карбызын

Каптым, дип аша син аны, күз яшь белән йот,

Ачуың олы кабарып, сытылмасын үт.

Түш белән җирне сөргәнгә бер көн килер юнь,

Бәхеткә сине җиткермәс эчтән чыккан өн.

Түземлек кылып, ышаныч табып үзеңә,

Эшләп тә бәхет килмәсә синең үзеңә,

Мәгънәсен җуйса бу тормыш кара каралып,

Булырмы көннән төннәрне дөрес аралап?

Тормышның еллар елгасы аккан чагында

Батмасын салы максатның тирән чоңгылда.

Гел әйдәп сине йөрткән һәм дә бу максат,

Иң соңгы нокта — таяну өчен ул ансат.

Максатың булса, тормышта ансат яшәве,

Булма син янмыйча калган утын кисәве.

Тормышның күреп ачысын, капсаң төчене,

Югалтма авыр алдында йөрәк көчеңне.

Эт итеп куып йөртелсәң, койрык болганса,

Сыеныр урын булмасын сиңа багана.

Яшәсәң җирдә, яшә син туган илеңдә,

Киптермә күңел ярасын ятлар җилендә.

Тормышка аяк куйганда күтәр йортыңны,

Җылысын җуйма өеңнең, кысма утыңны.

Җим чәчеп өстәл өстенә, җыйсаң дусларны,

Онытма дәшеп алырга нәсел-туганны.

Яшәвең яме — балалар, алар өченгә

Тырышып эшлә һәрвакыт барлык көчеңә.

Арыган чакта өстәлнең түрен сайлама,

Башыңны төртеп, йокыга урын карама.

Балалар белән булганда җаның ял алыр,

Арыган тәнгә кайтып көч, йөзләр ямьләнер.

Нәсыйхәт булган бу сүзне юктан әйтмәдем,

Үз көчем белән табылды тормыш икмәгем.



Сагыну бәяне
Аһ, дидең, чүкеп, яңартып хәтер чылбырын,

Сагыну сазын уйнадың, чиртеп кылларын.

Күңелең кошы тар күрде дөнья читлеген,

Капладың хыял йөзенә сагыш битлеген.

Кичтең син уйлар диңгезен чумып һәм йөзеп,

Ут булды йөрәк хисләрең, көйдең чак түзеп.

Берәмләп коеп күзләрдән сагыш энҗесен,

Сызландың, бәгырь ярасы басты җисемең.

Бу уттан кичеп чыгарлык чара тапмадың,

Тамактан үтеп китәрлек тәгамь капмадың.

Таңнарда чыгып, җилләргә куйдың битеңне,

Хуш исен алып килмәде, йөрәк итеңне

Яралы килеш калдырды, бетте түземең,

Ачылып китте кинәттән бишмәт изүең.

Бәрелеп чыктың, сугылып, барып җитәрлек

Көч-куәт таптың тәнеңдә, җилдәй җилдереп

Очындың, гүя үзеңне көтә кебек ул

Һәм сине кочып алырга сузган кебек кул.

Ашкындың, йөрәк тибеше күчте аякка,

Кыскарыр юлың нигәдер булды озакка.

Ул сине көтеп тормады чишмәң янында,

Мәхәббәт акты төрләнеп синең каныңда.

Боегып калып, адаштың гүрләр илендә,

Тукталдың, ташка сөялеп, актык хәлеңдә

Хуш исен тойдың бик якын, әйттең исемен,

Күмелгән күрдең кабергә аның җисемен.

Аңсыздан булдың саксыз син, кочтың туфрагын

Һәм койды сөю агачың яшел яфрагын.

Күрделәр синең хәлеңне авыр-кызганыч,

Әйттеләр, бәлки табар, дип, бераз юаныч:

«Ул сине көтте-көтте дә, көйде, агарды,

Булмагач син, күз алдыннан яме таралды.

Имчеләр дәшеп аңарга дәва тапмады,

Әткәсе сәбәп тапмыйча калды өметсез.

Әнкәсе серен белмичә алды кире сүз,

Агалар килеп сөйләште, бер ни белмәде,

Туталар күңел ишеген ачып кермәде.

Дус кызлар аның яныннан чыкты боегып,

Күктәге ае-кояшы калды тотылып.

Инде дә хәле киткәндә, телгә сүз алып,

Кабатлап әйтте һаман да көләч йөзләнеп:

“Бәгырем, инде кайттыңмы, шундый сагындым,

Ни өчен шушы кадәрле утларга салдың?

Килсәңче якын, тотсаңчы минем куллардан,

Үпсәңче ирен җимешем, маңгай, иңнәрдән!”

Исемең торды телендә, аннан айныды,

Тапмады сине янында, җирне калдырды...»

Бу кадәр хисси сагыну безгә тәтемәс,

Дүсеми, моны йөрәгең аңлап җиткермәс!



Туган ил бәяне

Яз иде. Яшьлек елмаеп көлде дөньяга,

Йөредем товар чибәрлек булган базарда.

Арадан сайлап кабарга татлы алманы

Теләде йөрәк, хисләрнең булды корбаны.

Аһ, кызый, калын толымың, төймә борының
Игътибар күзен төшерми егет-карарның.

Син диеп монда һичбер кем кисми тауларын,

Кормый һәм сине тотарга сөю ауларын.

Ник, димә, ишеп кашыңны, җыеп кайгыны,

Мондамы синдәй матурның базар урыны?

Бу илдә булыр чибәрлек чәчнең юкасы,

Коелган бераз күзеннән яшьлек укасы.

Борынның монда дәүрәге һәм дә кәкресе

Матурлык нисбәт ителә, телнең бөкресе

Чыкканчы монда мактыйлар кара кызларны,

Аһ, диләр хәйран булып һәм озын, төзләрне

Сайлыйлар йөрәк ярына, син кайт илеңә,

Белерсең: синең базарың килер үзеңә.

Адашып монда калмасын синең нәселең,

Ялгызлык белән төрелер тулы җисемең.

Дөньяда булган һәр затның бардыр үз иле,

Һәр товар табар үзенә сатылу җире.

Бер базар алса очсызга алма-җимешне,

Башкасы түләр бер өчен хәтта мең бишне.

Товарың булса сатарга, тап үз базарың,

Югалткан булса нәселең туган җир, илен,

Эзләми калма, кире кайт, күреп газабың,

Халкыңа килеп күтәр син гомер азагын.

Туган җир, илсез калганның кабре югалыр,

Көч белән барлык табылган малы таралыр.

Күп кемнәр бәхет эзләде читтә иленнән,

Яхшыда көлеп яшәп тә, рәхәт күленнән

Эчмәде алар батырып бәхет чүмечен,

Капмады алар сындырып шатлык күмәчен.

Иленнән китеп канәгать тапкан кемнәр бар?

Күңеле киңлек алса да, көткән көне тар.

Илем дип җырлый сагынып, елый изелеп,

Туган як кереп төшенә, сыктый киселеп.

И кеше, килеп тормышка, булсаң яшәрдәй,

Туган җир, туфрак парәңә ныклы тамыр җәй.

Ил күчеп йөргән адәмнең булмас бәхете,

Халкыннан читтә булганның калмас кадере.

Мин инде туган йортымнан читтә яшәдем,

Сыеныр урын табалмый туңып өшедем.

Аякны ялга туктатмый юллар йөредем,

Бәхетем туган җиремдә булган, соң белдем.

Дүсеми, китеп читләргә, кылмас солтанлык,

Һич югы булыр илендә итек олтанлык.



Тел бәяне
Нишләсен адәм баласы, сөйләр өчен тел

Бирелгәч, ярып ярмасын, иләп торгач гел.

Туктатыр булгач яргычын, буып фикерен,

Тартмасын итеп буш калган, әйдә, төкерен.

Сөйләргә сүзен башлаган булса бер кеше,

Аркылы төшеп бүлмә син аның бәлешен.

Сындырма, сугып сүзенә, аның ак тешен,

Эше шул булса, бүлдермә, кылсын үз эшен.

Азмы бар телсез җиһанда, күр дә аларны,

Кылычың болгап кисмә син сөйләр телләрне.

Дененнән язган бәндәдә бетсә миһербан,

Теленнән язган бәндәдә бетәр көч-фәрман.

Әйтерең булса, яшереп салма чокырга,

Нигә дип назлы күңелне кат-кат чокырга?

Теле бар адәм баласы телсез калмасын,

Күңеле теләп ашасын сүзләр алмасын.

Тик кеше сүзен сөйләүдән берүк саклансын,

Үзен бик очсыз бәядән илтеп сатмасын.

Әнкәсе телен онытып, калып хурлыкка,

Уйласа, ия булдым дип үзем зурлыкка,

Нәселдән килгән мәрҗәннең өзсә ефәген,

Куярлар тәнен урамый җәннәт кәфене.

Теленнән язып дан алса кеше үрендә,

Булырмы хөрмәт аңарга милләт түрендә?

Татырмы хушлы татларны нәсел агачы,

Ни әйтеп багар аңарга халык агасы?

Киселгәч кендек, “мин” булгач нәни баласы,

Үз назын күкрәк ачып һәм бирә анасы.

Шул чакта моңлы җырыңнан балаң эресә,

И ана, иркә сүзеңне аннан яшермә.

Үз телең белән сөйлә син, чыксын җаныңнан,

Кушылып назлы карашка, төшеп кулыңнан

Атлап һәм балаң киткәндә, килеп таянган

Туган җир җылырак булсын аңа куеннан.

Иркәлек-назлык хас бит ул кеше затына,

Сыену эзләп кермәсен читләр катына.

Агачын кисеп нәселнең телдән язмасын,

Мин, диеп, көлеп башкадан, юкка азмасын.

Тел сайлап йөреп җиһанда, телсез калмасын,

Мин инде— галим, дип йөреп, яздым телемнән,

Өстеннәр сүзен кабатлап киттем үземнән,

Шуңадыр сөйләп бакканда телем тотлыга,

Йөрәгем күкрәк эчемдә коштай атыла.

Китереп затлы телләрне сата базарлар,

Кемнәрдер алдый-алдана алыш коралар.

«Йа Хода!— диеп багам да, язмыш җиленнән:

— Аерма,— диеп үтенәм,— халкым теленнән!»

Үз сүзем кадәр куаныч башка бердә юк!

Үз телем кадәр юаныч дөнья-илдә юк!



Әнкәй бәяне

Өметнең зурын багышлап шушы улыңа,

Изгелек теләп калдың син, әнкәй, юлыма.

«Көннәрең авыр булса да, балам, түз!»— дидең,

Ә үзең сагыш яулыгын башыңа чөйдең.

Күзеңнең яшен һаман да тордың сөрткәләп,

Бәгырең яшен кем сөртер, бала иркәләп

Үстергән куллар чыга да ача капканы,

Юк, кайтып, күптән балаңның ишек какканы.

Кайларда йөреп, кем булып кайтыр икән ул,

Әллә гел азып һәм тузып җуйган туры юл?

Җылы сүз төреп ник кенә язсын хәбәрен,

Әллә соң яши үткәреп гомер әрәмен?

Ил гизеп кайткан егетләр булды оялы,

Китапка күңел салганнар күптән зыялы,

Канатлы иде парәңнең күңел-хыялы,

Әллә юл ярып барамы, кичеп кыяны?

И ана, күңел түреңә төрдең ышаныч,

Һич кенә кайтмый калмастыр, биреп куаныч.

Чөйдерер бәхет яулыгын аклы чәчеңә,

Куйдырыр коймак-бәлешне табын түреңә.

Максатка ия күңеле ныклы уй йөртәр,

Өзгәне — тимер, тотканны яхшы эш итәр.

И ана, язып сәламне, җилгә юлладың:

«Ил айкап йөреп, хәбәрен алып кайт!»— дидең.

Яманлык кына булмасын килгән сүзләре,

Яумасын, барып анага, салкын бозлары.

Үтеп җәй, китеп көзләре, кичеп күпме кыш,

Түрендә синең күңелнең сагыш булды куш.

Кемнәрнең яхшы уллары, сыйда-хөрмәттә

Яшидер ана-атасы, яңа күлмәктә

Чыгадыр бәйрәм алдына кызы-килене,

Тартадыр бала-чагасы итәк, җиңене.

Шау килеп, гөрләп яшиләр, нурлы йортлары,

Көнчелек уты алырдай һич юк ятлары.

Хөрмәткә — хөрмәт, сыйга — сый белән яшиләр,

Бер эшне ун кул күмәкләп тотып эшлиләр.

Сүзлегә яхшы сүзләре әзер һәрвакыт,

Холыксыз керсә, тормыйлар чырай-йөз ватып,

Рәхимлек-дуслык гөлләрен түргә утыртып,

Бер-берсен узып чәчәкләр, көнгә күз төртеп,

Ачыла бәхет арттырып хәтта кышларда,

Мондый да булыр татулык бары кошларда.

Мин, улың, әнкәй, гафу ит, алай булмадым,

Яныма алып, яныңда тора белмәдем.

Язмышым суык җиленә төрде тәнемне,

Илемә кайтмас иттерде минем көнемне.

Гел максат юлын тапмады ике аягым,

Өметең эзен каерып һич юк чыкканым.

Юнь булып кайтсам идем, дим, илгә, әнкәем,

Тик әле бәхет күленә һич юк җиткәнем.



Әткәй бәяне
Нәселнең кәүсә ботагы берәү — син булдың,

Туганнар өчен арада син һәм ят тордың.

Без бөре идек ул чакта — сезнең җилкәдә,

Ботаклар карый, күрдек без, синнән чит якка.

«Туганлык хисен югалткан, ни хәл, агайлар?»—

Дип әйтеп, бер көн ишеккә кагар балалар.

Өч ботак төрле ягыңда — сүзле өч агам,

Сорауны тыеп күзләрдә, сезгә мин багам.

Ни өчен эне абыйны булды танымас?

Әлләме күңел тарлыктан булды айнымас?

Бер илдә торып, бер канны тәндә агызып,

Бер йөкне тарта белмәде алар җигелеп.

Таркаулык бозды көннәрнең тигез агышын,

Чиктеләр ага-абзыйлар ятлык сагышын.

Кулыңа балта тотып син кылдың осталык,

Ил күрке булыр йортларны салдың ямь кылып.

Агачка агач куелды, такта — тактага,

Бәхетнең шәме елмайды торыр хуҗага.

Урманны ишеп, алдыңа куйды таләпкәр,

Эш итеп ботак-агачын, куйдың тәрәзләр.

Кулыңнан балтаң төшмәде, һаман эшләде,

Кешеләр бәхет тапсынга йортлар эшләнде.

Йортлары күзле булдылар куйган тәрзәдән,

Хуҗалар булды хәтерсез бар да бик тиздән.

Мескенлек кылып килсәләр синең алдыңа,

Ярдәмең сорап: «Бакчы,— дип,— Хода хакына?»
Үгетлек белән шәраблап әйткән сүзләрен,

Өметне өзми, үтенеч итеп күзләрен.

Каршыңа килгән адәмне кире бормадың,

Кулыңнан килгән ярдәмне бирми калмадың.

Эшеңә хуҗа өзгәләп бирде бәһасен,

Бәхетен тапкач, капканың япты келәсен.

Ышаныч күрми бәндәләр әйткән сүзләрдән,

Исереп юдың җаныңны авыр тозлардан.

Боз булып кубып төшмәде бәгырь юшкыны,

Хәтерне сафлап үтмәде көннәр ташкыны.

Ахмакны гафу итәргә җанда көч таптың,

Дошманның утын, буй торып, үзеңә алдың.

Кылычтай кисте һәрвакыт үткер хак сүзең,

Сиңа дип дошман гел үрде буарга сүсен.

Син инде көчең беткәнче кулда эш йөрттең,

Син инде телең кипкәнче Хакны Хак иттең.

Мин инде, улың булсам да, синдәй булмадым,

Синең күк тугры юлдан һәм бара алмадым.

Чит җирләр гизеп кайтканда сукмак тапмадым,

Гыйлемнәр эзләп, дәрвишләр юлын таптадым.

Йортларга тәрәз куярлык дәртем юк кулда,

Кешеләр күзен ачарлык көчем юк телдә.



Туганнар бәяне
Көннәр дә җылы булыр бер, тагын суыныр,

Сөякләр өшер калтырап, йә көн куырыр.

Ил төсе ямен югалтыр, яки яшерер,

Егылма, нәсел тамыры терәп нык торыр.

Кылынган эшем мин өчен генә булырмы,

Туганлык хисен югалтса — нәсел торырмы?

Бер агач биргән җимешләр әгәр без булсак,

Монысы — әче, монысы баллы шул, дисәк,

Сайланып торсак үзара, бәхет булырмы?

Туганлык дигән агачны чәчәк төрерме?

Бәхеткә җитеп өзсәк без татлы җимешен,

Бүлеп һәм бирик ярларга тиеш өлешен.

Берәүләр мактап сөйләсә таныш-белешен,

Без сизеп торыйк үзара тынның сулышын.

Арыган чакта беребез, кулга-кул алыйк,

Тотынган эшне уртага бер итеп салыйк.

Аһ итеп елап торырлык булма, и туган,

Болай да безнең нәсел һәм сагышлы туган.

Тамганга керфек очыннан дымлы кайнар яшь,

Ягымлы булмас бу тормыш, айнык — йөрәк, баш.

Җимереп кашын, каршыга сеңел чыкмасын,

Китереп кайгы, алдыңа эне екмасын
Һәм чәчеп дөнья йөзенә кайгы икмәсен,

Ашарга язсын безләргә бәхет икмәген.

Туганнар, булсын күзләрдә кояш тик караш,

Кермәсен безнең арага ызгыш һәм талаш.

Дуслыкның сынса сөяге, авыр төзәлер,

Үпкәләп абый-апага җаннар өзелер.

Каерыр түбә кыегын кайгы җилләре,

Кибәрләр эссе сүзләрдән бәхет күлләре.

Ком сөрер давыл өсләргә, җирем бушаныр,

Таптанып үтәр өченгә дошман кашыныр.

Үтенеп сорыйм сездән мин: «Бер җан булыгыз!

Кендеге халык тәненең сез бит, белегез!»

Ил өчен күкрәк куярлык ирләр булсак без,

Улларны алмаш булырлык үсәр итсәк без,

Калырмы көнем ятларның хәер кулында,

Булырмы хисси мескенлек үсәр улымда?

Туганнар, гафу итегез миндәй үҗәтне,

Хәлем юк биреп кайтарыр сезгә әҗәтне.

Өркәклек, үпкә, мескенлек баскан йөрәкне,

Батырып җиргә төртәлмим хәтта көрәкне.

Ил белән күчеп дөньяның барлык читенә,

Таралдык, туган, таралдык, кеше битенә

Карарга оят безләргә, кайтыйк үз илгә,

Агачлар бушка сипмәсен орлыкны җилгә!

Орлыгым шыткан урында булсын урманлык,

Иңгә-иң куеп, нык итсен безне туганлык.



Нокта бәяне

Ахыры юлның, сәфәрче, булыр бер шәһәр,

Алдыңда изге максатны кылсаң син әгәр,

Борылма, туры бара бир, теләк ишеге

Ачылып, кияр аягың бәхет читеге.

Кигәч тә тузар ул читек, йөрсәң уенга,

Нык булыр, әгәр максатны салсаң куенга.

Аңламас булса дусларың әйткән сүзеңне,

Телең кис, төртеп сукыр ит ике күзеңне.

«Күркәмлекнамә» тәмамын кылды Дүсеми,

Димә син: «Үгет-нәсыйхәт — алар эшмени?»
Хаклыкны бәян кылырга каләм ашыкты,

Йөрәкнең хисен күпертеп ярдан ташытты.

Бу намә шушы хисләрнең тамчысы гына,

Йөрәгем сүзгә керешкән көнне сагына.

Сүзләрнең ахыр читенә нокта куела,

Эшләрнең ахыр җирендә амин тотыла.

Сагышның ахыр читенә бәхет коела,

Бәхетнең алгы көненә хәсрәт җыела.

Елларның беткән көнендә ак кар коела,

Ноктадан яңа җөмләнең башы куела.

Яшәүнең ахыр читендә нокта бар — үлем,

Шул куйган нокта алдында калсам бер үзем,

Гөнаһлар өчен җавапка тартылса җиңем,

Күтәрә алмас барсын да калын бу иңем.

Кешелек, гөнаһ чикмәнен сал син үзеңнән,

Галәмнән түгел, иң элек оял үзеңнән.

1990 нчы елның 9 нчы гыйнварында кинәттән үлеп китте.




Авыр туфрагы җиңел булсын!


Әткәй истәлегенә

Ел башыннан авыр булды көнем,

Каерылып төште өскә кар,

Сагыш белән тулган бу дөньяма

Тулды килеп салкын җилле зар.

Ява ак кар, коя ак кар —

Болытлардан төшә сагыш,

Чәчләремә куна сагыш,—

Елларымнан килгән сагыш!

Килер көнгә өмет белән тулы идем,

Елларыма яшь башымны идем,

И мөкатдәс халкым минем,

И сагышым!

Язларымны, кайтыр диеп,

Еллар аша,

Чорлар аша көттем...

Күпме олуг затлар килеп

Гомер сөрде,

Ахыр булып, сөякләрен

Саклаган каберләрне дә

Җил тигезләп туфрак итте.
Үлчәп бас, и кеше,

Рәнҗетмә!

Бу туфрак —

Меңнәр хәтередер!

Бу туфрак —

Меңнәр өметедер!
И углан, мәнсез булсаң,

Бәрәкәтсез калыр туфрак!

И кыз, туташ, җансыз булсаң,

Коелыр көннәр яфрак-яфрак!

И кешем, булсын, дисәң, көннәреңне,

Сакла югалтмыйча кан-хәтереңне!

Өзелде тәсбих...

Әткәм өзелде!

Хәбәр килде —

Бәгырь киселеп төште чоңгылга...

Ак җәймәле кышкы төн

Үзе җылы кебек,

Үзе җилле кебек —

Күз төртерлек кара.

Сукырайды дөнья —

Ни арттан да,

Ни алдан да

Уйларлык калмады һич

Акылымда чара.


      1

Мәлҗерәгән дөнья,

Юк атларлык сукмак...

Юллар

Бер үтәрлек юлчы кемене

Күрер өчен

Томаланып калып зарыга.

Казан белән илем арасына

Адаштырмый юлны

Салырсыңмы, Хода?

Мөселманда гадәт —

Мәет керсә йортка,

Капкаларны җилләр ачалар,

Зиратка —

Хәтер йортына

Көн эчендә инде илтәләр.

Ашыгалар?

Озак тоту — үпкәләтү!

Үпкәләтү — язык — мәетне...

Илтәселәр килми дә шул,

Китәселәр килми дә шул,

Китәләр...

Киткәннәрне озата илтәләр.



2

Хода, дөнья бәндәләрен

Җәннәтеңнән мәхрүм итмә,

Гомерләр кыска булса да

Инандыр

Тормыш чиксезлегенә!

Без барыбыз — берәү, бер генә!

Читкә, берүк, типмә, тибәрмә!

Яна йөрәк, сыктый көйрәп,

Еллар буе — гомер аша

Сагышымны йөрим сөйрәп;

Еламаска, егылмаска

Арган тәнемдә теләк.

Сөякләрдән җилекләрне сыгып,

Сеңерләрдән соңгы көчне куып

Эшләдең син, әткәй, төшмәде

Балтаң кулдан — оста балтасы,

Ардым, диеп шуып.

Һәм дә йоттың,

Диңгезенә төштең,

Төпләренә җитеп чүмердең
Дөньялыкның каһәр ачысын.

Илдә бүтән дәва да юк иде,

Ялкау-ялганчыны

Бәхет тавы күмде.

Эһ син, дөнья, тормыш, дигәннәрең!

Эһ син, дөнья, яшәү, дигәннәрем!

Дөнья,

Ясалуың шундый идеме соң?

Әллә инде безләр шулаймы?

Берәүләрнең кулга портфель кирәк,

Берәүләргә кирәк зур печәт!

Язмышларны хәл итәргә теләп

Һәм дә баеп, һәм дә суккалап,

Типкәләнеп үткән “олыларның”

Бер йөзенә карыйсы иде төбәп

Һәм сорыйсы иде, төкерәсе,

Янмас иде микән җаны көйрәп?

Янган булса — элек янар иде,

Аларга шул үз дигәне кирәк.

Үселгән дә, яшәлгән дә җирдә,

Көн ителгән очын очка ялгап,

Кискәләнгән бәгырьләрне бер көн

Әрнемичә куясы иде ямап.

Ява ак кар, коя ак кар —

Болытлардан төшә сагыш,

Чәчләремә куна сагыш,—

Елларымнан килгән сагыш!


Әткәй белән юлда очрашу
Мин туачак улың идем, әткәй,

Син кайтучы идең илеңә,

Иелеп кенә кулыңа туфрак алдың,

Җылы иде һәм наз үзеңә.

Солдат итегенә кунган тузан

Йомшак иде, хәтфә, үз иде,

Авропаны кимсетмәдең, әткәй,

Кимсетмәсен ул һәм сине дә.

Гади солдат булып кердең яуга,

Разведканы күрдең, окопны,

Әсир төшеп качып барган чакта

Утны чыктың, кисеп үзеңне.
Мескенлекне юлдаш итәлмәдең,

Таптамадың салып исмеңне,

Гади солдат булып кердең яуга,

Аннан булдың солдат өлкәне...

Үтте сугыш, кичте җәфалары,

Ризык-икмәк әле калгандыр,

Бил каешын сал да, әйдә, әткәй,

Илгә кайтыйк, анда ни бардыр?

Нәселебез безнең — солдат таифәсе,

Ничә буын бабаларым кайткан,

Кайтмый калма,

Илдә көтеп торган бәхетең бардыр!

Туфрак-туфрак!

Туган туфрак исе —

Яңа пешкән икмәк иседәй

Бәгырьләрне ярып үтеп керә...

Эһ егетләр!

Исәр кешедәй

Бер җырлыйсы, бер биисе килә...

Юк, ярамас,

Кеше күрер, оят...

Ташла әле, нинди юк сүз бу!

Әнә, җырлап,

Әткәй кайтып килә

Һәм дә кайтам әткәй белән бергә...

Мин — туасы улы унбиш елдан,

Мин — атлыйсы кеше шушы юлдан,

Илгә кайтам әткәй белән бергә!

Минем тарих әле башланмаган,

Минем җаным Тәңре иркендә,

Мин — туачак улың унбиш елдан

Һәм дә кайтам синең белән юлдан.

Мин әлегә изге кара туфрак,

Мин әлегә якты зәңгәр күк,

Мин әлегә кырда үскән чәчәк,

Мин әлегә бөртек һәм бер чүп.

Еллар озын булыр,

Еллардан да

Озынрак әле гомер бар!

Һәм яшисе һәм яшисе илдә —

Яңгырларда калып, ерып кар.

Син иелеп, әткәй, туфрак алдың,

Үз һәм җылы иде учыңда,

Күз яшеңне тамыз шушыңа,

Йөрәк җылыңны һәм бир!

Мин бит орлык,

Бары орлык кына

Һәм шытачак идем

Ләлә төсле, кызыл таҗ киеп,

Чәчәк булып кайнар учыңда.

Мин — бөртегең
Шушы туфрактанмын

Һәм кушылды миңа һава-җиле,

Һәр халыкның җире булган кебек,

Һәр туфракның да бардыр үз халкы,

Ятларга ул һич игелек бирми,

Ятларның ул хәтта сөякләрен

Чит тибәрә, санга сан күрми.

Кайт илеңә, әткәй, кайт илеңә,

Бәхетең дә монда, кайгың да!

Чит туфракны таптап борчыганчы,

Үз туфрагыңны кайтып кадерлә.

Мин төш булып кердем әле сиңа,

Каен җиле бөдрәләнгән җирдә —

Агачлыкта син йокыда идең...

Син бит чөеп-чөеп мине сөйдең,

Ә мин — көлдем.

Авылыма кадәр шул көлүне

Хәтереңдә, әткәй, саклап килдең.

Һәм дә җуйдың, әллә исәрләндең,

Әллә төшең исәр санадың?

Мин туачак әле унбиш елдан,

Мин китәчәк идем шушы юлдан...


Көннәр чылбыры
Үз гадәтен алды илдә тормыш,

Ятып калган бар да бердәй булса,

Кайтканнарның
Төрле булды язмыш...

Син ут малай идең
Һәм мут булдың
Егет булып үсеп җиткәч тә.

Кызлар күңелендә

Нурлы булды йөзең...

Иргә чыккач, 

Кочкан ирләренең
Көнчелектә булды төннәре.

Син ут малай идең
Һәм мут егет,

Нык ир буласың да бар әле...

Җанашыңа,

Көнчелектән шашып,

Кара көеп багып калды әле,

Язылышып кайткан чагыңда

Күпме хатын,

Күпме җиләк кызлар...

Тормыш башта җаен табалмады,

Уңнан сулга көннәр чайкады.

Көнчелектән көеп баккан күзләр

Туган кызың, туган улыңның
Гомерләрен елдан кыска кылды.

Күңел тузды,

Күпме телләрдә

Чайкалды юк сүзләр...

Күтәреп бәр тормышыңны!

Куйсын иңен!

Ялгышлардан Ходай саклады,

Ирне ир итүче

Иман таза калды!

Күпме сүтелергә була,

Күпме бүселергә?

Һичбер кайчан!

Юкса кара була һәрбер таң!

Олы юлдан читтә иде авыл,

Сукыр иде кебек.

Әмма бер көн килде,

Туган нигезеңне

Таптап үтте олы озын юл...

“Тәрәккыятькә атлар безнең авыл,

Киләчәккә барыр бу юлдан!”— 

Диеп сөйләр кеше сүзенә

Шөкрана кылма һич юктан.

Шушы юлдан беркөн чыгып китәр

Авылның киләчәге,

Бу кара юл, кара асфальт —

Замана чыбыркысының
Тәннәрне ярып сыдырган,

Сызлаткан кара эзе!

Көннәр... Көннәр узды,

Хәтер тузды,

Сугыш яраларын

Картлыккача

Көннәр савыктырды.

Әле иртәгә явасы,

Коясы яңгырларны

Бүгеннән алда көтәсе,

Көтәселәр бар иде...

Әле иртәгә исәсе,

Чайкыйсы җил-давылны,

Бүгеннән алда көтәсе,

Көтәселәр бар иде,

Бар иде генәме соң?..

Ташла әле тормыш фәлсәфәсен,

Җырлыйк әле, әйдә, “Сарман”ны,

Хәтфәдәгенәй үлән өсләрендә

Сарыдагынай чәчәк тезмәсе —

Җир йөзенең шаян сипкеле.

Тезелеп кенә, көнгә ияреп көннәр уза,

Кичә алган итек бүген туза.

Бәхет ятмый аяк асларында,

Муеннарны сындырырлык итеп,

Кеше башына басып үтә нуҗа.

Ай гына тик күкнең гөмбәзендә,

Төнен ясап, көн исәбен кыла.


Тормыш белән очрашу
Кичкә каршы вакыт иде, гаеп үзе

Сине, әткәй, күреп-эзләп тапты.

Ышанырга мөмкинме соң кешесенә,

Үз саулыгы, иминлеге өчен

Берсе сата җанын,

Берсе сата дустын,

Ә мескеннәр — тән саталар,

Кызыл постау үбә-үбә...

Эһ син, тормыш!

Минзәләнең төрмәсеннән

Күкләр түбән күренә,

Кешеләрне кеше белми,

Үз хәсрәте үзенә,

Мат якасын!..

Син илеңне саклап каның койдың,

Болар монда ач карынның
Соңгы телем икмәген дә алган,

Эш башында торган төсле булган,

Имин калган.

Сугыш кырын кичкән солдатларның
Җиңү горурлыгын сындырырга

Уен корган —

Ник үчләнә, кабих?!

Ник тормышның юк соң бер җае,

Аз гына караса бәхет йортка,

Яктырак янса уты,

Нәрсә булган?

Юк, ярамый!..

Йа Хода!

Шулкадәрле хаклык бетәр икән

Дөньяңда!


Оста
Кулга балта алып, чаптың агачка,

Буйсынды бүрәнә!

Белдең: ахмаклар —

Бүрәнәдән дә бүрәнә!

Карамадың алар сүзләренә,

Дөреслек дип сөйләгәннәре дә

Ялган ачысын тоя

Үзләренең комсыз күзләрендә.

Күмхуҗлары белән чукынып китсен

Авылымның юан корсаклары,

Эшкә чыгып эшсез йөри-йөри,

Ардым, диеп

Сибә алар ялган борчаклары.

Болар белән бергә барсаң, ай-һай,

Җиткерерләр чыкмас җиргә ай.

Син балтаңны алып кулыңа,

Аерылып данлы күмхуҗдан,

Үз башыңа үзең хуҗа булып,

Ялгыз киттең яшәү юлыннан.

Балта остасы...

Бармы иде синдәй

Тирә-күрше җирдә бер оста?

Балта тотып агач чабар өчен

Булдыксызның
Түбән тарта арты,




бот кыска!


Мәрсиянең соңы
Ява ак кар, коя ак кар —

Болытлардан төшә сагыш,

Чәчләремә куна сагыш,

Елларымнан килгән сагыш.

Болытланды якты кышның йөзе,

Бөтерелеп йөрде җил-буран,

Йомылдымы әллә Хакның күзе?

Январь башы — кары җебегән!

Ни хәбәрең белән килдең әле,

Йөгерә-йөгерә җәяү, әй буран?

Казан уртасында җебеде буын,

Кыш тезләнде салып бүген тунын,

Ә күңелдә бушлык иде,

Сусыз кое булып

Сахра уртасында

Күзләремне күккә төбәдем:

“Син — бар һәм юк иткән Аллаһ!..”

Язмыш — яман инде,

Ямаулыгым итеп

Газраилнең итәк ертыгын —

Ямау куям,

Мин — бар һәм юк булган бәндәң!

Бушап калган күңел төбенә

Ялтырап нәрсә очты?

Лачт!

Заман төкреге?

Юк...

Зәмзәм суы булып агарга

Лаек ителгән

Күз яшемнең бөртеге!

Хәбәр килде...

Ике дөнья (киләчәге-бүгенгесе)

Бер булды...

Хәбәр килде:

“Әтиең үлде, улым,

Җирләргә кайт!..”

Төне буе юлны арчыды буран,

Тынып калды

“Казан аэропорт”.

Бар тарафка юлсыз калды

Бар очкычлар,

Дөнья үзәгенә — Сарманга

Юллар ачык иде.

Йөз тарафның бары берсе

Бүген кайтканнарны

Кабул итте...

Ачык иде кабер авызы,

Җеназага килгән картларның
Ишетелеп изге авазы,

Капкаларны төптән каерып ачкан

Бураннары булды туктыйсы...

Бөек ачлык елны килеп, әткәй,

Бөек туклык елда киттең син,

Бу — дөньяның идеме шул

Бер-бер бөек олы кануны?

Алтмыш сигез яшьтә бөек ирләр

Зиратлы булсын, ник инде?..

Без барыбыз бөек Мәңгелекнең
Тузан кадәр даһи тоткыны, 

Җаныбыз китеп,

Җиргә кайтарабыз

Туфрак кына булган бәдәнне,

Ай-йа, Тәкъдир, айа!

Без, югыйсә,

Бөеклекнең мескен чалымы!

Балаларым белән кайтып киләм

Зират кылып, әткәй, кабреңне,

Син һаман да төшкә керәсең шул

Ыспай ире булып илемнең.

Син ут малай

Һәм мут егет булган

Диеп сөйли авыл картлары,

Үзең кебек көнгә багып тора

Син тәрзәле иткән

Зәңгәр күзле авыл йортлары.




17.01-29.08.90.

“ТАҢГА КАЙТУ”  ДӘФТӘРЕННӘН

АЙКУРКАМ

Айкуркам, Айкуркам —

Өстәл астына поскан,

Кемнән дип шулай качкан?

Нәрсәдән ул курыккан?

— Әнә килә таракан,

Аюны кабып йоткан!..

Ишетүгә Айкуркам,

Котын кулына тоткан.

Өстәл асты буш калды,

Айкуркам чыгып тайды.

Башы-чәче тузгыган,

Ике күзе бер булган,

Диван артына поскан —

Нидән тагын курыккан?

— Күсе бар!— дип өлгермәдем,

Инде моннан юк булган.

Дөбер-шатыр калтырый —

Бу шкафка ни булган?

Килеп ачып карасак,

Айкуркам тапкан почмак,

Ике кулы күз йомган —

Нәрсәдән ул курыккан?

— Ник дәшмисең, Айкуркам?

Ни булды сиңа юктан?

Айкуркам авыз ачты,

Бөтенебез аһ булды,

Авызыннан сикереп

Төште

Өстәл сәгате...

Менә дөнья хикмәте!

— Әйт, Айкуркам, нәрсә бу?

Ничек анда кергән бу?

Айкуркамга бик оят,

Хәтта кып-кызыл булды

Аның шушы хәленнән

Өстендәге буй күлмәк,

Гүя ут салган чүлмәк!

— Айкуркам, Айкуркам,

Алай кыланма, туган!

Качыр оят төсеңне,

Яндырмасын ул безне!

Аның йөзе суынды,

Бөтен бүлмә боз булды...

— Нишләвең бу, Айкуркам?

Җитәр инде, бик туңам.

Айкуркам авыз ерды,

Бик тиз бүлмә җылынды...

— Сөйлә инде, Айкуркам,

Калтырандың син нидән?

Безнең өстәл сәгате

Ничек телеңә менгән?

Тик сөйләми Айкуркам,

Авызын бикләп куйган...

— Айкуркам, Айкуркам,

Син телсез калган икән!

— Әллә белмәс, дисеңме?

Әллә әйтмәм, дисеңме?

— Әйтәм әле, тыңлап тор,

Белми калма, тын утыр!

Өстәлдәге сәгатькә

Күзен салган Айкуркам,

Өстәлдәге сәгатьне

Ялап алган Айкуркам,

Кеше-кара күргәнче

Кабып йоткан Айкуркам,

Аннан өстәл астына

Кереп качкан Айкуркам,

Аннан — диван артына,

Аннан — шкаф эченә!

Ул арада ул сәгать

Шалтырый да башлаган

Аның теле өстендә —

Белмәгәнбез без шунда:

Телдә сәгать биегән,

Куркып шкаф йөгергән,

Айкуркам, Айкуркам

Калтыранган гел юктан.

Айкуркам тыңлап торды,

Яшел төсе кызарды,

Яңакларын ут алды,

Кышыбыз карсыз калды.

Аннан кинәт суынды,

Барыбызны туңдырды,

Җылынып җитәлмәдек,

Арабыздан юк булды.

— Айкуркам, Айкуркам,

Кайда йөрисең, туган?

Кайта күр инде безгә,

Унбиш өстәл сәгате

Алдык синең өченгә —

Шалтырат бар көченә!

Тик Айкуркам кайтмады,

Безләр эзләп тапмады.

Әгәр аны күрсәгез,

Килеп әйтми калмагыз:

Эт түгел ул, бик юаш,

Буе булса бер карыш,

Сакалы — ярты карыш,

Чәчләре — керпе-арыш,

Колаклары зур аның —

Каплый ярты сакалын,

Борыны түм-түгәрәк,

Бәрәңгедәй әкәмәт!

Күзләре зәңгәр төсле,

Керфек-кашы — сөремле,

Өстендә җылы туны,

Гел карый уңны-сулны.

Айкуркам шушы була,

Күрү белән таныла...

Аны күрми калмагыз,

Берүк, дим, куркытмагыз!

Юкса бөтенләй качар —

Кайтыр юлын югалтыр!




16.-18.01.90.
   ТӨЙМӘЛЕ АЙКУРКАМ

Абынган да сөртенгән,

Ике куллап үрелгән,

Артка барып җай алган,

Алга килеп түгелгән,

Шулай ялтырап йөргән,

Шулай калтырап көлгән:

— Ха-ха-ха-ха-ха!

— Ба-ха-ха-ха-ха!

— Аха-баха-ха-ха-ха!

— Баха-баха-ха-ха-ха!

Көлүе — көлү түгел,

Көлкесе — көлке түгел,

Акылыннан чыкмаган,

Шөребе дә төшмәгән,

Бар булган эш шул гына —

Артыгына шук кына,

Шаярган чакта үртәп,

Кытыгы килгән ипләп.

— Карап тормагыз әле,

Төймәсенә бас әле!

Карадым, табалмадым,

Бу хәлгә аптырадым.

Көлгән чакта Айкуркам

Шардай булып кабарган,

Төймәләрен нык тарткан,

Төймәләре нык тоткан,

Аннан бар да өзелгән,

Айкуркам, Айкуркам —

Шартлап китәр дип куркам!

— Ничек басыйм төймәсен?

Берүк гөрселдәмәсен!..

Әнә төймәсен таптым —

Борын очына бастым!

Көлүеннән тукталды,

Ике колак тын калды.

Айкуркамның кайтканын

Бөтенесе белгәннәр,

Табылган Айкуркамны

Һәммәсе сөйләгәннәр.

Айкуркам, Айкуркам

Кайларга качып кунган?

— Айкуркам, Айкуркам,

Сөйләп җибәрче, шуннан?

Айкуркам чәчен тарый,

Айкуркам башын кашый,

Сөйләргә сүзен барлый,

Үзе сул-уңын карый:

— Беркайда да йөрмәдем,

Почмакта качып калдым,

Йөгереп чыктым урамга,

Аптырамадым анда,

Төнлек тишеген күрдем,

Шунда тиз генә кердем.

Төнлек эче бик тыныч,

Бу урын миңа таныш,

Төнлек эче бик җылы,

Яшәү урыным — шушы!

Җәелгән караватым —

Яттым шунда, йокладым,

Бүген уянган идем,

Төнлектән башны тыктым

Һәм егылып та төштем.
— Нәрсә, эзләдегезме?..

— Кирәк дип белдегезме?

Башыма да кермәгән,

Төшемдә дә күрмәгән

Идем эзләрләр диеп,—

Диде Айкуркам көлеп,

Хәзер тора баш иеп.

— Бүтән алай эшләмәм!—

Ди, әкәмәт, нишләгән?

Бакча тулып балалар

Шау-гөр килеп чабалар,

Апалары эндәшә,

Телләреннән аһ төшә:

— Ник тыңламый балалар?

Тәрбиясез калалар!

Учлар сузып торалар,

Кулга йөзек салалар,

Сикерешеп торалар,

Уңга-сулга чабалар,

Бер-берсеннән качалар,

Капкаларны ачалар,

Шкафларга посалар,

Уенчыклар ваталар,

Әрле-бирле очалар,

Әллә карга куалар?

— Бик тыңлаусыз балалар!—

Зурлар шаклар каталар,

Сүгеп ачуланалар,

Каеш белән яныйлар,

Курыкмыйлар балалар,

Уңга-сулга чабалар,

Кычкыралар чәрелдәп!

Мәгънә булмады әрләп,

Зурлар тора аптырап,

Балалардан калтырап...

Тыңламыйлар балалар,

Сүз тапмыйлар апалар,

Куркытып та карыйлар —

Колакка да алмыйлар!

Апаларның эш харап,

Калдылар шул аптырап...

Шунда җаймы табылды —

Айкуркам кирәк булды!

Килеп ишек шакыйлар,

Айкуркамны сорыйлар,

Чакыралар бакчага,

Куркыр дип бала-чага!

Бирергә исәпләре

Куркамга “ишәкләр”не!..

Айкуркамны җитәкләп

Киттеләр чабып-атлап!

Бакчадагы балалар,

Айкуркамны күрүгә,

Почмакларга посалар,

Кайсы кая качалар...

— Эзлә,— диләр,— Айкуркам,

Кайсыбыз кая качкан?

Аптырады Айкуркам,

Гарык булды Айкуркам,

Эзләп-эзләп карады,

Берсен дә табалмады.

Апалар тынычланды,

Чөнки бакча тын калды.

Сәбәп нидә, белмиләр:

Айкуркамны мактыйлар,

Тел бетереп сөйлиләр,

Бер генә буш тотмыйлар!

Ә балалар күз йомды,

Көтеп-көтеп арыды,

Тынып бар да йоклады,

Айкуркам аптырады,

Балаларны тапмады,

Аска урын җайлады,

Ул да ятып йоклады.

Сәгать ярым тиз үтте,

Балалар айнып китте,

Чыктылар качкан җирдән,

Җыелыштылар бердәм:

— Кая киткән Айкуркам?

Тавыш-тынны чыгармый

Эзлиләр Айкуркамны...

Айкуркамны таптылар,

Колагыннан тарттылар!

Тиз уянды Айкуркам,

Теш күрсәтте Айкуркам,

Чәче-башы тузынган,

Котлар очыргыч булган.

— Ачуланма, Айкуркам,

Без бит шаярдык, юктан

Теш ыржайтып күрсәтмә,

Курку төшми йөрәккә!

Эше барып чыкмады,

Айкуркам тынычланды,

Бүтән һич куркытмады,

Үбеп-кочаклап алды...

Хәбәр бирәм мин сезгә:

Айкуркам яши бездә!

Чәче-башы — пумала,

Ике күзе — сумала,

Килче, дисәң, югала,

Олак, дисәң, табыла!

Ярата ул куркуны,

Өнәми батырлыкны,

Кайда бүлмә караңгы,

Өе итә ул аны.

Шунда килеп керәсең:

— Ай куркам!— дип әйтәсең,

Ул кинәт юкка чыга,

Тиз генә моннан шыла!

Шулай яши Айкуркам,

Батырга юлдаш булган!




01.04.90.— 03.01.91.




БАРМАКЛАР САНЫ


(Башкатыргыч саннар)
Сан саныйм, сан,

Сан саныйм, сан:

Сан артыннан сан килә,

Сан — туктамый,

Дистә булып,

Бөтенәеп нүл килә.

Бер кулымда — биш бармак,

“Башы” — берәү,

“Әнә” — икәү,

“Урта” — өчәү,

“Атсыз” — дүртәү,

Ә “Чәнчә”се,

Кечкенәсе —

Бишенчесе!

Биш бармактан кул була,

Бөтен барсы,

Артык түгел,

Ким түгел,

Ә соңгысы —

Нүл кая?

Бөтен булса,

Ун була бит!

Бер һәм нүлең 

Ун була тик!

Санап карыйк,

Барсын табыйк!

Беренче — бөрлегән,

Икенче — икмәк,

Өченче — очкын,

Дүртенче — дурычмак,

Бишенче — бишмәт,

Алтынчы — алтын,

Җиденче — җилкән,

Сигезенче — сизгән,

Тугызынчы — тоткан,

Унынчы...

Унынчысы ни була?

Унынчы нүлле була!

Бер һәм нүлең ни була?

Бер һәм нүлең ун була!

Барсы бөтен,

Барсы җитен,

Артыгы юк,

Киме юк!

Бөтен ахыры нүл була!

Бер кешедә ике кул,

Ике аяк, ике күз!

Ике колак, бер авыз,

Тагын нәрсә?..

Ач авыз!

“Теш” дисеңме?

Теш түгел,

Булмады бит, алмавыз!

Кәнфит авыз —

Теш сирәк,

Санга сан төгәл кирәк!

Бер кешедә бер борын,

Бер борынның үзенә

Ике тишек,

Бер ишек...

Барсы да бөтен ничек!

Бөтен булгач,

Нүл кая?

Ул кая качып тора?

Эзләп табыйк,

Тагын саныйк!

Бер — бураган,

Ике — иккән,

Өч — көч алган,

Дүрт — төртенгән,

Биш — ишелгән,

Алты — алган,

Җиде — җиккән,

Сигез — сизгән,

Тугыз — сөзгән,

Ун —

Алып кигән кара тун!

Бигрәкләр бөтенәйгән,

Нүл алдына бер баскан,

Калганнар түбәнәйгән,

Нүл тагын артка калган.

Бер —

Ялгызы торганда

Бер була,

Артына нүл басканда

Ун була.

Әгәр нүл икәү килсә,

Сан башы бер йөз була!

Кара, күр —

Хәйлә кыла:

Өч нүл белән мең була!

Алты нүл җыйналсалар,

Алга берне куйсалар,

Тиз булалар — миллион,

Адашып калма юлдан!

Нүл — ялгызы — нүл була,

Берле белән — ун була,

Бер артыннан ике нүл

Ничә була?

Була — йөз!

Өч нүл килсә, 

Мең җитә,

Бер-бер артлы алты нүл

Берлене миллион итә —

Санны нүл бөтен итә!

Санарга бармак җитә:

Баш бармак — бер!

(Үзең бел!)

Әнә бармак — ун!

(Кара тун!)

Урта бармак — йөз!

(Сана тиз-тиз!)

Атсыз бармак — мең!

(Монысын үзең белдең!)

Чәнчә бармак —

Нәни бармак —

Булды миллион!

(Хәйләкәр куян!)

Бер үзенә никадәр

Нүлләрне җыйган!

Кара-кара, “Атсыз”ны,

Кызарынды-ятсынды —

Биленә балдак кигән,

Мең иде,

Унга калган!

“Ничек-ничек?”— дисезме?

Тиз җыеп ал исеңне!

Нүл билгесе — түгәрәк,

Балдагы да түгәрәк,

Ялгыз бармак —

Бер бармак,

Бер артыннан нүл килсә —

Ун була,

Бер бармак балдак кисә —

Ни була?..

— Ун бармак?

Ялгыз бармак —

Бер бармак,

Атсыз бармак —

Бер бармак,

Кисә дә көмеш балдак,

Кисә дә алтын балдак,

“Атсыз” —

Ялгыз бер бармак,

Булмый ялгыз —

Ун бармак!

Бер кулымда биш бармак,

Ике кулда ун бармак,

Барысы бергә бер дистә,

Барысы да калды истә!

Ике кулда бармаклар:

“Без — унау!”— дип такмаклар...

Унау булгач — бөтен сан,

Унау булгач — нүлле сан!

Санны санап саташма,

Берне ун дип алдашма!





11.03.90.


СӨЕМБИКӘ


    
   Дастан



1

Ишет, сабый, сөйләр сүзем нәсыйхәт тә

Һәм үгет тә, үтенеч тә түгел хәтта,

Таләп итте сүздән дуслар дәртле кыйсса,

Бәян итәм хәбәрләрне — кылып кыска.




2

И балалар, сайлагыз сез урын түрдән,

Тарихларны ачып керик бергә-бердәм:

Кем яшәгән, ниләр кылып гомерендә,

Пешкән җаны нинди учак күмерендә?

Тынычланыйк, хәзер сөйлим, тыңлап багыйк,

Авыз ачып, ишетмичә коры калмыйк,

Сөембикә хәлләренә колак салыйк,

Сөйләгәнем чын хакыйкать булыр инде!

Нугай иле — татар өе Акҗаекта,

Яшь колыннар чабып йөри тугайлыкта,

Ерак түгел ак тирмәләр тезелешкән,

Йосыф мирза йортларына бәхет төшкән.

Бүген аның кызы туды — Сөембикә,

Барсы әйтте: “Күз тимәсен, нурлы бик тә!”

Бәйрәм булды, теләделәр күп теләкләр,

Кырым, Казан китерделәр зур бүләкләр.

Акҗаекның суларында коенды ул,

Аның өчен торды җаннар атып авыл,

Үсеп җитте: талчыбыктай нечкә биле,

Чибәр үзе, тулган айдай якты йөзе.

Күпме углан аны күреп гашыйк булды,

Аны теләп Кырым, Казан яучылады,

Хат юллады Сафагәрәй, ат йөгертеп,

Килеп җитте Казаннардан яучы җитеп.

Сөембикә, и нур бикә, хәлең — яман,

Акҗаеккай инде бигрәк ерак калган,

Бәгыреннән өзеп алып сине бирде

Атаң Йосыф, Казаннарга киттең инде.

Тәкъдир үзе шулай яман шаярдымы,

Әллә берәү — явыз ният, ялган корды,

Казаннарга җиткән чакта, Сөембикә,

Ни хикмәт соң, сине ятлар каршы алды.

Көлде берсе: “Аккош бит бу!— дия-дия—

Сафагәрәй, кара, ничек сайлый белә!..

Ашыктырып сараема җиткерегез,

Никах җаен бер булмаса, бер күрербез!”

Ханбикәне сак астында китерделәр,

Ханбикәне хансарайга бикләделәр,

Очар булып канатларын кагар иде,

Коллык чигеп гомерләре узар инде!

“Сафагәрәй, никләр миннән шулай көлдең?

Хат җибәрдең, яучыладың, бүләк бирдең,

Әллә мине сынаргамы исәпләдең?

Өзгәләдең, таптап үттең бәгыремне!”—

Диеп елап, Сөембикә газап чикте,

Унбиш яше тулып кына узган иде,

Ни булганын һичничек тә аңламады,

Сыглып-сыглып көн елады, төн елады.

Йосыф мирза олуг туйга әзерләнде,

Кияү төшәр өчен табын әзерләде,

Казан хәлен, кызы хәлен ул белмәде,

Кияү тиеш Сафагәрәй күренмәде.

Казаннарда хәтәр иде эш торышы,

Нишләп шулай яман булган көн агышы,

Яучы киткәч Акҗаекка, мәскәүләре

Гаскәр белән килеп ачты зур сугышны.

Сынды кылыч, урам буйлап кан йөгерде,

Сафагәрәй тәхетеннән төшерелде,

Касыйм ханы — мәскәүләрнең яратканы

Җангалигә изге тәхет насыйп булды.

Суынды аш Йосыф мирза табынында,

Ялгыз атлы пәйда булды, күр, каршында,

Хат китерде Сафагәрәй киявеннән,

Казаннарның авыр хәле хәбәреннән.

“Айа, Тәкъдир, ай-йа!”— дип аһ орды Йосыф,

Ярылды күк, чыкты ярдан Җаек ташып:

“Кызыкаем, салдым сине кара мачы

Җангалинең тырнагына үзем тотып!”

Елады ил, тетерәнде бөек җиһан,

Ак тирмәләр каралдылар, давыл-тузан

Болгап йөрде киң даланы кайта-кайта,

Җирне тырнап елады, һай, бөек ата!

Угыланнар иярләде сугыш атын,

Яу чаптылар туры карап Казан ягын,

Татар иле гүя кинәт кайнап куйды,

Угыланнар ашыктырып атын куды.

Юл арасы ерак иде, ә казаннар

Җангалине күзгә карап санламыйлар,

Тәхетеннән йолкып аны да алдылар,

Муенына кылыч белән тондырдылар.

Угыланнар, Сафагәрәй, кырымлылар

Килеп җитте, казаннар да сөенделәр,

Сөембикә бәгырькәйне азат итеп,

Барсы бердәй туйлар ясап биеделәр.

“Сафагәрәй, җанашым ла, и лачыным!”—

Дип сөенде кочагында Сөембикә,

“Сөембикәм, бердәнберем, карлыгачым!—

Дип сөенде Сафагәрәй үзе бик тә.

Балкып китте алтын гөмбәз манаралар,

Барсы бердәй намазга дип чакыралар,

Мактауларны Аллаһыга тапшыралар,

Бу кадәр дә изге көннәр булмас инде!

Хикәятнең булды әле башы гына,

Ахырына илтер сүзем акрын гына,

Дүсеминең нәзым әйтеп сөйләгәне

Күңелеңә, и сабыем, җитсен генә!

Төрле адәм, төрле бәндә илем тулы,

Яхшысы бар, яманы бар — адәм хуры,

Телем чикте нәкышларны ваклап-ваклап,

Атым йөрде Хак юлыннан чыкмый туры.

Инде ишет Дүсеминең аһ-зарларын,

Синең өчен, и сабыем, хафадамын,

Башлыйм инде менә хәзер сүз дәвамын,

Син сүземә колак тотсаң иде тагын.

Йосыф мирза, сөенчене ишетүгә,

Шатлык аен элеп куйды якты түргә,

Сугымчысын ашыктырды көтүенә,

Мәҗлес җыйды бөтен илгә хәзер инде.

Барсы килде, күренмәде тик кияве,

Табын күрке — сылу кызы, бәгырькәе

Казан тикле Казаннан да кайтмадылар,

Куанычка хәбәрләрне әйтмәделәр.

Гомер үтте, кичте еллар, киләм дигән

Кызы әллә бүген тагын кара кигән?

Аптырады Йосыф мирза, хат күндерде,

Ай эчендә җавабы да бик тиз килде.

Сафагәрәй, Сөембикә юлга чыккан,

Әткәләрен күреп кайту теләк икән,

Зур туй өчен Йосыф мирза табын корды,

Ризыктан мөлкәтләрен шунда куйды.

Дала өстен йомшак-җиңел кар каплады,

Гүя күкләр ак ашъяулык җәеп салды

Зур кунакка хөрмәт өчен, туйлар өчен

Акҗаекның өстен боз да каплап алды.

Кыш көнендә тынып тора иде сугыш,

Мәскәүләр дә кылмый иде килеп орыш,

Шуңа күрә тыныч иде Сафагәрәй,

Яннарында Сөембикә — туган айдай!

Тик Казанны басты коткы, гайбәт, җәбер,

Хан китүгә, гайрәтләнде ахмак, мәкер,

Мәскәүләргә чапты илче мыштым гына,

Алтын булды зәңгәрләнгән затсыз бакыр.

Шаһгалине китерделәр белдермичә,

Тирә-юньгә һәм халыкка сиздермичә,

Утырттылар ак тәхеткә кара җанны,

Килер көнгә уй-хисабын һич белмичә.

Яз җитүгә, юл өзелде Акҗаекка,

Сафагәрәй кайталмады Казан-йортка,

Сазны ерып, ташу кичеп хәбәр килде:

“Сафагәрәй, тиз баса күр,— дип,— аякка!

Тәхетеңә Шаһгалине утырттылар,

Сезгә каршы мирзаларны котырттылар,

Безнең көчләр җитми инде сугышырга,

Батырларны зинданнарга ыргыттылар!”

Кем уйлаган мирзаларның бу мәкерен,

Телгәләде Сафагәрәй ак бәгырен...

Әй син Казан, нидән болай шашынасың?

Йосыф йөртте нугаена үз әмерен.

Атландырды угланнарын атларына,

Кылычларын алды алар кулларына,

Сафагәрәй чыкты гаскәр алларына,

Чапты алар Казан ягы — яу кырына.

Бу хәбәрне ишеттеләр һәм казаннар:

“Хан кайта!”— дип сөенешеп шауладылар,

Курка калды сатлык җаннар һәм мирзалар,

Кайсы-кая качып, өркеп чабыштылар.

Ишетүгә Шаһгали, тиз чыгып качты,

Кара елан, бәдбәхетнең коты очты,

Угыланнар нур Казанга килеп керде,

Халык барсын кабул итеп капка ачты.

Сафагәрәй кайтты кабат тәхетенә,

Озак үтми, улы туды бәхетенә,

Үтәмеш дип атадылар зат исемен,

Варис булды бөек Казан тәхетенә.

Сөембикә кочагында үсте бала,

Җил-давылдан саклап торды аны кала,

Ай йоклатты сөеп кенә тыныч кичтә,

Җырлады ул кубызларны чала-чала.

Йосыф мирза илчеләре килде туйга,

Казан халкы бәйрәм итте, иңгә-буйга

Чаба-чаба хәбәрчеләр хәбәр йөртте,

Көндәшләрнең күңелләре катты бозга.

Балкып китте алтын гөмбәз манаралар,

Барсы бердәй намазга дип чакыралар,

Мактауларны Тәңерегә җиткерделәр,

Бу кадәр үк изге көннәр булмас инде!

Менә шулай гомер сөрде Сөембикә,

Гүзәллеге арта торды көн дә, төн дә,

Үтәмеше-сөеклесе — итәгендә,

Үсә бирде батыраеп көннән-көнгә.

Дүсемигә бу хәбәрләр килеп җитте,

Ул аларны сөйли-сөйли шигырь итте,

Вакыйганың бер өлеше шунда бетте,

Ахырларын сөйләр вакыт килде инде!

Һәлак булды Сафагәрәй, дошман кулы

Кырык яшьлек ханның гомрен кисеп алды,

Сынган кебек булды мәсҗид-манаралар—

Кем кулына мәгърур Казан инде калды?

Ятим калды ике яшьлек Үтәмеше,

Күзләреннән яшь агызды бөтен кеше

Һәм тол калды Сөембикә, бүреләрнең
Ялтырады утлы күзе, азау теше.

Кырымнарга төбәп чыкты утыз илче,

Күршеләрдән явыз патша юлын кисте,

Йосыф мирза аптырашта тагын калды,

Күршеләре аңа каршы сугыш ачты.

Сөембикә Үтәмешен кочаклады,

Сабый бала ни буласын аңламады,

Мәскәүләрне Шаһгали тиз алып килде,

Ут эчендә шәһри Казан ялгыз калды.

Мең биш йөз дә илле бердә иде вакыт,

Капкалардан ачып кертте берәү, сатлык,

Шаһгалинең гаскәрләрен хансарайга,

Халык елый, мирзаларда балкый шатлык.

Сөембикә һәм Үтәмеш булды әсир,

Бу кайгыдан сыгылып төште Казан вә ил,

Озаттылар икесен дә Мәскәүләргә,

Күчте Базар, бәрәкәтсез калды бар җир.

Сөембикә Үтәмешен кочкан иде,

Нарасыйга бары дүрт-биш яшьләр иде:

“Ник елыйсың, әнекәем?”— дип сорады,

Шунда күзен энҗе яшьләр томалады.

Сузылып-сузылып карап калды ятим Казан,

Еламсырап, авыр итеп әйтте азан,

Мөселманнар егылдылар җирне кочып:

“Гайрәтләрне табыйк инде хәзер каян?”

Сөембикә ханбикәне бик теләде

Явыз Иван, хатынлыкка үгетләде,

Сөембикә горур башын төшермәде,

Мәскәүләргә күзе яшен күрсәтмәде.

Чыгырыннан чыкты ярсып Явыз Иван,

Үтәмешне чукындыру уен корган,

Анасыннан сабый улын аерырга,

Маныстанга илтергә дип әмер кылган.

Үтәмешне поп янына китерделәр,

Муенына кара тәре кидерделәр,

Сабый бала: “Тәңрем минем — Аллаһ!”— диде,

Кайнар яшьләр бите буйлап йөгерделәр.

Йосыф мирза ишетүгә бу хәлләрне,

Мәскәүләргә китерде зур илчеләрне,

Үтенде ул: “Азат ит,— дип,— оныгымны,

Кайтар миңа Сөембикәм, күз нурымны!”

Явыз Иван көлде генә моңа каршы,

Сынды Казан, тәгәрәде горур башы,

Татарларның муенына богау төште,

Туфрагына каны акты, бетте ашы.

Йосыф мирза төрекләрнең солтанына

Хат күндерде ярдәм сорап мөселманга,

Тик Кануни көлде генә бу хәлләргә,

Кешеләрең яман иде, и замана!

Зинданнарда саргайды ай Сөембикә,

Үтәмеше һәлак булды аннан читтә,

Иманына тугыры калды мескен бала

Чукындырган чагында да аны хәтта.

Далаларда елап-үксеп җилләр исәр,

Әремнәрне сыйпап-сыйпап шулай үтәр,

Кәрваннары адашырлар юл табалмый,

Казаннарда явыз мәлгунь хөкем йөртәр.

Ирек өчен күтәрелер мең кат татар,

Чарасыздан томаланып акыл шашар,

Казаннан соң Хаҗитархан, Төмән китәр,

Ялгыз халык дөнья буйлап сибелеп бетәр.

Сөембикә һәлак булды сагышыннан,

Акҗаекның суы чыкты ярларыннан,

Ак тирмәләр каралдылар, тузан-туфрак

Айкап-айкап ил эчендә йөрер инде!

Шушы булды хикәятем, хәбәр алдың,

Тарихларга җаным сыкрап күз ташладым,

Бу хәлләрне уйлап үзем шаша калдым,

Дүсеминең сүзе тәмам булды инде.






11-14.03.91.

НӘҮРУЗ БӘЙРӘМ


    Поэма-уен


К А Т Н А Ш А Л А Р:

К ы ш  б а б а й.

К а р  к ы з ы.

Б а л а л а р, тамашада катнашучылар.

Т а м ч ы л ар, балалар хоры.

Җ ә н л е к л ә р, биючеләр.
Ш ә к е р т л ә р.

Б е р е н ч е  ш ә к е р т.

И к е н ч е  ш ә к е р т.

Ө ч е н ч е  ш ә к е р т.

Ш ә к е р т.

Ө л к ә н  ш ә к е р т, уенны оештыручы.

Г а б д е р р а х м а н, бәйрәмнең солтаны.

С ә й ф у л л а, телгә сота шәкерт.

М у л л а н у р, боткачы шәкерт.

Г а й ф е т д и н, учакчы шәкерт.

Г ы л ә м е т д и н, оста биюче шәкерт.

К ә р и м  а б з ы й, авыл бае.

Х а ф и з е т д и н  а б з ы й, авыл юмарты.

З ә й т ү н ә  т ү т и, авылның юмарт апасы.

А в ы л  я ш ь л ә р е.

Е г е т, шаяртучы.

Н ә ү р у з  б и к ә  һ ә м  т у т а ш л а р ы.





СӘХНӘ.
Моңлы көй ишетелә. Вак кыңгыраулар зеңгелди.
Т а м ч ы л а р  ж ы р ы:

Яз килә, яз! Һәр тарафтан мең тамчы аваз сала,

Гөрләвекләр дәртләнеп һәм иңкүлекләргә чаба.

Нурланып-балкып йөзә батыр кояш күк йөзендә,

Һәркемнең шатлык-бәхет балкый бу көн йөзендә.

Яз килә, яз! И бүген зур бәйрәм шул, Нәүруз бәйрәм!

Тотынып тамчыга-тамчы сөйлиләр: “Бәйрәм, бәйрәм!”

Йоклаган тараф-табигать уянды бердәй бүген,

Барчасы дәшә, уян, дип, мең бәхет, бәйрәм бүген!


Әмма тамчылар чыңын акрын гына буран ыжгыруы алыштыра.

Бераздан җигүле атка тагылган кыңгыраулар авазы яңгырый. Ул һаман да якыная бара.


К ы ш  б а б а й,  К а р  к ы з ы, төрле  җ ә н л е к л ә р  килеп керәләр. (Кар бураны тавышы  К ы ш  б а б а й  чыгып киткәнче тынычланмый).

К ы ш  б а б а й
Әй минем яратканнарым,

Ак төреп йотлатканнарым,

Саубуллашыр өчен килдем,

Сезнең өчен шатлык идем,

Инде көннәр җылындылар,

Чәч-чакалым каралдылар,

Сездән китү миңа авыр,

Юк бер чарам монда калыр

Өчен сезнең белән бергә,

Китәм инде котып җиргә!

К а р  к ы з ы

Хушлашырга килдек сезгә,

Бирдегез күп шатлык безгә,

Китәр өчен вакыт җитте,

Кышкы айлар үтеп китте.

Онытмагыз һәм көтегез,

Исегезгә төшерегез:

Таудан чаңгы-чана шуып,

Булса булып тышта суык,

Бик күңелле иде сезгә,

Кунак итеп туры безгә

Киләлсәгез мәгәр янга —

Котыптагы Сарай-Йортка,

Җәй көнендә сагынсагыз,

Кыш килсен дип теләсәгез,

Вакыт җитәр — каралар явар,

Безнең атлар монда чабар!

К ы ш  б а б а й

Хушыгыз, хуш! Барыгыз да

Очрашырбыз килер елда!

Б а л а л а р
Сау бул, Кыш бабай!

Сау бул, Кар кызы!


К ы ш  б а б а й  һәм  К а р  к ы з ы,  җ ә н л е к л ә р  китәләр. 
Кыңгыраулар авазы ераклашканнан ераклаша бара, аны “Тамчылар җыры” алыштыра бара.

Яз килә, яз! Һәр тарафтан мең тамчы аваз сала,

Гөрләвекләр дәртләнеп һәм иңкүлекләргә чаба...

Мул булып күтәрелде кояш бүген иртә белән,

Кыр-болыннар күмелделәр моң белән, бар ямь белән!


Ш ә к е р т л ә р  җыелыша башлыйлар. Бер-берсен чакыралар, дәшәләр, шау-гөр киләләр. Т а м ч ы л а р н ы  яшәрә барган табигать күренеше алыштыра.

Б е р е н ч е  ш ә к е р т

Бәйрәм бүген, туй була,

Нәүруз бикә килә!

Кирәк каршы алырга —

Кем илнең карты була?

Илнең карты-өлкәне,

Ханнар ханы, солтаны?

Нәүруз бикә бабасы,

Нәүруз бикә кодасы!

И к е н ч е  ш ә к е р т

Мин карт булам,

Мин — солтан:

Сакалым — билдән,

Билем — бөкрәйгән,

Кулымда — таяк,

Тездән соң — аяк!..


Арадан берсе килеп, аның мунчала сакалын тартып ала да аны көлке итә.
Ш ә к е р т

И җәмәгать-җәмәгать,

Алдак кора, әкәмәт,

Сакалы да мунчала,

Бөкресе дә мунчала!

Карагыз, кара, кара,

Качасың әле кая?
Ө ч е н ч е  ш ә к е р т

Мин бәйрәмгә баш булам,

Майлы ботканы кабам,

Минем сүзне тыңлагыз,

Колакларга салыгыз!

Ш ә к е р т

Салдым сиңа колагым,

Тишелгән бит улагың,

Тешләрең сирәгәйгән,

Майлы ботка кимергән

Синме солтан?..

Мин — солтан!

Булырсың миңа олтан!

Б е р е н ч е  ш ә к е р т
Чү җәмәгать, эш кыза,

Бушка сөйләп, авызда

Телләрегез дә туза!

Әгәр солтан икәнсез,

Әгәр кода икәнсез,

Чыгыгыз да уртага,

Көч сынагыз сез шунда...

Җиңә калса берегез,

Булыр язга баш кода...

Әй җәмәгать-җәмәгать,

Башлыйк:

Кәҗә сөзеше!

Ш ә к е р т л ә р

Кәҗә сөзеше, кәҗә сөзеше!


И к е  ш ә к е р т  алга чыгалар. Алар әле яңа гына тарткалашкан иделәр. Инде кәҗә сөзешен башлыйлар. Кулларын артка куеп, әйләнеп-бөтерелеп бииләр. Бер-берсенә якынаялар. Төрле кыланышлар ясыйлар. Гүяки сөзешәләр. Сөзешкәндә кулларын бөкләп, муен артына куялар, иелеп этенәләр. Шулай бииләр. Аннары берсе икенчесен әйләндереп җибәрә, тегесе арты белән килеп утыра. Җиңүчесе солтан була.

Ө л к ә н  ш ә к е р т

Җиңдең туган, Әптери,

Тегермәнең тетери,

Будың солтан, Әптери,

Боткага май җиткери!

Мин булырмын киявең,

Күтәрермен туй ямен,

Син булырсың баш кода,

Эшләр хутта, йа Хода!

Нәүруз бикәгә димләп

Куярсың мине юньләп,

Җайлап казан асарсың,

Аңа суны салырсың,

Аңа ярма коярсың,

Бәрәңге дә турарсың,

Ит китереп салырсың,

Аннан майны, башкасын,

Түкмә тагын, ярмасын!

Тозны үлчәп сала күр,

Булыр барчабыз да көр!
Г а б д е р р а х м а н

И киявем — кигәвен,

Безелдәдең тәмамын,

Башларым тубал булды,

Колагым тонып калды...

Син хәйләләп маташма,

Терәп куйма артышка,

Нәфсең бик озын икән,

Теләгең күпкә җиткән!

Кияү булу исәбең,

Бикә кочмак кочагың,

Майлы ботканы ашап,

Күәс булыр корсагың.

Ө л к ә н  ш ә к е р т

Үзең теләп солтан булдың,

Инде ни кирәк тагын?

Ни белмисең эш җаен,

Уйламыймы башкаең?

Казан яны — шәп урын,

Тәмам тулыр корсагың,

Майлы калҗа табарсың,

Майлы ботка ашарсың,

Юк өчен борчыласың —

Көнләп бикә кочагын!
Г а б д е р р а х м а н

Мин солтан да, мин кода,

Казанчы да учакчы,

Мин ашчы да боткачы —

Бер үземә күп була,

Эшләр салынмас юлга!
Ө л к ә н  ш ә к е р т

И Әптери, Әпертдин,

Булдың бит аптыратдин,

Әгәр солтан икәнсең,

Өлкән кода икәнсең,

Сайлап ал боткачыны,

Табып бир учакчыны.

Г а б д е р р а х м а н

Әй малайлар-малайлар,

Бар да иләк авызлар,

Кайсыгыз казан аса?

Учакка утын сала?

Сандугач, сыерчык,

Кем тели —

Сикереп чык!..

Ш ә к е р т л ә р  бер-берсен тотып калмакчылар. Арадан берәү сикереп чыгарга өлгерә, артыннан тагын икесе сикерә.

Ш ә к е р т л ә р
Гайфетдин алдан чыкты,
Гайфетдин барсын отты!
Г а б д е р р а х м а н

Алдан икән, күрсәтсен,

Оста кулын уйнатсын:

Балта тоткач ул анда —
Аягына чапмасын!


(Г а й ф е т д и н  биеп яки җырлап күрсәтә).

Г а б д е р р а х м а н

Булды-булды, Гайфетдин,

Читкә китмә учакдин,

Инде казанчы кирәк,

Ашчылар бездә сирәк!

Үзем сайлыйм, килешик,

Уртак сүзне бүлешик!

Б е р е н ч е  ш ә к е р т

Оста ашчы — Котбетдин,

Боткачыга эшәпдин!

И к е н ч е  ш ә к е р т

Котбетдин дә Котбетдин,

Ашны белә, сүз әйтмим,

Әмма чүлмәге — төпсез,

Пешерә ашны тозсыз...

Сәйфуллага ни җитә,

Куллары татлы гел дә,

Сайлыйк, әйдә, Сәйфине,

Белеп эшләр эшене!

Ө ч е н ч е  ш ә к е р т

Таптың кеше — Сәйфулла,

Ә кем ярманы таба?

Телләре телгә йокмый,

Һичкемнән коры чыкмый,

Сәйфулланы бирмибез,

Мулланурны күрегез —

Ботканы шәп пешерә,

Көйдермичә һичбер дә,

Тозын да белеп сала,

Чама белән тамыза

Майны да, башканы да,

Бик оста ул аш-суда!

Куллары татлы аның,

Теле дә баллы аның,

Тыңлаган кем таң калыр,

Җырлап күрсәт, Мулланур!


М у л л а н у р  ялындырып кына чыга һәм җырлап күрсәтә.
Г а б д е р р а х м а н

Шәп, булдырдың, Мулланур,

Казан янында син тор,

Табыныбыз булыр мул,

Кая, кирәк казан зур!


Ул шу​лай әй​тү​гә ба​ры​сы да дәр​рәү ку​ба​лар.  Ө л к ә н  ш ә ​к е р т ​н е  ар​ба​да сөй​рәп алып чы​гып ки​тә​ләр. Ул ара​да бию һәм җыр​лар баш​ла​на. Ул да тү​гел, шә​керт​ләр ар​ба​га зур ка​зан утыр​тып, өча​як кү​тә​реп ки​леп тә ке​рә​ләр. Ур​тага өча​як​та ка​зан утыр​та​лар.  У ч а к ​ч ы утын ки​те​реп са​ла. Б о т ​к а ​ч ы  су ту​ты​ра.

Ө л к ә н  ш ә к е р т

Шырпы кемдә? Шырпы юк —

Учакның төтене юк!

Б е р е н ч е  ш ә к е р т 

Кияү, кияү, кияүкәй,

Бар йөрәгең — көрәктәй,

Хискә салып көйрәткәй,

Янып китсен учаккай!


Барысы бердәй үртәшеп көләләр. Ул арада  Ө л к ә н ш ә к е р т, кесәсеннән шырпы чыгарып, учакны кабызып та җибәрә. Үзе такмак әйтә.

Ө л к ә н  ш ә к е р т

Кабын-кабын, учагым,

Биетеп җибәр ялкын,

Утың сүнә күрмәсен,

Төтен күккә үрләсен,

Синнән кояш көнләсен,

Сиңа карап күзләнсен —

Яз адаша күрмәсен,

Безгә килми китмәсен!


Кайбер ш ә к е р т л ә р  аңа такмакларга булышалар, учакка коры саламнар ташлыйлар. Ут көчәеп китә. Уртак шатлык, җыр-биюләр башлана.

Ш ә к е р т л ә р

Кабынды, кабынды!

Булдырды, булдырды!
Ө л к ә н  ш ә к е р т

Әй, кая син, Сәйфетдин,

Чарла телең, эш — хутдин,

Әй, кая Габдеррахман,

Эш кушып аптыраткан?

Суыгыз кайнап торсын,

Китерәбез тарыдин,

Яхшы мае сарыдин...


Аны ш ә к е р т л ә р  тагын арбага утырталар да алып китәләр. 
Б о т к а ч ы,  У ч а к ч ы  һәм  Г а б д е р р а х м а н  Казан янында калалар. Җыр-биюләр бара.


Ш ә к е р т л ә р  икенче яктан килеп керәләр. Авыл йортлары күренеп тора. Этләр өргән тавышлар ишетелә.


Капка алларына  й о р т  х у җ а л а р ы  чыга.

Ө л к ә н  ш ә к е р т

Сәлам сезгә, Кәрим абзый,

Сәлам сезгә, бай абзый!
К ә р и м  а б з ы й

Хуш, ярый, ярый, ярый,

Сәлам бирдек, ди, арый

Сөйлә, әйдә, ни йомыш,

Нишләпләр болай йөрмеш?
Ө л к ә н  ш ә к е р т

Сөйлә әйдә, Сәйфулла,

Сора әйдә, бул мулла!
С ә й ф у л л  а

Күпер аша чыктык без,

Кәрим байга җиттек без,

Сәлам алдык, куандык,

Кирәк табып кузгалдык.
К ә р и м  а б з ы й

Йә ярый, хуш, ни йомыш?

Кирәгеңне дә табыш!
С ә й ф у л л  а

Кәрим абзый, яз җитә,

Нәүруз — ботка көтә!

Боткага ярма кирәк,

Бер капчык түгел, чиләк,

Ач келәтең, бай абзый,

Арыштан бир, бай абзый,

Әгәр бирсәң арыштан,

Мул алырсың уңыштан!
К ә р и м  а б з ы й

Келәтем бикле икән,

Арышым бетеп киткән,

Арыштан бирсәм әгәр,

Боткагыз уңмас мәгәр!
С ә й ф у л л  а

Булмый икән арыштин,

Бир, абзыем, бодайдин,

Чыпчыкларга сибәрбез,

Кәрим байдан, диярбез.

Әгәр бирсәң бодайдин,

Мул җыярсың көзендин,

Бирми калгач арыштин,

Мул аласың уңышдин...

Ач келәтең, бай абзый,

Йозагын бозау ялый!
К ә р и м  а б з ы й

Аһ егетем, ни әйтим,

Бикле калган йозагым,

Бодайдан бирер идем,

Ботка уңмас, Ходаем!

С ә й ф у л л  а

Каер келәт бигеңне,

Себереп алыйк идәнне,

Бодаең да бикләнгән,

Арышың да бикләнгән,

Оның да юк иләнгән,

Әнә, күрсәң, яз килгән!

Яз бәхетләр китергән,

Бирми калсаң арыштин,

Күп алырсың уңыштин,

Бирми калсаң бодайдин,

Күп табарсың көчеңдин,

Бирми калма тарыдин,

Хәлең булыр арудин!

Казан астык, яз җитә,

Боткабыз тары көтә!

К ә р и м  а б з ы й

Күптән шулай диң аны,

Һәр эшнең бардыр җае:

Келәт биге ачылган,

Тарым җиргә чәчелгән,

Кош-кортлар җыеп куйган,

Сезгә дип капчык тулган!

Кереп ала кайсыгыз?

Бүләк сорый абзагыз!
Ө л к ә н  ш ә к е р т

Мең сүзебез — рәхмәтдин,

Биеп алыйк, Гыйльметдин.


Биюләрдән соң капчыгы белән тарыны арбага салалар, “ура!” кычкырып әйләнәләр, Капка төбендә икенче бер хуҗа кеше басып тора, халык та җыелган.

Ө л к ә н  ш ә к е р т

Сәлам сезгә, туганнар,

Сый-бүләктән уңганнар,

Казанда ботка пешә,

Боткабыз иттән көтә!

Хафизетдин абзыйның
Сарыгы бәрән йөртә!
Х а ф и з е т д и н  а б з ы й

Ни сөйлисез, балалар,

Чыр-чу килеп чагалар?
С ә й ф у л л  а

Тауда — учак,

Учакта ни?

Учакта — казан,

Анда ни?

Анда ташып су кайный,

Учак яна, туктамый...

Салабыз да ярманы,

Пешерәбез ботканы!

Тик боткага тәм кирәк,

Тәм өстенә ямь кирәк...

Симертелгән сарыклар

Ит калҗасы булганнар,

Бәрән ите — җилек күк,

Бер кабуда тамак тук!

Әмма безнең ит тә юк,

Симертелгән куй да юк,

Хафизетдин абзыйкай,

Тапчы үзең безгә җай?

Бирче каздан —
Алып баздан,

Бирче тавык —
Берне чалып!

Безгә кирәкми башка,

Бирсәңче майлы калҗа?

Әгәр бирсәң майлы калҗа,

Сөенерсең, шатланырсың
Ишәеп торган малга!
Х а ф и з е т д и н  а б з ы й

Бирмим сезгә тавык та,

Бирмим казны табып та,

Куем кирәк үземә!..

Майлы калҗам әзердер,

Бирәмен аны сезгә,

Әмма түләп алыштыр!


Ш ә к е р т л ә р г ә авылның  к ы з л а р ы  һәм  е г е т л ә р е кушыла. Алар җырлап-биеп күрсәтәләр.


Калҗаны алып китәләр, тагын әйләнеп киләләр.


Капка төбенә З ә й т ү н ә  т ү т и  чыга.
Ө л к ә н  ш ә к е р т

Сәлам, Зәйтүнә түти!

Бай абзый кая китти?
З ә й т ү н ә  т ү т и

Сәламегезгә — сәлам, оланнар!

Ни йомыш абзагызга, балалар?

Тозмы кирәк, онмы кирәк —

Бирәм сезгә, балалар!
Ш ә к е р т л ә р

Тоз кирәк, тоз!

Он кирәк, он!
З ә й т ү н ә  т ү т и

Тоздан бирәм, оланнар,

Оннан бирәм, балалар!
Ө л к ә н  ш ә к е р т

Безнең юмарт түтигә

Биеп алыйк бер көйгә,

Елыбыз күркәм булсын,

Бүләгебез мул булсын!


Бии-бии әй​лә​нә​ләр. З ә й ​т ү ​н ә  т ү ​т и  кар​шын​да бии, аны да би​ю​гә ча​кы​ралар.  Ш ә ​к е р т ​л ә р  так​мак әй​тә​ләр:
Зәйнәп түти, биече,

Күңелләрне күтәрче,

Күңелләрне күтәреп,

Тыпырдап бер үт әле!


Биюләре дәвам итә.

Бии безнең Гайфулла,

Бии безнең Сәйфулла,

Бие, Гайфи, Бие, Сәйфи,

Биегән кеше бай була,

Биегән кеше бай булмаса,

Картайган ат тай була!


Дәр​рәү куз​га​лы​шып, ба​ры​сы да учак яны​на ки​тә​ләр. Алып кайт​кан әй​бер​лә​рен бу​ша​та​лар.

Ө л к ә н  ш ә к е р т

Габдеррахман-аптыраткан,

Пештеме әллә боткаң?

Пешмәсә әгәр боткаң,

Син булырсың саескан...

Әй солтаным, солтаным,

Булдым синең олтаның,

Олтаныңа ямаулык,

Җәй табынга ашъяулык!
Г а б д е р р а х м а н

Калҗа башы өлгерде,

Тәмле исе йөгерде...

Ярманы сал, Мулланур,

Була күрсен мулдан ул!

Майны өстә җәһәтрәк,

Пешсен, әйдә, тәмлерәк!
М у л л а н у р

Ә май кая, югалган,

Майны маэмаймы алган?
Г а б д е р р а х м а н

Май кая соң, егетләр?

Ботка көя, хараплар!
Ө л к ә н  ш ә к е р т

Әй Сәйфулла, май кая?

Китер җәһәтрәк монда!
Г а б д е р р а х м а н

Сәйфуллабыз югалган,

Майны ашаган, тайган!

Ө л к ә н  ш ә к е р т

Әй Сәйфулла, кая ул?

Б е р е н ч е  ш ә к е р т

Авылда ук калды ул!

Г а б д е р р а х м а н

Аһ егетләр, эш харап,

Боткабыз көя карап!

М у л л а н у р

Майсыз булмый, егетләр,

Җаен табыйк ничекләр?


Барысы да мәш килә. Шунда  С ә й ф у л л а  күренә. Кулында бер күтәрәм май.

Ө л к ә н  ш ә к е р т

Менә үзе, менә май,

Калдың кая син алай?


Ш ә к е р т л ә р  С ә й ф у л л а н ы  күтәреп алалар.

С ә й ф у л л  а

Ай-вай, ай-һай, туктагыз,

Берүк утка тыкмагыз?

Боткагызны ашармын,

Казанны да ялармын,

Сезгә бер тамчы калмас,

Кашыксыз тамак туймас!

Башка җәза бирегез,

Күркәм булыр йөзегез...

Г а б д е р р а х м а н

Әйдә, җырлап күрсәтсен!

Ш ә к е р т л ә р

Күрсәтсен... Күрсәтсен!


С ә й ф у л л а  җырлый.
Ө л к ә н  ш ә к е р т

Инде хәзер бер дога,

Башлап җибәр, баш кода!


Һәммәсе дә утырышып догалар укыйлар.


Ул арада ботка өлгерә, шәкертләрнең кайберләре аны тәмләп тә карыйлар.

Г а б д е р р а х м а н

Китер кашык, Мулланур,

Булмадыңмы икән хур?

Кабып карыйк ботканы...


Каба. Эндәшми тора.
Ш ә к е р т л ә р

Йоттыңмәллә телеңне?


Ө л к ә н  ш ә к е р т  каба.

Ө л к ә н  ш ә к е р т

Тозлы бит бу, шыр тозлы,

Көйдереп алды телне,

Бәреп чыгарды күзне!


С ә й ф у л л а  килеп каба.
С ә й ф у л л  а

Каян тозлы булсын бу?

Тозсыз түгел, майсыз бу!

Г а б д е р р а х м а н (телгә килеп.)
Булдыргансың, Мулланур!

Ботка түгел, каймак бу,

Табыннар өстенә — нур!

Җитешегез, тизрәк бул!


Ботка ашалып бетә. Казанны читкә алып куялар. Шау-гөр килешеп алалар.

С ә й ф у л л  а

Эчем күпте, егетләр,

Бүксәм шартлар ничекләр?

Ш ә к е р т л ә р

Ул беренче, ул беренче,

Җәзасын бирик, җәза!

Ө л к ә н  ш ә к е р т

Нинди җәза?

Ш ә к е р т л ә р

Сикерсен учак аша!


С ә й ф у л л а н ы  учак янына этәләр.
С ә й ф у л л  а

Башка җәза бирегез,

Учак аша сикермим,

Әтәч булып кычкырыйм!

Ш ә к е р т л ә р

Булмый, булмый,

Сикерсен!


С ә й ​ф у л ​л а  учак аша си​ке​рә, баш​ка​лар да аның ар​тын​нан учак аша си​ке​рә​ләр. Ул ара​да бү​тән яшь​ләр дә, җыр​ла​шып ки​леп, алар​га ку​шы​ла​лар. Б е р    е г е т  дәү ка​зан​ны әй​лән​де​реп ка​рый.

Е г е т. Әй егет​ләр, кызлар, ка​ра​гыз әле, шә​керт​ләр чир​кәү ча​ңы ка​дәр​ле ка​зан​ны бу​шат​кан​нар, кы​рып-ялап аша​ган​нар, без​гә дә кал​дыр​ма​ган​нар!


Я ш ь ​л ә р  буш ка​зан​ны ка​рый​лар. Кө​ле​шә​ләр.  К ы з ​л а р ​г а  биг​рәк тә көл​ке​рәк то​е​ла.
Е г е т

Ну афәрин шәкертләр!

Булдыргансыз мәкертләр!


Гар​мун уй​ный баш​лый​лар, уен-җыр​га кү​чә​ләр. 
Алар кү​ңел ач​кан​да  Н ә ү ​р у з  б и ​к ә  ке​рә. Янын​да — т у ​т а ш ​л а ​р.

Һ ә м м ә с е  б е р г ә

Нәүруз бикә!..

Хуш киләсез,

Нәүрузбикә!


Җыр, бию, уен-көл​ке тук​тау​сыз дә​вам итә. 

Н ә ү ​р у з  б и ​к ә  дә я ш ь ​л ә р  ара​сын​да кү​ңел ача. (Конңерт.)












17.02.90.



А Й С Ы Л У


  
      Драматик поэма

К А Т Н А Ш А Л А Р:

А й с ы л у, хан кызы,чибәр.

З и р ә к, ил батыры егет.

С а и н, Зирәкнең дусты.

Х ә б ә р.

А в а з, ят тавыш.

К ө н җ ә, Айсылуның сөт анасы.

Х а н.

Б ә й т а л, вәзирлек хезмәтендә, хәйләкәр.

К ы з л а р, күп санлы, Айсылуның хезмәтендә торучылар.

Б е р е н ч е  к ы з.

И к е н ч е  к ы з.

Ө ч е н ч е  к ы з.

К ә т и п, сәркәтип, хан хезмәтендә.

Р ә х и л ә, Байталның сөяркәсе.

Г а с к ә р  б а ш ы.

Г а с к ә р и л ә р.

О г л а н н а р.

О г л а н н а р д а н  б е р е, сугышчы егет.

И к е н ч е  о г л а н, ук атучы сугышчы егет.

Ө ч е н ч е  о г л а н, сөңгече егет.

И л ч е.

Җ ы р ч ы.

У е н ч ы л а р  һ ә м  җ ы р ч ы л а р.

Б и ю ч е  к ы з л а р.





ТӘҮГЕ КҮРЕНЕШ


Җәйге бакча түре. Бер тарафта — күл. Анда  А й с ы л у  бер ялгызы.

Х ә б ә р

Гомер  язы, гөлләр арасында

Һәркем таба изге серләрне,

Моң бар якты күзләр карашында,

Илаһи нур бизи йөзләрне.

Бар дөньяны шатлык биләп ала,

Күбәләкләр үбә эзләрне,

Кояш үтеп, күктә йолдыз кала…

Гашыйк ярлар ялгыз түзәрме?

Берсен-берсе алкышлаган чакта

Сайрар кошлар, кочып тезләрне

Кем ул анда елый, аргы якта?

Нигә сөртми яшьле күзләрне?

А й с ы л у  күл буенарак килә.
Айлы кичтә гүя бөтен дөнья

Бәйрәм итә, сөйли, серләшә,

Тик мин генә ялгыз шушы кичтә,

Җаным белән сагыш берләшә.

Канатларым кая, очар идем,

Йолдызларга төбәп юлымны,

Нигә мине тотып тора илем,

Дәш үзеңә, Тәңрем, колыңны!..

А в а з

Әй, Айсылу, нидән ятсынасың,

Кадерләрең җирдә юкмыни?

Зирәкнеме бу кич сагынасың?

Ул да шулай сагышлыйдыр сине!
А й с ы л у      

Кем ул, әйтче, җанны телгәләүче,

Сөйли нигә болай — белмәүче?

А в а з

Мин бу, дала-кырлар буен айкап,

Җанашыңның сүзен китерүче,

Айсылукай, курка күрмә, җайлап,

Сүзләремне тыңлый гына күрче.
А й с ы л у
Җенме, шайтан, дию?.. Кем син үзең?

Күренмисең, ишетелә сүзең...

А в а з

Курыкма, чү, җен дә шайтан түгел,

Мин — җил булам, ишеткәнеңне бел.
А й с ы л у
Дәлилең ни? Кайда күрдең аны?

Телеп кенә алды исеме җанны,

Күргән булсаң, сөйлә тизрәк шуны,

Эзләп йөри кайда нинди данны?


Сөт әнисе  К ө н җ ә  керә. 

К ө н җ ә

Тавышыңны ишетеп килдем, кызым,

Кемнәр белән шулай сөйләшәсең?

Ник борчылдың әле, нурлы йөзем,

Ялгыз башың алай моңланма син.
А й с ы л у
Нәрсә булды, анам? Һич борчылма,

Мин шәүләмне күрдем дулкында,

Кызык кебек тоелганга гына

Телгә сүзне алдым шушында.

К ө н җ ә

Йә, тор, кызым, кереп йоклыйк, болай

Озак утырулар килешми,

Төнгә каршы угры-фәлән шулай

Йөрүе бар ал-арт белешми.

А й с ыл у

Бераз гына утырсам ни була?

Ашыктырма, анам, сабыр ит,

Күрәсеңме, күктә ай да көлә,

Минем кебек ул да ялгыз бит.

К ө н җ ә

Ни сөйлисең, кызым, күкрәк сөтем

Хакы өчен тыңла сүземне,

Әткәң дәшә анда, бәгырь итем,

Диеп сорый, бетеп түземе.

Әйдә, кызым, синең хезмәтеңдә

Үтте гомрем, санла үземне,

Сөтем хакын хакла шушы көндә,

Каралтма бу якты йөземне.
А й с ы л у
Ярар, анам, ялгышмыйсың микән,

Хезмәтеңдә мин торучы икән.



Китәләр. 

А в а з

Әманәтен ничек тапшырасы?

Зирәкнеңме үзен кайтарасы?


Г а с к ә р и л ә р ,  Х а н һәм  Б ә й т а л  керәләр.

Б ә й т а л

Кемнәр үтте? Айсылу түгелме?

Икәү иде, сезләр күрдеме?

Х а н
Котлыйм, Бәйтал, инде һәммә җирдә

Кызым күренә синең күзеңә,

Айсылуны бирсәм синдәй иргә,

Мактап сөйләр халык үзе дә.

Б ә й т а л
Дан булсын, дим, сезгә — ханым,

Алдыгызда корбан — җаным.





(Тамашачыга.)
Айсылумы керсә кулыма...

Белер идем нәрсә эшләргә,

Каршы тормас идең юлыма

Һәм соң булыр терсәк тешләргә.


(Ханга. Тездәнеп.)
Сүзегез хак, ханым,

Күз алдымда

Айсылудан үзгә һичкем юк.

Аһ бу җаным,

Сезнең каршыда

Тездән биек торыр чамам юк...

Х а н
Торыгыз, тор, Бәйтал, һич килешми

Сезгә басу болай тезтүбән,

Бердән-берем — Айсылуым килен

Булып төшәр сезгә, мин күнәм.

Җилкәгез — киң, күпме яуны йөртеп,

Дошманнарны кисеп-тураган,

Яу батыры тезгә чүгәр диеп

Кемнәр белсен, кемнәр уйлаган?

Б ә й т а л
Сезнең каршыгызда ничек итеп

Буйга басыйм ди мин, әй ханым,

Сезнең алда туфрак кына үбеп,

Башын иеп торыр Бәйталың...

Х а н
Җитте... Шулай булсын, әмма кызым

Айсылуның ире мәгърур,

Биек тотсын йөзен...

Бул горур.

Б ә й т а л (аякка күтәрелә.)
Дан булсын, дан, ханым...

Фида булсын җаным...

Х а н, аның артыннан  г а с к ә р и л ә р  китә.  
Б ә й т а л (бераздан, тантаналы.)

Ха-ха-ха- ха!..

Менә шулай җайны-җайга йөртеп,

Үтеп керсәм ханның җанына,

Белмичә дә калыр, утны төртеп

Яндырырмын барсын янгында.

Ха-ха-ха-ха!..

Ә Айсылу... Аһ гүзәл кыз үзе,

Сарык кебек керер авызга,

Чәйнәп кенә калмам, ахмак кузы,

Йотармын да санап сагызга!
Ха-ха-ха-ха!..


 А й с ы л у н ы ң  тавышы ишетелә:

Кем ул шулай ямьсез итеп көлә?

Кемне шулай итеп мыскыллый?

Туктатыгыз аны, җанны телә,

Дуңгыз кебек нигә мыркылдый?


   


ЯҢА  КҮРЕНЕШ




   Сайрай эче.  Х а н ялгызы.

Х а н (борчулы.)

Эчем поша... Айсылуны ничек

Күндерергә белмим, ни хикмәт?

Ир асылы Бәйтал аңа кечек,

Сүзләремне тотмый, үтә читләп.

Бәйтал кадәр Бәйтал ярамагач,

Кемне йөри икән үз итеп?

Юк инде, юк... Сүзне тыңламагач,

Максатымны тормам үзгәртеп.

Уйласын ул илне һәм халкымны,

Чакыртырга кирәк кызымны,

Бу тәхетем Бәйтал кебекне

Таләп итә... Тотсын сүземне...




(Тәхет хезмәтчесенә.)
Айсылуны дәшең, керсен монда,

Эшем тыгыз бүген сулда-уңда...





(Үзалдына.)

Бердән-берем, алмам, бөртегем,

Синең дә юк җирдә ирегең...

Тәхет хакын, илем хакын тотсын,

Кем икәнен һич тә онытмасын!..


 
А й с ы л у  керә.

Х а н

Дөнья җаен тотып җаннар җөйле,

Бәндәләргә кадер юк монда,

Ханмы үзең, кол, диләрме сине —
Барчабыз да тигез бу көндә.


(А й с ы л у н ы  күрә.)
Ә, кызым, кил әле, кил бире,

Тәхет күркем минем, боегып

Киткәнсең дип күрәм?

Нигә инде

Шушы кадәр төшү коелып?

А й с ы л у (тәхет янына килә.)

Әй әтием, очар кошлар булып,

Канатланып ирек күгендә,

Тугайларны, илне-җирне узып

Бер очасым килә бүгендә.

Х а н
Яшьлек шундый, кызым, искәр инде,

Йөрәкләрне яулый, акылны;

Нәрсә бар дип беләсең ул күктә?

Тынычландыр, кызым, җаныңны.
А й с ы л у
Әллә нинди шомнар ишетәм дә

Куркам, әткәм, хәтта үземнән,

Ят көчләрне янда хис итәм дә

Нуры кача шунда йөземнән.

Х а н (тәхетенә утыра.)
Кызлар күңеленә шомнар төшсә —
Егет куенында тынычлар!
Ире барның иле бармы? Истә,

Куркып качар шунда ят көчләр!
Сөен, кызым, калдыр шомлануны,

Гомрең узсын шатлык эчендә,

Илгә кертәм тиздән бәйрәм туйны,

Кояш чыксын, кызым, йөзеңдә.
А й с ы л у
Нинди туй ул, нинди бәйрәм, атам?

Мең рәхмәт булсын Ходайга,

Илнең халкын сөенечкә салсаң,

Көнең-көнгә килер уңайга...

Х а н

Рәхмәт, кызым, бигрәк акыллысың,

Куанычка тулды күңелем,

Әниең дә шундый иде синең,

Гүя аны кабат күрүем.

Нәсел агачымның җимешесең,

Йөрәк парәм, бәгырь сүрүем,

Синең өчен җаным фида булсын,

Хәтта тәхетемне бирермен.
А й с ы л у
Тәхет? Атам, тәхет — бәхет түгел,

Бәхет түгел тәхет иярләү;

Тәхет тоту кызлар эше түгел,

Тәхет, дисәң, җыелыр кияүләр...

Х а н
Җыелсыннар, тәмам ачуланып

Һәм үпкәләп берсе-берсенә,

Ызгышсыннар, сугышсыннар, айнып,

Йөз күтәрми күрше-күршегә.

Шул чагында эшең алга барыр,

Тыныч торыр илең эчләре,

Алар бар да сугышудан арыр,

Артка китәр барча эшләре.
А й с ы л у
Атам, нигә алай сөйлисең?

Тәхетеңнең җаен эзлисең?

Х а н
Ә юк, болай гына, безнең кулдан

Килмәс бутап ташлау дөньяны,

Ә шулай да нинди яхшы юлдан

Китәр иде барча булганы.

Атышырлар, орышырлар иде,

Ут йөгертеп, айкап кылычны,

Белми калып кайсы кайсын җиңде,

Кеме кемнән алды бар үчне.

Ә мин, соңда, гаскәр йөртеп кенә

Алыр идем барсын кулыма,

Нинди заман килер иде менә,

Җәймә булып бар да юлыма.

Әмма... Ачуланма миңа, кызым,

Бу сүзләрем болай, юк-бардан,

Акылымнан язмадым һич үзем,

Ә син гыйбрәт эзлә болардан.
А й с ы л у
Шушыларны әйтер өчен генә 

Чакыргансыз икән, тыңладым,

Рәхмәт, атам, изге киңәшеңә,

Мин барсын да тәмам аңладым.

Х а н

Юк-юк, болар — бары болай гына,

Сүз кереше, җайны эзләүдән,

Бик ашыкма әле үз ягыңа,

Мине бүлдермә бу сөйләүдән.

Күршеләрем — зәгыйфь, ник аларны

Бетерим ди тәмам юк итеп,

Түли алмас алар ясакларны,

Казна малын тәмам югалтып

Бетерергә бер дә исәбем юк,

Халыкларын тәмам таратып.
А й с ы л у
Атам, сузма, беләм ниятеңне,

Аңлашылды сүзнең башыннан,

Мине сорап яучылармы килде,

Башым ашатасың кайсыннан?

Х а н

Сиңа тиң яр илдә бер генә ул,

Үзе — батыр, үзе — акыллы,

Гаскәрләрне йөртә, нык, тимер кул,

Холкы — күркәм, таушы — ягымлы...
А й с ы л у
Кемең шундый, атам?

Зирәгеңме?

Ул кайттымы, кая, күренми?

Х а н

Әйтмә фетнәченең исемен миңа,

Телгә аласымы аны сиңа?

Мөртәт Зирәк, илне-җирне бутап

Бетерде ул фәсикъ, ахмак, зина...
А й с ы л у
Алай азма, атам, Зирәк белән

Дошманлашма, кеше сүзенә

Карап шулай, чыккан булса сүздән,

Хат күндермәс иде үзеңә.

Мәкер белән йөртер иде эшен,

Уты сүнәр, аңлар ялгышын,

Үпкәсен дә онтыр, куәт-көчен

Илгә багышлар ул барысын.

Х а н

Һай беркатлы, бигрәк беркатлы син,

Ышанма да әйтмә андый сүз!
Зирәкнеме аклау? Ник яклыйсың?

Бигрәкләр дә иттең аны үз.

А й с ы л у

Бергә үстек, шушы тәхет яны

Безгә булды уен урыны,

Улым диеп аңа дәшкәнеңне

Исеңә ал, атам, бу юлы.

Х а н

Кем ялгышмый? Ханнар Аллаһ түгел...

Песи кебек иде, югыйсә,

Имеш, сөннәр аңа дошман түгел,

Нәселе шуннан, каны, җан сизә.

Сизенәмен, эше — хәйлә аның,

Уе — ерак: тәхет кайтару,

Җаен белә күз-баш бәйләүләрнең...

Нигә кирәк җанны актару?



      Б ә й т а л  керә. Тынлык.

А й с ы л у  үзара белән карашып алалар.
Б ә й т а л

Ханым, боерыгыз, сәлам сезгә,

Бу колыгыз алдыгызда

Һаман тездә...

А й с ы л у (үзалдына.)
Кара елан, ыслап-шуып кына

Тәхетнеме чолгап алмакчы?

Күзеңне ач, атам, агуына,

Егып, барчабызны алганчы.



Х а н

Бәйтал, ирләр ире, арысланы

Мәгърур илемнең,

Гозереңә күңел салдым, әнә 

Кызым, ышанычым, иманым.

Синең белән тиңләшерлек ир юк

Ил эчендә, читтә, дөньяда,

Җан парәсе кебек сакла һәм Хак

Кабул итсен сезне шулай да...

А й с ы л у (гаҗәпләнеп.)
Атам, нинди сүз бу, атам?

Синең алда бармы иде хатам?

Нигә болай мине, кол ясап,

Тот та шулай җиңел генә сат...

Х а н

Бетте... 

Әгәр минем сүзгә күнмәсәң,

Инде мәгәр юньгә кермәсәң,

Сүзем икәү булмас, белерсең,

Киреләнми бик тиз күнерсең.

Б ә й т а л

Мин аңламыйм, сүз ни хакында?

Бу ни гауга тәхет катында?

А й с ы л у
Аһ хәйләкәр, ничек кылана,

Елан булып кына сылана,

Үзе көчек кебек ялана...

Х а н

Тәхет яны һәрчак шулай була,

Башбаштаклар илгә тулганда,

Ирләр бетсә, җаннар ваклана,

Таш оралар туган туганга.

Таш оралар аш бүләсе җирдә,

Мондый бозык заман килгәндә,

Читтә калмый мәгәр беркем дә,

Азык була явыз тилгәнгә.

Анда Зирәк үз башына йөри,

Илне бозып, шашып юк-бардан,

Яхшылыкка начарлыктан түли,

Акыллары кайда югалган?..

Б ә й т а л

Гаскәреңә баш булудан бирле

Ул котырта бирде һәр ирне...

А й с ы л у

Мин ышанмыйм, ялган бу сүзләр,

Мәкер иткән дошман моны сөйләр...

Б ә й т а л

Хак сүз, хак сүз, үзең аңладың,

Нинди мәкер йөрткән эчендә

Кара елан Зирәк, акылың
Кояш булсын туташ-ханзадә.

А й с ы л у

Менә ничек?..

Б ә й т а л

Минем күңел кечек,

Тезем чүгәм синең каршыда,

Хан-солтаным сылу Айсылу,

Җанымда ут һаман ярсуда,

Тынычланмас, әгәр Зирәкнең
Кайтармасам үчен, шушында

Әйткән сүзем антка бәрабәр,

Сине уйлап минем күңел зар...
А й с ы л у
Бигрәк яхшы, зарың — үзеңә,

Утың калсын күңлең түрендә,

Ян һәм сыкта, беркөн сүнәр ул,

Аһ-ваһларың һаман түгәр бул.

Х а н

Ни сөйлисең, кызым, асылсыз?

Акылыңмы зәгыйфь? Оятсыз,

Чык каршымнан, торма биредә

Кыз башыңа болай тәкатьсез.

Б ә й т а л

Әйтсен-әйтсен... Аның һәр сүзен

Кош сайраган кебек ишетәм,

Асыл кызлар үртәп яраттыра,

Йөрәктә ут йөртеп кич-иртән.

А й с ы л у

Шуннан нәрсә? Исем китте, ди,

Кемлегеңне безләр белми, ди...

(Кискен борылып, үпкәләп, әмма башын горур тотып чыга.)
Б ә й т а л (соклануын яшерә алмыйча.)

Йөрешләре... 

Тәва кошмыни?..

Х а н

Аһ оятсыз, кара, нәрсә ди?

Ишеттеңме, Бәйтал, атасын

Санга сукмый,

Ходай сакласын!..

Б ә й т а л

Миңа ошый шулай булуы...

Нинди күркәм сыны һәм буе...

Егет күргәч, кереп куенга,

Башка булыр сүзе һәм уе...

Күнәр шунда минем җаема...


   


ЯҢА  КҮРЕНЕШ

А й ​с ы л у ​н ы ң зин​нәт​ле са​рай эче.  К ы ​з л а р  уй​нап-җыр​ла​шып уты​ралар.

К ы з л а р   җ ы р ы:

Бакчабызның гөле сулып, нинди

Сагышларны җыйды, белмибез,

Кояш нуры җанын иркәләми,

Инде күптән без дә көлмибез.

Нинди дәва шифа бирер икән,

Дәшик икән кайсы табипны?

Чарасызлык акылларны төргән,

Җан-җанашкай нидән зарыкты?

А й с ы л у  керә.
А й с ы л у

  

Моңланмагыз, минем сердәшләрем,

Көйдермәгез самим җанымны,

Кибәр әле шушы күз яшьләрем,

Тәхетендә күрсәм ханымны...

Б е р е н ч е  к ы з

Ханбикәбез, күңел тәхетеңдә

Тиң булырлык ханың кем икән?

Зирәк өчен әллә сагыш сездә?

Нидән бакча гөле кибеккән?

И к е н ч е  к ы з

Безме әллә ышанычың түгел?

Ялгыштыкмы әллә бер эштә?

Һавада кош уйнар, ә кыз-угыл

Кавышырлар ялгыз куышта.

Ө ч е н ч е   к ы з

Егетләрдән кай җиребез ким соң?

Ник ятабыз качып сарайда?

Буталсыннар, әйдә, сулым һәм уң,

Чыгыйк әле кырга-тугайга.

Егетләрдәй ат уйнатып йөрик,

Ширин кызларыдай ау салыйк,

Элекләрне булган шулай кызык,

Күңел бакчабызны сугарыйк.

К ы з л а р (һәммәсе бердәй шаулашып.)

Без — кырык кыз, кырык канатың,

Сердәшең һәм кырык җанашың,

Чыгыйк, әйдә, чыгыйк, ау салыйк,

Төлкеме ул, кузы, без алыйк.

А й с ы л у

Нәрсә диеп әйтим атама һәм

Чыгарырмы алар ялгызым?

Кызлар белән генә барам, дисәм,

Чыгып йөрмә, дияр, син, кызым!
Нәрсә табыйм икән сәбәп өчен?

Безнең сакка гаскәр дәштерер,

Качып китсәм, кайта алмам үзем,

Юл буйлатып шымчы тездерер.
Б е р е н ч е  к ы з

Әллә инде чыгып йөрмибезме?

Сарай эче тыныч, уңайлы,

Җиле салкын, бозар йөзебезне,

Тәрәзәдән күзлик ул айны.

Атаңны да салмыйк борчуларга,

Чәчәк кебек сулыйк шушында,

Кирәк микән атта очынырга,

Барчабыз да калыйк урында.

А й с ы л у

Һай юк инде...

Минем әмер сезгә:

Әзерләгез тулпар атларны,

Кырыгыгыз кырык җөбәгезгә

Киенегез, алып укларны,

Җәя-кылычларны барлагыз.

Соңармыйча, 

Менә хәзер, бүген

Кырыгыбыз ауга барабыз.

Атама да әйтәм,

Каршы чыкмас,

Кабул итәр кызы сүзләрен,

Әзерләгез минем киемнәрне,

Чагылдырсын дөнья күзләрен,

Каплар булсын дошман күзләрен...

А й с ы л у  чыга.  К ы з л а р  урыннарыннан кубалар.


   


ЯҢА  КҮРЕНЕШ



Б ә й т а л н ы ң  үз каты. Б ә й т а л  ялгызы.

Б ә й т а л

Риза булды... Ничек мөмкин иде,

Шулай юллап, койрык болгагач,

Айсылу да... Нинди аккош үзе...

Буйсынамы, чара калмагач.

Ха-ха-ха-ха!..

Шаярырга ирек бирмәм, белсен,

Шундый килеп кабар, сизенмәс...

Хәзер, ярар, бераз сикеренсен,

Кабат алай йөзен чөермәс.

Зирәкне дә тәмам саташтырсак,

Адаштырсак, башын бутасак,

Аяк алып, тузан болгап, шулчак

Кайтмас булып моннан качачак.


(Ишек якка кычкыра.)

Әй, кайсыгыз бар? Дәшсен кәтипне,

Сөям ныклык һәм дә тәртипне.

        
К ә т и п  керә.
Б ә й т а л




Әмер, тыңла, хатны бетекләп

Җибәрергә кирәк мөһерләп...

К ә т и п

Баш өсте, хуш, вәзир, язамын,

Кемгә диим?

Б ә й т а л

Яз-бете!
(Хат яздыра.)
«Зирәк туганым!..

Ошбу хатым сезгә язганның
Өченчесе, белеп тор, дидем!
Өстеңә хан гаскәр хәзерли,

Сак була күр, барсын җәберли,

Туганнарыңны да эзләтә,

Максатына җитсә, әлбәттә,

Аямас ул хәтта берсен дә,

Киңәш алмый, аңа беркем дә

Кирәк түгел, тәмам тузынды,

Әллә акылыннан узынды!..»

Яз-яз, бете!..
(Хатын дәвам иттерә.)
«Айсылу да аның ягында,

Аңлый алмыйм монсын тагын да,

Зирәкне, ди, тотып алыгыз,

Башын чабып, эткә салыгыз!
Хатын-кызда һич юк ышаныч,

Сиңа бары бер юл куаныч,

Мөмкинлек тап, ташла гаскәрең,

Яшерен, йә качып
 ят тагын,

Мәкер-хәйлә кыла күрмәсен,

Сакла башың, дошман белмәсен.

Илгә булыр синең кирәгең,

Аллаһ булсын синең терәгең!..»

Йә, яздыңмы, китер, мөһерлим...



(Хатны ала, укый, канәгать төстә мөһерен сала.)
Менә шулай!..





(Тамашачыга.)

Бу сүзләрем, яхшы хәтерлим,

Башына да барып җитсеннәр.

Буталсын бу дала-урманнары,

Болгансын су һәм дә диңгезе,

Таралсыннар гаскәр-төмәннәре,

Татар улы татар юньсезе!


(К ә т и п к ә.)

Хатны илтеп, тизрәк тапшырыгыз,

Ни сораса, җавап бирмәгез!

 
К ә т и п н е чыгара.
Б ә й т а л

Бар-бар, торма монда, борчымагыз,

Миңа кереп-чыгып йөрмәгез...

Р ә х и л ә (тавышы гына ишетелә.)

Вәзир!.. Вәзир!..
Б ә й т а л

Йә, кем анда, тагын ни булды?

Әйтмәдемме, борчымаска диеп?

Ишек — ябык, онытыгыз юлны!..

Р ә х и л ә (һаман да тавышы гына ишетелә.)

Рөхсәтең бир, бу мин, җаның колы,

Рәхиләңмен, серем бар иде!..

Б ә й т а л (мыштым.)

Ярый, тиз йөр, озак сөйләнеп

Аптыратма, эшем бар иде!..



Р ә х и л ә керә, яулыгын ача.

Б ә й т а л (аптырап.)

Монсы нәрсә тагын? 

Теләнеп

Йөрүеңме, тәмуг кисәвем?

Р ә х и л ә (сарылып.)

Бәйтал, җан-җанашым, шушы йөзең,

Бу нык тәнең, ирен, кочагың
Сагындырды, кысып ал, түзем

Калмады һич, кайнар учагым,

Җылыт шунда туңган хисләремне,

Иренәрдән җиләк алышыйк,

Күкрәгемнең алмаларын аша,

Тәнгә тәннәр күчеп кавышыйк!..

Б ә й т а л (дәртләнеп.)

Алай, дисең?..

Тәмуг кисәвем?.. (Кинәт үзгәрә.)

Вакытым юк, ялгыш килгәнсең,

Эшем тыгыз, бар, кит янымнан,

Ачу чыкты укшып җанымнан!..

Р ә х и л ә

Җан-җанашым, сиңа ни булды?

Ак йөзеңә болыт ник тулды?

Б ә й т а л (читкә этеп.)

Син түгел шул минем якты кояш,

Таратучы йөздән болытны,

Як-ягыма синдәй золмәт тулгач,

Җан тарая барып зарыкты.

Р ә х и л ә (ялагайланып.)

Айсылумы әллә ул кояшың?

Бик үрелмә, кулың пешерер...

Б ә й т а л

Күп сөйләмә, кая, тап оятың?

Зинданда бу тәнең черер...

Р ә х и л ә

Ә шулаймы? Бетте, мин киттем,

Аягымны юкка йөгерттем:

Тизрәк белсен диеп ялгыштым...

Эт булдыңмы, килеп ябыштың?

Б ә й т а л (сәерсенеп.)

Тукта-тукта!.. Нәрсә дидең әле?

Нинди хәбәр, сөйлә, китердең?

Р ә х и л ә (үпкәләп.)

Ә шулаймы? Хәзер соң инде,

Үзең барсын әйтеп бетердең.

Б ә й т а л

И җан-җанаш, нурлы кояшым син,

Нигә болай юкка борчылдың?

Ачуландым, бик беләсең үзең,

Юктан кайнап тора ачуым.

Р ә х и л ә

Айсылуга буең җитмәүдәнме?

Б ә й т а л

И җан-җанаш, серне беләсең бит,

Нигә болай юктан борчыйсың?

Җитмәүдәнме, имеш?..

Буй җитмәсә,

Кулым озын, карышып карасын!..

Тәхетенә менеп утыруга,

Сараеннан чыгып очканын

Сизми калыр; урын ачылуга,

Сине алам янга, җан-җаным!..

Р ә х и л ә

Бик ышанып бетмим дә үзеңә,

Ә шулай да... Тәхет башында

Айсылудан кайсы җирләрем ким?

Колың булырмын мин, ханың да.

Б ә й т а л (үзалдына.)

Булдың, ди, көт!..

Р ә х и л ә

Нәрсә әйттең?

Ишетмичә калдым, ни дидең?

Б ә й т а л

Аллаһыдан бәхет яусын, әйтәм,

Насыйп итсен амин сәгатен,

Ниятемә әгәр барып җитсәм,

Син күрерсең дөнья рәхәтен.

Р ә х и л ә

Булыр микән? Бик ышанып бетмим,

Салдың әллә нинди мәкергә?..

Б ә й т а л

Нинди мәкер? Кабат һич ишетмим,

Ала торган булма хәтергә...

Р ә х и л ә

Ханым — агаң, иркә Айсылу да

Сеңлең, юкса, нигә дошманлык?

Б ә й т а л

Җитте, тукта... Ерткыч җәллад белән

Мөмкин түгел булу туганлык.

Атам каны намусыннан китмәс,

Анам аһын алыр хәтергә,

Хәерчегә калдырды ул мине,

Ничә мең кат салды җәбергә...

Инде аңа җавап көне җитә,

Ятар шушы аяк астымда,

Ә син, кара, әгәр серне чишсәң,

Мәрхәмәт юк минем җанымда.

Ярар, булды, бар, кит!..

Ә, тукта!..

Нәрсә иде, сөйлә каршымда,

Юньле булса, кол һәм хатыннар

Оялып торыр ишек катында.

Р ә х и л ә

Ә Айсылу — тю-тю!..

Ат җиктерә,

Зирәгенме шулай сагынган,

Чыгып качмак була җаннарына,

Эш килмәде синең кулыңнан.

Б ә й т а л

Аһ син, юньсез... Юк-бар сөйләнеп,

Аптыратып, бутап йөрисең,

Нигә аны алдан анда әйтеп,

Яшермичә бәян итмисең?

Күпме вакыт башны катырганчы

Ашыктырган булсаң, ишетеп,

Юлын бүлеп, китеп өлгергәнче

Туктатырга, үгет итешеп.

Р ә х и л ә

Исе китәр инде, әллә кайчан

Чыгып чапканнардыр шәһәрдән!..

Б ә й т а л

Аһ син, юньсез, юри килгәнсең син,

Бутар өчен алдан, Сылудан

Килешенеп сүзен алгансың да...

Кит каршымнан, олак юлымнан!..

Р ә х и л ә

Бар-бар, йөгер... Итәгенә ябыш,

Кулларыңнан тәхет качканда

Коры кала күрмә, яка алыш

Айсылуын Зирәк кочканда.

Б ә й т а л

Алырмын да, турап салырмын да,

Андый куәт бездә юкмәллә?

Син мәхәббәт аулап кал шушында,

Үз җаеңны кара сак хәлдә.


(Чыгып китә.)
Р ә х и л ә

Соң айныдың, Бәйтал, элгәрерәк

Уйламадың килер көнеңне,

Хәзер инде максатыңа ерак,

Һәлакәткә илтеп үзеңне

Салыр өчен кайный синең йөрәк,

Ирлек китә, бетсә түземе...


   


ЯҢА  КҮРЕНЕШ

А й ​с ы ​л у  са​рае. К ы з ​л а р  су​гыш ки​ем​нә​ре җө​бә​ләр​дән, чи​бәр һәм күр​кәм​нәр.

Б е р е н ч е  к ы з
Бу киемнәр кигәч, огланнардан

Кай җиребез ким соң, күрегез!..

Дошман килсә, егылыр аягыннан,

Безнең барлыкны белегез.

   

А й с ы л у  керә.
А й с ы л у

Көлешәсез?..

Минем киемне дә,

Йә, күрегез, бәя бирегез...

И к е н ч е  к ы з

Ханзадә дип белеп күпме кызлар

Яшь агызып калыр, күрербез...

А й с ы л у

Кемнәр килә? Ишетәсезме, кызлар?

Якыная аяк тавышлары,

Харап булдык, кемдер серне тишкән,

Аһ сез, кызлар, адәм явызлары!..


Төр​ле як​тан ко​рал​лы г а с ​к ә​ р и ​л ә р  белән  Б ә й т а л  килеп ке​рә​.
 К ы з ​л а р  ап​ты​ра​шып ка​ла​лар.
Б ә й т а л

Уратыгыз, кулга алыгыз да

Зинданнарга илтеп салыгыз,

Сатлык Зирәк егетләре болар,

Бирелегез!.. Агар каныгыз!..

А й с ы л у

Аһ син — явыз!..

Бирешмәгез, әйдә,

Кылычларны кыннан алыгыз,

Минем арттан!..

Барсын чабыгыз!..


Кы​лыч ай​кый​лар, әм​ма гас​кә​ри​ләр — ты​ныч. К ы з ​л а р  кар​шы​лык​сыз чы​гып ки​тә.
Б ә й т а л
Ничек болай җиңел бирелдегез?

Әмеремә минем буйсынмый,

Фетнәчеләр, куркак һәрберегез,

Барыгыз да ахмак шушындый!
Г а с к ә р  б а ш ы

Айсылуга ничек кул күтәрик?

Б ә й т а л

Кем Айсылу? Күзегез сукырмы?

Г а с к ә р  б а ш ы

Кызлар белән!..

Ничек аны бутыйк?

Ничек кылыйк андый мәкерне?



Г а с к ә р и л ә р  чыгып китә.

Б ә й т а л (аклангандай итә.)

Ә мин танымадым, ялган хәбәр

Китергәннәр, шуңа белмәдем!..

Барыгыз, бар!..

Минем кулга кергәч,

Чыгалмассыз әйткән сүземнән,

Хан бар әле, хәзер, аны күргәч,

Айсылуны, кереп, үзеңнән

Зирәк урлап киткән, диярмен!

 


ЯҢА  КҮРЕНЕШ

Ча​тыр​лар. З и​ р ә к ​н е ң  хәр​би ла​ге​ры. Һәр та​раф​та ут​лар яна һәм  

г а с ​к ә ​р и ​л ә р  йө​реп то​ра, ни​дер эш​ли​ләр, мәш ки​лә​ләр.

 О г л а н н а р   җ ы р ы:

Дөньяларның чиген диңгез, диләр,

Барып кына төштек мөхиткә,

Ат тоягын гына суга манып

Кайту нәрсә бездәй егеткә.

Булат кылычларның йөзләрендә

Җитмеш җиде генә уем бар,

Кыз кочканда дөнья киңәя дә,

Сөйгән ярсыз гына күңел тар.

Яу чабучы батыр йөрәгендә

Дан-шөһрәткә генә урын бар,

Һай җанашым диеп әйтер идем,

Сытылып чыгар кебек җаннан зар.

Дөньяларның чиген диңгез, диләр,

Ат та эчми икән суларын,

Җанга урын эзләп яуда йөрдем,

Дөньяларның иңен-буйларын.

Җаннарда ут барда — тынгысы юк,

Сүнә калса, безгә ни кала?

Җирне айкалдырыр егәрем бар,

Кем-кемлеге яуда сынала.

К а р а в ы л   а в а з ы

Илче килде, илче. Хансарайдан,

Хәбәр белән килде Зирәккә,

Юл бирегез, аты кайнарланган,

Абынмасын казан-чиләккә.



И л ч е  керә. Аптырап кала.

О г л а н н а р д а н   б е р е

Бумы илче?
И к е н ч е   о г л а н (көлеп.)

Йолкыш тавык төсле!..

Ө ч е н ч е   о г л а н (мыскыллы.)

Куркак әле үзе, җитмәсә,

Уңын-сулын бутап йөргән була,

Аягын да бигрәк сак баса...

О г л а н н а р д а н  б е р е (ачулы.)

Нәрсә шулай бүре кебек карап…
Әллә ашамакчы булдыңмы?



И л ч е үтеп китә.

И к е н ч е   о г л а н 

Китте... кара, үзе бигрәк харап,

Сүз күтәрми, чокый күзеңне.


   


ЯҢА  КҮРЕНЕШ


Ча​тыр эче, ан​да ип​тәш​лә​ре бе​лән бер​гә З и ​р ә к  үзе дә уты​ра. Алар кар​шын​да И л ​ч е  ба​сып то​ра.  
С а и н  кулында хансарайдан китерелгән хат.
З и р ә к

Нәрсә язган? Тагын бер кат укы,

Нишләгән бу күркәм ханыбыз?

Ничек инде мөмкин минем белән

Сугышырга? Серләр билгесез...

С а и н

Укыйм:

«... Сиңа бары бер юл куаныч,

Мөмкинлек тап, ташла гаскәрең,

Яшерен, йә качып ят тагын,

Мәкер-хәйлә кыла күрмәсен!..

Илгә булыр синең кирәгең!..»

З и р ә к

Китер монда!.. (Хатны ала.)

Вәзир мөһер салган,

Моңа ышанмыйча булырмы?

Өченче кат коткара ул мине,

Бәлаләрдән бора юлымны.

Нинди заман килде? Ата белән

Бала арасында — дошманлык,

Кызлар уйный мәхәббәте белән,

Йөзләрендә ялган куштанлык.

Ничә еллар яудан-яуга чабып,

Ил ныгыттым, ханны кайгырттым,

Инде менә миңа яла тагып,

Башны ашамакчы. Үз йортым —
Идел-Урал буйлап качып йөрим,

Кайгылардан кичкән шикелле,

Һай Айсылу, ышанычым идең,

Мәхәббәтем, йөрәк сипкеле,

Сине онытырга мөмкинме соң?

Югалтасым килми, нишләргә?

Әллә кайчан илдән чыгар идем,

Юлыгыр идем үзем ишләргә!..

Дөнья тулы сукбай һәм ятимнәр,

Итәкләргә итәк бәйләнгән,

Аллаһыга булып, бу хадимнәр

Ахирәткә башын әйләгән.

Дустым Саин, тумышымнан бирле

Бер түшәктә йоклап үстек без,

Киңәшең ни? Ишеттең бар серне,

Икебез бергә утка төштек без.

Хан аямас мине һәм сине дә,

Нидән болай кинәт өшәнде,

Әллә инде безнең җиңүләрне

Күреп, шулай җаны үчләнде?

С а и н

Элекләрдән шулай килгән икән,

Бүген генә дөнья үзгәрмәс,

Хан гадәте — онту, ир егеттән

Батыр булса, яше түгелмәс.

Илдән чыгып качу җиңел булыр,

Җитешербез, көтик сәгатен,

Ил буталса, безне искә алыр,

Төзәтергә бозык халәтен.

З и р ә к

Алай, дисең... Әллә чыннан да бу

Кайгыларны онтып һәм ташлап,

Кош салышып, уен кылабызмы,

Үткән көнне яңа баш башлап?

Чакыртырга янга көйчеләрне!


(Дәшеп.)

Әй, кайсыгыз, килсен барсы да,

Кубызчылар, болганучы кызлар,

Уйнасыннар минем каршыда!
Тәхет янын биләп алсыннар,

Шәрабчеләр шәраб салсыннар,

Дәртле көйләр уйнап торсыннар,

Җан-тәнемнең утын алсыннар!..


К ө й ч е л ә р  һәм  б и ю ч е  к ы з л а р  керәләр. Уеннары башлана.

Җ ы р ч ы (җырлый.)

Ир-егетнең күңелләре ярсу,

Кыз-кыркынның гына — ямансу,

Дәртләр дәрткә күчсен, татлы җыру

Күңелләрне яулап биләсен.

Чишмәләрдә ага салкын саф су,

Шул суларны килә эчәсем...

З и р ә к

Тукта, җырчы... Кузгатасың йөрәк

Куенында тынган хисләрне,

Мин болай да янам көйрәп-көйрәп,

Хәтерләтмә кайнар кичләрне.

Онытылсын бар да, шундый җыр тап,

Адаштырсын барны-булганны,

Синең эшең шушы түгелме? Хак,

Яңармасын хиснең сулганы.

Җ ы р ч ы (җырлый.)

Андый җыр бар миндә,

Рөхсәт икән,

Башлап карыйм, тыңлар булсагыз,

Ул җыр хәтта җаны яралыга

Сихәт бирә, диләр, белсәгез.

Араларда шундый бармы икән?

Ул җыр болай... Тыңлар булсагыз?

З и р ә к

Башла, вакыт...

Нәрсәң бар икән,

Күңелләрне безнең зар теткән?

Җ ы р ч ы (җырлый.)

Күңелләрне сезнең зар теткәнгә

Нигә болай әле ис киткән?

Күңелләрне ачар чак җиткәнгә

Хәтерләрең теткәләнеп беткән.
З и р ә к

Кайгыда бу йөрәк, һай кайгыда,

Кайгылардан нәрсә аралар?

Тынычлыгым китте, җанда шом бар,

Тирә-юнем басып баралар.

Җ ы р ч ы (җырлый.)
Кайгы басса батыр йөрәген һәм

Җанын изсә сагыш һәм борчу,

Кулга тотып шәраб,

Кызлар кочар,

Башка юл юк, нигә бу чыр-чу?

З и р ә к

Кызлар кочсам, күңелләрем бик тар,

Шәраб койсам, җанны ут ала,

Ир-егеттә була икән аһ-зар,

Якты көне томаланып кала.

Җ ы р ч ы (җырлый.)

Батыр үзен яуда сынатмаса,

Кыз куены аны тиз алдар,

Күзләреннән кайнар яшь таммаса,

Бәгырендә елан оялар.

З и р ә к

Кара елан кебек  килер көнем,

Бурзай кебек чабар төннәрем,

Укны атып үрдәк алган идем,

Хәшәрәтләр сузды телләрен.

Җ ы р ч ы (җырлый.)

Хәшәрәтне кылыч җиңәлмәсә,

Җитми калса көче Коръәннең,

Батыр егет яуга чыгып баса,

Телен өзеп барча тилгәннең.

З и р ә к

Шәраб һәм кыз теләр бүген дәртем,

Әмма күңел уйлый башканы,

Кем дисәгез мине, сез белегез —
Мәхәббәтнең мәҗнүн шашканы!

Боргаланып калсын тарих юлда,

Тәгәрәпләр китсен дөньялар,

Егет уе булыр сылу кызда,

Шулай түгелме соң, һай дуслар?

Китерегез-китер һәм ачыгыз

Шәраб базларының тирәнен,

Сакыйларга, кәсә, тиз, ташыгыз,

Җырчы, җырла безгә кирәген!


Бәйрәм башлана. 

Җ ы р ч ы (җырлый.)
Җанга якын, санга алтын,

Тәнгә ялкын яр-яр,

Үзең чибәр, җаным кибәр,

Кәсә китер, яр-яр!..

Күздә утың һаман янсын,

Җанга капсын, яр-яр,

Җанга капсын, тәндә калсын,

Санга барсын, яр-яр...

Кулга тисә, дәртле исә,

Кычкырырлар чар-чар,

Җан кузгата, тән сикертә

Дәрттә пешкән яр-яр...

Кер куенга, сал муенга

Кулларыңны, яр-яр,

Җанда ялкын, сүндер үчем,

Дәртле җанаш, яр-яр...


Һәм​мә​се исе​рә​ләр. Кыз​лар ко​чы​ша​лар. Җыр һа​ман-һа​ман ка​бат​ла​на.  Алар тә​мам акыл​сыз​ла​на баш​ла​ган чагында А й ​с ы ​л у  һәм аның гас​кә​ри ки​ем​дә​ге  к ы з ​л а ​р ы  ки​леп ке​рә​ләр. Бар​сы да алар​ны кү​реп алар​лар һәм мәх​шәр тук​та​ла.
А й с ы л у

Зирәк?.. Зирәк синме,

Синме шушы түмгәк?


(Кылычын чыгара.)

Саклан, ахмак, саклан

Явыз, тинтәк!..

Кулымдагы шушы кылычым

Иңгә-буйга сине үтәр айкап,

Әманәтең кая, бурычың?

Аның өчен анда сылу елый,

Ә ул монда кызлар кармалый,

Аны көтеп анда сарай елый,

Ә ул монда кәеф сагалый.

Ал кылычың, булсаң баһадир,

Синме егет, синме ага-ир?

Нигә куркып калдың калтырап,

Хәзер салам барыгызны турап...

З и р ә к (исерек.)
Ха-ха-ха-ха!..

Бу кем монда йөри вакытсыздан?

Нәрсә ди ул? Сүзен ишетмим?

Саташтыңмы әллә, көчек, бездән

Чыгып кит син, йөгер, ишекнең
Биген ябып тормасаң да ярый,

Кем адашып йөрмәс, дөнья бу...

Йөгер, дим, бар!..

Юкса тез калтырый,

Куркуымнан, егет, кая бу

Безгә сенең белән алышырга,

Куй кылычың, кунак булырсың,

Шәрабчеләр, кәсә китерергә,

Иң татлысын, утлы-бурлысын!


А й с ы л у г а  шәраб китерәләр, кулына тоттыралар.

А й с ы л у (эчә.)

Бумы шәраб?

Кәсәң бик сай икән,
Эчтем, шуннан нәрсә диярсең?

Ал кылычың, җаның китер миңа,

Саф хәлендә күккә юнәлсен!..

З и р ә к (орыш башлап.)
Мә алайса!..
(Кылыч орышалар.)
Ничек?

Минем кылыч

Утлыракмы синең булаттан?

Йә-йә!.. Нык бул!..

Килсәң җан алырга,

Төшә торган бул син гел арттан!
А й с ы л у (ачудан кылычын селти.)

Аһ сөйрәлчек? Нигә чигенәсең?

Нигә чүктең? Буен таралып...

Күтәрел, йә, куркак арттан суксын,

Көеп калсын шунда каралып!..

З и р ә к (инде орышта өстен чыгып.)

Йә-йә!.. Кем дип белдең әле үзеңне?

Ник калтырый, егет, кулларың?

Менә болай сугышалар аны,

Кая китте, егет, булганың?



А й с ы л у н ы ң  кылычы кулыннан төшә, үзе дә егыла.

З и р ә к

Ник егылдың? Нәрсә, егәреңне

Югалттыңмы? Әҗәл көлгәнен,

Моңа кадәр шулай килгәнен

Булмадымы әллә күргәнең?

Г а с к ә р и л ә р

Чап, башын чап!..

Тәгәрәсен җиргә,

Чап, башын чап,

Кул күтәрде нинди батырга!


З и р ә к  кылычын кизәнә.
Г а с к ә р и л ә р

Тамырыннан китеп өзелсен,

Югалтмасын гыйбрәт билгесен!
З и р ә к

Күрсәтмәсен, Ходам, казасын,

Алсын, мәхлук, кулдан җәзасы!..





(Тагын кылычын кизәнә.)

А й с ы л у   к ы з л а р ы (ачынып.)

Зирәк, айны!..

Зирәк, соң булыр!..

Айсылуның җанын кыясың,

Күзең — сукыр,

Җаның — йозаклы!
Күз яшеңне ничек җыярсың?


Кы​лы​чын З и ​р ә к ай​кап җи​бә​рә. Бар да аһ итә​ләр. Әм​ма З и ​р ә к кы​лы​чы А й ​с ы ​л у ​н ы ң  ба​ры тик ба​шын​да​гы чал​ма​сын гы​на бә​реп тө​ше​рә. Кыз​ның ка​лын то​лым​на​ры сү​те​леп, җил​кә​се​нә та​ра​ла. 

З и​ р ә к  аптырашта, тук​тап ка​ла.
З и р ә к
А й с ы л у? Син?..

Җаным-бәгырем,

Ай-кояшым, кара күзкәем!..


А й с ы л у  аягына баса. Аны этеп җибәрә. Чалмасын кия.
А й с ы л у

Ник чапмадың? Имеш, баһадир,

Бу хәлдән соң синме батыр ир?


(К ы з л а р ы  белән чыгып китә.)





Тынлык.

З и р ә к (бераздан.)
Бу кылычым ничә-күпме яуны

Үтеп чыкты, булды тугыры,

Инде бүген миңа хыянәт итте,

Күрдегезме? Каһәр суккыры!..
(Кылычын читкә ташлый.)

Мин сезләрне ничә яуга керттем,

Ничәсеннән исән чыгардым,

Йә, кайсыгыз?.. Муенымны чапсын,

Мин җанымны, юк...

Мин үземне, барлыгымны,

Юклыгымны,

Данны-санны,

Намусымны бүген югалттым...

Йа Ходаем, китер әҗәлемне,

Ник йөртәсең дөнья йөзендә?

Ничек шушы куллар күтәрелде

Айсылуга, бәгърем, теземдә

Торам, кая, кая син?

Муенымны

Чап урталай, бер дә кызганма,

Ходам хакы өчен диеп сорыйм,

Чап башымны, чап, дим, күз йомм!...

        

 
(Йөзтүбән егыла.)

Бәгырем, җанаш, китмә болай ташлап,

Оятыма болгап-аунатып,

Бәгырем минем, бәгырь?

Нигә болай?

Нишләдем мин? Акыл югалтып,

Ахмакланып күкрәк каккан булдым,

Ояты ни тора, ояты?

Мин — Зирәгең идем, инде хәзер

Мин — тинтәгең, адәм ояты!..


   


ЯҢА  КҮРЕНЕШ


  


 Вакытлар узган.


Күл буенда  А й с ы л у  к ы з л а р ы  истирәхәт чигә.

Б е р е н ч е  к ы з

Зирәк, диләр, акылыннан шашып,

Хисләрендә ташып Мәҗнүндәй,

Кырга-тауга киткән, диләр, ашып,

Сердәшләре, диләр, йолдыз-ай.

Кадерледән кадерсезгә чыгып,

Таратып һәм ташлап гаскәрен,

Кайнар кояшларда тәнен чагып,

Читкә орып гамәл-эшләрен,

Йөри, диләр, һаман тауда-кырда,

Кача, диләр, кеше күзеннән,

Күңелләре тулып моңга-җырга,

Ашып китәр, диләр, үзеннән...

И к е н ч е  к ы з
Айсылуның исендә дә юк ул,

Уйный-көлә, әнә, су кереп…

Зирәк, дия иде сүзе саен,

Хәзер исе китми, үкереп

Еламасмы, дисәң, һаман көлә,

Чибәрләнә, даим ясана,

Бәхетенә чумып яши белә,

Кайгы аңа килми, ятсына...

Ө ч е н ч е   к ы з

Мескен Зирәк, шундый егетнең дә

Саны бетәр икән, йа Хода,

Мәхәббәтнең богаулары анда,

Җаны көя, җаны кайгыда.

Әгәр шундый егет миңа булса,

Белер идем аның кадерен,

Һай дусларым, күңел моңга тула,

Күзем күрми дөнья кадерен.

Ник кайгырып шулай утырабыз,

Айсылуның аулап күңелен?

Без дә бераз уйнап-көлеп яшик,

Кадерен белеп тормыш түренең.

К ы з л а р (җырлыйлар.)
Күңел кошы очып кунса

Турыгызга — бакчага,

Җырын тыңла, серен аңла,

Сөйләп йөрмә барчага.

Һай чибәр гүзәлем лә,

Беркөн күрми түзмәмен,

Һай батыр, килең үзең,

Күр үзәк өзелгәнен.

Күңел кошы чут-чут сайрый

Бакчагызда гөл күреп, 

Күзен кысып егет карый,

Кош тавышы бу, диеп.

Һай кошкай, сайрама ла,

Серләремне сөйләмә,

Егет халкы аңламас ул,

Күңелләре сәләмә.

Күрде күзем, очты кошым

Күңелем читлегеннән,

Елмаюың сүрелмәсен,

Җан-җаным, йөзләреңнән.

Һай кошчык, диеп үртәп

Сузма инде кулыңны,

Җанымны тартып алыр, дип

Очыртасың котымны.



А й с ы л у  керә.
А й с ы л у

Ә сез һаман җырлар җырлашасыз,

Онытылып дөнья гаменнән,

Шушы кадәр мәнсез каласыгыз,

Көлгән булып кеше хәленнән.

Тавышыгыз су буйларын биләп,

Хәтта колагымны тондырды,

Ну телегез, алган илне иңләп,

Әл дә тешегезне сындырмый!
Б е р е н ч е  к ы з (юри ялагайланып.)
Гафу-гафу, бөек ханбикәбез,

Ханзадәбез, илнең кояшы,

Без — гаепле, кызлар шулай инде,

Колак — телләренең оясы...

А й с ы л у

Әйдә-әйдә, тәүбә үтен, инде

Меңенчесе, әллә артыкмы?

Әйтеп куям, тик югалтма, әгәр

Яшәр булсаң, җанда саклыкны.

Ә сез нәрсә? Авыз салындырып

Утырасыз тәүбә белмичә?

Барыгыз-бар, суда коеныгыз,

Тәүфыйк табып, телгә кермичә.

Утларыгыз сүнсен, көйдермәсен

Үзегезне вакыт-вакытсыз,

Барыгыз-бар, ничек утырасыз,

Нинди мәнсез-гамьсез сарык сез?


   


(Ачуланып чыгып китә.)
Б е р е н ч е  к ы з 

Нәрсә булган моңа? Үзен-үзе

Белми шулай нигә котыра?

Әллә чыннан сүзне ишеткәнме?

Өлгердеме берәү бутарга?

И к е н ч е  к ы з
Әйдә, китик, су коенып чыгыйк,

Юкса ачуланыр кабаттан,

Бу сүзләрнең барсын монда куйыйк,

Аермасын безне саваптан.


К ы з л а р  китәләр. Таушалган кыяфәттә  З и р ә к  килеп керә.

З и р ә к
Әле генә егетләрдәй киенеп

Утыралар иде, ни күрим,

Барсы кызлар икән, кырык аккош

Кебек иңләделәр күл түрен.

Китим моннан, шайтан котыртуы,

Пәри кызлар була күрмәсен,

Сизенсәләр, харап итмәсеннәр,

Залим диеп мине белмәсен.


    

(Китә.)



А й с ы л у  керә.
А й с ы л у (игътибарсыз.)

Юньле булса, әллә кайчан эзләп

Табар иде, төшеп эземә,

Һай син, Зирәк, шушы кадәр оят,

Кара яктың минем йөземә.

Ышанычым бары синдә иде,

Мәхәббәтем идең, сагышым,

Белмим инде, нинди каза өчен

Җыйдым шулай Хода каргышын?



(Кызларның көлешкәне ишетелә.)

Әй сез, кызлар, озак юындыгыз,

Чыгыгыз-чык, алда юл көтә,

Соңарабыз, тизрәк киенегез,

Ясансагыз, вакыт күп китә.


   


ЯҢА  КҮРЕНЕШ



Б ә й т а л н ы ң  чатыры.

            Б ә й т а л,  янында  б е р н и ч ә  г а с к ә р и  һәм  г а с к ә р 

 б а ш л ы г ы  да бар.

Б ә й т а л

Эзләгез, тап, башын чабыгыз да

Аяк аска китереп салыгыз!
Бар гаскәрен тармар кылдым, анда

Саклап калмакчымы кайсыгыз?

Ханга каршы баш күтәргән явыз

Яшәргәме тиеш бу илдә?

Табыгыз да монда китерегез,

Калдырмагыз исемен дә телдә.

Хан әмере шушы!.. Гаскәр башы,

Нинди хәл бу? Чара табарга!
Айсылуны урлап качкан мәлгунь

Зирәк башы ятсын алдымда!
Г а с к ә р  б а ш ы

Айсылуны монда кайтарыйкмы,

Әллә сарайгамы озатыйк?

Азат иткәч, диям, әмер ничек?

Аңа нинди сүзне озатыйк?

Б ә й т а л

Ахмак!..

Нинди сүз ул тагын?

Әйттем,

Монда китерергә, дип,

Ничәнче кат сорап, баш катырып

Йөргәнче, бар, үзен китереп

Тапшыр миңа, гаскәреңне күтәр,

Күпме көннәр һичбер хәбәр юк,

Кая йөри алар, кешеләрең?

Ходай бирсен миңа сабырлык!..

Тапмасагыз, Зирәк урынына

Үз башыңны чабам, белеп тор,

Башма-баш, бу — татар канунында,

Әгәр тапсаң, урының булыр түр.

Г а с к ә р  б а ш ы
Әмерегез...

Үзем барам, табам

Һәм китерәм башын шушында,

Эттән туган эткә калыр һәм дә

Әмерегез булыр көчендә.


    (Китә.)
Б ә й т а л

Менә шулай!.. Ха-ха!.. Менә шулай

Мин дигәнчә булыр һәммәсе,

Ханлык — кулда, инде тәхетне дә

Бу бәндәгез кулга төшрәсе.

Атам хакы, бабам хакы кайтыр,

Шаярмагыз, Бәйтал мин үзем,

Кайсылары бил алырга теләр,

Сындырачак буен һәм тезен...



    И л ч е  керә.
Б ә й т а л

Кем ул болай артын-алдын онтып,

Килеп керә, хәбәр бирмичә?

И л ч е

Гафу, вәзир, мәрхәмәтеңне кыл,

Юлда булдым иртә һәм кичә.

Хан әмере, тизрәк җитсен, диде,

Һәр сәгате көннең кадерле,

Илгә дошман керде, үкенеч хәл,

Миңа йөкләп хатны җибәрде.

Б ә й т а л

Китер монда...

Сүзең ялган булса,

Урының дарга менәр, әй мәлгунь,

Яхшы хәбәр китермиләр бер дә,

Әллә дөньясында бетте юнь?


(Хан ярлыгын укый.)
Бар, чыгып тор, монда эшләр җитди,

Җавап язу белән һич бетми...

И л ч е

Дошман тиздән башкалага керер,

Эшне уйлап торыр чак түгел,

Күтәр, әйдә, ханның гаскәрләрен,

Ярдәм китер, ашык, тиз өлгер!..

Б ә й т а л (читкә карап.)

Гаскәриләр!..

Керсен, әйтегез!..

Нигә озак болай? Дәшегез!..



Г а с к ә р и л ә р  керә.

Б ә й т а л (И л ч е г ә  күрсәтеп.)

Бу — ялганчы, коткы таратучы,

Тиз тотыгыз,

Кулын богаулап,

Зиндан чокырына ташлагыз!..

И л ч е (сугышмакчы, әмма туктап кала.)

Хан илчесе белән шаярмыйлар,

Бу ни хәл соң? Алай көчләмә,

Үзем барам, эш болайга киткәч,

Ни файдасы: тешлән-тешләнмә?



И л ч е н е  богауда алып китәләр.
Б ә й т а л

Ха-ха-ха-ха!..

Менә ничек эшләр

Үз җаена килеп торалар,

Гаскәр — монда,

Анда — хан ялгызы...

Дошман аны җиңел тураклар.

Ул арада килеп тә җитәрмен,

Тәхет миңа күчәр, белербез

Нишләргә һәм нишләтергә барсын,

Кем кайгысы кемдә, күрербез!..

Тәхет кулга керсә, Айсылуның
Кирәге бер тиен, Зирәген

Кочып калсын шунда,

Дия бирсен:

«Теләгәнем, Хода, бүләгең!..»

Дошман белән сергә керергә һәм

Килешергә кирәк бар эшне,

Миңа — тәхет, аңа — мал һәм зиннәт,

Кайтарырмын шунда бар үчне!..


   


ЯҢА  КҮРЕНЕШ

Шул ук күл буенда  З и р ә к  ялгызы гына утыра.
З и р ә к

Моң-сагышка салдың мине, бәгырь,

Күңелләрем калды ватылып,

Хәзер инде яме юк дөньяның,

Яшим бары сине сагынып.

Кай тарафка китеп югалдың да

Нинди җилләр үбә битләрең?

Нигә һаман юллар очрашмыйлар,

Син бу илдән чыгып китмәдең...



Г а с к ә р и л ә р  керә.

Г а с к ә р  б а ш ы

Менә үзе, Зирәк!.. Бер ялгызы,

Янында юк һичбер иптәше,

Камап алыйк, салыйк ятьмәгә,

Килеп күренгәнче сердәше.


(Өстенә ятьмә ташлыйлар.)

З и р ә к

Сез кемнәр бу?

Балык кебек аулап,

Кая илтергә дип тотасыз?

Ни гаебем? Дөнья йөзләрендә

Булмый бәндә бер дә хатасыз...

Г а с к ә р  б а ш ы

Аһа, Зирәк үзе, йә, бәйләгез,

Кара ничек, суфи, диярсең,

Күзендә — яшь, ә телендә — Хода,

Нәрсә, әллә утта көясең?

Элек безне ничек җәзаласаң,

Инде чират төште үзеңә,

Дөнья шул бу, куласадай һаман

Әйләнә дә баса, түз генә.

Әйдә, сөйрәп илтик Бәйталга һәм

Бирсен аңа тиеш җәзасын,

Тегесен дә тотсак, якындадыр,

Кая ул, әйт? Сөйлә барчасын...

З и р ә к

Кемне шулай эзләп аптырыйсыз?

Исемен әйтеп нигә сорамыйсыз?

Г а с к ә р  б а ш ы
Айсылуны!..

Кара, кылана,

Күрмәдем дип әйтмәкчеңме әллә?

Кем соң әле сиңа ялына?

З и р ә к

Айсылуны дала-кырдан эзләп

Йөргәнемне әйтер идем дә...

Сараендадыр ул, кайдан белим?

Бик күрәсем килә минем дә.

Г а с к ә р  б а ш ы

Бик күрәсең килә?

Һе, шулаймы?..

Кирәгеңә күрә күрсәтәм

Үзем хәзер...





(З и р ә к к ә  суга.)

Ничек, күрдеңме?



З и ​р ә к  сы​гы​лып тө​шә. Шул​ва​кыт б а ш к а г а с ​к ә ​р и​ л ә р  ке​рә. Ара​да  А й ​с ы ​л у  да бар.

Г а с к ә р  б а ш ы
Менә тагын!..

(З и р ә к к ә  суга.)
Тагын күрсәтәм,

Күренәме инде, хөрәсән?

А й с ы л у

Бу фәкыйрьнең нинди гаебе бар?

Бәйләгәнсез?

Нигә кыйныйсыз?..

Г а с к ә р  б а ш ы (аптырап, аннан кабаланып.)
Ә-ә?..

Менә үзе, ятьрәк тотыгыз!..

А й с ы л у

Ай-һай!.. Әйдә, кодрәтеңне күрсәт,

Минем белән көчләр алышу

Ничек булыр икән, инде күрик,

Гафу ителмәслек ялгыш бу!..

Г а с к ә р  б а ш ы
Камагыз, дим, урап алыгыз да

Аягыма китереп салыгыз!..

Күкрәгендә нинди назлары бар,

Теләгәнчә күреп калыгыз!
А й с ы л у

Бу ни фетнә?

Миңа кул сузарга

Кайсыгызның җитә намусы?

Бүген белән генә дөнья бетми,

Сезнең каршыгызда — хан кызы!
Г а с к ә р  б а ш ы
Алыгыз, дим, камап!..

Чабыгыз да

Өзгәләгез фәхеш кисәген.

Нигә карап каттыгыз бу кадәр?

Тураклагыз тәмуг кисәвен!..

А й с ы л у

Мин — Айсылу, ханнар ханы кызы,

Йә кайсыгыз кулын озайтыр?

Фәрманым бу:

Зирәк азат булсын!
Бу ни фетнә?

Әмеремне бозган

Һәммәгезгә олы газаптыр!..

Гаскәр башын кулга алырга һәм

Туры озатырга сарайга!..

Г а с к ә р и л ә р

Кайсысына колак салырга?



Бе​раз​дан соң г а с​ к ә р  б а ​ш ы н кул​га ала​лар. З и ​р ә к ​н е  азат итә​ләр.

А й с ы л у (г а с к ә р  б а ш ы н а.)

Аһ син, әле уйнаш кылып, мине

Мыскыл итмәкчеме исәбең?

Г а с к ә р  б а ш ы (тезләнә.)
Кичерегез, кичер, аһ ханзадә,

Кичерегез, ялгыш...

Исердем...

А й с ы л у

Калдырмагыз,

Алып китегез!..


Г а с к ә р  б а ш ы н  сөйрәп диярлек  берничә г а с к ә р и  алып китәләр.

А й с ы л у (З и р ә к к ә.)

Ә син, егет, хәлең ничектер?

Тоткын төшүләре читендер?

З и р ә к

Мин дә гаепле...

Юар өчен шушы гаепне,

Хөкемеңне көтәм, ханзадәм,

Башымны чап,

Җуйсын хәятне!..

А й с ы л у

Егет эше шушы буламыни?

Аунап яту тузан эчендә?

Кемне сөйдем, кемнән өзелдем мин?

Җаным кайный синең өчен дә...

Тот кулыңа кылыч, егет булсаң!..


Зирәк исемен һәркем җиһанда

Мактап кына телгә ала иде,

Ил буталды анда һәм монда...

Үз ханына кул күтәргән халык

Кол булачак ятлар кулында,

Үз халкыннан хәер сораштырган

Ханның хәле — золым, шуны да

Белми яшәп була микән җирдә?

Егет эше — халык юлында!..

Зирәк бит син, җилкәләрең киер,

Әйдә, кылычың ал кулыңа!


(З и р ә к к ә  кылыч тоттыра.)

Бу фетнәне бассаң, син басарсың,

Илнең эче-тышы — мең дошман,

Гаскәреңне җыеп китер, әйдә,

Халык көтә, коткар суештан!..

Бәйтал мәкерен һәркем белеп алды,

Юлнымы син аңа куярсың?

Тик белеп тор, ахыры яман булыр,

Чыннан акылыңны җуярсың.

Зирәк бит син, ышанычым минем,

Ил терәге, ирнең батыры,

Халык ышанычын аклар көнең,

Ханлык терәге син, тугыры

Эшең белән күрсәт кемлегеңне,

Ялганчының йөзе ачылды,

Бусагада — дошман, эчтә — фетнә,

Күпме кала-шәһәр ватылды.

Айны, Зирәк!.. Айны сагышыңнан,

Кемнәр сине болай сихерләп

Харап итте, үпкәләдең нидән,

Әйт, үтенәм синнән гозерләп?
З и р ә к

Илем өчен, синең өчен, җанаш,

Күпмеләрне кырдым, үтердем,

Алар каны минем намусымда,

Илем... 

Һәм син мине ят күрдең.

Ни гаебем иде? Атаң өскә

Гаскәр җибәрмәде, диярсең?

Тотып китерергә кушкан иде,

Илтеп тапшыр, нигә торасың?

А й с ы л у

Нинди сүз бу? Кемнәр шулай бутап,

Зирәк, акылыңны алдылар?

Ни сөйлисең? Дөрес ишетәмме?

Кемнәр шулай хаксыз алдыйлар.

З и р ә к

Белмәмешкә генә сабышасың,

Бәйталны да юри гаепләп

Сөйлисең син!.. Ул бит хатлар язды,

Минем хәсрәтемне сагышлап...

А й с ы л у

Йә-йә, сөйлә, инде ишетик бер —
Серләрегез ничек килешкән?
Хат яздымы?.. Сизә идем аны,

Мәкеренә җиңел ирешкән.

З и р ә к

Юк сүз!..

Мин бүтәнне беләм,

Илнең ханы — атаң, үземнән

Җиңел котылырга уйлаган да

Бәйтал аны бик тиз сизенгән.

Ул булмаса, күптән башымны да

Чапкан булыр иде җәллады,

Ярый әле сакланырга кушты

Бәйтал миңа, хәлне аңлады.

А й с ы л у

Әй ахмак син, Зирәк,

Ничек болай

Җиңел бирелдең соң ялганга?

Бәйтал мине үзе хатын итеп

Алыр өчен хәтта ханга да

Синең хакта имеш-мимеш сөйләп,

Фетнәче дип хәбәр җиткерде!..

Эһ син, Зирәк, инде моннан соң да

Акыл сиңа барып җиттеме?

З и р ә к

Дәлилең ни?

Мин ышана алмыйм,

Бәйтал кебек иргә ни җитми?

Син — хәйләкәр...

Тәхет кайгысыннан

Сөйлисең шул, минем ис китми.

А й с ы л у

Китерегез монда Рәхиләне!..


(Р ә х и л ә н е  кертәләр.)
Сөйлә, әйдә, барсын кабаттан,

Айсылуның мәхәббәтен белсен

Һәм аңласын нидән адашкан...



Көтелмәгәндә  г а с к ә р и л ә р  керә. Аларны үзенә  Б ә й т  а л   иярткән.

Б ә й т а л

Ә, сез монда? Күгәрченнәр кебек

Гөрләшәсез, күрәм, әҗәлнең
Якын килгәнен дә сизенмичә

Һәм белмичә серен хәлләрнең.

Икесен дә тотып алыгыз тиз,

Зирәгенең башын чабыгыз!..

Ә монысын...


(А й с ы л у н ы  тота.)
Ай-яй күкрәккәе!..

Минем ятагыма салыгыз!..



З и р ә к  кылычын күтәрә, орыш китә. Б ә й т а л н ы  чәнчи.
Б ә й т а л (тезләнә барып.)

Харап иттең... Җанны кыйдың, кабих...

Үтердең бит... Килә яшисем...

Кая тәхет?..

Хан булырга тиеш мин үзем!..

Мин ул... Мин ул... Мин ул...

Мин — үзем...


(Каплана, үлә.)

З и р ә к (А й с ы л у н ы   тотканнарга.)

Җибәрегез, шакшы куллар белән

Ничек орынасыз, хан кызы
Айсылуга күз дә күтәрергә

Куркыр идең, адәм шакшысы!..



И л ч е  керә.  А й с ы л у н ы  азат итәләр.
Ханнан хәбәр, гаскәр башлыгына!..

Кая Бәйтал?

Кемгә бирергә?

А й с ы л у
Бир, әнә ул — гаскәр башы, Зирәк,

Нигә аны сорап торырга?



Хатны З и р ә к ала. Укый.
З и р ә к

Хансарайны дошман камап алган,

Күтәрергә, әмер, гаскәрне!..

А й с ы л у

Нәрсә дидем? 

Инде инандыңмы?

Тыңламаган идең сүзләрне!..

З и р ә к

Без боларын соңрак сөйләшербез,

Тизрәк күтәрелик атларга,

Илгә дошман явыз кулын сузган,

Сүз иярләү көлке чакларда

Нинди бәхәс булу мөмкин хәзер...



Барсы да кузгала башлыйлар.
А й с ы л у

Мин үзем дә барам, ил өчен

Җаным фида итәргә дә әзер,

Аямас көн һәркем үз көчен!..



Ил өчен яуга күтәреләләр.





ПӘРДӘ.

     МОГЪҖИЗАЛЫ ЕЛ ФАСЫЛЛАРЫ,

ЯКИ КҮБӘЛӘК КЫЗ ТУРЫНДА ӘКИЯТ


Балалар өчен әкият-поэма


БАШЛАМ СҮЗЕ

Килде бер көн — күңелемә нурлар тулды,

Шул нур балкып, фикер җыеп, орлык булды.

Шытып чыкты, аннан балкып шигырь туды,

Өзеп-өзеп җимешләрен капсаң иде.

Сөйләр сүзем кыска түгел, озын торыр,

Уеныңны калдыр, бала, тыңлап утыр,

Яманнан да яхшылыктан хәбәр булдыр,

Сүзем барып күңелеңә төшсен иде.

Сайлап алган шигъри атым — Дүсемидер
,

Җәфа белән яшәүләрем күптәннәндер,

Сөйләр сүзем әкият кенә булса булыр,

Асылында хаклык аның ятар инде.

Ялыкмасын бу күңелең, үтенеч шул,

Яратмасаң, гафу сорыйм, миһербан кыл,

Бу җаныңа киңлек биреп, рәхмәтле бул,

Әйтәчәгем файда гына итсен иде.

Син яманны яхшыдан тиз аерасың,

Ошамаса, сүздән читкә каерасың,

Яратсаң — тиз кирелегең калдырасың,

Булып татлы, сүзем сиңа җитсен иде.

Әкиятем күркәм бала хакында тик,

Йокысыз мин, энҗе җыйдым өләшим дип,

Үзем өчен якты алар, кадерле бик,

Һәм сиңа да тик файдалы булсын иде!


     Беренче бүлем


Гөлнурның туган көне

Иртә таңнан кояш бүген балкып торды,

Чәчәкләрне иркәләде, кочты, сөйде.

Тургайларны, зәңгәр күктә шашкын итеп,

Моңлы кылды — һич төкәнмәс җырлы итеп.

Сандугачлар тирәкләрен җырга күмде,

Бакча гөлен күбәләкләр килеп сөйде.

Кояш белән бергә балкып көнем көлде,

Бүген иле шат буласын һәркем белде.

Бу бәхетне алдан сизеп торган кебек —

Килеренә җан-тән белән ышаныч корып —

Сукачы да басуының очына чыгып,

Гәрәбәдәй орлыкларны җиргә күмеп,

Тырма белән киң кыр өстен йөреп чыгып,

Насыйбына җанын-уен тыныч куеп,

Эш бетереп, ашыкмыйча кайтыр иде.

Тимерче дә учагына тимер салып,

Биер өчен авыр сандал әзер торып,

Чүкеченә кулы җитеп сугар чакта,

Күңел-уе тынычланып шул мизгелдә,

Хозурына изге көннең хәйран иде.

Атын җиккән абзыйлар да туктап калды,

Көтү куган түтиләр дә җыен корды,

Барсының да күңеленә бер моң тулды:

“Ай-һай гына хәерлегә булсын иде!”

Көткән хәбәр тәпи-тәпи үзе килде,

Сөенечтән нур өстенә нур өстәлде —

Дөнья йөзен тагын бер җан иркәләде,

Яңалыклар шулкадәрле куандырды,

Башкалары моның кебек булмас иде.

Буен — зифа, йөзен балкыр ай күрделәр,

Нисбәтенчә исемен “Гөлнур” дип куйдылар
.

Бүген булды туган көне ул Гөлнурның,

Сөйләр сүзем шул турыда, бел, матурым,

Тезеп-тезеп, күңелләргә нур тутырыйм,

Башка уе Дүсеминең булмас инде!


Гөлнурның бишьяшәр күркәм кызчык булганы
Изге көннең тиз үтмәвен һәркем теләр:

“Шушы килеш булсын тормыш!”— һәркем дияр.

Язы җиткән елның һәрчак җәе керер,

Җәй азагы кырау төшеп, көзе килер,

Нигъмәтләре табыннарны сыгып торыр,

Ашыкмыйча, сузылып кына кыш авышыр,

Килер көнне яманлыктан сакла инде!

Бишектәге сабыйларның хакы өчен,

Уендагы балаларның шаты өчен,

Өлкәннәрнең тыныч хезмәт эше өчен

Һәркөн күккә балкып кояш чыгар инде!

Кояш чыгып, үзе белән көн тудыра,

Йоклап яткан нарасыйны шатландыра,

Килеп-китеп һаман-һаман ямен бирә,

Бишектәге Гөлнурны да зурлар инде.

Менә Гөлнур тәүге кабат җиргә төште,

Үрмәләде, аннан тәпи йөреп китте,

Әтисенең-әнисенең телен белде,

Тәмамысын биш яшендә булыр инде.

“Кызчыгым!” — дип сөйде аны дәү әнисе,

Әкиятләрен сөйләп торды һәм әбисе,

Курчак белән уйный-уйный һәм бәбисе

Үсеп җиткән матур кызчык булды инде.

Бакчадан да авырыйм дип ул калмады,

Апаларга киреләнеп сүз салмады,

Башкаларның уенчыгын йолкымады,

Бик тәртипле чиста бала иде инде.

Аның шушы эшләренә сөенделәр,

Бакчадагы дус-ишләре яраттылар,

Бергә-бергә шау-гөр килеп уйнадылар,

Уеннары алар өчен хезмәт иде.


Нәсыйхәт
Бала, синең уен — уен гына түгел,

Уеныңны син хезмәтең итеп тә бел!

Матур чыга уен, шуннан балкый күңел —

Тырышлыгың бирсәң әгәр, шуны син бел!

Олан, уйный белмәс бала ялкау булыр,

Һәр уенның асылында хезмәт торыр.

Минем генә сүзем диеп инкарь итмә,

Хакыйкать ул, шуңа аны күпләр белә.

Һәр нәрсәнең үз вакыты, чоры була,

Алманың да бөре, чәчәк чагын уйла!

Гөлнурның кич җиткәч бакчадан кайтканы

Кояш күктән йөгереп төште, көне үтте,

Балаларга таралышыр вакыт җитте,

Бер-берсенә куллар изәп саубуллашып

Һәм алар да өйләренә кайтып китте.

Кайткан чакта Гөлнур белән әбекәе

Болын буйлап үзара сүз сөйләп үтте.

Диде: “Синең кебек нәни чакта, килеп,

Бу болында җырлый идек чәчәк җыеп,

Күбәләкләр куа идек, уйный идек,

Тормышны да бу болыннан башлап сөйдек…

Бер читендә бу җирләрнең зур күл иде,

Үсмерләргә балык тотар урын җире,

Көн буена су коенып, кәеф чигеп,

Монда халык бәйрәмнәрен җыя иде.

Һәм аждаһа килеп төшеп бу болынга,

Төтен өрде борыныннан күккә таба,

Бер тузынып, чүп ыргытып тирә-якка,

Күлнең суын эчеп алган ул бер мәлдә.

Азып-тузып: “Мин — хан!” — диеп яшәгән дә

Яңа урын эзләп киткән, яшьнәгән дә…

Шулай күчеп-очып йөри икән бу, ди,

Каршы чыгып туктатырга юк батыр, ди!”

Әбисе дә хаклы сүзне әкият итте,

Әкиятнең асылы — чын, хак булыр, ди.


Нәсыйхәт
Уйнап кына әйтсәң дә син, бик уйлап әйт,

Яман сүздә озак калма, тиз урап кайт!

Димәсеннәр: “Ялган белән көнен итә,

Аны тыңлап торсаң, гомер бушка үтә!”

Өрсәң — очар, булыр мамык кебек сүзе,

Мәгънә салсаң, куш булачак җанга үзе.

Буш сүз белән яман сүзнең хакы да бер,

Яхшы сүздән күңел балкып, җаның эрер.

Хакыйкатьне сөйләп китсә, күңелең — аһ,

Хикәят ит аны, акыл булсынга маһ!

Сүзнең җебен баштанаяк үрепләр нык,

Сөйләгәндә югалтмыйча яхшылап тот!

Бер югалтсаң — тотар чара табылырмы,

Төенле җеп энә артыннан йөгерерме?

Булса булсын әкияттәй әйтелгән сүз,

Үтеп керсен һәр күңелгә гүя ул без!


Гөлнурның уен уйнаганы
Кайтып өйләренә, Гөлнур кулын юды,

Пөхтә итте битен-йөзен, күркәмләнде,

Ашын ашап, чәен эчте: “Рәхмәт!”— диде,

Курчакларын сагынган ул, янга алды.

“Кечти-кечти дускайларым, матурларым,

Мине, ничек, көттегезме, күркәмнәрем?

Бүген кемнең чират җитте үз булырга,

Сөйләшергә һәм уйнарга минем белән?” —

Диде Гөлнур, курчакларын атап-атап,

Санап китеп, барсын-барсын шунда барлап.

“Гөлгенәм, син, зәңгәр күзем, Гүзәл синме?

Алсу, сарым, йомшак кулым, әллә синме?

Зәңгәр күзем, моңсу йөзем, ачуланма,

Бүген сиңа — өйнең түре, үпкәләмә,

Кичә генә уйный-уйный туйгансыңдыр,

Бүген якын күңелемә, беләсеңдер,

Бик шаяным, көләч йөзле күбәләгем!”

Барсын тезеп, ясап уен түгәрәген,

Сөйли-сөйли һәрберсенең әйтер сүзен,

Гөлнур шулчак гадәтенчә уйнар иде,

Әнисенең бу вакытта эш күп иде,

Ул мәктәптә көндез дәрес бирә иде,

Ә кич белән дәфтәрләрен тикшерә һәм

Балаларга белем өчен укыйдыр фән.

Ә әтисе һәр кичне дә гәҗит карый,

Аһ итә да лаф ора ул: “Менә бит! — ди.—

Фәлән илдә фәлән нәрсә булган икән,

Күктә йолдыз җирдә-күлдә кебек күптән!”

Дәү әтисе, телевизор карый-карый,

Бәхәс кылып сөйләп ала, сакал тарый,

Дәү әнисе һәм үзенең эшен барлый,

Бәлеш бөгә һәм, җитмәсә, бала карый.

Инде килде йоклар сәгать, вакыт җитте,

Урын җәйде Гөлнур, юды аякларны,

Һәм үзе дә ятты инде, йоклар булды,

Нинди күркәм, сокланырлык бала инде!


Гөлнурның төш күргәне
Төш күргәнен ул Гөлнурның сөйлим инде,

Ашыкмыйча, тыңлап кына торсаң иде!

Көнең яхшы үтеп китеп, кич була да,

Бүләгедәй күз алдына төш килә дә,

Тыныч йокы килер көннең ялын бирер,

Арыганнар яңа эшкә әл-хәл алыр.

Инде менә Гөлнурның да төшен сөйлик,

Бәйнә-бәйнә сүзне бәйләп, көйне көйлик,

Сер булса да ул төшне без монда белик,

Артык сузмый хәбәрләшеп китик инде.

Йокысында иде Гөлнур, күрде ул төш,

Җәйге вакыт иде ул чак, түгелдер кыш.

Имеш, Гөлнур килеп керде бер болынга,

Кызыл, зәңгәр, ак чәчәкләр үсә анда.

Очып китеп бер чәчәктән, кунып гөлгә,

Уйный иде күбәләкләр көлеп көнгә,

Аллы-зәңгәр, кызыл-сары — төрле төстә

Канатлары ялтырыйдыр сүнми һич тә.

Һәм кояш та зәңгәр күктән нурын чәчеп,

Җырлый-бии, шаяргалый урын күчеп,

Бу болынның читендәрәк бер күл иде,

Шушы — Җирнең күккә баккан күзе иде,

Тирәсендә камыш-тирәк үсә иде,

Керфек төсле — зәңгәр күзне бизи иде.

Чиксез күккә эленеп һәм тургай җырлый,

Гөлчәчәккә кунып кына былбыл сайрый,

Шулай болын әкияти серле иде...

Инде Гөлнур йөгереп кенә шунда керде,

Аны күреп күбәләкләр кул тотышты,

Очып-очып әйлән-бәйлән уйнар инде.

Арада бар күбәләкнең кызыл-алы,

Гөлнурга ул килеп-дәшеп хәбәр салды,

Диде: “Әйдә тотам-тотам уен уйныйк,

Моннан ары үзара без гел дус булыйк!”

Гөлнурга да бик хуш килде бу сүзләре —

Күбәләкнең чын күңелдән әйткәннәре,

Уйнап-йөгереп алар шатлык җыяр булды,

Бөтен болын сөенечкә тәмам тулды.

Куа китте башта Гөлнур күбәләкне,

И йөгерде: “Тотам-тотам йөгерекне —

Күбәләкне!”— диде үзе, канатланды,

Көлү катыш сүзен болын кабатлады.

Аннан куды: “Тотам-тотам!”— диеп аны

Күбәләге, уйный-оча, ул Гөлнурны.

Шулай бергә шактый озак уен уйнап,

Гөлнур белән күбәләк тә арды ул чак.

Арыганга ял да кирәк, урын сайлап

Утырдылар чәчәкләргә чумып җайлап.

Сандугачлар җырга күмде тирәкләрне,

Чак-чак исеп назлады җил һәм күлләрне,

Күбәләкләр канат җилпеп уйнадылар,

Әйлән-бәйлән җыр тибрәтеп туймадылар.

Бу сихри дөньяларга күзең салсаң,

Үзең дә бер анда кереп назлар алсаң,

Әгәр шунда торып кына яши калсаң,

Күңел түрең хәсрәтләрне белмәс инде.

Менә инде ике наян хәл алдылар,

Бер-берсенә елмаешып карадылар,

Шунда Гөлнур аптырауда түбән бакты,

Шул чагында көн укасын аһы какты:

Аягында юк икән ак башмаклары!

Кайда төшкән? Сизми калган аяклары…

Аптыраудан кызның күзен яшьләр алды,

Елаганын күреп дусты сүзсез калды,

Сандугачлар җыр сузудан тиз тукталды,

Күктә тургай хәйран итте, өнсез инде.

Күбәләкләр җыелышып бергә килде,

Үзара сүз куешып һәм киңәш бирде:

“Әйдәгез соң, бергә-бергә эзлик аны,

Энә түгел, югалмас ул аяз көнне!”

Эзләделәр күбәләкләр башмакларны,

Эзләделәр чәчәкләре һәм аларны,

Сандугачлар һәм тургайлар эзләделәр,

Һичбер җирдән башмакларны тапмадылар,

Чарасыздан барсы-барсы аһ иттеләр,

Бөтен тараф тып-тын булып калды инде.

Тыныч кына башын салды шау чәчәкләр,

Уйнамады очып-кунып күбәләкләр,

Барсы бергә хәсрәт чикте күмәк алар,

Шатланырлык сәбәпләр юк хәзер инде.

Бу урында сүзне бераз тыеп торыйк,

Бу өлешен төшнең тыңлап, юрау кылыйк,

“Тәгъбирнамә” сөйләр сүзне алга салыйк,

Төш юраучы әйткәннәрне тыңлап карыйк!


Төшнең бу өлешен юраучылар юраганы

Җыелсалар юраучылар бер урында,

Бәхәс кылып әйтсәләр һәм бу турыда,

Шатланырлык булмас һич тә ул сүзләре,

Кителгәләп китәр бәндә күңелләре.

Сөйләгәннең ахырына башын ялгап,

Бәхәс кылып әйтер төшче, торсаң аңлап:

“Адәмнәрнең тәкъдирләре җил кебектер,

Бәрелеп-сугылып кагар дулкын ак күбектер,

Авырлыгы төшмәс кыя ташка гына,

Дулкын үзе ватылыр һәм тамчы гына

Булып чәчрәр кыя ташның итәгенә —

Шатлык бирсен бәндәләргә килер көндә!”

Бу урында сөйләүчеләр сүз бетерде,

Билгесезлек өстенә һәм шом китерде,

Туар көннең шәфкатенә өмет баглап

Үтендем мин, күзне яшьләр алды каплап.


Юраучыларның сүз мәгънәсе хакында

Диде алар: “Язмыш җил тик — кешеләрдә!”

Ягъни: “Кыска булыр яшәү дөньяларда,

Очып үтәр, сизми калыр аны бәндә,

Буш иссә җил — мәгънәсездер бу җиһанда!”

Диде алар: “Кагар дулкын ак күбектер!”

Ягъни: “Дулкын ярга килеп борын төртер,

Шуның төсле язмышлар да очырыйлар —

Каршылыктан парә-парә чәчериләр,

Бөртек-бөртек булып борчу чәчелеп бетәр,

Аңа килер авырлыклар — ак күбектер!

Кимсенүләр булмый калмас, әмма ләкин

Алар җиңел хәл ителер, күңеле киң
Ярдәм белән кулын сузар, һәм иясе

Кайгыларның бәлаләрен күрер үзе!”

Сүз азагы болай иде юралганда:

“Шатлык бирсен бәндәләргә килер көндә!”

Мәгънәседер: “Бер авырлык төшә калса,

Канатларын каерса һәм күңелен алса,

Ташламаслар Гөлнурны үз дускайлары,

Талмасын тик сагышлардан җанкайлары!”


Гөлнур күргән төшнең дәвамы
Төш сөйләнеп бетмәс борын ашыктылар —

Юраучылар тәкатьсездән оятлылар,

Бер-берсенә кызарышып караштылар,

Ахыры бар шушы төшнең, болай инде:

“Тынып калган иде шаулы бу дөньялар,

Шомга төште, исмәс булды дәртле җилләр,

Бөтен-бөтен тирә-якны сагыш басты,

Кояшы да ак болытка кереп качты.

Тынып калган дөньяларның бәгърен өзеп

Чәчәкләр дә сулык-сулык елар инде,

Бу сагышка һичничек тә булмас түзеп,

Кайгылардан коткаручы булса иде!

Һәм шул чакта чәчәкләрдән бер аһ чыкты,

Тирә-якка төрле-төрле нурлар очты,

Алар шуннан бер-берсенә орындылар,

Нәзек-нәзек кенә чыңнар таралдылар.

Бер югалып, кабат дәррәү нур чәчелде,

Шунда җиргә бер гүзәл сын пәйда булды,

Күлмәкләре саф чәчәкле ак җирлектә,

Озын-озын чәчләрен һәм җил йөгертә,

Ак йомышак кулларының назын сизеп,

Киек-җанвар җыелалар тәкать өзеп,

Күбәләкләр килеп куна иңнәренә,

Чәчәкләр һәм үреләләр чәчләренә,

Йөзкәйләре балкыр ай тик назлы, якты,

Баш яулыгын тотып тора йолдыз сакчы”.

Сурәт өчен шигъри телем ярлы шактый,

Мондый гүзәл арабызда юк шул инде.

Менә, килеп, Гөлнурны ул сөеп бакты,

Күтәреп үк кулга алды, сөеп какты:

“Исемнәрең Гөлнур синең, беләм, — диде,—

Күз яшеңне ишетеп һәм килдем,— диде,—

Оялма син, Җәй апаң мин, и Гөлнурым,

Күркәм булып үскән гөл син, и матурым!

Ник борчылды бу күңелең, аллы-гөлем?

Ярдәм өчен килдем менә инде үзем!

Болынның нәкъ уртасының бер җирендә —

Күрәсеңме чәчәкләрне ул урында?

Йоклый алар таң атканда тыныч кына,

Уяналар балкып алар кич килгәндә,

Уйнаганда тотам-тотам, үткәнсеңдер

Ул урыннан, анда бәлкем җуйгансыңдыр

Башмакларың, әйдә әле барып карыйк

Һәм аларны бергә-бергә эзләп табыйк!

Сизмәгәннәр алар сезнең кайгыгызны,

Йоклый алар мөгаен тик, сиздегезме?”

Барсы бергә ул тарафка дип бардылар,

Башмакларны шул урында тиз таптылар,

Төнлә балкыр ул чәчәкләр уянмады,

Тыныч кына изрәп-изрәп тик йоклады.

Җәй апасы алды кулга башмакларны,

Гөлнурны да сөйде, сөйләп такмакларны:

“Бүләк булсын сиңа!”— диеп шунда әйтте,

Сыпырып кына башмакларны кулы үтте,

Күрче, алар хрусталь-бәллүр хәзер инде!

Болытыннан кояш чыкты, нур балкыды,

Чәчәкләрнең иелгән баш һәм калкыды,

Күбәләкләр төркем-төркем уйнар булды,

Тургай-былбыл җыры белән дөнья тулды”.

“Тор инде, тор, кызым!”— дигән тавыш килде,

Гөлләр таҗы күтәрелде, күз ачылды,

Иртә җитеп, торыр вакыт килгән иде,

Иркәләнеп ятып булмый, ашык инде!

Башта Гөлнур күргән төшен искә алды,

Аның яме күңеленә сеңеп калды,

Башмакларын карап шунда күзен салды,

Алар балкыр бәллүр түгел иде инде!


Юраучылар төшнең ахырын юраганы
Юрау өчен сөйләп бактым төшне азлап...

“Нигә болай озын?”— диде алар, сүзләп,

Үлчәделәр аннан төшне уңлап-суллап,

Әйткәннәрен җиткермичә булмас инде.

Диде алар: “Бу баланың бәхете күптер,

Бөек затлар аның исемен яхшы белер,

Ярдәм өчен алар һәрчак әзер торыр,

Кайгырганы шатлык булып кайтыр инде!”



Үтенеч
Бу сүзләрнең мәгънәләрен аңлыйсыздыр,

Кабатлауны артыкка да саныйсыздыр?..

Күрегезче, юраучылар сөенделәр,

Шат хәбәрне турылатып сөйләделәр...

Алар сүзе әллә ялган, әллә хактыр?..

Хәзер кайтыйк бу дөньяның үзенә без,

Сөенерлек эшләре дә бар шул аның,

Күңелеңә җыеп барып тормыш ямен,

Хәсрәтләре килер булса, күңел, нык тор!

Бирешмәсен акыл, җанны, көн, савыктыр!

Дүсеминең сөйләр сүзе дөрес, хактыр,

Әкияттәй тышкы ягы гына инде!


Гөлнурның йокыдан уянуы
Таң да атты, җирнең ачты пакь юрганын,

Нур балкыды, күр кояшның һәм торганын,

Күңелләрнең самим чагы, назлы чагы,

Үләннәрдә балкый төнге йолдыз чыгы.

Битне сыпрып үтә икән шаян кояш —

Мөмкинме соң күз ачмыйча, и кыйгач каш?

Уяндылар элек — кошлар, сайрадылар,

Килер көннең олы ямен зурладылар,

Болын-бакча чәчәкләре күзен ачты,

Сөеп-балкып аларны да нурлар кочты.

Әнисе дә кызчыгына наз елмаеп,

Сары-йомшак чәчләреннән сыйпап-сөеп,

Салмак кына сөйләп шунда әйтер сүзен,

Диде: “Уян инде, балам, күтәр күзең!”

Гөлнур ләкин иркәләнеп ята иде,

Наз кадерен әнкәсеннән татый иде,

Шулвакытта хәтеренә төшне алды,

Башмакларын эзләп-багып күзен салды,

Төштәгедәй алар бәллүр түгел иде,

Менә шунда Гөлнур күзен яшьләр күмде.

Әнисе дә аптырашта иде хәзер,

Нәрсә булган кызчыгына, кемнәр әйтер?


Гөлнурның бакчага чыкканы
Яхшы өйнең янәшәсе бакча булыр,

Гөлчәчәкләр хуш ис белән балкып торыр,

Тавышларын тибрәтүче былбыл булыр...

Бу бакчага Гөлнур һәр көн чыга инде.

Һәм чәчәкләр шунда чак-чак башын кагар,

Исәнләшер, сәлам биреп таңны зурлар,

Гөлнур әйткән назлы сүздән кошлар туйлар,

Чәчәкләргә һәм дә Гөлнур сибәр сулар.

Һәр көн шулай башлый эшен якты таңнан,

Куанычы, бәхете һәм тула аннан,

Бу көн килде, Гөлнур чыкты бакчасына,

Аһ иттеләр күз яшенә барчасы да.

“Ниләр булды?”— дип сорарга гөл үрелде,

Сандугач та җырсыз калды, көн сүрелде,

Телгә килеп барсы шунда әйтер иде:

“Килегезче, Җәй апа!”— дип чакрыр инде.

Гөлнур шунда күз яшьләрен сөртә-сөртә

Елый иде — тулган күңелен түгә-түгә,

Башмакларын нәзек куллар тоткан иде,

Нигә алай — һичкем сәбәп белмәс иде.

Күрде килеп Җәй апасы, салмак кына

Сыйпады наз кулы белән җайга гына,

Гөлнурның чәч толымнарын сөеп кенә,

Тамчы яше кызчыкның тик тамар иде.

Һәм дә берсе күз яшенең — эре бөртек,

Тамды шунда башмакларга нур бөркетеп,

Шул чагында шигъри тылсым көче белән

Бәллүр булды башмаклары, нурлар белән

Балкыдылар, ачтылар күз керфекләрен.

Гөлнур инде сөенечтән балкып китте,

Чәчәкләргә учлап-учлап сулар сипте,

Назлады да иркәләде, күркәм итте —

Аягына киеп бәллүр башмакларны,

Йөреп үтте сөендереп сукмакларны.

Күреп аның бәллүрләрен, һәркем әйтте:

“Нинди матур, кем аларны бүләк итте?”


Балалар бакчасында
Иптәшләре күрделәр дә сөенделәр:

“Каян алдың боларны син, Гөлнур?”— диләр.

Шунда кызчык барсын-барсын сөйләп бирде,

Куанычлар күңелләргә сыймас иде.

“Без тәртипле булсак әгәр, барчабыз да

Бәллүр башмак киячәкбез инде менә!”—

Шулай диеп сүз сөйләнеп сәгать үтте,

Ятып йоклап ял итәргә вакыт җитте.

Бар балалар күзен йомгач, берәү калып,

Киеп карар булды шунда урлап алып,

Исемнәре бу малайның Сантый иде,

Качып кына башмакларны алып килде,

Аягына көчләп-көчләп кия иде,

Шул вакытта башмаклар да ватылып китте.

Һәм бүлмәгә челтерәгән тавыш тулды,

Һәрбер тавыш нурлар чәчеп ялтырады,

Бу хикмәткә балалар да уяндылар,

Бераздан соң төп сәбәпне аңладылар,

Угыры бу Сантыйны бик хурладылар,

Яшь агызып Гөлнур шунда елый иде.



Юату
И бала, ник күзеңне бу яшьләр күмде?

Кирәкмәс һич күңелеңне җиргә түгү!

Ник йөзеңнең балкыр якты нуры сүнде?

Кирәкмәс тал чыбык кебек билең бөгү!

Бу дөньяда байлык вә мал вакытлыдыр,

Киткән — кайтмас, кискән ипи ябышмыйдыр!

Түкмә күзең нурларын һәм бу йөзеңнең,

Сабыр булсаң, кулын бирер көн үзенең.


Көннәр үтү бәяне
Үтте көннәр, аңа яреп айлар кичте,

Ай артыннан ишелеп кенә пар ел бетте,

Кояшын көн гадәтенчә якты итте,

Гөлнур тәмам җиде яшькә җитәр инде.

Чәчәкләр дә бергә-бергә көләр иде,

Күбәләкләр уйнап-уйнап очар иде,

Җил уралып яфракларга — сер сөйләде,

Алар берсен-берсе кочып көлә иде.

Яз артыннан ямьле җылы җәе килә,

Борын төрткән үсентене ул үстерә,

Эссе көндә бүләк итеп яңгыр бирә,

Буып куйган путаларны да бүстерә.

Алмагачта алмаларны җәй үстерә,

Басудагы игеннәрне җәй үстерә,

Болындагы бәбкәләрне җәй үстерә,

Йоклаганны назлап кына ул уята,

Борын төрткән һәр нәрсәгә сый тарата!

Болын-кырда чыкны йотып үлән үсә,

Бакчаларда җимешләр дә тиз җитешә,

Табыннар — мул, сыйлар татлы булып китә,

Бу кадәрле бәхет һәрчак булсын инде!



Икенче бүлем

Көзнең килүе хакында
Язга кергән елның һәрчак җәе булыр,

Җәй артыннан, ялындырмас, көзе килер,

Амбарлары ашлык белән тулып торыр,

Бакчаларда яфракларын кояр инде.

Башта көне якты карар, кояш көлер,

Аннан болыт каплап күкне — яңгыр килер,

Таңда җиргә йолдыз явып — кырау төшәр,

Кара көзләр җәй сагышы булыр инде.

Яз сибелгән орлыклар көз көшел булыр,

Эш артыннан эшләре һәм килеп торыр,

Алда салкын кыш буласын һәркем белер,

Ялыкмыйча кеше гомер көтәр инде.

Яз җиткәч тә сайрар кошлар кайтып керсә,

Оя корып, балаларын һәм үстерсә,

Сөенечен уртак итеп җыр җырласа,

Көзләр җиткәч алар илдән китәр инде.

Кыр казлары очар күкне моңсулатып,

Яңгыр сибәр күңелләрне дә чылатып,

Чәчәкләрне сүндереп ул һәм елатып,

Бу ел бүтән җылы көннәр булмас инде.

Мәктәпләргә бар балалар йөгерешер,

Алар анда сабак укыр, белем алыр,

Бәйрәмнәре безгә шатлык мул өләшер,

Куанычлар йортлар саен булыр инде.

Бу вакытта Гөлнур йөреп мәктәбенә,

“Әлифба”ны укый иде яхшы гына,

Дәресләрен күркәм белә, тырыш бала,

Һәркем шулай тырыш-уңган булса иде!


Гөлнурның җәй белән саубуллашырга



бакчага кергәне

Көз көненең кояшлы һәм ямьле чагы —

Килде җиргә, әбиләрнең бу чуагы,

Сулган гөлләр гүя кабат терелделәр,

Пәрәвезләр җилләр белән күченделәр.

Сары-яшел, кызыл-алсу күлмәк кигән

Агачлар да оялгандай башын игән,

Шәрә калып бу тәннәре салкын кышта

Туңмас микән — кар астында калып кышта?

Һәм көн килде, алтын тулды бакчаларга,

Һәм биеде кояш төшеп тупсаларга,

Түбәнәйде, нуры — якты, үзе — суык,

Йөзе — пешкән икмәк төсле, төсе — боек.

Кыш киләсен күңел тора алдан сизеп:

“Зәмһәрир кар суыгына булмас түзеп!” —

Дия-дия, бар табигать сыенырга

Урын эзли — өмет белән коенырга.

Шундый көннең ямен тоеп күңелендә,

Гөлнур керде бакчасына, ә телендә

Сүзе иде: “Җәй апам, хуш, сау бул инде!

Җир өстенә кырау төшеп, көзләр иңде,

Соңга калдым ахрысы мин, син киткәнсең,

Чәчәкләрне-агачларны моң иткәнсең!”

Сары яфрак коя иде көзнең көне —

Үзенчә бер үзлеге бар һәм бар моңы,

Бу моң тулы Гөлнурның да күңеленә,

Күз яшьләре җыелдылар керфегенә,

Сагыш белән балкып алар кайнарланды,

Чишмә-чишмә булып кына агар инде.

И нарасый, ярыймы соң бу кадәрле

Моңланырга, боектырып күңелләрне?

Бер үтеп җәй, кабат инде килмәс димә,

Көз артыннан ак кыш бетеп һәм яз иңә.

Алышынып бер-бер артлы килгән көннәр

Үз балкышын күңелләргә салып китәр,

Бәхет белән куанычның үз ибе бар

Һәм кошларга һәр фасылның үз җиме бар,

Сагышларга күмелеп тик булма син зар,

Куанычын килер көнең бирер инде.

И Гөлнурым, әнә күрче яфракларны,

Әйлән-бәйлән әйләнәләр бар тарафны!


Гөлнурның Көз абыйсы белән очрашуы
Әйләнделәр яфраклары, уйнадылар,

Күбәләктәй очып-очып туймадылар.

Һәм кинәттән барсы шунда тынып калды,

Үзе өчен барсы алар урын алды,

Шул вакытта бакчага да нидер булды,

Бер-бер ташып — күңелләргә өмет тулды.

Каплады һәм ике күзен дә Гөлнурның
Йомшак ике кулы күркәм ул матурның,

Шулай шактый озак торгач, зәңгәр күзен

Ачты Гөлнур, әйтә алмый һичбер сүзен.

Тора иде каршысында кемдер берәү,

Сак күңелдә тумый калмас һич тә сорау,

Буе — озын, чәче — арыш көшелләре,

Елмаюы әсир итәр кешеләрне.

Йөзе — айдай, мыегы бар, сөйләшләре

Көзге җилдәй сызгыргалый теш аралаш,

Җилкәсенә менеп кунган пар көнбагыш,

Өстендәге чапаны да буй-буй басу,

Башындагы чалмасы да кызыл-алсу,

Аягында җылы йомшак читекләре,

Каюланып эшләнелгән битлекләре.

Куркып китеп, күзен Гөлнур яшьләндерде:

“Әнекәй!”— дип кат-кат телен сөйләндерде,

Шул чагында әйтте аңа билгесез зат:

“Куркуыңнан, и балакай, син кире кайт!

Китердем мин Җәй апаңнан бик күп сәлам,

Әйтмә мине — “тузгыган чәч, эскерт-салам”,

Исемнәрең күркәм синең үзең кебек,

Күзең — зәңгәр, чәчең — сары, минеке күк,

Толым-толым чәчләреңне мин сыпырдым,

Үз баламдай бик тә сине якын күрдем,

Килдем Җиргә, сулды синең чәчәкләрең,

Бу сагыштан яшьле булды бәбәкләрең,

Ул эшемә гафу сорыйм, и гүзәлем,

Үзем дә шул яңгыр сибеп яшь түгәмен;

Тумышымнан бай мин үзем һәм сагышлы,

Күңелем дә моңлы җырга һәм кавышты,

Торналарны озатам мин җил очкычта,

Суык булып төшәм җиргә иртә-кичтә,

Уңыш-байлык булып тулам амбарларга,

Көшел булып өеләм мин арбаларга,

Җәй буена “эт сугарып” йөргәннәргә

Суык өрәм, ирек бирмим һич көләргә!

Мин килгәндә Җәй апаң да монда иде,

Кимсетмә дип, сине — миңа сүзен диде,

Иртәгә ул мәктәпкә һәм барачак дип,

Озата кил, сөенечен сөйләрсең дип

Әйтте китте, калдырды да бу бүләкне!” —

Һәм Көз шунда бирде кызга зат күлмәкне.

Тукымасы сыек яшел зәңгәр иде,

Рәсемнәре чәчәк-чәчәк-чәчәк иде,

Ул чәчәкләр тибрәнәләр иде җилдә —

Күбәләкләр очып йөргән кебек гел дә.

Шунда Гөлнур чын күңелдән, аһ, сөенде

Һәм дә тагын боекты да ул көенде,

Сагыш басты каплап көзне тагын-тагын,

Моңнар тулды алып аның йөзе агын.

Шунда Гөлнур аңлап алды Көз сагышын,

Туктаткандай булды сүзе җил агышын,

Диде кызчык: “Сәламеңә рәхмәт, абый,

Төн булмаса, көн дә тумый, таң да атмый,

Көз килмәсә, кыш артыннан яз да керми,

Син килмәсәң, Көз абыем, кышлар җитеп,

Өлгермичә калыр иде кошлар китеп.

Чәчәкләр һәм агачлар да яшел килеш

Өшер иде салкын кышта тере килеш...

Көздә алар тыныч кына йоклап китә,

Сизми калып шулай алар кышны үтә,

Рәхмәт инде килүеңә, Көз абыем!..”

Һәм көз сөйде, диеп аңа: “И сабыем!

Күркәм йөзең бер кат мине сөендерде,

Назлы телең икенче кат үз иттерде!”

Көлештеләр, уйнадылар, сөйләделәр,

Кич җиткәнче шатлык белән коендылар,

Ә аннары саубуллашып таралдылар,

Икесе дә арып-талып йокладылар.

Төн үзенең йокы назын җәймә итте,

Тынлык белән күчеп кенә вакыт үтте.


Усаллык хакында
Бар иде шул бу урамда ике малай,

Усаллыкта-кирелектә йөртеп шулай —

Күңелләрен ябык итеп тәмам-тулай,

Уйларына яхшылык һич кертмәс иде.

Берсе аның — сары чәчле, шаян йөзле,

Икенчесе — кара чәчле, оста сүзле,

Берсе аның — нечкә, ябык, берсе — таза,

Икесе дә тирә-юньгә булды каза.

Кыяр-кишер, яшелчәне яраталар,

Түтәлләрне бүсеп-чәчеп тараталар,

Сындыралар агачларны, котырталар

Маэмайларны, сөяк диеп таш аталар.

Яшьләре дә бик күп булмас, тугыз тулар,

Төн йокламый бүре кебек алар улар,

Көз җиттеме, бакчаларга төшеп шулар

Бер корсакка тутырырга алма урлар.

Белеп алып бакча барын күрше йортта —

Алар кебек зыян салмас хәтта корт та —

Шул бакчадан алма ашау — ниятләре,

Бу кадәрле усал булмас ил ятлары!

Тынып йоклый иде бакча кара кичтә,

Аңа төште ике мордар, алар һич тә

Оят белми сындырдылар агачларны,

Өзеп-өзеп ботадылар алмаларны,

Түтәлләрне таптадылар һәм боздылар,

Койма аша сикергәндә егылдылар,

Борын ишеп, ыштаннарын да ерттылар,

Кесәләрдән алмаларын коя-коя

Качты алар, егылгалап оча-оча.


Көзге иртә хакында
Килде көне, кояш белән балкыды таң,

Алтын-сары яфрак янды, тибрәнде җан,

Көзге иртә — зәп-зәңгәр һәм күк гөмбәзе,

Һаваларда каурый болыт — кошлар эзе...

Үзе суык, үзе җылы, үзе моңлы

Көз иртәсе — тәрәзәдә кояш чыңы!

Торды Гөлнур, йөгереп чыкты бакчасына,

Күңел кошы матур көнгә хозурлана,

Күбәләктәй очып-очып китәр кебек,

Кояш нуры битләреннән алды үбеп.

Тик җәй түгел, нур булса да, көннәр — суык,

Калтыранып җилләр йөри яфрак куып.


Гөлнурның бакчаны күргәне
Гөлнурга да усал җилләр үтте тиеп,

Калтыранды тәне, китте җаны туңып,

Күрде шунда, хәйран итте: бакча яме —

Алмагачлар сынган-беткән һәм тапталган

Куаклар да ботакларын җиргә игән,

Түтәлләрне филме әллә йөреп изгән?

Көзге ямьнең кинәт шунда төсе сүнде

Һәм дә җилләр туктадылар, җиргә сеңде.

Ни харап эш — юньсезлекне кемнәр кылган?

Гөлнур күзен каплап-каплап яшьләр тулган,

Бу сабыйны кемнәр икән юатырлык

Сүзне әйтер, гамәл кылыр куанырлык?


Көз абыйсы пәйда булганы
Көз абыйсын уяттылар елап җилләр:

“Торчы,— диләр,— илне басты ят бер эшләр,

Гөлнур күзен яшьләр күмгән, кайгысы бар!”

Качып булмый бәлаләрдән, дөнья бу, тар!

Айнып китте Көз абыйсы бу сүзләрдән,

Тәмам качты тынычлыгы һәм йөзләрдән,

Атылып та бәрелеп ул бик ашыкты —

Колынамы хуҗасыннан әмер төште?

“Нәрсә булды?— дип борчылып, Көз абыйсы

Пәйда булды.— Күңелемнең син — кайгысы!

Кемнәр тиде, кимсеттеләр, и Гөлнурым?

Ник елыйсың, ник көлмисең, и күз нурым?

Бу дөньяның бер усалы хур иттеме,

Әллә инде салкын җилләр өшеттеме?

Юатырга, назлы гөлем, ниләр кылыйм?

Син елыйсың, синең белән мин дә елыйм!

Шат күңелгә нинди кара ук кадалган?

Кимсетүче кая китеп һәм югалган?

Җәрәхәтсез ничек итим күңелемне?

Ничек алыйм тартып синнән бу угыңны?”


Җилләрнең Көзгә хәлнең дөресен сөйләгәне
Исеп җилләр — болытларга бәрелделәр,

Елый-елый тамчылары коелдылар...

Әйләнгәләп-тузгып җилләр килде кабат,

Тирә-юньнән сораштырып сүзне кат-кат.

Сынган агач, ботакларны Көз барлады,

Харап булган түтәлләрне ул карады,

Тапталганны-изелгәнне һәм ул күрде,

Күз яшенең сәбәпләрен тәмам белде.

Сорап бакты төнге җилдән: “Бу мәхшәрне

Кем эшләде, хайваннармы, кешеләрме?

Хәзер аның исемен бел, миңа ата!”—

Һәм җилләрне уңга-сулга ул йөгертә.

Сорашырга белмәделәр кемнәрдән һәм

Егылдылар Көз алдына: “Ит,— дип,— мәрхәм?

Табалмадык бәйләнергә бер оятсыз

Кешене дә, без — мескеннәр, без — булдыксыз!”

Кабарынды Көз дә ачы камыр төсле,

Ачуыннан эче кайный, шардай күзе,

Чарасыздан яфрак коеп ул җикерде:

“Китерегез монда, кая, төнге җилне!”

Яшь җилкенчәк әйтә калды: “Төндә саклап

Йөргән җилләр килде инде каршыгызга!

Без төн буе йокламадык, эшне аклап

Әйтәлмибез, билгесез бу сәбәп безгә!

Картайган җил — тик менә шул Җик агайны

Уятмадык, ул барыбер йоклаганны

Төне буе, ялгышмыйча без белмибез,

Олыгайды, бетереште, һич сүкмәгез,

Гафу сорап аның өчен баш орабыз,

Без гаепле, кулыбызда юк чарабыз!”

Тыңлап торды Көз абыйсы ахмакларны,

Сәбәпсезгә бөкләп-кысып бармакларны,

Ни эшләргә белмичә ул калды уйга,

Хәзер ничек Гөлнурны да юатырга?

Ышаныч юк инде хәзер буш җилләргә,

Таянышып торсалар да һәм билләргә,

“Без — көчле” — дип мактанышып әйтсәләр дә,

Ант суларын кабат-кабат тотсалар да...

Болармы соң Көз саулыгын саклаучылар,

Болармы соң төн тынлыгын барлаучылар,

Болармы соң бәлаләрдән йолучылар?..

Көз тәмамын аптырашта калды инде!


Җик агай хакында
Тынып калды барлык дөнья хәсрәт йотып,

Оят булды җилләргә дә, җиргә ятып

Сыендылар, шым тордылар карар көтеп,

Болар хәлен күрсәтмәсен Ходам инде!

Гөлнурның да күзләрендә яшь кипмәде,

Үксеп-үксеп нәни кызчык елый иде,

Ә Җик агай тыныч кына йоклый иде,

Ятак җире — каен агач тик түзмәде,

Сыгылды да селкенгәләп-тибрәп куйды.

Яткан җирдән Җик агай тиз егылып төште,

Аптыраштан күзен ачып, битен уды,

Иләс-миләс уңга-сулга күчте-исте

Һәм тынлыкны шәйләү белән шым да булды,

Күңелләрен имеш-мимеш уй бутады.

Бу тынлыктан тынычлыгы качты картның,

Ишетмәде һәм тавышын очар кошның,

Сәбәпләрне аңлар булып караса да,

Тавыш биреп, аваз салып маташса да —

Һич якында, һич еракта юк кем-нәрсә,

Адашкалап хет бер маэмай аваз салса —

Ышанырлык булыр иде, җан әсәре

Калган диеп бу дөньяда, кешеләре.

Тынып торган бу җиһанның кылын тартып

Ишетелде үксү тавышы, калтыратып

Коелышты бөреләрнең кочагыннан

Чык тамчысы, хәсрәтләре авырайган.

Елады кош, сыктады төн, үкси бар да...

“Ни булды?”— дип шаша калды Җик агай да,

Уңга чапты, сулга исте, бөтерелде,

Һаман иске урынына ул төртелде,

Тагын тынып, дөньяга сак колак куйды,

Күңелләрен борчу-хәсрәт аһы уйды.

Бу нәрсә соң — аңламады Җик агай һәм

Аңлатмады аңа берәү салып илһам,

Борчу уты көйдерде бу ак сакалны,

Хәсрәт аһы куды баштан саф акылны,

Көлде газап, елады күк, бетте бар дәрт,

Эче-тышы кайгы белән тулды бу карт,

Ефәк төсле сакал-чәче чияләнде,

Шомырт кара күзләре дә миләшләнде,

Таза тәне калды шунда бер сөяккә,

Көләч йөзе сулды, булды бер көянтә,

Инде бетеп, юкка чыгар чагы җитте,

Үлем шаһы якасыннан килеп тотты.

Кеше түгел, җилләр сүнә кайгылардан,

Ачы хәсрәт — яман үткен чалгылардан,

Күпме гомер киселә шуның барлыгыннан,

Хисаплар юк күңелләрнең тарлыгыннан.

Бу дөньяга шатлык-бәхет өчен килеп,

Бер-бер артлы кайгы-хәсрәт кенә күреп,

Сәгадәтнең капкасына җитәлмичә

Һәм китәбез — хыялны эш итәлмичә!


Җик агайның тозакка төшкәне

Шулай хәлсез яткан чакта Җик агайны

Килеп тотты, корып калын нык тозакны

Бер үрмәкүч, үзе — кара, кот очарлык,

Ятьмәсенең һәрбер җебе бау ишәрлек.

Сакалыннан-мыегыннан бәйләде ул,

Җик агайны бер дә җәлләп тормады шул,

Бәйле аяк, бәйле бәдән, бәйләнгән кул —

Күрде җил дә, уянуга, тапмады юл

Бу тозактан качар өчен, булды ул хур,

Чал башыннан акыллары китте шул, күр!

Тарткалашып карады ул, күтәрелеп,

Һәм дә хәлсез егылды ул нык уралып,

Инде кемнәр коткарырлар аны күреп,

Бу кадәрле оятлы хәл булмас инде.

Менә чыкты үрмәкүч тә оясыннан

Каһкаһалап көлеп, гүя бу эшеннән

Сөенде ул, арлы-бирле чапты-йөрде,

Бушамасын диеп бавын кыса бирде.

Көчен җыеп Җик агай һәм аңа бакты,

Күзләреннән чишмә судай яшьләр акты,

Шунда күрде бу җирбитнең кыяфәтен,

Фил борынын, мунча ташы күк тешләрен,

Ул күзләре гүя зур-зур тәгәрмәчләр

Уңга-сулга әйләнәләр, йөренәләр,

Ул колагы — энә күзе төсле генә

Һәм дә шуңа эленгәндер алка менә!

Чебен-черки баш сөяген бергә җыеп

Муенына таккан, каһәр, муенса дип,

Мылтыгы да бар шул аның бер кулында,

Шарт-шорт ата, кылычы да кынысында

Чаж-чож килеп биеп тора ут чыгарып,

Теш-тырнагын кайрап ала чакма чагып,

Аяк-ботлар — симез юан баганадыр,

Кәкерәеп-бөкерәеп биешәдер,

Ни маңгае, ни кашы юк бу юньсезнең,

Әмма корсак — тау кадәрле иләмсезнең...

Төнлә түгел, көндез күрсәң — котың очар,

Тәнеңдә — җан, башыңда аң тормас, качар.

Ничек итеп бу каһәрдән котыласың?

Ничек итеп мескен тәндә җан тотасың?

Күз яшеңә күнәрме соң мескен кабих?

Үтенечне тотармы соң белмәс тәсбих?

Бу хәленнән оят тотып Җик агай һәм

Сорады ул бер Ходадан дип: “Миһербан

Итче миңа, коткар шушы кабих колдан,

Җаным китсен ичмасам саф Газраилдән!

Бу тозакта яткырганчы, үтергәнче —

Тәмуг утта янулары меңнәр яхшы!”

Элек иде курку белмәс баһадир ул,

Хәзер инде бер мескенгә булды бу кол,

Шушы хәлдә һич чарасыз калды агай

Һәм дә күрде: бер кырмыска килә болай —

Утын кисеп, утын ташу һөнәрендә

Үз алдына тормыш көтә көн дә, төн дә,

Хәвефләргә-хәтәрләргә исе китми,

Яхшылыкны чит-ят кемнән өмет итми

Яши иде бу кырмыска — бик тырыш зат,

Үз көченә ышанганга җикми ул ат.

Аркасына аскан иде эш балтасын,

Төенчеккә тоткан иде аш-боткасын,

Кыяфәте һаман шул ук ничә еллар,

Шулай йөреп уза иде ничә юллар,

Утын кисеп, утын ватып йөк итә һәм,

Җилкәсенә салып аны китә дә һәм

Шәһәренә илтеп-килеп сату итә,

Акчасына ялгыз көнен бөтәү итә.

Юк бер эше аның байда, ни ярлыда,

Килеп аңа егылмыйлар зарлылар да,

Ни дусты да ни дошманы, бел, юк иде,

Зур эшләрне кылу өчен көч түкмәде,

Кырмыскалык шәһәрендә тору йорты

Бер алачык кебек кенә иде инде.


Кырмысканың Җик агайны коткарганы
Әкиятче, өтер куеп туктама син,

Ашыгып һәм сүз ахырын төйнәмә син,

Бәян итеп сөйләп кенә хак сүзеңне,

Илһам кошым, яшь каплады кара күзне...

Хәбәрләрең йоклар җанны кузгатсыннар,

Наз тавыштан барча кем бар — уянсыннар!

Диде рави
, сүзенә мин колак куйдым,

Бәйнә-бәйнә сөйләгәнен язып куйдым,

Каләм сынып, карам гына түгелмәсен,

Язу төшкән кәгазьләрне ут телмәсен!

Диде рави: — Бара иде үз юлыннан

Бу кырмыска, гадәтенчә үз эченнән

Моңлы гына көен көйләп, уен уйлап,

Ялгызлыкта яшәвенең җөен җөйләп,

Шул вакытта Җик агайның хәлен күрде,

Үз алдына йөрәккәе теткәләнде.

Кеше хәлен кеше генә белмәс иде,

Мескен хәлен мескен генә аңлар инде!

Шунда күрде чарлагында үрмәкүчне,

Кайрый иде теге пычак һәм кылычны,

Шөкәтсез бер җырын җырлый иде үзе,

Утлы күмер кебек кызыл ике күзе,

Максатлары яман аның: каннар кою,

Җик агайны харап итеп тамак тую.

Моның хәлен аңлап алды кырмыскабыз,

Күрә: эшен кылып булмас һич балтасыз,

Җилкәсеннән төшерә дә, бер җилкенеп,

Тотына ул чапкаларга нык селтәнеп.

Тозак бавы чапкан саен шырт өзелә,

Котылалмый Җик агай тик, өзгәләнә,

Ничек кирәк шулай шашып тартыла ул,

Чияләнгән бауны кабат чиялтә ул...

Шактый гына газап чиккәч һәм шул вакыт

Тотынмасмы шалтырарга шакылт-шакылт

Һәр тарафта кыңгырау һәм чаң тавышы,

Тукмак башын кыйный шунда тукмак башы.

Бу шалтырау тиз күтәрде үрмәкүчне,

Бер аптырап, аңламыйча торды эшне,

Күреп алды кырмысканың ни кылганын,

Котылам дип Җик агайның омтылганын;

Кылыч айкап, мылтык атып шашып купты:

“Нишләвең бу, малай?!.”— диеп алды котны,

Җан үкереп, болгап кулда ятьмә бавын,

Чабып килде ишәр булып ташны-тавын.

Кырмыска да кылыр эштән туктап калды,

Җик агай да чарасыздан җансыз калды,

Кара шайтан үз кулында көчне күреп,

Каһкаһалап, шашып-үкреп, ярсып көлеп:

“Ахмак малай, менә килде соңгы көнең!”—

Диеп, мескен кырмысканың алды өнен;

Ятьмә бавын кырмыскага атып салды:

“Синме инде минем белән көч сынашыр?

Һәм минме соң синең белән мал бүлешер?!.

Ашар ашым алу икән исәпләрең —

Хәзер сине токмач итеп кисәкләрем!” —

Диеп сөйләп, кылыч айкап гайрәт итте,

Бетте егет, кырмысканың көне китте.

Орышыйм дип балта селтәп караса да,

Сугыш өчен кулда кылыч уйнаса да,

Тик осталык юк иде шул моның бер дә,

Кылыч тигәч, балтасы да төште җиргә.

Үрмәкүчнең бавы чолгап алды аны

Һәм мылтыгы төбәп тотты маңгаены,

Изге уйда иде башлап кылган эше,

Хәзер үзен коткарырмы килеп берсе?

Бу табыштан үрмәкүч һәм бик сөенде,

Ә Җик агай, эш уңмагач, нык көенде,

Тарткалады, талпынды да бөтерелде,

Ни хикмәттер — бәйләп торган бау өзелде.

Ычкынуга Җик агабыз тоткынлыктан,

Баш-күз күрми очып китте бу шатлыктан,

Үзен-үзе белештерми качты күп җир,

Әйләнгәләп-тулгангалап йөрде бу җил

Һәм белмичә килеп керде ул бакчага,

Карап калды хәйран калып барча аңа,

Һәм дә килеп егылды ул Көз шаһына,

Аптырады һәркем аның аһ-ваһына.

Елар җирдән Гөлнур шунда туктап калды,

Ни көләргә, ни дәшәргә беләлмәде,

Көз абыйсы диде шул чак, моны күреп,

Мескен Җикнең яман хәлен ачык сизеп:

“Су бирегез, эчсен бераз, хәле кайтсын,

Урык-сурык килгән җаны тынлык тапсын!”

Көз шаһының әмерен тиз үтәделәр,

Йөрәк маен суытырга су бирделәр.

Бераз тыны кайткач, шаһы: “Сөйлә! — диде,

Хәзер менә синең сүзне тыңлыйк инде!”

Җик агай да эшне сөйләп, ваклап бирде,

Ачу белән Көз шаһы да әмер бирде:

“Барып, җилләр, табыгыз ул үрмәкүчне,

Күрсәтегез аларга сез безнең көчне,

Кайтарыгыз ул мәлгуньнән булган үчне,

Кем кемлеген менә хәзер белсен инде!”

Егет-җилән тиз кузгалып очып китте,

Үрмәкүчнең ау ятьмәсен өзеп тетте,

Үзен бауга эләктереп алып килде,

Тез чүктереп, башын, кабих, җиргә орды.

Үләр хәлдә калган батыр кырмысканы

Алып-чөеп җырладылар дан дастаны!

Хөкем йөртте шаһин-шаһ Көз шунда сүзләп,

Кыяфәтен үрмәкүчнең күреп-күзләп,

Диде шаһи: “Мин боерам, бу көннән соң
Үрмәкүчнең көздә эше булмасын уң!

Җилләр, аны тынган җирдән кубаргалап,

Гел очыртып йөрегез сез илем буйлап;

Арсын-талсын, җиргә аны төшермәгез,

Почмак тапса, оясын да кордырмагыз!

Җәй буена җыйган мае тәмам бетсен,

Ачка калып, тәне-җаны көйсен, кипсен,

Хәлдән тайгач, суык яңгыр, кар башлангач,

Калсын алар кыр эчендә шыр ялангач,

Һәр көз килгәч, шулай аны җәберләгез

Һәм хәзер үк күз алдымнан җибәрегез!”

Җилләр Көзнең бу әмерен тиз үтәде,

Тибеп-чөеп аны күккә һәм күтәрде,

Шуннан бирле үрмәкүчле пәрәвезләр

Көз буенча тынгы тапмый оча, диләр;

Бер кара җан кылган өчен яман эшне,

Бөтен ыру михнәт чигә кысып тешне!

Диде һәм шаһ: “Игелекле кырмысканы

Бүләклимен, сораганы, ни теләге?”

“Юк-юк!”— диеп баш тартса да бу кырмыска,

Тыңламады Көз шаһы һәм бер ил-йортка

Хуҗа итеп аны куйды, ул шаһ булды,

Бәхет белән, шатлык белән иле тулды.

Җилләргә дә һәм әйтте Көз: “Тыңлагыз,— дип,—

Канат бирәм кырмыскага, алсын киеп,

Көз җиткәндә алар шулай канатлансын,

Җил иркендә очып-уйнап һәм куансын!”

Туры йөртеп сүзне, хөкем итте бу шаһ,

Кыек уйда булган һәркем калды аһ-ваһ!


Җик агайның төнге хәлне сөйләгәне
Бу эш беткәч бакты шаһы Җик агайга,

Сүзсез генә тынып торды, батып уйга,

Һәм сорады, беләме ул бакча хәлен,

Кемнәр шулай бетергәнне дөнья ямен,

Кемнәр шулай кимсеткәнне һәм Гөлнурны,

Арадан, дип, табалмыймын бер батырны!

“Бар ышаныч синдә генә, башкада юк!

Һичкем белми, ялкаулардан тамагым тук,

Йөдәтмә син, әйт турысын, әгәр белсәң,

Ялган сөйләр булсаң, сиңа бетәчәк сан!”

Форсат табып һәм Җик шунда сүзгә керде,

Ашыкмады, тәкать белән башын орды:

“И шаһым,— дип сөйләп китте,— коткаручым,

Син — бәхетем һәм син минем куанычым!

Хак әйтәсең, сүзең туры, дөресе шул,

Синең алда зур бурычлы затың мин, кол...

Кичә кичен урын табып бу бакчада

Куакларга уралдым да мин мунчала,

Йоклаганмын үз-үземне белештерми,

Уем уйлыйм: “Ялкаулыгым кем дә күрми!”

Шулай тынып шактый гомер узган бугай,

Белештермим һич үземне, нидән болай

Китереп үк өсләремә кемдер басты,

Күз алдымда ут күренеп, йокым качты...

Белештерми әче итеп бер сызгырдым,

Сузып-сузып җан көчемә бер кычкырдым,

Качты алар алмаларын коя-коя,

Бер-берсеннән өркеп-куркып, куа-куа...

Мин үчләшеп бардым һаман артларыннан,

Әмма качып котылдылар кулларымнан,

Ә соңыннан озак йөрдем тынгы тапмый,

Күз йомыла, әмма җанны йокы алмый,

Таң атканда гына урын күреп оеп,

Йоклаганмын дөнья эшен тәмам куеп!”

Һәм Көз бүлде аның тәмләп сөйләгәнен:

“Белмәдеңме каракларның кем икәнен?”

Җик акланды: “Белмәдем шул, әйтә алмыйм,

Исемнәрен анык кына атый алмыйм,

Әмма беләм кайда кереп качканнарын,

Кайсы йортта ничек яшәп торганнарын!”

Һәм Җик агай барсын шунда алып китте,

Йортларын һәм капкаларын да күрсәтте,

Сакчы җилләр шунда сакта торып калды,

Башкалары бакчага дип кире барды.

Анда Гөлнур күптән инде эшли иде,

Сынган ботак-куакларны бәйли инде,

Күзендәге яше күптән тынып кипте,

Йөзләренә хезмәт дәрте балкыш сипте.

Хәлне күреп барсы бердәй тынычланды,

Елмаешып эчкә җыйды куанычны!


Каракларның яман хәле хакында
Менә инде сәгать төшлек вакыт булды,

Иренеп һәм тартынгалап ялкау торды.

Теге мордар малайлар да уяндылар,

Сузылгалап урыннардан кузгалдылар,

Берсе иде сары башлы — Максим атлы,

Ә карасы — Сарымсак ич, таза битле;

Икесе дә итагатьсез, тәрбиясез,

Усаллыкта һәм тиңдәшсез, һәм хисапсыз.

Менә Максим, чыгып басты да урамга,

Таш ыргытты, килеп тиде ул ырамга,

Челпәрәмә килде тәрәз пыяласы,

Моңа каршы, белмим, нәрсә һәм кыласы?

Ахмаклыкның чиге булмас бу дөньяда,

Каеш кына сабак бирмәс хулиганга.

Сарымсакка нәрсә җитми диген инде,

Кемнән аңа бу яшендә зыян тиде?

Рогаткасын тотып чыккан ул урамга,—

“Кәҗәмөгез” диләр аны безнең якта,—

Күзен кысып, чалыш басып төбәде дә,

Усал җанын тантанага көйләде дә

Сипте генә таш ядрәләр уңга-сулга,

Бу ахмакны кемнәр алыр икән кулга?

Зыян салып көн дә шулай җәфалый ул

Җан иясен һәм җансызын; хафалы бул

Мондый малай очрый калса һәм юлыңда,

Укытырлык чара булмас һәм кулыңда,

Рәнҗетмичә калмас алар кечеләрне,

Качып китәр — күрсә алар көчлеләрне,

Ышаныч юк мондыйларның һичберсендә,

Андыйлардан җан чиркана һәм көрсенә.

Җилләрнең дә күптән килде ачулары,

Уңга-сулга йөреп алар һәм улады,

Этте куып тегеләрне, якалады,

Төртеп-төртеп тузаннарын каккалады,

Тик көчләре җитмәде бу малайларга,

Чөнки алар тизрәк качты өйләренә,

Җилләр китми саклап йөрде чыксалар дип,

Сабак биреп укытырга җайлашып бик,

Әмма болар баш тыкмады өйләреннән,

Рәхим-шәфкать көтмә, диеп, бу җилләрдән!


Көзнең китүе хакында
Үтте көннәр, китте көзнең соңгы ае,

Кышның килер чагы җитте, явып кары...

Чарасыздан көзге җилләр китте илдән,

Кыш бураны котырынды уңнан-сулдан,

Шәрә калган кыр-болыннар ак тун киде,

Урман-таулар, авыл-шәһәр ап-ак инде.

Күңелләрне тынлык басты, канәгатьлек,

Җылы йортка тулды барча бәрәкәтлек,

Хуш инде, Көз, син кайтырга ерак әле,

Гөлнур, сөртче күзләреңне, яле-яле!

Хушлашмыйча калдым, димә, Көз абыең
Кайтыр әле бәхет белән тагын-тагын,

Куяр әле өстәлгә күп нигъмәтләрен,

Күрсәтер ул тырышларга хөрмәтләрен,

Ә хәзергә: “Сау бул!”— дия сүзеңне әйт,

Ишетер ул, еракта ук түгелдер, шәт!

Хуш инде, хуш, сау бул, көзем, кышым килде,

Кышкы хәлне, дуслар, сезгә сөйлим инде.



Өченче бүлем


Кышның килүе хакында

Килде кыш уйнатып ак буран атын,

Җәйде илгә тынлык һәм дә ак канатын,

Бизәлде көн энҗе карлар яктысына,

Хозурлыктан бар күңелдә шатлык кына.

Иркенәеп киткән кебек булды җиһан,

Сафланды күк һәм дә җирләр, аклык — иман,

Көләчләнде, бүрек кигәч, агач өйләр,

Авылларда һәр көн хәзер өмә-туйлар.

Җәйге эссе, көзге яңгыр искә төшми,

Күңел әле, ялкынсынып, язга дәшми,

Һәрбер өйдә тиздән менә бәйрәм булыр,

Бүлмәләрне бизәп түрдә чыршы торыр,

Бүләкләрен өләшеп ул сөендерер —

Балаларның Кыш бабасы килер инде!


Балаларның кышкы уены
Сөенде һәр урам һәм тау ап-ак булып,

Чана-чаңгы шудылар бар бала тулып,

Куышып һәм көлешеп, һәм егылгалап,

Бик шәп иде кыш ясаган тау шугалак.

Килде Гөлнур чана тартып тау шуарга,

Ләйлә белән икәү алар һәм уйнарга,

Дусты белән яшькә дә бер иде бугай,

Күркәмлектә-чибәрлектә бердәй шулай.

Зәңгәр тунын кигән иде Ләйлә кызчык,

Ак туныннан иде Гөлнур — йомшак кошчык,

Киенгәннәр икесе дә энә-җептән,

Гүя песнәк аерылмас бу чыпчыктан.

Күзкәйләре Ләйләнеке — шомырт кара,

Ак кар кунып бизәкләнгән чәче кара,

Дуслаштылар Гөлнур белән инде күптән,

Кимсетмәде алар берсе берсен юктан.

Төсләр төрле булса да бу ике кызның,

Бертуганнар кебек белде күреп һәркем,

Башкаларга кушылдылар алар икәү,

Уйнадылар кычкырышып бар да дәррәү,

Шатлыкларын бозмады һич килеп берәү,

Бу кадәрле куанычлар булмас инде!


Гөлнур белән Ләйләнең Кар бабай ясаганы
Күбәләктәй ак кар яуды көнне бизәп,

Җылынгандай булды һава, бераз изрәп...

Тәгәрәтте балалар ак йомшак карны,

Ясарга дип Гөлнур-Ләйлә Кар бабайны.

Әзер булды кардан йомгак — Ләйләнеке,

Кечкенәрәк булды әмма Гөлнурныкы,

Кар йомарын куя-куя бер-берсенә —

Ясадылар Кар бабайны, һай күр генә!

Кидерделәр башына бер иске чиләк,

“Кар көрә!”— дип тоттырдылар аңа көрәк,

Күзләренә ике кара күмер куеп,

Кызыл кишер табып шунда — борын борып,

Ясадылар Кар бабайны күңел куеп,

Сөенеште хәтта зурлар моны күреп,

Әйлән-бәйлән уйнадылар кызлар шунда:

“Кар бабабыз, килә күр,— дип,— чыршы-туйга!”—

Көлештеләр, җырладылар, биеделәр,

Бу көннәре бик бәхетле көн иделәр.

Балаларның кылануын менә шулай

Бик канәгать карап торды һәм Кар бабай,

Үзе хәтта болар белән биер булды,

Күкрәгенә шатлык белән бәхет тулды.

Уйнап-җырлап кызлар һаман да әйләнде,

Кар бабайның күзе-күзгә үк бәйләнде,

Шунда чыкты урамга ул, теге, икәү —

Сарымсак һәм Максим мордар, тешсез игәү;

Карап торды болар көлеп сөенечтә,

Уйлап алар кылырга эш көенечкә.

Максим килеп, буе җитеп, талап-борып

Алды тартып кишерне дә: “Шәп,— дип,— борын!”

Кар бабайның китте кәеф, бу нәрсә бу —

Оят белми ничек борын кимерә бу?

Сарымсак та калмады һич карап читтә,

Килеп, Бабай корсагына тибә-төртә

Үк башлады, куркытып һәм кызчыкларны,

Нишләүләре, кара, котсыз ахмакларны!

Ишә-ишә җимерделәр Кар бабайны,

Эш булды бу котыртырлык Кыш бабайны.

Еладылар ике кызчык сулык-сулык,

Көлде теге ике мордар кубып-кубып,

Шундый матур кышкы көннең ямен бозып,

Усаллыкта бер-берсеннән узып-тузып.

Килмәс иде микән синең ачуың да,

Карап ничек торыр иде кеше моңа?

Колакларын тартып әмма ачуланыр

Юк бер өлкән, кемнәр килеп үчне алыр?

Ә малайлар батыраеп күкрәк какты,

Булдырдылар, ә кызларның яше акты.


Акбай хакында
Яши иде бу урамда бер яхшы эт,

Исеме дә, җисеме дә тәүфыйклы бит;

Акбай атлы иде аның кушаматы,

Кыяфәтне өркетерлек бар гайрәте.

Шунда Акбай чыккан иде: “Урам йөреп

Керим әле, дус-ишләрне һәм дә күреп,

Кайсы ничек яши икән карлы кышта?

Җылы түгел, салкын булыр өнсез, тышта;

Белмәссең шул, бәлки кемгә ярдәм кирәк,

Бәлки кеше куркыткалап йөри өрәк?” —

Диеп шулай үз алдына уйлангалап,

Урамга да чыкты Акбай уйналгалап.

Шунда күрде ике кызның елаганын,

Күкрәк сугып ике малай лаф органын,

Аптырап ул башта карап кына торды,

Ә аннары усал итеп ырлап өрде.

Исләренә килмәделәр тик малайлар,

Игътибарсыз калдырдылар хәтта кызлар,

Тагын бераз торды Акбай аңламыйча,

Ни өрергә, ни китәргә дип белмичә,

Ә аннары күрде эшнең асыл төшен,

Ырылдап ул ыржайтты нык азау тешен,

Качты куркак — итек салып аягыннан,

Моны күреп Сарымсакның кот алынды,

Керер урын табалмыйча аптырады.

Өрде Акбай тавышын нык яңгыратып,

Качты малай — табанны шәп ялтыратып,

Тантанага күчте елап торган кызлар,

Инде кибеп ялтырады яшьле күзләр,

Сөенде кар, сөенде күк һәм дә җиһан,

Күңелләрне мамык кебек төрде илһам.

Ясадылар кызлар яңа Кар бабайны,

Чакырдылар уйнарга дип һәм Акбайны,

Маэмае да тәгәрәтте кар йомгакны,

Ләйлә тагын ясады зур кар йомгакны,

Гөлнур яреп тәгәрәтте кар йомгакны —

Шундый күркәм уеннары, ай-һай инде!

Алар шулай шаярдылар шактый озак,

Ак кар кебек күңелләре булдылар пакь,

Теге ике ахмак малай качып ятты,

Мескеннәрнең аяк-куллар боздай катты,

Чыгар иде алар качкан урыннардан,

Шүрлиләр шул сакта торган ул Акбайдан,

Шулай инде, тәртипсезнең хәле яман,

Таяк төшә башларына һаман-һаман!


Кызлар киткәч, Сарымсак һәм


Максимның этлеге хакында

Менә инде кызларга һәм бу уенның
Кызы да бетте бугай, тау шууның
Күңеллеге кайтты кабат исләренә,

Йөгерделәр шунда таба барсы бергә.

Акбай чапты өреп алдан һәм дә уйнап,

Кызлар белән чана шуу уен уйлап.

Тау сыртында балалар да бик күп иде,

Шау-гөр килә алар, гүя сабан туе,

Берсе төшә чаңгы белән җилдән җитез,

Икенчесе чана белән шуа бик тиз,

Кайсылары күмәкләшеп бишәү шуа,

Кайсы чаба артларыннан куа-куа,

Кемнәредер егылалар шуган җирдән,

Кайсы баткан ап-ак карга инде билдән,

Тәгәрәшеп шук малайлар әүмәкләшә,

Елаклары әнкәләргә әләкләшә,

Кайсы чаба өенә дип, тәмам туңып,

Кайсы чыга тауга таба коймак тотып,

Бу балалар нәрсә генә кыланмыйлар,

Нинди генә уеннарны уйнамыйлар.

Гөлнур белән Ләйлә, Акбай шушы тауга

Йөгерделәр, кушылдылар бу шау-шуга,

Тәмамысы онытып һәм бар дөньяны,

Уйнадылар таудан куып чаналарны.

Болар киткәч, Максим белән Сарымсак та

Калмас булды качып ятып тын аулакта,

Чыгып алар гайрәт орды үз алдына,

Яман уйны куеп кына үз алдына,

Максатлары тагын булды үчекләшү,

Уен белгән балалардан һәм читләшү,

Болар тагын ватып куйды Кар бабайны,

Эзләп кара алар кебек башы сайны!

Тәмам кыргый хәлгә килеп ике тукмак,

Төйде карны аяклары тукмап-тукмап.

Ай-һай яман, ай-йай бозык бу малайлар,

Акылсызлар, шалтыравык бу калайлар,

Барлык яман максатларын җитү иткәч,

Сөенеште болар хәзер — ахыр җиткәч.

Гүя белеп икесен бер хуҗа кебек,

Киерелеп кукырайды, койма менеп

Кикрикләрен киерделәр ике әтәч,

Кулларына алып болар таяк-тәпәч:

“Без — көчле!”— дип шәрран ярып кычкырдылар,

Ике ахмак акыллардан ычкындылар.

Күркәм бала сөенгәндә яхшы эштән,

Ә ахмаклар куанырлар яман белән,

Бер батырлык кылса куркак — дөнья куба,

Чын баһадир батырлыкта ямен таба!


Нәсыйхәт
Үрнәк итмә ахмакларның яман эшен,

Калҗа диеп һәм кимермә агач түшен.

Оятлының оялуда хәле күркәм,

Яманнардан йөзеңне ал һәм дә чиркан.

Булсын дисәң кәефең көр, күңелең хөр —

Фигылеңдә итагатьлек чәчеп үстер!


Кышкы төн җитү хакында
Томаланып, сеңеп кенә ап-ак карга

Төн дә ятты сузылып һәм урман-кырга,

Тәмам туймас булып уен уйнаганда

Тукталып бар балалар да айрылганда

Җылы йортлар тәрәзәдән нур чәчкәнен

Күрделәр һәм йөгерделәр, өйләреннән

Чыгып дәшеп керткәнче дип әниләре,

Кара, ничек итагатьле һәм үзләре!

Сөенмичә калмас моңа әткәләре,

Хәерле төн җиргә хәзер иңсен инде!


Кар бабайлар хакында
Саташты төн, күченде кар, буран булды,

Бөтерелеп-бөтерелеп җиргә тулды,

Үзгәргәндәй иде хәзер кыш асылы,

Күтәрелеп һәм дә төшеп кар агылды,

Көндез Гөлнур белән Ләйлә уйнаган җир

Өстендә күп бөтерелеп йөренде җил.

Укмашты кар, камашты күз, төн чайкалды

Һәм кинәттән бөтен дөнья тынып калды,

Күтәрелде җир өстеннән кар кабарып,

Һич юк җирдән Кар бабайлар хасил булып.

Улады төн, терелде бу җансыз җиһан,

Хәрәкәткә килде кардан хасил булган

Шул бабайлар — тере булып аяк куллар,

Могҗизага юктыр, димә, килер юллар.

Бер-берсенең караштылар ак йөзенә,

Берсе — озын, икенчесе — чакка кыска,

Буй-бәдәннәр хәрәкәткә сабыр иде,

Йөрешләре ничек кирәк авыр иде,

Борыннары икесенең кызыл кишер,

Кара күзләр инде хәзер утлы күмер,

Себеркене тоткан алар икесе дә,

Мондый хәлне күрмәгәндер бер кеше дә.

Әйтте болар: “Яманнарны эзләп табыйк,

Йөрәкләрен алып, хәзер курку салыйк,

Йөрмәсеннәр бу дөньяга зыян кылып,

Тормасыннар кешеләргә каза булып!”

Китте болар әвеш-тәвеш алга атлап,

Филләр кебек гәүдә белән карны таптап,

Кем очраса, һушы китеп калыр иде,

Әл дә яхшы, кеше йөрми төнлә инде!

Менә җитте алар Максим торган йортка,

Шакыдылар тәрәзәсен: “Чык,— дип,— тышка!”

Теге, мескен, уянды да күреп алды,

Коты очып, шушы мәлдә телсез калды.

Аңламады кемнәр болай шаяртканын,

Белеп калды: ничек була кот чыкканың!

Шуа-шуа юрганыннан, кереп качты

Караваты астына ул, яше акты,

Кемнән ярдәм сорарга тел ачалмады,

Батыр булып үз алдына очынмады.

Инде күр син көндез батыр бу малайны,

Сабыйларны кимсетеп гел елатканны —

Хәзер үзе көлке хәлдә, оят, бакчы,

Әле ярый караваты булган сакчы,

Югыйсә, күр, тәмам бетәр иде үзе,

Акаеп һәм чыгар иде ике күзе.

Шулай шактый калтыранып ятты малай,

Үз алдына дия-дия: “Әл-лә, вай-вай!”

Бераз тынгач тәрәз кагу галәмәте,

Йөрәге дә тынычланды, килеп дәрте —

Бакты карап: “Кемнәр анда?”— диеп улап,

Шунда гына куйды, мескен, җиңел сулап,

Томаланган күзләрендә яше кипте,

Саташам дип йөрәген дә тыныч итте,

Тик ялгышты, төш-саташу түгел иде,

Гөнаһына җавап бирер сәгать килде.

Балкытып ут — кайнар күмер кызыл күзен,

Тәрәзәдән кемдер багып эзли үзен:

“Кая,— ди ул,— Максим атлы ахмак малай?

Нигә качты әле хәзер куркып болай?

Ник, батырлык юкмы әллә йөрәгендә?

Баһадирдай иде үзе — кимсеткәндә!

Әй син, малай, кая качтың, чык бирегә,

Килдем менә сине диеп мин күрергә!

Көндез ватып елаткан Кар бабаң булам,

Кая кереп югалдың син, әй огылан?

Ничек минем борынны да кимергәнең,

Таптап тәнне, изеп-сытып сикергәнең
Исеңдәме, куркак малай? Чык бирегә,

Күп сорамам тәрәзәңнән дә керергә!”

Моны шунда ишетте дә Максим куркак,

Базга төшеп качар булды, башын бөркәп,

Ни кылырга, ни эшләргә белмәде ул,

Бәлаләрдән котылырга тапмады юл...

Шуннан җаны айнып киткән кебек булды,

Күзләренә эссе-суык яшьләр тулды:

“И бабайлар, гафу итә күрегезче,

Башка алай эшләмәм дип сүз биримче?!.”—

Дия-дия гафу сорап ул елады,

Кат-кат әйтеп хөрмәт сүзен телгә алды.

Моны тыңлап бабайлар да тынычланды,

Максим да шәп кенә шулай сабакланды,

“Ярар!” — диеп ике Бабай моннан китте,

Китүләре малайны да җанлы итте.

Сикереп үк торды Максим качкан җирдән,

Тәрәзәне каплап куйды пәрдә белән,

Тик йокысы инде аның качкан иде,

Төн буена бар гөнаһын искә алды,

Шабыр тиргә батты аның маңгайлары,

Әлҗе-мөлҗе килә торды күз аллары,

Иртән генә тынычланып йоклап китте,

Йоклый торгач — инде көннең төше җитте.

Уянып ул уйлап ятты: “Төш күрдемме,

Әллә өнме? Белдемме соң мин үземне?

Әниләр дә ишетсәләр, орышсалар,

Ник кенә бер сүз әйтмиләр һәм какмыйлар?

Әллә инде һичбер нәрсә дә белмиләр?

Әл дә яхшы — һичбер гаеп тә сизмиләр!

Шулай шактый ятты малай тора алмый,

Калтырый тән, калтырый җан — туктый алмый,

Айнып бераз, Максим бакты тәрәзәгә,

Үзе курка — күрә калса бер күләгә.

Ә урамда йомшак ак кар ява иде

Һәм дә басып ике Бабай тора иде,

Уйный иде Гөлнур белән Ләйлә шунда —

Шатлыкларны җаннарына җыеп кына!


Сарымсак хакында
Максимнан соң киткән иде Кар бабайлар

Сарымсакны күрер өчен эзләп юллар

Һәм шулай ук тәрәзәсен эзләп табып,

Шакылдатып, дөбер-шатыр сугып-кагып

Уятмакчы булсалар да Сарымсакны —

Камыр кебек кабарынган бу корсакны,

Максатлары җитмәде һич килеп уңга,

Йоклый малай, аяк-кулы уңда-сулда.

Морҗалары ишелсә дә уянмый бу,

Уятсаң да шәп йокыны һич бүлми бу.

Шул хәлдә ул читкә таба тартылмады:

“Йөрмәгез!”— дип йокы ара кул селтәде,

Аптырады Кар бабайлар моны күреп:

“Уянмый бу хәтта торсаң шәп үкереп!” —

Диеп алар бер-берсенә карап торды,

Аякларын китәр якка таба борды.

Тик могҗиза болай җиңел бетмәде бит,

Ахмакларның кызарырга тиештер бит!

Китсәләр дә Кар бабайлар тәрәзәдән,

Китмәделәр алар малай хәтереннән,

Төне буе саташып ул төшләр күрде:

Түше белән кара җирдән шуып йөрде,

Менә килеп чыкты күп-күп Кар бабайлар,

Колагыннан, чәчләреннән дә йолкалар,

Борынын да тартып өзеп дәү битеннән,

Кимерәләр тешләп-тешләп һәм итеннән,

Җитмәсә дип таптыйлар бу камыр тәнен,

Өзгәлиләр суыргалап куркак җанын...

Тагын әллә ниләр күрде бу Сарымсак,

Шартлар булып кабарынды моның корсак,

Уянып ул, куркып ятты үз-үзеннән,

Һичбер өнне чыгармыйча авызыннан.

Әнкәсе дә дәште аны: “Торчы, улым,

Бакчы тышка, матур итеп уйный уен

Урамда, бар бала анда, тәгәрәтеп

Ясаганнар Кар бабайлар, рәхәтләнеп

Көлешәләр, куышалар, йөгерәләр,

Балачакны шатлык белән үткәрәләр,

Ә син һаман йоклыйсың да көне-төне,

Шулай итеп картаясың, белмисеңме?

Тор син, әйдә, ятма, җитәр, түшәк корты,

Әллә инде булдыңмы соң йокы карты?”

Ачулангач, торды малай йокысыннан,

Тик урамга чыкмады ул үз йортыннан,

Тәүфыйкланды, песи кебек хәзер, мескен,

Мактадылар: “Менә булган, менә үстең!”

Белмәделәр Сарымсакның куркаклыгын,

Югалтты ул яманлыкта өстенлеген.


Кыш бабай хакында
Уйнадылар балалар бер булып — бергә,

Ихлас итеп салдылар һәм күңел җырга,

Сөенде көн, сөенде кар, сөенде җил,

Күркәмлекне күреп һәм дә сөенде ил.

Биеделәр, уйнадылар әйлән-бәйлән,

Күңелләре кат-кат тулды шатлык белән,

Бөтен урам шунда тулды гөлдерәгән

Тавыш белән, атлар килә, кыңгыраудан.

Ак чанага җигелгәннәр ап-ак атлар,

Ак дилбегә, ак ыңгырчак, ак йөгәннәр,

Ак дугага эленгән ак кыңгыраулар —

Бәллүр-бәллүр, зең-зең килеп кагылалар.

Менә килеп җитте алар балаларның
Янына да, сөенечле күңелләрнең
Дәрте белән бүрек чөйде бөтен урам:

“Бу нәрсә?”— дип барча кеше шунда тулган.

Ак чанадан ак сакаллы ап-ак бабай

Төшеп басты, бүрегендә бер ярым ай...

“Исәнлекме?” — диеп дәште дүрт тарафка,

Бу дөньяны киендереп  саф шатлыкка.

Менә хәзер килгән иде зур бәйрәмгә,

Шатлык-бәхет өләшеп ул һәр адәмгә...

“Кыш бабай!”— дип сырып алды бала-чага,

Җитәкләп үк тотты алар, дәшеп алга.

Үзе генә түгел иде Ак бабабыз,

Һәр баланың булды инде ерык авыз,

Чыршы куеп урамның нәкъ уртасына,

Җырлап-биеп уйнадылар һәм барсы да.

Бабайны да бергә-бергә биеттеләр,

Уйнадылар, тирәсендә йөгерттеләр,

Аннан алар тәмам арып, тынып калды,

Кыш бабайдан, килеп, бар да бүләк алды,

Һәр бүләккә рәхмәт әйтеп кем җырлады,

Кем биеде һәм шигырьдән кем сөйләде,

Бу тамаша тәмамланыр алдыннан һәм,

Бабай алды оныгын да исенә һәм:

“Әйдәгез, без чакырабыз Кар кызымны,

Күз нурымны, йөрәк парәм, йолдызымны!”—

Дигәненнән бар балалар күмәкләшеп

Кычкырдылар Кар кызын да монда дәшеп.

Һәм кинәттән исеп куйды ак бураннар,

Иңнәренә Кар кызыны утыртканнар.

Килеп, алар елыштылар Кар бабайга,

Имеш, алар хуҗа икән якты Айга,

Бу бураннар түгел икән кар өеме,

Огыланнар икән болар, кыш гаскәре.

Ап-ак кием, ак йөзлеләр һәрбересе,

Ә күзләре кап-кара тик, шомырт төсле,

Барсы бердәй буйлы алар, бар да чибәр,

Һәрберсенә гашыйк булып кызлар кибәр.

Ялтырыйдыр төймәләре — тәлгәш-тәлгәш,

Ялтырыйдыр итекләре — кызыл миләш,

Җитмеш җиде егет-оглан болар барсы,

Һичбер кеше тора алмас болар каршы.

Һәрберсенең сөңгеләре көмеш төсле,

Ялык-йолык килеп тора аслы-өсле,

Һәм Кар кызын китерделәр болар монда,

Кар гүзәлнең абыйсыдыр алар бар да.

Могҗизага исе китте һәр кешенең,

Кулыннан эш төште шунда бар эшленең,

Тамашаны күрер өчен җыелдылар,

Күктән карлар тәңкә-тәңкә коелдылар.

Кар кызының чибәрлеге ис китәрлек,

Мең егетнең үзәген ул аһ итәрлек,

Ак йөзенә төз куелган һәм борыны,

Балкып тора кызыл якут саф ирене,

Бит очлары бераз гына алсуланган,

Ярым ай тик кара кашы һәм сызылган,

Күзләрендә сихри тынлык зәңгәрлеге,

Ялтырыйдыр чәчләрендә тәңкәлеге,

Ярым ай һәм йолдыз чиккән ак бүрекле,

Саф энҗеләр тегелгән пакь чибәр тунлы,

Аягында кызыл сафьян читек-итек,

Үзе йөри йөзеп кенә аккош кебек.

Аһ егетләр, бармы, кайда мондый чибәр,

Нинди батыр мондый кызны, белмим, үбәр?

Тавышлары нур тәңкәле чишмә төсле,

Үзе чиста, үзе бик саф һәм дә көчле.

Ничек итеп котлады ул балаларны,

Сөендерде аталарны-аналарны!

Мондый бәйрәм һичбер җирдә булганы юк,

Мондый бәхет һичбер җиргә килгәне юк!

Бу минутлар мәңге шулай булсын диеп

Әйтер һәркем, миһербанга башын иеп!

Көн һәм кичләр бәйрәм белән кушылдылар,

Онтылмаслык хисләр белән тулындылар,

Могҗиза бу, шиксез, берсе — җидесеннән,

Алар шулай бигрәк гүзәл бер-берсеннән!


Кышның авышуы хакында
Үтте бәйрәм, катыланды, суынды кар,

Җылы көннәр көтеп хәзер күңелләр зар!

Кояш — айга, ай — кояшка алмашынып,

Февраль ае килде җиргә кымышанып,

Басылды кар, буран йөрде ятып-шуып,

Арып тәмам, кыр буйлатып куян куып.

Азлап-азлап озынайды кече көннәр,

Юрганнарын җыя төште кара төннәр,

Якты кояш нурын төртте сөңге бозга,

Тамчы тамды яз сагышын биреп безгә!


Гөлнурның кышны озатуы
Инде кышның китәр көне якын иде,

Адашкалап чабып йөрде мартның җиле,

Озакламас, яз җитәр дип сөенеште

Балалар да, олылар да — бөтенесе.

Салкын кышны җылы көннәр алыштырды,

Калын туннар өсләреннән һәм салынды,

Сөенмичә ничек түзсен адәм җаны —

Гашыйкларның, чәчәк шытып, дөрли каны.

Мин мәҗнүнне болыннарга алып чыга,

Күңелдәге салкынлыкны кояш чага,

И Дүсеми, шушы кадәр күңелең тар,

Киң галәмне сыйдыралмый буласың зар!

Әнә күрсәң, Гөлнур кигән җиңел тунын,

Китәр кышны озатырга килгән бүген,

Әйтә үзе: “Хуш инде, хуш, Кыш бабабыз,

Инде эреп, сулар булдың, Кыш бабабыз!

Огыланнар, инде ташлап киттегез бит,

Ашыгасың нигә, кояш, миһербан ит!..”

Шулкадәрле моңсуланып көләч йөзе,

Тамчы-тамчы яшь агызды кышның күзе

Һәм дә шунда кинәт дөнья үзгәрдеме,

Әллә инде кояш качып, ай тудымы?

Карап баксаң, гаҗәпләр бар бу дөньяда,

Могҗизадан мәхрүм итмә, и Хак Хода!

Җир йөзендә эрегән кар ныгып алды,

Нурын чәчкән якты кояш качып калды,

Тәңкә-тәңкә карын койды калын болыт,

Тиберәнгән йөрәкләрне тыя калып.

Шул вакытта күкләр әллә түбән чикте,

Әллә җирләр болытларга ашып китте —

Җитмеш оглан күз алдында пәйда булды,

Саф-саф булып тезелешеп атта килде

Һәм шул чакта канатлысы пәйда булды,

Көмеш йөгән, бәллүр чана таккан иде,

Нур балкытып самим айдай якты йөзен,

Чың-чың гына итеп — әйткән һәрбер сүзен,

Шушы минут Кар кызы да килгән иде,

Чанасыннан төште, татлы һәрбер сүзе:

“И матурым, китәм инде, хуш, сау бул! — ди,—

Күзләреңә ни өчен моң, яшьләр тулды?

Болай артык хафаланма, и җанашым,

Киләсе ел тагын киләм, и матурым!”

Шунда сыйпап дускаеның чәчләреннән

Кар кызы да сөртте күзен яшьләреннән:

“Еракларда булмабыз,— ди,— бик сагынсаң,

Айда — торган йортым минем, Сарайкорган!

Ә болары — огыланнар, абыйларым,

Алар белән йөреп болыт сибә карын,

Яз, җәй, көзен без яшибез Аксарайда

Һәм күңелле, һәм сөенеч бигрәк анда!

Кышлар җитеп, монда безне чакырганга

Киләбез дә тун ябабыз урман-кырга...

Ә хәзергә, хуш, матурым, инде сау бул,

Очрашканчы тагын да син үсәрсең зур!

Бергә-бергә тагын-тагын уйнарбыз без,

Кәеф корып сөйләшеп тә туймабыз бер,

Ә хәзергә, хуш, матурым, инде сау бул,

Киләсе ел очрашканда зур үскән бул!

Китәм инде, хуш, кадерлем, хуш, матурым!

Бүләкнең дә сиңа бирим мин иң зурын! —

Диеп аңа Кар кызы һәм чәчәк бирде,—

Бик серле бу, хикмәте бар, кара! — диде,—

Күңелеңә керсә әгәр яман уйлар,

Эреп кенә бетәр алар, агар сулар!

Әгәр инде берәү сиңа яман кылса,

Чәчәк хәзер хәбәр бирер миңа гына,

Абыйларым — огыланнар килеп җитәр

Һәм дә алар сиңа шулчак ярдәм итәр!”—

Диде, үпте Кар кызы да һәм Гөлнурны,

Ә аннары чанасына ул утырды,

Очып-тибрәп китте алар Аксарайга:

“Сау булыгыз! Рәхмәт!”— диеп һәм аларга

Кул изәде Гөлнур, теләп изге көннәр,

Бу кадәрле бәхетледер, белмим, кемнәр?

Һәм шул чакта югалдылар алар күздән,

Һәм дә болыт китте-качты зәңгәр күктән.

Балкып кояш нур уйнатты ап-ак карда,

Ташу купты, җылылыктан эреп бар да,

Йөгереште гөрләвекләр юллар буйлап,

Казлар кайтып, каңгылдашты күктә уйнап,

Һәм беренче хәбәр килде яз иленнән,

Өләшеп ул шатлык-бәхет үз иркеннән.

Кар чәчәкне Гөлнур кертеп куйды өйгә,

Тәрәзләрне ачып торды язгы җилгә,

Үтеп кышлар, яз шакыды барлык өйгә,

Бу кадәрле шатлык-бәхет булмас димә!



Дүртенче бүлем

Агачларның яфрак ярганы хакында

Килде бу яз, үтеп салкын карлы ак кыш,

Гүя очты күтәрелеп канатлы кош,

Җылы биреп көн йөзенә якты кояш,

Кар күзеннән сулык-сулык коелды яшь.

Ерганаклар йөгереште киң суларга,

Кипшенде җир, тургай очты моң кырларга,

Җиһан-күкне күмде кошлар, туй авазы,

Яшел хәтфә күлмәк киде болын-тавы.

Баш калкытып күзен ачты умырзая,

Кошлар кайтып, йорт булдырып корды оя,

Бөреләрнең кабыклары ярылдылар,

Агачларга яшел күлмәк тукыдылар.

Бөдрәләнеп китте каен кәүсәләре —

Җилләр белән шаярумы исәпләре?

Наз кызлардай тез башларын ялтыратып,

Бетерделәр усакларны аптыратып.

Яңабаштан тормыш гүя башлангандай

Булды җирдә, балкып китте йөзләр айдай,

Ә балалар болыннарда чыр-чу килде,

Сабыйларның бар теләге уен иде.

Һәркөн саен чагаларга карый-карый,

Баерга да Кояш абзый соңаргалый,

Кич дип тормый, кошлар әле һаман сайрый,

Мондый фасыл яздан гайре булмас инде!


Мәктәптәге дәрес вакыты
Бүген чыкты алып барсын балаларның
Укытучы апалары, бакчаларның
Ямен алар күрсен диеп язгы көндә,

Аюлар да ятмый күптән йоклап өндә!

“Күрик,— диде,— чәчәкләрне һәм гөлләрне,

Хуш ис белән назландырып күңелләрне,

Шатлык алар бүген безгә бүләк итсен,

Йөрәкләрдә бозлар булса, эреп китсен!

Күрегезче яз кояшын, ничек безне

Сөеп карый, чагылдырып текә күзне!” —

Шулай сөйли-сөйли генә укытучы

Дәрес бирде, аңлар булсын һәр укучы!

Китаплардан алган белем дөньялыкта

Бар икән шул, уйла, кара уң-сул якка,

Белми калмас, бала күңеле — ачык дәфтәр,

Язып барыр бар хаклыкны, барып җитәр

Акылына тәгълиматлар ипләп-ипләп,

Бары сөйлә, укытучы, җөпләп-җөпләп!


Гөлнурның ялгышы
Укытучы мөгаллимә дәрес бирде,

Үз каршына балаларны тезгән иде,

Тик ялыкты укучылар басып торып,

Тыңласалар ни була соң һәм утырып?

Арып китеп балаларның тез-буыннар,

Күңелләре дәрес уен оныттылар,

Мөгаллимә һаман әле сөйли бирде:

“Тәртип!”— дигән сүзен кат-кат әйтә иде.

“Чәчәкләрне, агачларны сындырмагыз —

Кул сындыру белән бердер, сез уйлагыз!

Табигатьне ихлас күңел яратыгыз,

Башкаларга сөйләп-әйтеп аңлатыгыз!

Өзмәсеннәр чәчәкләрне, измәсеннәр,

Хайваннарга кимсетеп һәм сукмасыннар!

Телкәйләре булмаса да ул малларның,

Җаннары бар һәммәсенең дә аларның!”—

Диеп кенә мөгаллимә сөйли бирде,

Ә балалар арып-талып тыңлый иде.

Һәм арада Максим белән Сарымсак бар,

Һәркем белә: болар өчен дөнья бик тар,

Ничәнче ел бер сыйныфта торып калып,

Бу наданнар икесе дә булды сарык.

Алар артта тора иде уйнап басып,

Ни кылырга белми яман эшне табып:

“Ничек кенә кемне булса кимсетик?— дип.—

Йә куркытыйк, йә өркетик “пах-пух” итеп?

Берәр кызның чәченме соң әллә тартыйк?

Әллә инде сиздермичә генә сугыйк?”—

Диеп алар уйны һаман йөртә торды,

Өзеп, Максим бер чәчәкне шунда борды.

Мөгаллимә тик бу хәлне күрми калды,

Максим исә бакча ямен өзеп алды,

Гүя гөлләр шунда сүнеп йомылдылар,

Чыгып яшьләр — күзләрендә җемелдиләр!

Затлы чәчәк кабих кулда шыңшып куйды,

Дию алган Мәликәдәй аңын җуйды,

Бик кызганыч иде хәле бу наз гөлнең,

Башкайлары салынып һәм бу мескеннең,

Үтенечен әйтте күреп ул Гөлнурны:

“Бу канечкеч кулларыннан ал син мине?!.”

Һичбер бала бу сүзләрне ишетмәде,

Кем сөйләде, ни сорады — һәм белмәде,

Әмма Гөлнур ишетмичә калалмады,

Чәчәкләрнең телен чөнки аңлый иде!

Менә Гөлнур якынайды да Максимга,

Ташлар җирдән чәчәген ул алды кулга,

Шиңгән наз гөл кинәт кенә балкып китте,

Гөлнурның кул-бармакларын якын итте:

Гүя аңа якын иде шушы язмыш,

Йөзкәеннән юылып һәм төште сагыш,

Моны күреп ачуланды Максим ахмак,

Исәп кылды гөлне кыздан талап алмак.

Бу эшен һич барып чыкмас кебек күрер,

Шуңа Максим хәйлә җебен ныклап үрер:

“Кызык итим әле,— ди ул,— бу Гөлнурны!

Оятлыдан кызартыйммы шушы хурны?

Белсен әле бу мактанчык кем икәнен,

Мескен, елак, озын толым кыз икәнен!” —

Шулай диеп уен уйлап бетермәде,

Максатын да анык итеп өлгермәде,

Дәште шунда мөгаллимә апасына,

Тыйнак булып күренеп ул һәркайсына.

Кул күтәреп: “Мөмкинме?” — дип сорый-сорый,

Ялагайлык күзе белән карый-карый

Диде: “Апам, бар иде бу бакчада гөл,

Өзеп алды Гөлнур аны, күрегез, бел!

Әнә кулы тоткан чәчәк — шул гөл инде,

Йөз кызарыр оятсызлык кылды инде!”

Ишетте бу сүзләрне һәм мөгаллимә,

Болыт булып капланды ул көн яменә:

“Мин,— диде ул,— сөйләп торам, күрегезче,

Нәрсә эшли, аһ оятсыз, белегезче!

Йәле, чыгып бас каршыга, торма качып!

Бу дөньяга ничек карый күзең ачып?!.”

Шулай сөйләп, очып кунып ул Гөлнурга,

Әзер булып ачуыннан тукматырга,

Җилтерәтеп чыгарды да каршысына,

И орыша, тәкать белми, якасына

Ябышып һәм селтәп-селкеп атар булып,

Акыл-уе, ни хикмәттер, утка тулып,

Калдырмады Гөлнурга ул әйтер сүзен,

Гүя бәйләп куйды аның ике күзен,

Йолкып алып кулындагы наз чәчәкне,

Һаман-һаман кайта-кайта нык үчекте.

Гөлнур, мескен, гөнаһсыздан мең оятлы,

Нигә дөнья Максим кебек ахмак яклы?

Мөгаллимә ни өчен соң шулай эшли?

Ул бит хәлнең чын асылын тамчы белми!

Ник вата бу сабыйларның саф күңелен?

Төшенмиме хаклык башка түгеллеген?

Ничек үзен шушы әйтә: “Мин кем!”— диеп,

Ничек аңа һәркем тора башын иеп?

Никләр шунда җир тетрәми, туфан купмый?

Ниләр өчен җилләр, килеп, аны тыймый?

Чәчәкләр һәм кошлар телен аңламагач,

Сабыйларның кемлеген дә танымагач,

Нигә инде аларга дип атап сөйли,

Үз кемлеген әллә инде һич тә белми?

Менә инде ни харап эш кылып куйды,

Бала күңелен теле белән генә суйды!

Хак сәбәпне белми икән, ник сорамый?

Гөлнурны да килеп берәү ник якламый?

Дәрес яме шушы хәлдән нык бозылды,

Ак күңелгә яла сүзе күп сызылды,

Сүз азагы җитеп, теле кибеп бетеп,

Мөгаллимә әйтте, хакны тибеп-сытып:

“Моннан ары дәресемә рөхсәтсез

Кермисең дә, йөрмисең дә, аһ оятсыз!”—

Шулай диеп китеп барды аттай дулап,

Кулларында дәфтәр-журнал болгап-болгап.

Һәм балалар атладылар сыйныфына,

Ялгыз калды Гөлнур бакча уртасында,

Йөзе буйлап ерып-ерып күз яшьләре

Тәгәрәде, гаеп итәр ни эшләде?

Хөкем йөрткән кеше булса бер сабырсыз,

Нинди хаклык аңардан сез табалырсыз?

Нигә шунда сорамады дөрес сүзен,

Ник сабыйдай тоймады ул шунда үзен?

Менә бала бигөнаһтан гөнаһ тапты,

Ак йөзкәен кара болыт килеп япты...

Кем юатыр аны хәзер шушы мәлдә?

Нигә дөнья кала бирә бозык хәлдә?

Ялганнарны сөйләүчедә бер гаеп бар,

Ялган сүзне тыңлаучыда мең гаеп бар!

Хаклык өчен бу дөньяда урын бик тар —

Әгәр һәркем ялган гомер итсә инде!


Гөлнурның учында наз гөлнең хәле
Елады, аһ, Гөлнур, кулга алып шиңгән

Һәм боеккан чәчәк таҗын шунда җирдән,

Тәгәрәпләр гөлгә тамды саф күз яше,

Кабат кайтты чәчәккә үз төсе-яме.

Ачылды таҗ, гүя кояш-ай калыкты,

Матәм төсен йөзкәеннән җил йолыкты,

Терелде һәм балкыды ул мең ямь булып,

Такыясы кызыл нурын чәчте тулып,

Һәм дә әйтте: “Гөлнур, нигә елыйсың син?

Кем кимсетте? Бигрәк авыр сулыйсың син,

Нурлы шифа кулың миңа ярдәм итте,

Өзелгән җан бу тәнемә кабат кайтты...

Хәзер инде мине илтеп куйсаң иде,

Арада бер наз гөл булып үссәм иде!” —

Диеп чәчәк үгет белән бакты аңа,

Тынычланып матур кызчык калды шунда.

Илтеп куйды бу наз гөлне түтәленә,

Сихри бер моң тулып аның күңеленә,

Менә чәчәк терелгәндәй булды шунда,

Гүя аны өзмәгәндәй иде кем дә.

Наз гөл җилдә тибрәнеп һәм куйды менә,

Ай-һай гына хикмәтләр күп шушы җирдә,

Гөл ачылды көнгә төбәп бар чукларын,

Балкытып ямь, нур эчендә укаларын,

Моны күрсәң, китәр иде акылларың,

Назлы кулда дөнья сихере яшәр инде!


Укытучыларның бу хәлне күреп торганы
Гөлнурны күп ачуланган бигөнаһтан

Мөгаллимә керде мәктәп бакчасыннан,

Сөйләде ул барлык кем бар уктучыга:

“Менә,— диеп,— Гөлнур хәзер ниләр кыла!

Оятсыз ул, тыңламый сүз сөйләсәң дә,

Бул тәртипле дип аңа мең эндәшсәң дә!

Мин аңлатып тора идем телем бетеп,

Яратыгыз чәчәкләрне диеп, сөеп,

Агачларны ботамагыз-сындырмагыз

Һәм кошларны кимсетмәгез, таш ормагыз!

Сүзем сүзгә ялгап назлы сөйли идем,

Аның шунда чәчәк өзгән хәлен күрдем!

Аһ оятсыз, диеп аңа, ни эшләвең?

Юкмы синең ни җаның һәм ни йөрәгең?

Белеп кылдың шушы хәлне күз алдымда,

Моннан ары дәресемә керер булма!”

Ул сөйләде бәйнә-бәйнә һәм арттырып,

Җибәрде ул кайсы сүзне бик шыттырып,

Тыңлап торган иде барча укытучы,

Һәммә аңа хәйран калды: “Ни укучы

Иде шул ул, мактап кына тора идек,

Хәзер менә яман хәлен аның күрдек!”—

Диеп алар: “Чынмы бу эш?”— дия-дия,

Чыгып күрер өчен барсы бергә-бергә

Ашыктылар гөлбакчага таба йөреп,

Шаккаттылар бөтен хәлне анда күреп.

Ни әйтергә белмәделәр бер-берсенә,

Оят иде яман уйлы һәммәсенә!

Ишетмәде әмма алар чәчәк сүзен,

Аңламыйлар иде алар аның телен,

Әмма күрми калмадылар ул чәчәкнең
Тамырына кабат басып ялганганын.

Ис-акыллар китәр гаҗәп хәлләр шул бу,

Чишмә суы тауга кабат кайту шул бу!

Күрде алар: Гөлнур килгәч яннарына —

Һәрбер чәчәк күтәрелеп аңа таба

Үрелделәр, кочаргамы теләделәр,

Хуш ис белән һәммәсе дә балкыдылар,

Нурлангандай бар дөньяга балкыдылар,

Бу кадәрле гаҗәп хәлләр булмас инде!


Яз апасы хакында
Бөдрәләнде агачларда яфраклар да,

Бөтен дөнья инде хәзер шатлыкларда,

Көн булып һәм балкыды ул Гөлнур йөзе,

Яшь ачысын оныттылар ике күзе.

Каян килеп, ничек кошлар җыелдылар?

Сайрый-сайрый алар бар да туйладылар!

Гүя бакча эче күркәм бер оҗмахтыр —

Болар барсы төштә түгел, дөрес, хактыр!

Гаҗәп бу эш, гаҗәп дөнья, гаҗәп барсы,

Сихри хәлләр кебек иде һәм һәммәсе,

Тагын хикмәт бер хәл булды ул бакчада:

Күбәләкләр килеп кунгач барчасы да

Һәм җил туктап, һәм кошлар да тынып калгач,

Бар җиһанга бер гаҗәеп моң да тулгач,

Балкыган нур пәйда булды чәчәкләрдән,

Сүрәнәйде гүя кояш үз-үзеннән.

Яшел күлмәк, якты йөзле бер чибәр зат —

Озын чәчен чәчәк белән үргән тарап,

Хасил булды сихриләтеп бакча-кемне,

Кош сайравы күмде кабат бөтен җирне.

Берсен-берсе узыштылар сандугачлар,

Баскан җирдән җыр җырлады зур агачлар,

Исәрләнеп тибрәнделәр наз чәчәкләр,

Очып-уйнап йөрер булды күбәләкләр.

Ул зат шунда йомшак кына атлап килде,

Гөлнур аны Җәй апасы диеп белде,

Тик илаһи төсләр генә башка иде —

Язның җәйгә охшаш була буй һәм йөзе!

Бер ишарә ясады ул кулы белән,

Тынычланды дөнья шунда барсы бердәм,

Әйтте көйләп бу илаһи зат Гөлнурга,

Назлап кына һәм олылап алды кулга:

“Исәнме, и матурым син, Яз апаң мин,

Үзем табып күрер өчен монда килдем,

Җәй апаңнан, Көз абыең, Кыш бабаңнан

Күп-күп сәлам сиңа алар барчасыннан!

Күреп тордым, кимсеттеләр бер гаепсез,

Мөгаллимә апаң әйтте күп гөнаһ сүз,

Ахмак кылган эшне сиңа аударды ул,

Күзләреңнән энҗе яшең койдырды шул.

Моның өчен үпкәләмә, и Гөлнурым,

Кешеләргә ялган гаеп тагучының
Һичбер вакыт эше уңмас, шатлыгы юк,

Чөнки алар гөнаһ белән булалар тук!

Рәнҗемә син күзле туган сукырларга,

Ялгышларын алар тиеш бер аңларга,

Максим кебек үзе яман кылганнарның
Һәм гаепне башкаларга аударганның
Һичбер вакыт бәхет кошы канат җәймәс

Һәм максаты агачы да җимеш бирмәс!”—

Диеп сөйләп кочты-үпте ул Гөлнурны,

Укытучы халкы күреп торды моны

Һәм соңыннан Яз апасы, теләк теләп,

Гөлнурына бүләк итте асыл күлмәк.

Шунда купты тирә-якта кошлар туе,

Әйлән-бәйлән уйнап очты алар бары,

Күбәләкләр бөтерелде тирә-юньдә,

Сихерләнми калмас моны күреп кем дә.

Гөлнур шунда рәхмәт әйтте апасына,

Кинәт кенә тагын дөнья бер тынды да,

Хозурлыкта нур уйнатып үз алдына,

Яз апасы китә торды һәм шушында,

Эреп, яшел үлән булды ямь күлмәге,

Зәңгәр күккә сеңде аның зәңгәр күзе,

Алсу бите назлы чәчәк булып шунда,

Ай калфагы гына калды урынында.

Озакламый ул да эреп юкка чыкты,

Яз апасы әллә калды, әллә китте —

Һичкемнең дә акылына бу җитмәде,

Гөлнур белде, башкаларга тик әйтмәде.

Яшел үлән — апасының ямь күлмәге,

Чәчәкләрдә яши аның нурлы йөзе,

Язның барлык гүзәллеген бергә җыйсаң,

Аны күрү насыйп сиңа, булыр зур сан!

Яз апасын күрер иде җирдә һәркем —

Шәфкать нурын күңелендә йөртсә, бәлкем!


Мөгаллимәнең бу хәлгә ышанмавы

Вакыйганы күреп торды уктучылар,

Күңелләре бу хикмәттән балкыдылар,

Исе китте һәммәсенең, ни әйтергә

Белмәделәр, әзер булып сөйләтергә

Бәйнә-бәйнә бу хәлләрне һәммәсенә,

Бу кадәрле аптырашлар булмас инде!

Әмма ләкин мөгаллимә күрә торып

Ышанмады бу хәлләргә: “Ялган!”— диеп

Сөйләде дә үз алдына, шаша калып

Һәм дә тынды үз-үзеннән бик оялып.

Башын иде, ни эшләргә дә белмәде,

Гафу сорап Гөлнурга да ул килмәде,

Күңеленә борчу кортын куып кертте,

Шатлыкларын гаеп уты кабып йотты!


Балаларның сөенгәне
Вакыйгага һәрбер бала бик сөенде,

Гөлнур белән булган хәлләр тиз беленде,

Түгәрәккә алып аны әйләнделәр,

Шатланышып барсы бергә биеделәр,

Ә аннан соң Гөлнурдан бик үтенделәр:

“Яз апаңның күлмәген дә кисәң иде?!.”


Вакыйгаларның ахыры хакында
Үтенечкә Гөлнур каршы тормый иде,

Яз апасы күлмәген ул алып киде,

Бу күлмәге йөзенә төс һәм килешле,

Аның нәфис буй-сынына таман инде.

Бер карасаң — күлмәк төсе зәңгәр иде,

Бер карасаң — алсу-кызыл чәчәк инде,

Аны кигән Гөлнур тәмам чибәрләнде,

Хури кызы болай чибәр булмас инде!

Моны күрде Сарымсак һәм Сантый, Максим,

Ачуланып уйладылар: “Моны ертыйм!”

Шул фикердә кызга таба якынаеп,

Максатларын кылу өчен итәк тартып

Куйгач алар, гүя дөнья урын күчте,

Гөлнур шунда күбәләккәй булып очты.

Балаларның әйләнәсен урап-урап

Бөтерелде ул күбәләк, сирпеп-җилпеп

Аллы-кызыл, зәңгәр-яшел канатларын,

Ә аннары ташлап очты монда барын.

Яшьләр күмде балаларның күзләрене,

Кычкырдылар: “Ташлап китмә монда безне!”

Тик яманнар ахмак эшне кылган иде,

Күбәләк кыз үз иркенә очты инде!..


ТӘМАМЛАУ СҮЗЕ

И балалар, сөйләдем сүз бәйнә-бәйнә,

Яхшы тапсаң, күңелеңә алып бәйлә!

Синең өчен диеп яздым әкиятне,

Әкият дип сөйләдем бу хакыйкатьне!

Зөләйхам — үз кызым минем, тыңлап торды,

Кабат-кабат җөпли-җөпли сөйләттерде,

Бер кичәдә әгәр сүзем ишетмәсә,

Әкиятне икенче көн бетертмичә

Йокысына китмәс булды, и матурым,

Күңелемнең чәчәге ул, күзләр нурым!

Телдән әйттем әкиятне элек кат-кат

Һәм дәфтәргә язып куйдым хәзер кабат,

Озак гомер үтеп китте сүз башыннан,

Ике ел һич айрылмадым үз эшемнән.

Саф күңелем — дәфтәремнең ак битедер,

Йокысыз төн — каләмемнең карасыдыр,

Изге теләк — шигъри сүзнең канатыдыр,

Назлы уйлар — шәмдәлемнең яктысыдыр!

Көн-төн шушы хәлдә идем торыр йортта,

Болар бүген бар да калды хәзер артта,

Тарих Һиҗрәт мең дүрт йөз дә унга җитте,

Мәүлид киче вакыйгаи бу көн иде!

Язар сүзен Дүсеми шунда тәмам итте,

Мәхрүм куйма рәхмәтеңнән, Ходам, инде!

